خزائن العرفان
جلد اول
تفسیر 
نعیم الدین مراد آبادی
مع کنز الایمان، ترجمہ احمد رضا خان بریلوی
نوٹ: ترجمہ کنز الایمان رنگین عبارت میں دیا گیا ہے۔
فہرست

۳

سورۂ فاتحہ

۸

سورۂ بقرہ

۱۶۶

سورۂ آل عمران

۲۴۲

سورۂ نسا

۳۲۶

سورۂ مائدہ

۳۸۶

سورۂ اَنعام

۴۴۹

سورۃ الاعراف

۵۲۳

سورۃ انفال



سورۂ فاتحہ
بِسْمِ اللّٰہ ِ الرَّحْمٰنِ الرَّحِیْمِ 
نَحْمَدُہ وَ نُصَلِیّ عَلیٰ حَبِیْبِہ الکریِم 
اللہ کے  نام سے  شروع جو بہت مہربان رحمت والا

سورہ فاتحہ مکی ہے  اور اس میں سات آیتیں ہیں 

سورۂ فاتحہ کے اسماء:  اس سورۃ کے متعدد نام ہیں۔ فاتحہ، فاتحۃ الکتاب، اُمُّ القرآن، سورۃ الکنز، کافیۃ، وا فیۃ، شافیۃ، شفا، سبع مثانی، نور، رقیۃ، سورۃ الحمد، سورۃ الدعا، تعلیم المسئلہ، سورۃ المناجاۃ، سورۃ التفویض، سورۃ السوال، اُمُّ الکتاب، فاتحۃ القرآن، سورۃ الصلوۃ۔ اس سورۃ میں سات آیتیں ستائیس کلمے ایک سو چالیس حرف ہیں کوئی آیت ناسخ یا منسوخ نہیں۔
 شان نُزول : یہ سورۃ مکّہ مکرّمہ یا مدینہ منوّرہ یا دونوں میں نازل ہوئی۔ عمرو بن شرجیل سے منقول ہے کہ نبی کریم صلی اللّٰہ علیہ و آلہ و سلم نے حضرت خدیجہ رضی اللہ تعالیٰ عنہا سے فرمایا میں ایک ندا سنا کرتا ہوں جس میں اِقْرَأ کہا جاتا ہے، ورقہ بن نوفل کو خبر دی گئی عرض کیا، جب یہ ندا آئے آپ باطمینان سنیں، اس کے بعد حضرت جبریل نے حاضرِ خدمت ہو کر عرض کیا فرمائیے 
بِسْمِ اللّٰہ الرَّحْمٰنِ الرَّحِیْم اَلْحَمدُ للّٰہِ رَبِّ الْعَالَمِین 

اس سے معلوم ہوتا ہے کہ نُزول میں یہ پہلی سورت ہے مگر دوسری روایات سے معلوم ہوتا ہے کہ پہلے سورۂ اِقْرَأ نازل ہوئی۔ اس سورت میں تعلیماً بندوں کی زبان میں کلام فرمایا گیا ہے۔ احکام 

مسئلہ:  نماز میں اس سورت کا پڑھنا واجب ہے امام و منفرد کے لئے تو حقیقتاً اپنی زبان سے اور مقتدی کے لئے بقرأتِ حکمیہ یعنی امام کی زبان سے۔ صحیح حدیث میں ہے  قِرَاء ۃُ الاِمَامِ لَہ، قِرَاء ۃٌ  امام کا پڑھنا ہی مقتدی کا پڑھنا ہے۔ قرآنِ پاک میں مقتدی کو خاموش رہنے اور امام کی قرأت سننے کا حکم دیا ہے۔  اِذا قُرِیءَ الْقُرْاٰنُ فَاسْتَمِعُوْ ا لَہ، وَ اَنْصِتُوْا۔ مسلم شریف کی حدیث ہے  اِذَاقَرَأ فَانْصِتُوْا  جب امام قرأت کرے تم خاموش رہو اور بہت احادیث میں یہی مضمون ہے۔ 

مسئلہ : نمازِ جنازہ میں دعا یاد نہ ہو تو سورۂ فاتحہ بہ نیتِ دعا پڑھنا جائز ہے، بہ نیتِ قرأت جائز نہیں (عالمگیری)

 سورۂ فاتحہ کے فضائل :

 احادیث میں اس سورہ کی بہت سے فضیلتیں وارد ہیں حضور صلی اللہ تعالیٰ علیہ و آلہ و سلم نے فرمایا توریت و انجیل و زبور میں اس کی مثل سورت نہ نازل ہوئی۔ (ترمذی) ایک فرشتہ نے آسمان سے نازل ہو کر حضور صلی اللہ علیہ و آلہ و سلم پر سلام عرض کیا اور دو ایسے نوروں کی بشارت دی جو حضور سے پہلے کسی نبی کو عطا نہ ہوئے، ایک سورۂ فاتحہ، دوسرے سورۂ بقر کی آخری آیتیں۔ (مسلم شریف) سورۂ فاتحہ ہر مرض کے لئے شفا ہے۔ (دارمی) سورۂ فاتحہ سو مرتبہ پڑھ کر جو دعا مانگے اللہ تعالیٰ قبول فرماتا ہے۔ (دارمی) 

استعاذہ 

مسئلہ : تلاوت سے پہلے  اَعُوْذُ بِاللّٰہِ مِنَ الشَّیَطَانِ الرَّجِیم  پڑھنا سنت ہے۔ (خازن) لیکن شاگرد استاد سے پڑھتا ہو تو اس کے لئے سنت نہیں۔ (شامی) 

مسئلہ : نماز میں امام و منفرد کے لئے سبحان سے فارغ ہو کر آہستہ اعوذ الخ پڑھنا سنت ہے۔ (شامی) 

التسمیہ 

مسئلہ : بِسْمِ اللّٰہِ الرَّحْمٰنِ الرَّحِیم  قرآنِ پاک کی آیت ہے مگر سورۂ فاتحہ یا اور کسی سورہ کا جزو نہیں اسی لئے نماز میں جَہر کے ساتھ نہ پڑھی جائے۔ بخاری و مسلم میں مروی ہے کہ حضور اقدس صلی اللہ علیہ و آلہ و سلم اور حضرت صدیق و فاروق رضی اللہ تعالیٰ عنہما نماز  الْحَمدُ للّٰہِ رَبِّ الْعَالَمِیْنَ  سے شروع فرماتے تھے۔ 

مسئلہ : تراویح میں جو ختم کیا جاتا ہے اس میں کہیں ایک مرتبہ بسم اللّٰہ جَہر کے ساتھ ضرور پڑھی جائے تاکہ ایک آیت باقی نہ رہ جائے۔ 

مسئلہ : قرآنِ پاک کی ہر سورت بسم اللّٰہ سے شروع کی جائے سوائے سورۂ برأت کے۔ 

مسئلہ : سورۂ نمل میں آیتِ سجدہ کے بعد جو بسم اللّٰہ آئی ہے وہ مستقل آیت نہیں بلکہ جزوِ آیت ہے بلا خلاف اس آیت کے ساتھ ضرور پڑھی جائے گی، نماز جہری میں جہراً سری میں سراً۔ 

مسئلہ : ہر مباح کام بسم اللّٰہ سے شروع کرنا مستحب ہے ناجائز کام پر بسم اللّٰہ پڑھنا ممنوع ہے۔ 

سورۂ فاتحہ کے مضامین : 

اس سورت میں اللّٰہ تعالیٰ کی حمد و ثنا، ربوبیت، رحمت، مالکیت، استحقاقِ عبادت، توفیقِ خیر، بندوں کی ہدایت، توجہ الیٰ اللّٰہ، اختصاصِ عبادت، استعانت، طلبِ رُشد، آدابِ دعا، صالحین کے حال سے موافقت، گمراہوں سے اجتناب و نفرت، دنیا کی زندگانی کا خاتمہ، جزاء اور روزِ جزاء کا مُصرَّح و مُفصَّل بیان ہے اور جملہ مسائل کا اجمالاً۔ 

 (۱) سب خوبیاں اللہ کو جو مالک سارے  جہان والوں کا۔

(۲) بہت مہربان  رحمت والا۔

(۳) روز جزا کا مالک۔

 (۴) ہم تجھی کو پوجیں اور تجھی سے  مدد چاہیں۔

(۵) ہم کو سیدھا راستہ چلا۔

(۶) راستہ ان کا جن پر تو نے  احسان کیا۔

(۷) نہ ان کا جن پر غضب ہوا اور نہ بہکے  ہوؤں کا۔

۔۔۔۔۔۔۔۔۔۔
بِسْمِ اللّٰہ الرَّحْمٰنِ الرَّحِیْم
حمد : مسئلہ : ہر کام کی ابتداء میں تسمیہ کی طرح حمدِ الٰہی بجا لانا چاہیئے۔ 

مسئلہ : کبھی حمد واجب ہوتی ہے جیسے خطبۂ جمعہ میں، کبھی مستحب جیسے خطبۂ نکاح و دعا و ہر امرِ ذیشان میں اور ہر کھانے پینے کے بعد، کبھی سنّتِ مؤکّدہ جیسے چھینک آنے کے بعد۔ (طحطاوی) 

رَبُّ الْعَالَمِیْنَ میں تمام کائنات کے حادث، ممکن، محتاج ہونے اور اللّٰہ تعالیٰ کے واجب، قدیم، ازلی، ابدی، حی، قیوم، قادر، علیم ہونے کی طرف اشارہ ہے جن کو ربُّ العالمین مستلزم ہے۔ دو لفظوں میں علمِ الٰہیات کے اہم مباحث طے ہو گئے۔ 

مٰلِکِ یَوْمِ الدِّیْنِ :ملک کے ظہورِ تام کا بیان اور یہ دلیل ہے کہ اللہ تعالیٰ کے سوا کوئی مستحقِ عبادت نہیں کیونکہ سب اس کے مملوک ہیں اور مملوک مستحقِ عبادت نہیں ہو سکتا۔ اسی سے معلوم ہوا کہ دنیا دار العمل ہے اور اس کے لئے ایک آخر ہے۔ جہان کے سلسلہ کو ازلی و قدیم کہنا باطل ہے۔ اختتامِ دنیا کے بعد ایک جزاء کا دن ہے اس سے تناسخ باطل ہو گیا۔ 

 اِیَّاکَ نَعْبُدُ :  ذکر ذات و صفات کے بعد یہ فرمانا اشارہ کرتا ہے کہ اعتقاد عمل پر مقدّم ہے اور عبادت کی مقبولیت عقیدے کی صحت پر موقوف ہے۔
مسئلہ :  نَعْبُدُ  کے صیغۂ جمع سے ادا بجماعت بھی مستفاد ہوتی ہے اور یہ بھی کہ عوام کی عبادتیں محبوبوں اور مقبولوں کی عبادتوں کے ساتھ درجۂ قبول پاتی ہیں۔ 

مسئلہ : اس میں ردِّ شرک بھی ہے کہ اللہ تعالیٰ کے سوا عبادت کسی کے لئے نہیں ہو سکتی۔ 

وَ اِیَّاکَ نَسْتَعِیْنُ  میں یہ تعلیم فرمائی کہ استعانت خواہ بواسطہ ہو یا بے واسطہ ہر طرح اللہ تعالیٰ کے ساتھ خاص ہے، حقیقی مستعان وہی ہے باقی آلات و خدام و احباب وغیرہ سب عونِ الٰہی کے مَظہَر ہیں، بندے کو چاہئے کہ اس پر نظر رکھے اور ہر چیز میں دستِ قدرت کو کارکن دیکھے۔ اس سے یہ سمجھنا کہ اولیاء و انبیاء سے مدد چاہنا شرک ہے عقیدہ باطلہ ہے کیونکہ مقربانِ حق کی امداد امدادِ الٰہی ہے استعانت بالغیر نہیں، اگر اس آیت کے وہ معنی ہوتے جو وہابیہ نے سمجھے تو قرآنِ پاک میں  اَعِیْنُوْنِیْ بِقُوَّۃٍ  اور  اِسْتَعِیْنُوْا بِالصَّبْر وَ الصلوٰۃ کیوں وارد ہوتا اور احادیث میں اہلُ اللّٰہ سے استعانت کی تعلیم کیوں دی جاتی۔ 

 اِھْدِنَا الصِّراط الَمُستَقِیْمَ:  معرفتِ ذات و صفات کے بعد عبادت، اس کے بعد دعا تعلیم فرمائی اس سے یہ مسئلہ معلوم ہوا کہ بندے کو عبادت کے بعد مشغولِ دعا ہونا چاہئے۔ حدیث شریف میں بھی نماز کے بعد دعا کی تعلیم فرمائی گئی ہے۔ (الطبرانی فی الکبیر و البیہقی فی السنن)۔ صراطِ مستقیم سے مراد اسلام یا قرآن یا خُلقِ نبی کریم صلی اللّٰہ علیہ و آلہ و سلم یا حضور کے آل و اصحاب ہیں۔ اس سے ثابت ہوتا ہے کہ صراطِ مستقیم طریقِ اہلِ سنت ہے جو اہلِ بیت و اصحاب اور سنّت و قرآن و سوادِ اعظم سب کو مانتے ہیں۔ 

صِرَاطَ الَّذِیْنَ اَنْعَمْتَ عَلَیْھِمْ  جملہ اُولیٰ کی تفسیر ہے کہ صراطِ مستقیم سے طریقِ مسلمین مراد ہے، اس سے بہت سے مسائل حل ہوتے ہیں کہ جن امور پر بزرگانِ دین کا عمل رہا ہو وہ صراطِ مستقیم میں داخل ہے۔ 

 غَیْرِ الْمَغْضُوْبِ عَلَیْھِمْ وَ لَا الضَّآلِّیْنَ:  اس میں ہدایت ہے کہ مسئلہ طالبِ حق کو دشمنانِ خدا سے اجتناب اور ان کے راہ و رسم، وضع و اطوار سے پرہیز لازم ہے۔ ترمذی کی روایت ہے کہ  مَغْضُوْبِ عَلَیْہِمْ  سے یہود اور  ضَآلِّیْنَ  سے نصاریٰ مراد ہیں۔ 

مسئلہ : ضاد اور ظاء میں مبائنت ذاتی ہے، بعض صفات کا اشتراک انہیں متحد نہیں کر سکتا لہٰذا غیر المغظوب بظاء پڑھنا اگر بقصد ہو تو تحریفِ قرآن و کُفر ہے ورنہ ناجائز۔ 

مسئلہ : جو شخص ضاد کی جگہ ظا پڑھے اس کی امامت جائز نہیں۔ (محیطِ برہانی) 

آمِیْنَ:  اس کے معنی ہیں ایسا ہی کریا قبول فرما۔ 

مسئلہ : یہ کلمۂ قرآن نہیں۔ 

مسئلہ : سورۂ فاتحہ کے ختم پر آمین کہنا سنت ہے، نماز کے اندر بھی اور نماز کے باہر بھی۔

 مسئلہ : حضرت امامِ اعظم کا مذہب یہ ہے کہ نماز میں آمین اخفا ء کے ساتھ یعنی آہستہ کہی جائے، تمام احادیث پر نظر اور تنقید سے یہی نتیجہ نکلتا ہے کہ جَہر کی روایتوں میں صرف وائل کی روایت صحیح ہے اس میں  مَدَّ بِھَا  کا لفظ ہے جس کی دلالت جَہر پر قطعی نہیں جیسا جَہر کا احتمال ہے ویسا ہی بلکہ اس سے قوی مد ہمزہ کا احتمال ہے اس لئے یہ روایت جَہر کے لئے حُجّت نہیں ہو سکتی، دوسری روایتیں جن میں جَہر و رفع کے الفاظ ہیں ان کی اسناد میں کلام ہے علاوہ بریں وہ روایت بالمعنی ہیں اور فہمِ راوی حدیث نہیں لہذا آمین کا آہستہ ہی پڑھنا صحیح تر ہے۔
سورۂ بقرہ
سورہ بقرہ مدنی ہے  اس میں دو سو چھیاسی آیتیں اور چا لیس رکوع ہیں 

 (ف  ۱)  اللہ کے  نام سے  شروع جو بہت مہربان رحمت والا۔

۱
 یہ سورت مدنی ہے۔ حضرت ابنِ عباس رضی اللّٰہ تعالیٰ عنہما نے فرمایا مدینہ طیّبہ میں سب سے پہلے یہی سورت نازل ہوئی سوائے آیت  وَاتَّقُوْا یَوْماً تُرْجَعُوْنَ  کے کہ حجِ وَداع میں بمقام مکّہ مکرّمہ نازل ہوئی۔ (خازن) اس سورت میں دو سو چھیاسی آیتیں چالیس رکوع چھ ہزار ایک سو اکیس کلمے پچیس ہزار پانچ سو حرف ہیں۔ (خازن) پہلے قرآنِ پاک میں سورتوں کے نام نہ لکھے جاتے تھے، یہ طریقہ حجّاج نے نکالا۔ ابنِ عربی کا قول ہے کہ سورۂ بقر میں ہزار امر، ہزار نہی، ہزار حکم، ہزار خبریں ہیں، اس کے اخذ میں برکت، ترک میں حسرت ہے، اہلِ باطل جادو گر اس کی استطاعت نہیں رکھتے، جس گھر میں یہ سورت پڑھی جائے تین دن تک سرکش شیطان اس میں داخل نہیں ہوتا۔ مسلم شریف کی حدیث میں ہے کہ شیطان اس گھر سے بھاگتا ہے جس میں یہ سورت پڑھی جائے۔ (جمل) بیہقی و سعید بن منصور نے حضرت مغیرہ سے روایت کی کہ جو شخص سوتے وقت سورۂ بقر کی دس آیتیں پڑھے گا قرآن شریف کو نہ بھولے گا، وہ آیتیں یہ ہیں چار آیتیں اوّل کی اور آیت الکرسی اور دو اس کے بعد کی اور تین آخر سورت کی۔ 

مسئلہ : طبرانی و بیہقی نے حضرت ابنِ عمر رضی اللّٰہ تعالیٰ عنہما سے روایت کی کہ حضور علیہ الصلوٰۃ والسلام نے فرمایا میت کو دفن کر کے قبر کے سرہانے سورۂ بقر کے اول کی آیتیں اور پاؤں کی طرف آخر کی آیتیں پڑھو۔ 

شانِ نُزول : اللّٰہ تعالیٰ نے اپنے حبیب صلی اللّٰہ تعالیٰ علیہ و سلم سے ایک ایسی کتاب نازل فرمانے کا وعدہ فرمایا تھا جو نہ پانی سے دھو کر مٹائی جا سکے نہ پرانی ہو، جب قرآنِ پاک نازل ہوا تو فرمایا ذٰلِکَ الْکِتٰبُ  کہ وہ کتابِ موعود یہ ہے۔ ایک قول یہ ہے کہ اللّٰہ تعالیٰ نے بنی اسرائیل سے ایک کتاب نازل فرمانے اور بنی اسمٰعیل میں سے ایک رسول بھیجنے کا وعدہ فرمایا تھا، جب حضور نے مدینہ طیّبہ کو ہجرت فرمائی جہاں یہود بکثرت تھے تو الۤمّۤ ذٰلِکَ الْکِتٰبُ  نازل فرما کر اس وعدے کے پورے ہونے کی خبر دی۔ (خازن)۔
(۱) الم  (ف ۲ ) 

۲

الٓمّٓ سورتوں کے اول جو حروفِ مقطّعہ آتے ہیں ان کی نسبت قولِ راجح یہی ہے کہ وہ اَسرارِ الٰہی اور متشابہات سے ہیں، ان کی مراد اللّٰہ اور رسول جانیں ہم اس کے حق ہونے پر ایمان لاتے ہیں۔
 (۲) وہ بلند رتبہ کتاب (قرآن) کوئی شک کی جگہ نہیں،( ف ۳ ) اس میں ہدایت ہے  ڈر والوں کو (ف ۴)
۳

اس لئے کہ شک اس میں ہوتا ہے جس پر دلیل نہ ہو، قرآنِ پاک ایسی واضح اور قوی دلیلیں رکھتا ہے جو عاقلِ مُنْصِف کو اس کے کتابِ الٰہی اور حق ہونے کے یقین پر مجبور کرتی ہیں تو یہ کتاب کسی طرح قابلِ شک نہیں جس طرح اندھے کے انکار سے آفتاب کا وجود مشتبہ نہیں ہوتا ایسے ہی مُعانِدِ سیاہ دل کے شک و انکار سے یہ کتاب مشکوک نہیں ہو سکتی۔
۴

ھُدًی لِّلْمُتَّقِیْنَ اگرچہ قرآنِ کریم کی ہدایت ہر ناظر کے لئے عام ہے، مومن ہو یا  کافِر جیسا کہ دوسری آیت میں فرمایا  ھُدًی لِّلنَّا سِ لیکن چونکہ اِنتفاع اس سے اہلِ تقویٰ کو ہوتا ہے اس لئے  ھُدًی لِلّمُتَّقِیْنَ  ارشاد ہوا جیسے کہتے ہیں بارش سبزہ کے لئے ہے یعنی منتفع، اس سے سبزہ ہوتا ہے اگرچہ برستی کلر اور زمین بے گیاہ پر بھی ہے۔ تقویٰ کے کئی معنیٰ آتے ہیں، نفس کو خوف کی چیز سے بچانا اور عرفِ شرع میں ممنوعات چھوڑ کر نفس کو گناہ سے بچانا۔ حضرت ابنِ عباس رضی اللّٰہ تعالیٰ عنہما نے فرمایا متّقی وہ ہے جو شرک و کبائر و فواحش سے بچے۔ بعضوں نے کہا متّقی وہ ہے جو اپنے آپ کو دوسروں سے بہتر نہ سمجھے۔ بعض کا قول ہے تقویٰ حرام چیزوں کا ترک اور فرائض کا ادا کرنا ہے۔ بعض کے نزدیک معصیت پر اصرار اور طاعت پر غرور کا ترک تقویٰ ہے۔ بعض نے کہا تقویٰ یہ ہے کہ تیرا مولیٰ تجھے وہاں نہ پائے جہاں اس نے منع فرمایا۔ ایک قول یہ ہے کہ تقویٰ حضور علیہ الصلوٰۃ والسلام اور صحابہ رضی اللّٰہ تعالیٰ عنہم کی پیروی کا نام ہے۔ (خازن) یہ تمام معنی باہم مناسبت رکھتے ہیں اور مآل کے اعتبار سے ان میں کچھ مخالفت نہیں۔ تقویٰ کے مراتب بہت ہیں عوام کا تقویٰ ایمان لا کر کُفر سے بچنا، مُتوسّطین کا اوامر و نواہی کی اطاعت، خواص کا ہر ایسی چیز کو چھوڑنا جو اللّٰہ تعالیٰ سے غافل کرے۔ (جمل) حضرت مترجم قدس سرہ نے فرمایا تقویٰ سات قسم کا ہے۔ (۱) کُفر سے بچنا یہ بفضلہ تعالیٰ ہر مسلمان کو حاصل ہے (۲) بد مذہبی سے بچنا یہ ہر سنی کو نصیب ہے (۳) ہر کبیرہ سے بچنا (۴) صغائر سے بھی بچنا (۵) شبہات سے احتراز (۶) شہوات سے بچنا (۷) غیر کی طرف التفات سے بچنا یہ اخص الخواص کا منصب ہے اور قرآنِ عظیم ساتوں مرتبوں کا ہادی ہے۔
(۳) وہ جو بے  دیکھے  ایمان لائیں (ف ۵) اور نماز قائم رکھیں (ف ۶) اور ہماری دی ہوئی روزی میں سے  ہماری میں اٹھائیں - (ف ۷)

۵ 

اَلَّذِیْنَ یُؤْمِنُوْنَ بِالْغَیْبِ یہاں سے مُفْلِحُوْنَ  تک آیتیں مومنین با اخلاص کے حق میں ہیں جو ظاہراً و باطناً ایماندار ہیں۔ اس کے بعد دو آیتیں کھلے کافِروں کے حق میں ہیں جو ظاہراً و باطناً کافِر ہیں۔ اس کے بعد  وَ مِنَ النَّاسِ سے تیرہ آیتیں منافقین کے حق میں ہیں جو باطن میں کافِر ہیں اور اپنے آپ کو مسلمان ظاہر کرتے ہیں۔ (جمل) غیب مصدر یا اسمِ فاعِل کے معنی میں ہے، اس تقدیر پر غیب وہ ہے جو حواس و عقل سے بدیہی طور پر معلوم نہ ہو سکے، اس کی دو قسمیں ہیں، ایک وہ جس پر کوئی دلیل نہ ہو یہ علمِ غیب ذاتی ہے اور یہی مراد ہے آیہ  عِنْدَہ مَفَاتِحُ الْغَیْبِ لَا یَعْلَمُھَآ اِلَّا ھُوَ  میں اور ان تمام آیات میں جن میں علمِ غیب کی غیرِ خدا سے نفی کی گئی ہے، اس قِسم کا علمِ غیب یعنی ذاتی جس پر کوئی دلیل نہ ہو اللّٰہ تعالیٰ کے ساتھ خاص ہے، غیب کی دوسری قِسم وہ ہے جس پر دلیل ہو جیسے صانِعِ عالَم اور اس کی صفات اور نبوّات اور ان کے متعلقات احکام و شرائع و روزِ آخر اور اس کے احوال، بَعث، نشر، حساب، جزا وغیرہ کا علم جس پر دلیلیں قائم ہیں اور جو تعلیمِ الٰہی سے حاصل ہوتا ہے یہاں یہی مراد ہے، اس دوسرے قسم کے غیوب جو ایمان سے علاقہ رکھتے ہیں ان کا علم و یقین ہر مومن کو حاصل ہے اگر نہ ہو آدمی مومن نہ ہو سکے اور اللّٰہ تعالیٰ اپنے مقرب بندوں انبیاء و اولیاء پر جو غیوب کے دروازے کھولتا ہے وہ اسی قسم کا غیب ہے یا غیب معنی مصدری میں رکھا جائے اور غیب کا صلہ مومن بہ قرار دیا جائے یا باء کو متلبسین محذوف کے متعلق کر کے حال قرار دیا جائے، پہلی صورت میں آیت کے معنی یہ ہوں گے جو بے دیکھے ایمان لائیں جیسا حضرت مترجم قدس سرہ نے ترجمہ کیا ہے، دوسری صورت میں معنی یہ ہوں گے جو مؤمنین کے پسِ غیب ایمان لائیں یعنی ان کا ایمان منافقوں کی طرح مومنین کے دکھانے کے لئے نہ ہو بلکہ وہ مخلص ہوں، غائب حاضر ہر حال میں مؤمن رہیں۔ غیب کی تفسیر میں ایک قول یہ بھی ہے کہ غیب سے قلب یعنی دل مراد ہے، اس صورت میں معنی یہ ہوں گے کہ وہ دل سے ایمان لائیں۔ (جمل) ایمان جن چیزوں کی نسبت ہدایت و یقین سے معلوم ہے کہ یہ دینِ محمّدی سے ہیں، ان سب کو ماننے اور دل سے تصدیق اور زبان سے اقرار کرنے کا نام ایمان صحیح ہے، عمل ایمان میں داخل نہیں اسی لئے یُؤمِنُوْنَ بِالْغَیْبِ تر جمۂ کنز الایمان : (جو بے دیکھے ایمان لائیں ) کے بعد  یُقِیْمُوْنَ الصلوٰۃ تر جمۂ کنز الایمان : (نماز قائم رکھیں ) فرمایا۔
۶

نماز کے قائم رکھنے سے یہ مراد ہے کہ اس پر مداومت کرتے ہیں اور ٹھیک وقتوں پر پابندی کے ساتھ اس کے ارکان پورے پورے ادا کرتے اور فرائض، سُنَن، مستحبات کی حفاظت کرتے ہیں، کسی میں خلل نہیں آنے دیتے، مفسدات و مکروہات سے اس کو بچاتے ہیں اور اس کے حقوق اچھی طرح ادا کرتے ہیں۔ نماز کے حقوق دو طرح کے ہیں ایک ظاہری وہ تو یہی ہیں جو ذکر ہوئے، دوسرے باطنی وہ خشوع اور حضور یعنی دل کو فارغ کر کے ہمہ تن بارگاہِ حق میں متوجہ ہو جانا اور عرض و نیاز و مناجات میں محویت پانا۔
۷

راہِ خدا میں خرچ کرنے سے یا زکوٰۃ مراد ہے جیسا دوسری جگہ فرمایا  یُقِیْمُوْنَ الصلوٰۃوَ یُؤْتُوْنَ الزَّکوٰۃَ یا مطلق انفاق خواہ فرض و واجب ہو جیسے زکوٰۃ، نذر، اپنا اور اپنے اہل کا نفقہ وغیرہ، خواہ مستحب جیسے صدقاتِ نافلہ، اموات کا ایصالِ ثواب۔ 

مسئلہ : گیارھویں، فاتحہ، تیجہ، چالیسواں وغیرہ بھی اس میں داخل ہیں کہ وہ سب صدقاتِ نافلہ ہیں اور قرآنِ پاک و کلمہ شریف کا پڑھنا، نیکی کے ساتھ اور نیکی ملا کر اجر و ثواب بڑھاتا ہے۔ 

مسئلہ :  مِمَّا  میں مِنْ تبعیضیہ اس طرف اشارہ کرتا ہے کہ انفاق میں اسراف ممنوع ہے یعنی انفاق خواہ اپنے نفس پر ہو یا اپنے اہل پر یا کسی اور پر، اعتدال کے ساتھ ہو اسراف نہ ہونے پائے۔ 

 رَزَقْنَا ھُمْ  کی تقدیم اور رزق کو اپنی طرف نسبت فرما کر ظاہر فرمایا کہ مال تمہارا پیدا کیا ہوا نہیں، ہمارا عطا فرمایا ہوا ہے، اس کو اگر ہمارے حکم سے ہماری راہ میں خرچ نہ کرو تو تم نہایت ہی بخیل ہو اور یہ بُخل نہایت قبیح۔
(۴) اور وہ کہ ایمان لائیں اس پر جو اے  محبوب تمہاری طرف اترا  اور جو تم سے  پہلے  اترا(ف ۸) اور آخرت پر یقین رکھیں، (ف ۹)

۸

اس آیت میں اہلِ کتاب سے وہ مومنین مراد ہیں جو اپنی کتاب اور تمام پچھلی آسمانی کتابوں اور انبیاء علیہم السلام کی وحیوں پر بھی ایمان لائے اور قرآنِ پاک پر بھی اور  مَآ اُنْزِلَ اِلَیْکَ  سے تمام قرآنِ پاک اور پوری شریعت مراد ہے۔ (جمل) 

مسئلہ : جس طرح قرآنِ پاک پر ایمان لانا ہر مکلَّف پر فرض ہے اسی طرح کتبِ سابقہ پر ایمان لانا بھی ضروری ہے جو اللّٰہ تعالیٰ نے حضور علیہ الصلوٰۃوالسلام سے قبل انبیاء علیہم السلام پر نازل فرمائیں البتہ ان کے جو احکام ہماری شریعت میں منسوخ ہو گئے ان پر عمل درست نہیں مگر ایمان ضروری ہے مثلاً پچھلی شریعتوں میں بیتُ الْمقدس قبلہ تھا، اس پر ایمان لانا تو ہمارے لئے ضروری ہے مگر عمل یعنی نماز میں بیت المقدس کی طرف منہ کرنا جائز نہیں، منسوخ ہو چکا۔ 

مسئلہ : قرآنِ کریم سے پہلے جو کچھ اللّٰہ تعالیٰ کی طرف سے اس کے انبیاء پر نازل ہوا ان سب پر اجمالاً ایمان لانا فرضِ عین ہے اور قرآن شریف پر تفصیلاً فرض کفایہ ہے لہٰذا عوام پر اس کی تفصیلات کے علم کی تحصیل فرض نہیں جب کہ عُلَماء موجود ہوں جنہوں نے اس کی تحصیلِ علم میں پوری جہد صرف کی ہو۔
۹

یعنی دارِ آخرت اور جو کچھ اس میں ہے جزا و حساب وغیرہ سب پر ایسا یقین و اطمینان رکھتے ہیں کہ ذرا شک و شبہ نہیں، اس میں اہلِ کتاب وغیرہ کُفّار پر تعریض ہے جن کے اعتقاد آخرت کے متعلق فاسد ہیں۔
(۵) وہی لوگ اپنے  رب کی طرف سے  ہدایت پر ہیں اور وہی مراد کو پہنچنے  والے۔ 

 (۶) بیشک وہ جن کی قسمت میں کفر ہے   (ف ۱۰) ا نہیں برابر ہے، چاہے  تم انہیں ڈراؤ، یا نہ ڈراؤ، وہ ایمان لانے  کے  نہیں۔

۱۰

اولیاء کے بعد اعداء کا ذکر فرمانا حکمتِ ہدایت ہے کہ اس مقابلہ سے ہر ایک کو اپنے کردار کی حقیقت اور اس کے نتائج پر نظر ہو جائے۔ 

شانِ نُزول : یہ آیت ابوجہل، ابولہب وغیرہ کُفّار کے حق میں نازل ہوئی جو علمِ الٰہی میں ایمان سے محروم ہیں اسی لئے ان کے حق میں اللّٰہ تعالیٰ کی مخالفت سے ڈرانا، نہ ڈرانا دونوں برابر ہیں، انہیں نفع نہ ہو گا مگر حضور کی سعی بیکار نہیں کیونکہ منصبِ رسالتِ عامّہ کا فرض رہنمائی و اقامت حُجّت و تبلیغ علیٰ وجہِ الکمال ہے۔ 

مسئلہ : اگر قوم پندپذیر نہ ہو تب بھی ہادی کو ہدایت کا ثواب ملے گا۔ اس آیت میں حضور صلی اللّٰہ تعالیٰ علیہ و سلم کی تسکینِ خاطر ہے کہ کُفّار کے ایمان نہ لانے سے آپ مغموم نہ ہوں آپ کی سعی تبلیغِ کامل ہے اس کا اجر ملے گا، محروم تو یہ بدنصیب ہیں جنہوں نے آپ کی اطاعت نہ کی۔ کُفر کے معنیٰ اللّٰہ تعالیٰ کے وجود یا اس کی وحدانیت یا کسی نبی کی نبوّت یا ضروریاتِ دین سے کسی امر کا انکار یا کوئی ایسا فعل جو عِنْدَ الشَّرع انکار کی دلیل ہو کُفر ہے۔
(۷) اللہ نے  ان کے  دلوں پر اور کانوں پر مہر کر دی اور ان کی آنکھوں پر گھٹا ٹوپ ہے، (ف ۱۱) اور ان کے  لئے  بڑا عذاب، 

۱۱

خلاصہ : مطلب یہ ہے کہ کُفّار ضلالت و گمراہی میں ایسے ڈوبے ہوئے ہیں کہ حق کے دیکھنے، سننے، سمجھنے سے اس طرح محروم ہو گئے جیسے کسی کے دل اور کانوں پر مُہر لگی ہو اور آنکھوں پر پردہ پڑا ہو۔ 

مسئلہ : اس آیت سے معلوم ہوا کہ بندوں کے افعال بھی تحتِ قدرتِ الٰہی ہیں۔
(۸) اور کچھ لوگ کہتے  ہیں (ف ۱۲) کہ ہم اللہ اور پچھلے  دن پر ایمان لائے  اور وہ ایمان والے  نہیں، 

۲ا 

اس سے معلوم ہوا کہ ہدایت کی راہیں ان کے لئے اول ہی سے بند نہ تھیں کہ جائے عذر ہوتی بلکہ ان کے کُفر و عناد اور سرکشی و بے دینی اور مخالفتِ حق و عداوتِ انبیاء علیہم السلام کا یہ انجام ہے جیسے کوئی شخص طبیب کی مخالفت کرے اور زہرِ قاتل کھا لے اور اس کے لئے دوا سے اِنتفاع کی صورت نہ رہے تو خود ہی مستحقِ ملامت ہے۔
(۹) فریب دیا چاہتے  ہیں اللہ اور ایمان والوں کو (ف ۱۳) اور حقیقت میں فریب نہیں دیتے  مگر اپنی جانوں کو اور انہیں شعور نہیں۔ 

۱۳

شانِ نُزول : یہاں سے تیرہ آیتیں منافقین کی شان میں نازل ہوئیں جو باطن میں کافِر تھے اور اپنے آپ کو مسلمان ظاہر کرتے تھے، اللّٰہ تعالیٰ نے فرمایا  مَا ھُمْ بِمُؤْمِنِیْنَ  وہ ایمان والے نہیں یعنی کلمہ پڑھنا، اسلام کا مدعی ہونا، نماز روزہ ادا کرنا، مومن ہونے کے لئے کافی نہیں جب تک دل میں تصدیق نہ ہو۔ 

مسئلہ : اس سے معلوم ہوا کہ جتنے فرقے ایمان کا دعویٰ کرتے ہیں اور کُفر کا اعتقاد رکھتے ہیں سب کا یہی حکم ہے کہ کافِر خارج از اسلام ہیں، شرع میں ایسوں کو منافق کہتے ہیں، ان کا ضرر کھلے کافِروں سے زیادہ ہے۔  مِنَ النَّاسِ  فرمانے میں لطیف رَمْز یہ ہے کہ یہ گروہ بہتر صفات و انسانی کمالات سے ایسا عاری ہے کہ اس کا ذکر کسی وصف و خوبی کے ساتھ نہیں کیا جاتا، یوں کہا جاتا ہے کہ وہ بھی آدمی ہیں۔ 

مسئلہ : اس سے معلوم ہوا کہ کسی کو بشر کہنے میں اس کے فضائل و کمالات کے اِنکار کا پہلو نکلتا ہے اس لئے قرآنِ پاک میں جا بجا انبیاء کرام کے بشر کہنے والوں کو کافِر فرمایا گیا اور درحقیقت انبیاء کی شان میں ایسا لفظ ادب سے دور اور کُفّار کا دستور ہے۔ بعض مفسِّرین نے فرمایا  مِنَ النَّاسِ  سامعین کو تعجب دلانے کے لئے فرمایا گیا کہ ایسے فریبی مکار اور ایسے احمق بھی آدمیوں میں ہیں۔
  (۱۰) ان کے  دلوں میں بیماری ہے  (ف ۱۴) تو اللہ نے  ان کی بیماری اور بڑھائی اور ان کے  لئے  دردناک عذاب ہے،  بدلا  ان کے  جھوٹ کا -(ف ۱۵)  

۱۴

اللّٰہ تعالیٰ اس سے پاک ہے کہ اس کو کوئی دھوکا دے سکے، وہ اسرار و مخفیات کا جاننے والا ہے، مراد یہ ہے کہ منافق اپنے گمان میں خدا کو فریب دینا چاہتے ہیں یا یہ کہ خدا کو فریب دینا یہی ہے کہ رسول علیہ السلام کو دھوکا دینا چاہیں کیونکہ وہ اس کے خلیفہ ہیں اور اللّٰہ تعالیٰ نے اپنے حبیب کو اَسرار کا علم عطا فرمایا ہے، وہ ان منافقین کے چُھپے کُفر پر مطلع ہیں اور مسلمان ان کے اطلاع دینے سے باخبر تو ان بے دینوں کا فریب نہ خدا پر چلے، نہ رسول پر، نہ مؤمنین پر بلکہ درحقیقت وہ اپنی جانوں کو فریب دے رہے ہیں۔ 

مسئلہ : اس آیت سے معلوم ہوا کہ تقیہ بڑا عیب ہے جس مذہب کی بنا تقیہ پر ہو وہ باطل ہے، تقیہ والے کا حال قابلِ اعتماد نہیں ہوتا، توبہ ناقابلِ اطمینان ہوتی ہے اس لئے عُلَماء نے فرمایا لَاتُقْبَلُ تَوْبَۃُ الزِّنْدِیْقِ۔
۱۵

بد عقیدگی کو قلبی مرض فرمایا گیا اس سے معلوم ہوا کہ بد عقیدگی روحانی زندگی کے لئے تباہ کُن ہے

مسئلہ : اس آیت سے ثابت ہوا کہ جھوٹ حرام ہے اس پر عذابِ اَلیم مرتب ہوتا ہے۔
(۱۱) اور ان سے  کہا جائے  زمین میں فساد نہ کرو، (ف ۱۶) تو کہتے  ہیں ہم تو سنوارنے  والے  ہیں، 

۱۶

مسئلہ : کُفّار سے میل جول، ان کی خاطر دین میں مُداہنت اور اہلِ باطل کے ساتھ تَمَلّق و چاپلوسی اور ان کی خوشی کے لئے صُلحِ کُل بن جانا اور اظہارِ حق سے باز رہنا شانِ منافق اور حرام ہے، اسی کو منافقین کا فساد فرمایا گیا۔ آج کل بہت لوگوں نے یہ شیوہ کر لیا ہے کہ جس جلسہ میں گئے ویسے ہی ہو گئے، اسلام میں اس کی ممانعت ہے ظاہر و باطن کا یکساں نہ ہونا بڑا عیب ہے۔
(۱۲ ) سنتا ہے  وہی فسادی ہیں مگر انہیں شعور نہیں۔

 (۱۳) اور جب ان سے  کہا جائے  ایمان لاؤ  جیسے  اور لوگ ایمان لائے (ف ۱۷) تو کہیں کیا ہم احمقوں کی طرح ایمان لے  آئیں (ف ۱۸) سنتا ہے  وہی احمق ہیں مگر جانتے  نہیں - (ف ۱۹) 

۱۶

یہاں  اَلنَّاسُ  سے یا صحابہ کرام مراد ہیں یا مومنین کیونکہ خدا شناسی، فرمانبرداری و عاقبت اندیشی کی بدولت وہی انسان کہلانے کے مستحق ہیں۔ 

مسئلہ :  اٰمِنُوْا کَمَا اٰمَنَ  سے ثابت ہوا کہ صالحین کا اِتبّاع محمود و مطلوب ہے۔

 مسئلہ : یہ بھی ثابت ہوا کہ مذہبِ اہلِ سنّت حق ہے کیونکہ اس میں صالحین کا اِتّباع ہے۔ 

مسئلہ : باقی تمام فرقے صالحین سے مُنحَرِف ہیں لہذا گمراہ ہیں۔ 

مسئلہ : بعض عُلَماء نے اس آیت کو زندیق کی توبہ مقبول ہونے کی دلیل قرار دیا ہے۔ (بیضاوی) زندیق وہ ہے جو نبوّت کا مُقِرّ ہو، شعائرِ اسلام کا اظہار کرے اور باطن میں ایسے عقیدے رکھے جو بالاتفاق کُفر ہوں، یہ بھی منافقوں میں داخل ہے۔
۱۸

اس سے معلوم ہوا کہ صالحین کو بُرا کہنا اہلِ باطل کا قدیم طریقہ ہے، آج کل کے باطل فرقے بھی پچھلے بزرگوں کو بُرا کہتے ہیں، روافض خلفائے راشدین اور بہت صحابہ کو خوارج، حضرت علی مرتضیٰ رضی اللّٰہ تعالیٰ عنہ اور ان کے رُفقاء کو، غیر مقلِّد ائمۂ مجتہدین بالخصوص امامِ اعظم رحمۃ اللّٰہ تعالیٰ علیہ کو، وہابیہ بکثرت اولیاء و مقبولانِ بارگاہ کو، مرزائی انبیاءِ سابقین تک کو قرآنی (چکڑالی) صحابہ و محدثین کو، نیچری تمام اکابرِ دین کو برا کہتے اور زبانِ طعن دراز کرتے ہیں۔ اس آیت سے معلوم ہوا کہ یہ سب گمراہی میں ہیں، اس میں دیندار عالِموں کے لئے تسلّی ہے کہ وہ گمراہوں کی بد زبانیوں سے بہت رنجیدہ نہ ہوں سمجھ لیں کہ یہ اہلِ باطل کا قدیم دستور ہے۔ (مدارک)۔
۱۹

منافقین کی یہ بدزبانی مسلمانوں کے سامنے نہ تھی، ان سے تو وہ یہی کہتے تھے کہ ہم باخلاص مومن ہیں جیسا کہ اگلی آیت میں ہے  اِذَالَقُوا الَّذِیْنَ اٰمَنُوْا قَالُوْآ اٰمَنَّا  یہ تبرّا بازیاں اپنی خاص مجلسوں میں کرتے تھے، اللّٰہ تعالیٰ نے ان کا پردہ فاش کر دیا۔ (خازن) اسی طرح آج کل کے گمراہ فرقے مسلمانوں سے اپنے خیالاتِ فاسدہ کو چھپاتے ہیں مگر اللّٰہ تعالیٰ ان کی کتابوں اور تحریروں سے ان کے راز فاش کر دیتا ہے۔ اس آیت سے مسلمانوں کو خبردار کیا جاتا ہے کہ بے دینوں کی فریب کاریوں سے ہوشیار رہیں دھوکا نہ کھائیں۔
(۱۴) اور جب ایمان والوں سے  ملیں تو کہیں ہم ایمان لائے  اور جب اپنے  شیطانوں کے  پاس اکیلے  ہوں (ف ۲۰) تو کہیں ہم تمہارے  ساتھ ہیں، ہم تو یونہی ہنسی کرتے  ہیں - (ف ۲۱) 

۲۰

یہاں شیاطین سے کُفّار کے وہ سردار مراد ہیں جو اغواء میں مصروف رہتے ہیں۔ (خازن و بیضاوی) یہ منافق جب ان سے ملتے ہیں تو کہتے ہیں ہم تمہارے ساتھ ہیں اور مسلمانوں سے ملنا مَحض براہِ فریب و استہزاء اس لئے ہے کہ ان کے راز معلوم ہوں اور ان میں فساد انگیزی کے مواقع ملیں۔ (خازن)۔
۲۱

یعنی اظہارِ ایمان تمسخُر کے طور پر کیا یہ اسلام کا انکار ہوا۔
مسئلہ : انبیاء علیہم السلام اور دین کے ساتھ استہزاء و تمسخُر کُفر ہے۔ شانِ نُزول : یہ آیت عبداللّٰہ بن اُبَیْ وغیرہ منافقین کے حق میں نازل ہوئی ایک روز انہوں نے صحابۂ کرام کی ایک جماعت کو آتے دیکھا تو اِبْنِ اُبَی نے اپنے یاروں سے کہا دیکھو تو میں انہیں کیسا بناتا ہوں جب وہ حضرات قریب پہنچے تو اِبْنِ اُبَی نے پہلے حضرت صدیقِ اکبر رضی اللّٰہ تعالیٰ عنہ کا دستِ مبارک اپنے ہاتھ میں لے کر آپ کی تعریف کی پھر اسی طرح حضرت عمر اور حضرت علی کی تعریف کی (رضی اللّٰہ تعالیٰ عنہم) حضرت علی مرتضیٰ رضی اللّٰہ تعالیٰ عنہ نے فرمایا اے اِبْنِ اُبَی خدا سے ڈر، نفاق سے باز آ کیونکہ منافقین بدترین خَلق ہیں، اس پر وہ کہنے لگا کہ یہ باتیں نفاق سے نہیں کی گئیں بخدا ہم آپ کی طرح مومنِ صادق ہیں، جب یہ حضرات تشریف لے گئے تو آپ اپنے یاروں میں اپنی چالبازی پر فخر کرنے لگا، اس پر یہ آیت نازل ہوئی کہ منافقین مؤمنین سے ملتے وقت اظہارِ ایمان و اخلاص کرتے ہیں اور ان سے علیحدہ ہو کر اپنی خاص مجلسوں میں ان کی ہنسی اڑاتے اور استہزاء کرتے ہیں۔ (اخرجہ الثعلبی و الواحدی و ضعفہ ابن حجر و السیوطی فی لباب النقول) 

مسئلہ : اس سے معلوم ہوا کہ صحابہ کرام و پیشوایانِ دین کا تمسخُر اُڑانا کُفر ہے۔
(۱۵) اللہ ان سے  استہزاء فرماتا ہے  (ف ۲۲) ( جیسا کہ اس کی شان کے  لائق ہے ) اور انہیں ڈھیل دیتا ہے  کہ اپنی سرکشی میں بھٹکتے  رہیں۔ 

۲۲

اللّٰہ تعالیٰ استہزاء اور تمام نقائص و عیوب سے منزّہ و پاک ہے۔ یہاں جزاءِ استہزاء کو استہزاء فر مایا گیا تاکہ خوب دلنشین ہو جائے کہ یہ سزا اس ناکردنی فعل کی ہے، ایسے موقع پر جزاء کو اسی فعل سے تعبیر کرنا آئینِ فصاحت ہے جیسے جَزَاءُ سَیِّئَۃ سَیِّئَۃ میں کمالِ حُسنِ بیان یہ ہے کہ اس جملہ کو جملۂ سابقہ پر معطوف نہ فرمایا کیونکہ وہاں استہزاء حقیقی معنی میں تھا۔
(۱۶) یہ لوگ جنہوں نے  ہدایت کے  بدلے  گمراہی خریدی (ف ۲۳) تو ان کا سودا کچھ نفع نہ لایا اور وہ  سودے  کی راہ  جانتے  ہی نہ تھے  -(ف ۲۴) 

۲۳

ہدایت کے بدلے گمراہی خریدنا یعنی بجائے ایمان کے کُفر اختیار کرنا نہایت خسارہ اور ٹَوٹے کی بات ہے شانِ نُزول : یہ آیت یا ان لوگوں کے حق میں نازل ہوئی جو ایمان لانے کے بعد کافِر ہو گئے یا یہود کے حق میں جو پہلے سے تو حضور صلی اللّٰہ علیہ و آلہ و سلم پر ایمان رکھتے تھے مگر جب حضور کی تشریف آوری ہوئی تو منکِر ہو گئے یا تمام کُفّار کے حق میں کہ اللّٰہ تعالیٰ نے انہیں فِطرتِ سلیمہ عطا فرمائی، حق کے دلائل واضح کئے، ہدایت کی راہیں کھولیں لیکن انہوں نے عقل و انصاف سے کام نہ لیا اور گمراہی اختیار کی۔

 مسئلہ : اس آیت سے بیع تعاطی کا جواز ثابت ہوا یعنی خرید و فروخت کے الفاظ کہے بغیر مَحض رضا مندی سے ایک چیز کے بدلے دوسری چیز لینا جائز ہے۔
۲۴

کیونکہ اگر تجارت کا طریقہ جانتے تو اصل پونجی (ہدایت) نہ کھو بیٹھتے۔
(۱۷) ان کی کہاوت اس طرح ہے  جس نے  آگ روشن کی۔ تو جب اس سے  آس پاس سب جگمگا اٹھا اللہ ان کا نور لے  گیا اور انہیں اندھیریوں میں چھوڑ دیا کہ کچھ نہیں سوجھتا -(ف ۲۵)

۲۵

 یہ ان کی مثال ہے جنہیں اللّٰہ تعالیٰ نے کچھ ہدایت دی یا اس پر قدرت بخشی پھر انہوں نے اس کو ضائع کر دیا اور ابدی دولت کو حاصل نہ کیا ان کا مال حسرت و افسوس اور حیرت و خوف ہے۔ اس میں وہ منافق بھی داخل ہیں جنہوں نے اظہارِ ایمان کیا اور دل میں کُفر رکھ کر اقرار کی روشنی کو ضائع کر دیا اور وہ بھی جو مؤمن ہونے کے بعد مرتد ہو گئے اور وہ بھی جنہیں فِطرتِ سلیمہ عطا ہوئی اور دلائل کی روشنی نے حق کو واضح کیا مگر انہوں نے اس سے فائدہ نہ اٹھایا اور گمراہی اختیار کی اور جب حق سننے، ماننے، کہنے، راہِ حق دیکھنے سے محروم ہوئے تو کان، زبان، آنکھ سب بے کار ہیں۔
(۱۸) بہرے، گونگے،اندھے  تو وہ پھر آ نے  والے  نہیں، 

 (۱۹) یا  جیسے  آسمان سے  اترتا پانی کہ ان میں اندھیریاں ہیں اور گرج اور چمک (ف  ۲۶) اپنے  کانوں میں انگلیاں ٹھونس رہے  ہیں، کڑک کے  سبب، موت کے  ڈر سے  (ف  ۲۷) اور اللہ کافروں کو، گھیرے  ہوئے  ہے  -(ف ۲۸)

۲۶

ہدایت کے بدلے گمراہی خریدنے والوں کی یہ دوسری تمثیل ہے کہ جیسے بارش زمین کی حیات کا سبب ہوتی ہے اور اس کے ساتھ خوفناک تاریکیاں اور مُہِیب گرج اور چمک ہوتی ہے اسی طرح قرآن و اسلام قلوب کی حیات کا سبب ہیں اور ذکرِ کُفر و شرک و نفاق ظلمت کے مشابہ جیسے تاریکی رَہْرَو کو منزل تک پہنچنے سے مانع ہوتی ہے ایسے ہی کُفر و نفاق راہ یابی سے مانع ہیں اور وعیدات گرج کے اور حُجَجِ بیِّنہ چمک کے مشابہ ہیں۔ شانِ نُزول : منافقوں میں سے دو آدمی حضور صلی اللّٰہ تعالیٰ علیہ و آلہ و سلم کے پاس سے مشرکین کی طرف بھاگے، راہ میں یہی بارش آئی جس کا آیت میں ذکر ہے اس میں شدت کی گرج کڑک اور چمک تھی، جب گرج ہوتی تو کانوں میں انگلیاں ٹھونس لیتے کہ کہیں یہ کانوں کو پھاڑ کر مار نہ ڈالے، جب چمک ہوتی چلنے لگتے، جب اندھیری ہوتی اندھے رہ جاتے، آپس میں کہنے لگے خدا خیر سے صبح کرے تو حضور کی خدمت میں حاضر ہو کر اپنے ہاتھ حضور صلی اللّٰہ علیہ و آلہ و سلم کے دستِ اقدس میں دیں چنانچہ انہوں نے ایسا ہی کیا اور اسلام پر ثابت قدم رہے۔ ان کے حال کو اللّٰہ تعالیٰ نے منافقین کے لئے مثل (کہاوت) بنایا جو مجلس شریف میں حاضر ہوتے تو کانوں میں انگلیاں ٹھونس لیتے کہ کہیں حضور کا کلام ان میں اثر نہ کر جائے جس سے مر ہی جائیں اور جب ان کے مال و اولاد زیادہ ہوتے اور فتوح و غنیمت ملتی تو بجلی کی چمک والوں کی طرح چلتے اور کہتے کہ اب تو دینِ محمّدی سچا ہے اور جب مال و اولاد ہلاک ہوتے اور کوئی بلا آتی تو بارش کی اندھیریوں میں ٹھٹک رہنے والوں کی طرح کہتے کہ یہ مصیبتیں اسی دین کی وجہ سے ہیں اور اسلام سے پلٹ جاتے۔ (لباب النقول للسیوطی)۔
۲۷

جیسے اندھیری رات میں کالی گھٹا چھائی ہو اور بجلی کی گرج و چمک جنگل میں مسافر کو حیران کرتی ہو اور وہ کڑک کی وحشت ناک آواز سے باندیشۂ ہلاکت کانوں میں انگلیاں ٹھونستا ہو، ایسے ہی کُفّار قرآنِ پاک کے سننے سے کان بند کرتے ہیں اور انہیں یہ اندیشہ ہوتا ہے کہ کہیں اس کے دلنشین مضامین اسلام و ایمان کی طرف مائل کر کے باپ دادا کا کُفری دین ترک نہ کرا دیں جو ان کے نزدیک موت کے برابر ہے۔
۲۸

لہذا یہ گریز انہیں کچھ فائدہ نہیں دے سکتی کیونکہ وہ کانوں میں انگلیاں ٹھونس کر قہرِ الٰہی سے خلاص نہیں پا سکتے۔
(۲۰) بجلی یوں معلوم ہوتی ہے  کہ ان کی نگاہیں اچک لے  جائے  گی (ف ۲۹) جب کچھ چمک ہوئی اس میں چلنے  لگے (ف  ۳۰) اور جب اندھیرا ہوا کھڑے  رہ گئے   اور اللہ چاہتا تو ان کے  کان اور آنکھیں لے  جاتا (ف ۳۱) بیشک اللہ سب کچھ کر سکتا ہے  -(ف ۳۲)

۲۹

ایسے بجلی کی چمک، معلوم ہوتا ہے کہ بینائی کو زائل کر دے گی ایسے ہی دلائلِ باہرہ کے انوار ان کی بصر و بصیرت کو خیرہ کرتے ہیں۔
۳۰

جس طرح اندھیری رات اور ابر و بارش کی تاریکیوں میں مسافر مُتحیَّر ہوتا ہے، جب بجلی چمکتی ہے تو کچھ چل لیتا ہے جب اندھیرا ہوتا ہے تو کھڑا رہ جاتا ہے اسی طرح اسلام کے غلبہ اور معجزات کی روشنی اور آرام کے وقت منافق اسلام کی طرف راغب ہوتے ہیں اور جب کوئی مشقت پیش آتی ہے تو کُفر کی تاریکی میں کھڑے رہ جاتے ہیں اور اسلام سے ہٹنے لگتے ہیں، اسی مضمون کو دوسری آیت میں اس طرح ارشاد فرمایا  اِذَا دُعُوْآ اِلیَ اللّٰہِ وَ رَسُوْلِہٖ لِیَحْکُمَ بَیْنَھُمْ اِذَا فَرِیْقٌ مِّنْھُمْ مُّعْرِضُوْنَ وَ اِنْ یَّکُنْ لَّھُمُ الْحَقُّ یَاْتُوْا اِلَیْہِ مُذْعِنِیْنَ۔ (خازن صاوی وغیرہ)۔
۳۱

یعنی اگرچہ منافقین کا طرزِ عمل اس کا مقتضی تھا مگر اللّٰہ تعالیٰ نے ان کے سمع و بصر کو باطل نہ کیا۔ 

مسئلہ : اس سے معلوم ہوا کہ اسباب کی تاثیر مشیت الٰہیہ کے ساتھ مشروط ہے بغیر مشیت تنہا اسباب کچھ نہیں کر سکتے۔ 

مسئلہ : یہ بھی معلوم ہوا کہ مشیت اسباب کی محتاج نہیں، وہ بے سبب جو چاہے کر سکتا ہے۔
۳۲

شئی اسی کو کہتے ہیں جسے اللّٰہ چاہے اور جو تحتِ مشیت آ سکے، تمام ممکنات شئی میں داخل ہیں اس لئے وہ تحتِ قدرت ہیں اور جو ممکن نہیں واجب یا ممتنع ہے اس سے قدرت و ارادہ متعلق نہیں ہوتا جیسے اللّٰہ تعالیٰ کی ذات و صفات واجب ہیں اس لئے مقدور نہیں۔ 

مسئلہ : باری تعالیٰ کے لئے جھوٹ اور تمام عیوب محال ہیں اسی لئے قدرت کو ان سے کچھ واسطہ نہیں۔
(۲۱) اے  لوگو! (ف ۳۳) اپنے  رب کو پوجو جس نے  تمہیں اور تم سے  اگلوں کو پیدا کیا، یہ امید کرتے  ہوئے، کہ تمہیں پرہیز  گاری ملے  -(ف ۳۴) 

۳۳

اوّل سورہ میں کچھ بتایا گیا کہ یہ کتاب متَّقین کی ہدایت کے لئے نازل ہوئی پھر متَّقین کے اوصاف کا ذکر فرمایا، اس کے بعد اس سے منحرف ہونے والے فرقوں کا اور ان کے حوال کا ذکر فرمایا کہ سعادت مند انسان ہدایت و تقویٰ کی طرف راغب ہو اور نافرمانی و بغاوت سے بچے، اب طریقِ تحصیلِ تقویٰ تعلیم فرمایا جاتا ہے۔  یٰاَ یُّھَا النَّاسُ کا خِطاب اکثر اہلِ مکّہ کو اور  یٰاَ یُّھَا الَّذِیْنَ اٰمَنُوْا  کا اہلِ مدینہ کو ہوتا ہے مگر یہاں یہ خِطاب مومن کافِر سب کو عام ہے، اس میں اشارہ ہے کہ انسانی شرافت اسی میں ہے کہ آدمی تقویٰ حاصل کرے اور مصروفِ عبادت رہے۔ عبادت و ہ غایت تعظیم ہے جو بندہ اپنی عبدیت اور معبود کی اُلُوہیت کے اعتقاد و اعتراف کے ساتھ بجا لائے۔ یہاں عبادت عام ہے اپنے تمام انواع و اقسام و اصول و فروع کو شامل ہے۔ 

مسئلہ : کُفّار عبادت کے مامور ہیں جس طرح بے وضو ہونا نماز کے فرض ہونے کا مانع نہیں اسی طرح کافِر ہونا وجوبِ عبادت کو منع نہیں کرتا اور جیسے بے وضو شخص پر نماز کی فرضیت رفعِ حدث لازم کرتی ہے ایسے ہی کافِر پر کہ وجوبِ عبادت سے ترکِ کُفر لازم آتا ہے۔
۳۴

اس سے معلوم ہوا کہ عبادت کا فائدہ عابد ہی کو ملتا ہے، اللّٰہ تعالیٰ اس سے پاک ہے کہ اس کو عبادت یا اور کسی چیز سے نفع حاصل ہو۔
(۲۲) جس نے  تمہارے  لئے  زمین کو بچھونا اور آسمان کو عمارت بنایا اور آسمان سے  پانی اتارا (ف ۳۵) تو اس سے  کچھ پھل نکالے  تمہارے  کھانے  کو۔ تو اللہ کے  لئے  جان بوجھ کر برابر والے  نہ ٹھہراؤ (ف ۳۶) 

۳۵

پہلی آیت میں نعمتِ ایجاد کا بیان فرمایا کہ تمہیں اور تمہارے آباء کو معدوم سے موجود کیا اور دوسری آیت میں اسبابِ معیشت و آسائش و آب و غذا کا بیان فرما کر ظاہر کر دیا کہ وہی ولیِ نعمت ہے تو غیر کی پرستش مَحض باطل ہے۔
۳۶

توحیدِ الٰہی کے بعد حضور سیدِ انبیاء صلی اللّٰہ تعالیٰ علیہ و آلہ و سلم کی نبوّت اور قرآنِ کریم کے کتابِ الٰہی و مُعجز ہونے کی وہ قاہر دلیل بیان فرمائی جاتی ہے جو طالبِ صادق کو اطمینان بخشے اور منکِروں کو عاجز کر دے۔
(۲۳)  اور اگر تمہیں کچھ شک ہو اس میں جو ہم نے  اپنے  (اس خاص) بندے  (ف ۳۷) پر اتارا تو اس جیسی ایک سورت تو لے  آؤ (ف  ۳۸) اور اللہ کے  سوا، اپنے  سب حمایتیوں کو بلا لو، اگر تم سچے  ہو۔

۳۷

بندۂ خاص سے حضور پر نور سیدِ عالم صلی اللّٰہ تعالیٰ علیہ و آلہ و سلم مراد ہیں۔
۳۸

یعنی ایسی سورت بنا کر لاؤ جو فصاحت و بلاغت اور حسنِ نظم و ترتیب اور غیب کی خبریں دینے میں قرآنِ پاک کی مثل ہو۔
  (۲۴) پھر اگر نہ لا سکو اور ہم فرمائے  دیتے  ہیں کہ ہر گز نہ لا سکو گے  تو ڈرو اس آگ سے، جس کا ایندھن آدمی اور پتھر ہیں (ف  ۳۹) تیار رکھی ہے  کافروں کے  لئے  -(ف ۴۰) 

۳۹

پتّھر سے وہ بُت مراد ہیں جنہیں کُفّار پُوجتے ہیں اور ان کی مَحبت میں قرآنِ پاک اور رسولِ کریم صلی اللّٰہ تعالیٰ علیہ و آلہ و سلم کا عناداً انکار کرتے ہیں۔
۴۰

مسئلہ : اس سے معلوم ہوا کہ دوزخ پیدا ہو چکی ہے۔ 

مسئلہ : یہ بھی اشارہ ہے کہ مومنین کے لئے بکرمہٖ تعالیٰ خلودِ نار یعنی ہمیشہ جہنّم میں رہنا نہیں۔
(۲۵) اور خوشخبری دے، انہیں جو ایمان لائے  اور اچھے  کام کئے، کہ ان کے  لئے  باغ ہیں، جن کے  نیچے  نہریں رواں (ف ۴۱) جب انہیں ان باغوں سے  کوئی پھل کھانے  کو دیا جائے  گا، (صورت دیکھ کر) کہیں گے، یہ تو وہی رزق ہے  جو ہمیں پہلے  ملا تھا (ف ۴۲) اور وہ (صورت میں) ملتا جلتا انہیں دیا گیا اور ان کے  لئے  ان باغوں میں ستھری بیبیاں ہیں (ف ۴۳) اور وہ ان میں ہمیشہ رہیں گے  -(ف ۴۴)

۴۱

سنّتِ الٰہی ہے کہ کتاب میں ترہیب کے ساتھ ترغیب ذکر فرماتا ہے اسی لئے کُفّار اور ان کے اعمال و عذاب کے ذکر کے بعد مومنین اور ان کے اعمال کا ذکر فرمایا اور انہیں جنّت کی بشارت دی۔ صالحات یعنی نیکیاں وہ عمل ہیں جو شرعاً اچھے ہوں ان میں فرائض و نوافل سب داخل ہیں۔ (جلالین) 

مسئلہ : عملِ صالح کا ایمان پر عطف دلیل ہے اس کی کہ عمل جزوِ ایمان نہیں۔
مسئلہ : یہ بشارت مومنینِ صالحین کے لئے بلا قید ہے اور گنہگاروں کو جو بشارت دی گئی ہے وہ مقیّد بمشیتِ الٰہی ہے کہ چاہے از راہِ کرم معاف فرمائے چاہے گناہوں کی سزا دے کر جنّت عطا کرے۔ (مدارک)
۴۲

جنّت کے پھل باہم مشابہ ہوں گے اور ذائقے ان کے جُدا جُدا اس لئے جنّتی کہیں گے کہ یہی پھل تو ہمیں پہلے مل چکا ہے مگر کھانے سے نئی لذت پائیں گے تو ان کا لطف بہت زیادہ ہو جائے گا۔
۴۳

جنّتی بیبیاں خواہ حوریں ہوں یا اور، سب زنانے عوارض اور تمام نا پاکیوں اور گندگیوں سے مبرا ہوں گی، نہ جسم پر میل ہو گا نہ بول و براز، اس کے ساتھ ہی وہ بد مزاجی و بد خُلقی سے بھی پاک ہوں گی۔ (مدارک و خازن)
۴۴

یعنی اہلِ جنّت نہ کبھی فنا ہوں گے نہ جنّت سے نکالے جائیں گے۔ 

مسئلہ : اس سے معلوم ہوا کہ جنّت و اہلِ جنّت کے لئے فنا نہیں۔
(۲۶) بیشک اللہ اس سے  حیا نہیں فرماتا کہ مثال سمجھانے  کو کیسی ہی چیز کا ذکر فرمائے  مچھر ہو یا اس سے  بڑھ کر (ف ۴۵) تو وہ جو ایمان لائے، وہ تو جانتے  ہیں کہ یہ ان کے  رب کی طرف سے  حق ہے  (ف ۴۶) رہے  کافر، وہ کہتے  ہیں ایسی کہاوت میں اللہ کا کیا مقصُود  ہے، اللہ بہتیروں کو اس سے  گمراہ کرتا ہے  (ف ۴۷) اور بہتیروں کو ہدایت فرماتا ہے  اور اس سے  انہیں گمراہ کرتا ہے  جو بے  حکم ہیں -(ف  ۴۸)

۴۵

شانِ نُزول : جب اللّٰہ تعالیٰ نے آیہ  مَثَلُھُمْ کَمَثَلِ الَّذِی اسْتَوْقَدَ  اور آیہ  اَوْکَصَیِّبٍ  میں منافقوں کی دو مثالیں بیان فرمائیں تو منافقوں نے یہ اعتراض کیا کہ اللّٰہ تعالیٰ اس سے بالاتر ہے کہ ایسی مثالیں بیان فرمائے۔ اس کے رد میں یہ آیت نازل ہوئی۔
۴۶

چونکہ مثالوں کا بیان مقتضائے حکمت اور مضمون کو دل نشین کرنے والا ہوتا ہے اور فُصَحائے عرب کا دستور ہے اس لئے اس پر اعتراض غلط و بیجا ہے اور بیانِ امثلہ حق ہے۔
۴۷

یُضِلُّ بِہٖ  کُفّار کے اس مقولہ کا جواب ہے کہ اللّٰہ تعالیٰ کا اس مثل سے کیا مقصود ہے اور  اَمَّا الَّذِیْنَ اٰمَنُوْ  اور  اَمَّا الَّذِیْنَ کَفَرُوْا  جو دو جملے اوپر ارشاد ہوئے ان کی تفسیر ہے کہ اس مثل سے بہتوں کو گمراہ کرتا ہے جن کی عقلوں پر جَہل نے غلبہ کیا ہے اور جن کی عادت مکابرہ و عناد ہے اور جو امرِ حق اور کھلی حکمت کے انکار و مخالفت کے خوگر ہیں اور باوجود یکہ یہ مثل نہایت ہی برمَحل ہے پھر بھی انکار کرتے ہیں اور اس سے اللّٰہ تعالیٰ بہتوں کو ہدایت فرماتا ہے جو غور و تحقیق کے عادی ہیں اور انصاف کے خلاف بات نہیں کہتے وہ جانتے ہیں کہ حکمت یہی ہے کہ عظیمُ  المرتبہ چیز کی تمثیل کسی قدر والی چیز سے اور حقیر چیز کی ادنیٰ شے سے دی جائے جیسا کہ اوپر کی آیت میں حق کی نور سے اور باطل کی ظلمت سے تمثیل دی گئی۔
۴۸

شرع میں فاسق اس نافرمان کو کہتے ہیں جو کبیرہ کا مرتکب ہو۔ فسق کے تین درجے ہیں ایک تغابی وہ یہ کہ آدمی اتفاقیہ کسی کبیرہ کا مرتکب ہو اور اس کو برا ہی جانتا رہا، دوسرا انہماک کہ کبیرہ کا عادی ہو گیا اور اس سے بچنے کی پروا نہ رہی، تیسرا حجود کہ حرام کو اچھا جان کر ارتکاب کرے اس درجہ والا ایمان سے محروم ہو جاتا ہے۔ پہلے دو درجوں میں جب تک اکبر کبائر (شرک و کفر) کا ارتکاب نہ کرے اس پر مومن کا اطلاق ہوتا ہے۔ یہاں فاسقین سے وہی نافرمان مراد ہیں جو ایمان سے خارج ہو گئے قرآن کریم میں کفار پر بھی فاسق کا اطلاق ہوا ہے  اِنَّ الْمُنَافِقِیْنَ ھُمُ الْفَاسِقُوْنَ  بعض مفسرین نے یہاں فاسق سے کافر مراد لئے بعض نے منافق بعض نے یہود۔
(۲۷) وہ جو اللہ کے  عہد کو توڑ دیتے  ہیں (ف ۴۹) پکا ہونے  کے  بعد، اور کاٹتے  ہیں اس چیز کو جس کے  جوڑنے  کا خدا نے  حکم دیا ہے  اور  زمین میں فساد پھیلاتے   ہیں (ف ۵۰) وہی نقصان میں ہیں۔

(۲۸) بھلا تم کیونکر خدا کے  منکر ہو گے، حالانکہ تم مردہ تھے  اس نے  تمہیں جِلایا پھر تمہیں مارے  گا پھر تمہیں جِلائے  گا پھر اسی کی طرف پلٹ کر جاؤ گے  -(ف ۵۰-الف)   

۴۹

اس سے وہ عہد مراد ہے جو اللّٰہ تعالیٰ نے کتب سابقہ میں حضور سید عالم صلی اللّٰہ علیہ و سلم پر ایمان لانے کی نسبت فرمایا ایک قول یہ ہے کہ عہد تین ہیں۔ پہلا عہد وہ جو اللّٰہ تعالیٰ نے تمام اولاد آدم سے لیا کہ اس کی ربوبیت کا اقرار کریں اس کا بیان اس آیت میں ہے  وَاِذْ اَخَذَرَبُّکَ مِنْم بَنِیْ اٰدَمَ الایۃ  دوسرا عہد انبیاء کے ساتھ مخصوص ہے کہ رسالت کی تبلیغ فرمائیں اور دین کی اقامت کریں اس کا بیان آیہ  وَاِذْ اَخَذَ مِنَ النَّبِیٖنَ مِیْثَاقَھُم  میں ہے۔ تیسرا عہد علماء کے ساتھ خاص ہے کہ حق کو نہ چھپائیں اس کا بیان  وَاِذاَخَذَ اللّٰہ ُ مِیْثَاقَ الَّذِیْنَ اُوْتُوا الْکِتابَ  میں ہے۔
۵۰

رشتہ و قرابت کے تعلقات مسلمانوں کی دوستی و محبت تمام انبیاء کا ماننا کتبِ الٰہی کی تصدیق حق پر جمع ہونا یہ وہ چیزیں ہیں جن کے ملانے کا حکم فرمایا گیا ان میں قطع کرنا بعض کو بعض سے ناحق جدا کرنا تفرقوں کی بنا ڈالنا ممنوع فرمایا گیا۔ 

(الف) دلائل توحید و نبوت اور جزائے کفر و ایمان کے بعد اللّٰہ تعالیٰ نے اپنی عام و خاص نعمتوں کا اور آثار قدرت و عجائب و حکمت کا ذکر فرمایا اور قباحت کفر دلنشین کرنے کے لئے کفار کو خطاب فرمایا کہ تم کس طرح خدا کے منکر ہوتے ہو باوجود یہ کہ تمہارا اپنا حال اس پر ایمان لانے کا مقتضی ہے کہ تم مردہ تھے مردہ سے جسم بے جان مراد ہے ہمارے عرف میں بھی بولتے ہیں زمین مردہ ہو گئی عربی میں بھی موت اس معنی میں آئی خود قرآن پاک میں ارشاد ہوا  یُحْیِی الْاَرْضَ بَعْدَ مَوْتِھَا  تو مطلب یہ ہے کہ تم بیجان جسم تھے عنصر کی صورت میں پھر غذا کی شکل میں پھر اخلاط کی شان میں پھر نطفہ کی حالت میں اس نے تم کو جان دی زندہ فرمایا پھر عمر کی معیار پوری ہونے پر تمہیں موت دے گا پھر تمہیں زندہ کرے گا اس سے یا قبر کی زندگی مراد ہے جو سوال کے لئے ہو گی یا حشر کی پھر تم حساب و جزا کے لئے اس کی طرف لوٹائے جاؤ گے اپنے اس حال کو جان کر تمہارا کفر کرنا نہایت عجیب ہے، ایک قول مفسرین کا یہ بھی ہے کہ  کَیْفَ تَکْفُرُوْنَ  کا خطاب مؤمنین سے ہے اور مطلب یہ ہے کہ تم کس طرح کافر ہو سکتے ہو در آنحالیکہ تم جہل کی موت سے مردہ تھے اللّٰہ تعالیٰ نے تمہیں علم و ایمان کی زندگی عطا فرمائی اس کے بعد تمہارے لئے وہی موت ہے جو عمر گزرنے کے بعد سب کو آیا کرتی ہے اس کے بعد وہ تمہیں حقیقی دائمی حیات عطا فرمائے گا پھر تم اس کی طرف لوٹائے جاؤ گے اور وہ تمہیں ایسا ثواب دے گا جو نہ کسی آنکھ نے دیکھا نہ کسی کان نے سنا نہ کسی دل پر اس کا خطرہ گزرا۔
(۲۹) وہی ہے  جس نے  تمہارے  لئے  بنایا جو کچھ زمین میں ہے۔ (ف ۵۱) پھر آسمان کی طرف استوا (قصد) فرمایا تو ٹھیک سات آسمان بنائے  وہ سب کچھ جانتا ہے  -(ف ۵۲) 

۵۱

یعنی کانیں سبزے جانور دریا پہاڑ جو کچھ زمین میں ہے سب اللّٰہ تعالیٰ نے تمہارے دینی و دنیوی نفع کے لئے بنائے دینی نفع اس طرح کہ زمین کے عجائبات دیکھ کر تمہیں اللّٰہ تعالیٰ کی حکمت و قدرت کی معرفت ہو اور دنیوی منافع یہ کہ کھاؤ پیو آرام کرو اپنے کاموں میں لاؤ تو ان نعمتوں کے باوجود تم کس طرح کفر کرو گے مسئلہ کرخی و ابوبکر رازی وغیرہ نے خلق لکم کو قابل انتفاع اشیاء کے مباح الاصل ہونے کی دلیل قرار دیا ہے۔
۵۲

یعنی یہ خلقت و ایجاد اللّٰہ تعالیٰ کے عالم جمیع اشیاء ہونے کی دلیل ہے کیونکہ ایسی پر حکمت مخلوق کا پیدا کرنا بغیر علم محیط کے ممکن و متصور نہیں مرنے کے بعد زندہ ہونا کافر محال جانتے تھے ان آیتوں میں ان کے بطلان پر قوی برہان قائم فرما دی کہ جب اللّٰہ تعالیٰ قادر ہے علیم ہے اور ابدان کے مادے جمع و حیات کی صلاحیت بھی رکھتے ہیں تو موت کے بعد حیات کیسے محال ہو سکتی ہے پیدائش آسمان و زمین کے بعد اللّٰہ تعالیٰ نے آسمان میں فرشتوں کو اور زمین میں جنات کو سکونت دی جنات نے فساد انگیزی کی تو ملائکہ کی ایک جماعت بھیجی جس نے انہیں پہاڑوں اور جزیروں میں نکال بھگایا۔
(۳۰) اور یاد کرو جب تمہارے  رب نے  فرشتوں سے  فرمایا، میں زمین میں اپنا نائب بنانے  والا ہوں (ف ۵۳) بولے  کیا ایسے  کو نائب کرے  گا جو اس میں فساد پھیلائے  گا اور خونریزیاں کرے  گا (ف ۵۴) اور ہم تجھے  سراہتے  ہوئے، تیری تسبیح کرتے  اور تیری پاکی بولتے  ہیں، فرمایا مجھے  معلوم ہے  جو تم نہیں جانتے -(ف ۵۵)

۵۳

خلیفہ احکام و اوامر کے اجراء و دیگر تصرفات میں اصل کا نائب ہوتا ہے یہاں خلیفہ سے حضرت آدم علیہ السلام مراد ہیں اگرچہ اور تمام انبیاء بھی اللّٰہ تعالیٰ کے خلیفہ ہیں حضرت داؤد علیہ السلام کے حق میں فرمایا  یَا دَاوٗدُ اِنَّا جَعَلْنٰکَ خَلِیْفَۃً فِی الْاَرْضِ  فرشتوں کو خلافت آدم کی خبر اس لئے دی گئی کہ وہ ان کے خلیفہ بنائے جانے کی حکمت دریافت کر کے معلوم کر لیں اور ان پر خلیفہ کی عظمت و شان ظاہر ہو کہ اُن کو پیدائش سے قبل ہی خلیفہ کا لقب عطا ہوا اور آسمان والوں کو ان کی پیدائش کی بشارت دی گئی 

مسئلہ : اس میں بندوں کو تعلیم ہے کہ وہ کام سے پہلے مشورہ کیا کریں اور اللّٰہ تعالیٰ اس سے پاک ہے کہ اس کو مشورہ کی حاجت ہو۔
۵۴

ملائکہ کا مقصد اعتراض یا حضرت آدم پر طعن نہیں بلکہ حکمت خلافت دریافت کرنا ہے اور انسانوں کی طرف فساد انگیزی کی نسبت کرنا اس کا علم یا انہیں اللّٰہ تعالیٰ کی طرف سے دیا گیا ہو یا لوح محفوظ سے حاصل ہوا ہو یا خود انہوں نے جنات پر قیاس کیا ہو۔
۵۵

یعنی میری حکمتیں تم پر ظاہر نہیں بات یہ ہے کہ انسانوں میں انبیاء بھی ہوں گے اولیاء بھی علماء بھی اور وہ علمی و عملی دونوں فضیلتوں کے جامع ہوں گے۔
(۳۱) اور اللہ تعا لیٰ نے  آدم کو تمام (اشیاء کے ) نام سکھائے  (ف ۵۶) پھر سب (اشیاء) کو ملائکہ پر پیش کر کے  فرمایا سچے  ہو تو ان کے  نام تو بتاؤ (ف ۵۷)

۵۶

اللّٰہ تعالیٰ نے حضرت آدم علیہ السلام پر تمام اشیاء و جملہ مسمیات پیش فرما کر آپ کو ان کے اسماء و صفات و افعال و خواص و اصول علوم و صناعات سب کا علم بطریق الہام عطا فرمایا۔
۵۷

یعنی اگر تم اپنے اس خیال میں سچے ہو کہ میں کوئی مخلوق تم سے زیادہ عالم پیدا نہ کروں گا اور خلافت کے تم ہی مستحق ہو تو ان چیزوں کے نام بتاؤ کیونکہ خلیفہ کا کام تصرف و تدبیر اور عدل و انصاف ہے اور یہ بغیر اس کے ممکن نہیں کہ خلیفہ کو ان تمام چیزوں کا علم ہو جن پر اس کو متصرف فرمایا گیا اور جن کا اس کو فیصلہ کرنا ہے۔ 

مسئلہ : اللّٰہ تعالیٰ نے حضرت آدم علیہ السلام کے ملائکہ پر افضل ہونے کا سبب علم ظاہر فرمایا اس سے ثابت ہوا کہ علمِ اسماء خلوتوں اور تنہائیوں کی عبادت سے افضل ہے 

مسئلہ: اس آیت سے یہ بھی ثابت ہوا کہ انبیاء علیہم السلام ملائکہ سے افضل ہیں۔
(۳۲) بولے  پاکی ہے  تجھے  ہمیں کچھ علم نہیں مگر جتنا تو نے  ہمیں سکھایا بے  شک تو ہی علم و حکمت والا ہے  -(ف ۵۸) 

۵۸

اس میں ملائکہ کی طرف سے اپنے عجز و قصور کا اعتراف اور اس امر کا اظہار ہے کہ اُن کا سوال استفساراً تھا۔ نہ کہ اعتراضاً اور اب انہیں انسان کی فضیلت اور اُس کی پیدائش کی حکمت معلوم ہو گئی جس کو وہ پہلے نہ جانتے تھے۔
(۳۳) فرمایا  اے  آدم بتا دے  انہیں سب (اشیاء کے ) نام جب اس نے  (یعنی آدم نے ) انہیں سب کے  نام بتا دیئے  (ف ۵۹) فرمایا میں نہ کہتا تھا کہ میں جانتا ہوں آسمانوں اور زمین کی سب چھپی چیزیں اور میں جانتا ہوں جو کچھ تم ظاہر کرتے  اور جو کچھ تم چھپاتے  ہو -(ف ۶۰)

۵۹

یعنی حضرت آدم علیہ السلام نے ہر چیز کا نام اور اس کی پیدائش کی حکمت بتا دی۔
۶۰

ملائکہ نے جو بات ظاہر کی تھی وہ یہ تھی کہ انسان فساد انگیزی و خوں ریزی کرے گا اور وجوہات چھپائی تھی وہ یہ تھی کہ مستحق خلافت وہ خود ہیں اور اللّٰہ تعالیٰ ان سے افضل و اعلم کوئی مخلوق پیدا نہ فرمائے گا مسئلہ اس آیت سے انسان کی شرافت اور علم کی فضیلت ثابت ہوتی ہے اور یہ بھی کہ اللّٰہ تعالیٰ کی طرف تعلیم کی نسبت کرنا صحیح ہے اگرچہ اس کو معلم نہ کہا جائے گا، کیونکہ معلم پیشہ ور تعلیم دینے والے کو کہتے ہیں 
مسئلہ : اس سے یہ بھی معلوم ہوا کہ جملہ لغات اور کل زبانیں اللّٰہ تعالیٰ کی طرف سے ہیں۔ 

مسئلہ : یہ بھی ثابت ہوا کہ ملائکہ کے علوم و کمالات میں زیادتی ہوتی ہے۔
(۳۴) اور (یاد کرو) جب ہم نے  فرشتوں کو حکم دیا کہ آدم کو سجدہ کو تو سب نے  سجدہ کیا سوائے  ابلیس کے  کہ منکر ہوا  اور غرور کیا اور کافر ہو گیا- (ف ۶۱) 

۶۱

اللّٰہ تعالیٰ نے حضرت آدم علیہ السلام کو تمام موجودات کا نمونہ اور عالم روحانی و جسمانی کا مجموعہ بنایا اور ملائکہ کے لئے حصول کمالات کا وسیلہ کیا تو انہیں حکم فرمایا کہ حضرت آدم کو سجدہ کریں کیونکہ اس میں شکر گزاری اور حضرت آدم علیہ السلام کی فضیلت کے اعتراف اور اپنے مقولہ کی معذرت کی شان پائی جاتی ہے بعض مفسِّرین کا قول ہے کہ اللّٰہ تعالیٰ نے حضرت آدم علیہ السلام کو پیدا کرنے سے پہلے ہی ملائکہ کو سجدہ کا حکم دیا تھا ان کی سند یہ آیت ہے  فَاِذَا اسَوَّیْتُہ، وَنَفَخْتُ فِیْہِ مِنْ رُّوْحِیْ فَقَعُوْا لَہ، سَاجِدِینَ (بیضاوی) سجدہ کا حکم تمام ملائکہ کو دیا گیا تھا یہی اصح ہے۔(خازن) 

مسئلہ : سجدہ دو طرح کا ہوتا ہے ایک سجدۂ عبادت جو بقصد پرستش کیا جاتا ہے دوسرا سجدۂ تحیت جس سے مسجود کی تعظیم منظور ہوتی ہے نہ کہ عبادت۔ 

مسئلہ : سجدۂ عبادت اللّٰہ تعالیٰ کے لئے خاص ہے کسی اور کے لئے نہیں ہو سکتا نہ کسی شریعت میں کبھی جائز ہوا یہاں جو مفسرین سجدۂ عبادت مراد لیتے وہ فرماتے ہیں کہ سجدہ خاص اللّٰہ تعالیٰ کے لئے تھا۔اور حضرت آدم علیہ السلام قبلہ بنائے گئے تھے تو وہ مسجود الیہ تھے نہ کہ مسجودلہ، مگر یہ قول ضعیف ہے کیونکہ اس سجدہ سے حضرت آدم علی نبینا و علیہ الصلوۃ والسلام کا فضل و شرف ظاہر فرمانا مقصود تھا اور مسجود الیہ کا ساجد سے افضل ہونا کچھ ضرور نہیں جیسا کہ کعبہ معظمہ حضور سید انبیاء صلی اللّٰہ علیہ و آلہ و سلم کا قبلہ و مسجود الیہ ہے باوجودیکہ حضور اس سے افضل ہیں دوسرا قول یہ ہے کہ یہاں سجدۂ عبادت نہ تھا سجدۂ تحیت تھا اور خاص حضرت آدم علیہ السلام کے لئے تھا زمین پر پیشانی رکھ کر تھا نہ کہ صرف جھکنا یہی قول صحیح ہے اور اسی پر جمہور ہیں۔(مدارک) مسئلہ سجدۂ تحیت پہلی شریعتوں میں جائز تھا ہماری شریعت میں منسوخ کیا گیا اب کسی کے لئے جائز نہیں ہے کیونکہ جب حضرت سلیمان رضی اللّٰہ تعالیٰ عنہ نے حضور اقدس صلی اللّٰہ علیہ و آلہ و سلم کو سجدہ کرنے کا ارادہ کیا تو حضور نے فرمایا کہ مخلوق کو نہ چاہئے کہ اللّٰہ کے سوا کسی کو سجدہ کرے۔ (مدارک) ملائکہ میں سب سے پہلا سجدہ کرنے والے حضرت جبریل ہیں پھر میکائیل پھر اسرافیل پھر عزرائیل پھر اور ملائکہ مقربین یہ سجدہ جمعہ کے روز وقتِ زوال سے عصر تک کیا گیا۔ ایک قول یہ بھی ہے کہ ملائکہ مقربین سو برس اور ایک قول میں پانچ سو برس سجدہ میں رہے شیطان نے سجدہ نہ کیا اور براہ تکبر یہ اعتقاد کرتا رہا کہ وہ حضرت آدم سے افضل ہے اس کے لئے سجدہ کا حکم معاذ اللّٰہ تعالیٰ خلاف حکمت ہے اس اعتقاد باطل سے وہ کافر ہو گیا۔ 

مسئلہ : آیت میں دلالت ہے کہ حضرت آدم علیہ السلام فرشتوں سے افضل ہیں کہ ان سے انہیں سجدہ کرایا گیا۔ 

مسئلہ : تکبر نہایت قبیح ہے اس سے کبھی متکبر کی نوبت کفر تک پہنچتی ہے۔ (بیضاوی و جمل)۔
(۳۵)  اور ہم نے  فرمایا اے  آدم تو اور تیری بیوی جنت میں رہو اور کھاؤ اس میں سے  بے  روک ٹوک جہاں تمہارا جی چاہے  مگر اس پیڑ کے  پاس نہ جانا (ف ۶۲) کہ حد سے  بڑھنے  والوں میں ہو جاؤ گے - (ف ۶۳) 

۶۲

اس سے گندم یا انگور وغیرہ مراد ہے (جلالین)۔
۶۳

ظلم کے معنی ہیں کسی شے کو بے محل وضع کرنا یہ ممنوع ہے اور انبیاء معصوم ہیں ان سے گناہ سرزد نہیں ہوتا یہاں ظلم خلاف اولی کے معنی میں ہے۔ 

مسئلہ : انبیاء علیہم السلام کو ظالم کہنا اہانت و کفر ہے جو کہے وہ کافر ہو جائے گا اللّٰہ تعالیٰ مالک و مولیٰ ہے جو چاہے فرمائے اس میں ان کی عزت ہے دوسرے کی کیا مجال کہ خلاف ادب کلمہ زبان پر لائے اور خطاب حضرت حق کو اپنی جرأت کے لئے سند بنائے، ہمیں تعظیم و توقیر اور ادب و طاعت کا حکم فرمایا ہم پر یہی لازم ہے۔
(۳۶) تو شیطان نے  اس سے  (یعنی جنت سے ) انہیں لغزش دی اور جہاں رہتے  تھے  وہاں سے  انہیں الگ کر دیا (ف ۶۴) اور ہم نے  فرمایا نیچے  اترو (ف ۶۵) آپس میں ایک تمہارا دوسرے  کا دشمن اور تمہیں ایک وقت تک زمین میں ٹھہرنا اور برتنا ہے  -(ف ۶۶)

۶۴

شیطان نے کسی طرح حضرت آدم و حوا (علیہما السلام) کے پاس پہنچ کر کہا کہ میں تمہیں شجر خلد بتا دوں، حضرت آدم علیہ السلام نے انکار فرمایا اس نے قسم کھائی کہ میں تمہارا خیر خواہ ہوں، انہیں خیال ہوا کہ اللّٰہ پاک کی جھوٹی قسم کون کھا سکتا ہے بایں خیال حضرت حوّا نے اس میں سے کچھ کھایا پھر حضرت آدم کو دیا انہوں نے بھی تناول کیا، حضرت آدم کو خیال ہوا کہ  لَاتَقْرَبَا  کی نہی تنزیہی ہے تحریمی نہیں کیونکہ اگر وہ تحریمی سمجھتے تو ہر گز ایسا نہ کرتے کہ انبیاء معصوم ہوتے ہیں یہاں حضرت آدم علیہ السلام سے اجتہاد میں خطا ہوئی اور خطائے اجتہادی معصیت نہیں ہوتی۔
۶۵

حضرت آدم و حوا اور ان کی ذریت کو جوان کے صلب میں تھی جنت سے زمین پر جانے کا حکم ہوا حضرت آدم زمین ہند میں سراندیپ کے پہاڑوں پر اور حضرت حوا جدّے میں اتارے گئے۔ (خازن) حضرت آدم علیہ السلام کی برکت سے زمین کے اشجار میں پاکیزہ خوشبو پیدا ہوئی۔(روح البیان)۔
۶۶

اس سے اختتام عمر یعنی موت کا وقت مراد ہے اور حضرت آدم علیہ السلام کے لئے بشارت ہے کہ وہ دنیا میں صرف اتنی مدت کے لئے ہیں اس کے بعد پھر انہیں جنت کی طرف رجوع فرمانا ہے اور آپ کی اولاد کے لئے معاد پر دلالت ہے کہ دنیا کی زندگی معین وقت تک ہے عمر تمام ہونے کے بعد انہیں آخرت کی طرف رجوع کرنا ہے۔
(۳۷) پھر سیکھ لیے  آدم نے  اپنے  رب سے  کچھ کلمے  تو اللہ نے  اس کی توبہ قبول کی (ف ۶۷) بیشک وہی ہے  بہت توبہ قبول کرنے  والا مہربان۔

۶۷

آدم علیہ السلام نے زمین پر آنے کے بعد تین سو برس تک حیاء سے آسمان کی طرف سر نہ اٹھایا اگرچہ حضرت داؤد علیہ السلام کثیر البکاء تھے آپ کے آنسو تمام زمین والوں کے آنسوؤں سے زیادہ ہیں مگر حضرت آدم علیہ السلام اس قدر روئے کہ آپ کے آنسو حضرت داؤد علیہ السلام اور تمام اہلِ زمین کے آنسوؤں کے مجموعہ سے بڑھ گئے۔ (خازن) طبرانی و حاکم و ابو نعیم و بیہقی نے حضرت علی مرتضیٰ رضی اللّٰہ تعالیٰ عنہ سے مرفوعاً روایت کی کہ جب حضرت آدم علیہ السلام پر عتاب ہوا تو آپ فکر توبہ میں حیران تھے اس پریشانی کے عالم میں یاد آیا کہ وقت پیدائش میں نے سر اٹھا کر دیکھا تھا کہ عرش پر لکھا ہے لا الہ الا اللّٰہ محمد رسول اللّٰہ میں سمجھا تھا کہ بارگاہِ الٰہی میں وہ رُتبہ کسی کو میسر نہیں جو حضرت محمد صلی اللّٰہ علیہ و آلہ و سلم کو حاصل ہے کہ اللّٰہ تعالیٰ نے ان کا نام اپنے نام اقدس کے ساتھ عرش پر مکتوب فرمایا لہذا آپ نے اپنی دعا میں  رَبَّنَا ظَلَمْنَا الآیہ، کے ساتھ یہ عرض کیا  اَسْئَلُکَ بِحَقِّ مُحَمَّدٍ اَنْ تَغْفِرَلِیْ  ابن منذر کی روایت میں یہ کلمے ہیں۔  اَللّٰھُمَّ اِنِّی اَسْلَکَ بِجَاہِ محمَّدٍ عَبْدِکَ وَکَرَامَتِہٖ عَلَیْکَ اَنْ تَغفِرَلِیْ خَطِیْئَتِیْ  یعنی یارب میں تجھ سے تیرے بندۂ خاص محمد مصطفیٰ  صلی اللّٰہ علیہ و آلہ و سلم کے جاہ و مرتبت کے طفیل میں اور اس کرامت کے صدقہ میں جو انہیں تیرے دربار میں حاصل ہے مغفرت چاہتا ہوں یہ دعا کرنی تھی کہ حق تعالیٰ نے ان کی مغفرت فرمائی مسئلہ اس روایت سے ثابت ہے کہ مقبولان بارگاہ کے وسیلہ سے دعا بحق فلاں اور بجاہ فلاں کہہ کر مانگنا جائز اور حضرت آدم علیہ السلام کی سنت ہے 

مسئلہ : اللّٰہ تعالیٰ پر کسی کا حق واجب نہیں ہوتا لیکن وہ اپنے مقبولوں کو اپنے فضل و کرم سے حق دیتا ہے اسی تفضلی حق کے وسیلہ سے دعا کی جاتی ہے صحیح احادیث سے یہ حق ثابت ہے جیسے وارد ہوا  مَنْ اٰمَنَ بِاللّٰہ ِ وَرَسُوْلِہٖ وَاَقَامَ الصَّلوٰۃَ وَصَامَ رَمَضَانَ کَانَ حَقاً عَلیٰ اللّٰہ ِ اَنْ یُدْخِلَ الْجَنَّۃَ  حضرت آدم علیہ السلام کی توبہ دسویں محرم کو قبول ہوئی جنت سے اخراج کے وقت اور نعمتوں کے ساتھ عربی زبان بھی آپ سے سلب کر لی گئی تھی بجائے اس کے زبان مبارک پر سریانی جاری کر دی گئی تھی قبول توبہ کے بعد پھر زبان عربی عطا ہوئی (فتح العزیز) 

مسئلہ : توبہ کی اصل رجوع الی اللّٰہ ہے اس کے تین رکن ہیں ایک اعتراف جرم دوسرے ندامت تیسرے عزم ترک اگر گناہ قابل تلافی ہو تو اس کی تلافی بھی لازم ہے مثلاً تارک صلوۃ کی توبہ کے لئے پچھلی نمازوں کی قضا پڑھنا بھی ضروری ہے توبہ کے بعد حضرت جبرئیل نے زمین کے تمام جانوروں میں حضرت آدم علیہ السلام کی خلافت کا اعلان کیا اور سب پر ان کی فرماں برداری لازم ہونے کا حکم سنایا سب نے قبول طاعت کا اظہار کیا۔(فتح العزیز)۔
(۳۸) ہم نے  فرمایا تم سب جنت سے  اتر جاؤ پھر اگر تمہارے  پاس میری طرف سے  کوئی ہدایت آئے  تو جو میری ہدایت کا پیرو ہوا اسے  نہ کوئی اندیشہ نہ کچھ غم -(ف ۶۸)

۶۸

یہ مؤمنین صالحین کے لئے بشارت ہے کہ نہ انہیں فزع اکبر کے وقت خوف ہو نہ آخرت میں غم وہ بے غم جنت میں داخل ہوں گے۔
(۳۹) اور  وہ جو کفر کریں گے  اور  میری آیتیں جھٹلائیں گے  وہ دوزخ والے  ہیں، ان کو ہمیشہ اس میں رہنا -

 (۴۰)  اے  یعقوب کی اولاد (ف ۶۹) یاد کرو میرا وہ احسان جو میں نے  تم پر کیا (ف ۷۰) اور میرا عہد پورا کرو میں تمہارا عہد پورا کروں گا (ف ۷۱) اور خاص میرا ہی ڈر رکھو -(ف ۷۲) 

۶۹ٍ

اسرائیل بمعنی عبداللّٰہ عبری زبان کا لفظ ہے یہ حضرت یعقوب علیہ السلام کا لقب ہے۔(مدارک) کلبی مفسر نے کہا اللّٰہ تعالیٰ نے  یٰۤاَیُّھَا النَّاسُ اعْبُدُوْا  فرما کر پہلے تمام انسانوں کو عموماً دعوت دی پھر  اِذْ قَالَ رَبُّکَ  فرما کر ان کے مبدء کا ذکر کیا اس کے بعد خصوصیت کے ساتھ بنی اسرائیل کو دعوت دی یہ لوگ یہودی ہیں اور یہاں سے سیقول تک ان سے کلام جاری ہے کبھی بملاطفت انعام یاد دلا کر دعوت کی جاتی ہے کبھی خوف دلا یا جاتا ہے کبھی حجت قائم کی جاتی ہے۔ کبھی ان کی بد عملی پر توبیخ ہوتی ہے کبھی گزشتہ عقوبات کا ذکر کیا جاتا ہے۔
۷۰

یہ احسان کہ تمہارے آباء کو فرعون سے نجات دلائی، دریا کو پھاڑا ابر کو سائبان بنایا ان کے علاوہ اور احسانات جو آگے آتے ہیں ان سب کو یاد کرو اور یاد کرنا یہ ہے کہ اللّٰہ تعالیٰ کی اطاعت و بندگی کر کے شکر بجا لاؤ کیونکہ کسی نعمت کا شکر نہ کرنا ہی اس کا بھلانا ہے۔
۷۱

یعنی تم ایمان و اطاعت بجا لا کر میرا عہد پورا کرو میں جزاء و ثواب دے کر تمہارا عہد پورا کروں گا اس عہد کا بیان آیہ  وَلَقَدْ اَخَذَ اللّٰہ ُ مِیْثَاقَ بَنِیْ اِسْرَآءِ یْلَ  میں ہے۔
۷۲

مسئلہ : اس آیت میں شکر نعمت و وفاء عہد کے واجب ہونے کا بیان ہے اور یہ بھی کہ مومن کو چاہئے کہ اللّٰہ کے سوا کسی سے نہ ڈرے۔
(۴۱) اور ایمان لاؤ اس پر جو میں نے  اتارا اس کی تصدیق کرتا ہوا جو تمہارے  ساتھ ہے  اور سب سے  پہلے  اس کے  منکر نہ بنو (ف ۷۳) اور میری آیتوں کے  بدلے  تھوڑے  دام نہ لو (ف ۷۴) اور مجھی سے  ڈرو -

۷۳

یعنی قرآن پاک توریت و انجیل پر جو تمہارے ساتھ ہیں ایمان لاؤ اور اہلِ کتاب میں پہلے کافر نہ بنو کہ جو تمہارے اتباع میں کفر اختیار کرے اس کا وبال بھی تم پر ہو۔
۷۴

ان آیات سے توریت و انجیل کی وہ آیات مراد ہیں جن میں حضور صلی اللّٰہ علیہ و آلہ و سلم کی نعت و صفت ہے مقصد یہ ہے کہ حضور کی نعت دولت دنیا کے لئے مت چھپاؤ کہ متاع دنیا ثمن قلیل اور نعمت آخرت کے مقابل بے حقیقت ہے۔

 شانِ نُزول : یہ آیت کعب بن اشرف اور دوسرے رؤساء و علماء یہود کے حق میں نازل ہوئی جو اپنی قوم کے جاہلوں اور کمینوں سے ٹکے وصول کر لیتے اور ان پر سالانے مقرر کرتے تھے اور انہوں نے پھلوں اور نقد مالوں میں اپنے حق معین کر لئے تھے انہیں اندیشہ ہوا کہ توریت میں جو حضور سیدِ عالم صلی اللّٰہ علیہ و آلہ و سلم کی نعت و صفت ہے اگر اس کو ظاہر کریں تو قوم حضور پر ایمان لے آئے گی اور ان کی کچھ پرسش نہ رہے گی۔ یہ تمام منافع جاتے رہیں گے اس لئے انہوں نے اپنی کتابوں میں تغییر کی اور حضور کی نعت کو بدل ڈالا جب ان سے لوگ دریافت کرتے کہ توریت میں حضور کے کیا اوصاف مذکور ہیں تو وہ چھپا لیتے۔ اور ہر گز نہ بتاتے اس پر یہ آیت نازل ہوئی۔(خازن وغیرہ)۔
(۴۲) اور حق سے  باطل کو نہ ملاؤ اور دیدہ و دانستہ حق نہ چھپاؤ -

(۴۳)  اور نماز قائم رکھو اور زکوٰۃ دو اور رکوع کرنے  والوں کے  ساتھ رکوع کرو- (ف ۷۵) 

۷۵

اس آیت میں نمازو زکوٰۃ کی فرضیت کا بیان ہے اور اس طرف بھی اشارہ ہے کہ نمازوں کو ان کے حقوق کی رعایت اور ارکان کی حفاظت کے ساتھ ادا کرو 

مسئلہ : جماعت کی ترغیب بھی ہے حدیث شریف میں ہے جماعت کے ساتھ نماز پڑھنا تنہا پڑھنے سے ستائیس درجہ زیادہ فضیلت رکھتا ہے۔
(۴۴) کیا لوگوں کو بھلائی کا حکم دیتے  ہو اور اپنی جانوں کو بھولتے  ہو حالانکہ تم کتاب پڑھتے  ہو تو کیا تمہیں عقل نہیں -(ف ۷۶) 

۷۶

شان نُزول : عُلَماءِ یہود سے ان کے مسلمان رشتہ داروں نے دین اسلام کی نسبت دریافت کیا تو انہوں نے کہا تم اس دین پر قائم رہو حضور سید عالم صلی اللّٰہ علیہ و آلہ و سلم کا دین حق اور کلام سچا ہے اس پر یہ آیت نازل ہوئی ایک قول یہ ہے کہ آیت ان یہودیوں کے حق میں نازل ہوئی جنہوں نے مشرکین عرب کو حضور کے مبعوث ہونے کی خبر دی تھی اور حضور کے اتباع کرنے کی ہدایت کی تھی پھر جب حضور مبعوث ہوئے تو یہ ہدایت کرنے والے حسد سے خود کافر ہو گئے اس پر انہیں توبیخ کی گئی۔(خازن و مدارک)۔
(۴۵)  اور صبر اور نماز سے   مدد چاہو اور بیشک نماز ضرور بھاری ہے  مگر ان پر (نہیں ) جو دل سے  میری طرف جھکتے  ہیں -(ف ۷۷) 

۷۷

یعنی اپنی حاجتوں میں صبر اور نماز سے مدد چاہو سبحان اللّٰہ کیا پاکیزہ تعلیم ہے صبر مصیبتوں کا اخلاقی مقابلہ ہے انسان عدل و عزم حق پرستی پر بغیر اس کے قائم نہیں رہ سکتا صبر کی تین قسمیں ہیں۔(۱) شدت و مصیبت پر نفس کو روکنا (۲)طاعت و عبادت کی مشقتوں میں مستقل رہنا(۳)معصیت کی طرف مائل ہو نے سے طبیعت کو باز رکھنا،بعض مفسرین نے یہاں صبر سے روزہ مراد لیا ہے وہ بھی صبر کا ایک فرد ہے اس آیت میں مصیبت کے وقت نماز کے ساتھ استعانت کی تعلیم بھی فرمائی،کیونکہ وہ عبادتِ بدنیہ و نفسانیہ کی جامع ہے اور اس میں قربِ الٰہی حاصل ہو تا ہے حضور صلی اللّٰہ علیہ و آلہ و سلم اہم امور کے پیش آنے پر مشغولِ نماز ہو جاتے تھے،اس آیت میں یہ بھی بتایا گیا کہ مومنین صادقین کے سوا اوروں پر نماز گرا ں ہے۔
(۴۶) جنہیں یقین ہے  کہ انہیں اپنے  رب سے  ملنا ہے  اور اسی کی طرف پھرنا- (ف ۷۸) 

۷۸

اس میں بشارت ہے کہ آخرت میں مؤمنین کو دیدار الہی کی نعمت ملے گی۔
(۴۷)  اے  اولاد یعقوب یاد کرو میرا وہ احسان جو میں نے  تم پر کیا اور یہ کہ اس سارے  زمانہ پر تمہیں بڑائی دی-(ف ۷۹)

 ۷۹

ا َلعٰلَمِیْنَ کا استغراق حقیقی نہیں مراد یہ ہے کہ میں نے تمہارے آباء کو ان کے زمانہ والوں پر فضیلت دی یا فضل جزئی مراد ہے جو اور کسی امت کی فضیلت کا نافی نہیں ہو سکتا۔ اسی لئے امت محمدیہ کے حق میں ارشاد ہوا  کُنْتُمْ خَیْرَ اُمَّۃٍ (روح البیان جمل وغیرہ)۔
(۴۸)  اور ڈرو اس دن سے  جس دن کوئی جان دوسرے  کا بدلہ نہ ہو سکے  گی (ف ۸۰) اور نہ (کافر کے  لئے ) کوئی سفارش مانی جائے  اور نہ کچھ لے  کر (اس کی) جان چھوڑی جائے  اور نہ ان کی مدد ہو- (ف ۸۱)

۸۰

وہ روز قیامت ہے آیت میں نفس دو مرتبہ آیا ہے پہلے سے نفس مؤمن دوسرے سے نفس کافر مراد ہے (مدارک)۔
۸۱

یہاں سے رکوع کے آخر تک دس نعمتوں کا بیان ہے جو ان بنی اسرائیل کے آباء کو ملیں۔
(۴۹)  اور (یاد کرو) جب ہم نے  تم کو فرعون والوں سے  نجات بخشی (ف ۸۲) کہ وہ تم پر برا عذاب کرتے  تھے  (ف ۸۳) تمہارے  بیٹوں کو ذبح کرتے  اور تمہاری بیٹیوں کو زندہ رکھتے  (ف ۸۴) اور اس میں تمہارے  رب کی  طرف سے  بڑی بلا تھی (یا بڑا انعام) (ف ۸۵)

۸۲

قوم قبط و عمالیق سے جو مصر کا بادشاہ ہوا اس کو فرعون کہتے ہیں حضرت موسیٰ علیہ السلام کے زمانہ کے فرعون کا نام ولید بن مصعب بن ریان ہے یہاں اسی کا ذکر ہے اس کی عمر چار سو برس سے زیادہ ہوئی آل فرعون سے اس کے متبعین مراد ہیں۔ (جمل وغیرہ)۔
۸۳

عذاب سب برے ہوتے ہیں۔  سُوْۤءَ الْعَذَابِ  وہ کہلائے گا جو اور عذابوں سے شدید ہو اس لئے حضرت مترجم قُدِّ سَ سِرُّ ہ، نے ( برا عذاب) ترجمہ کیا ( کما فی الجلالین وغیرہ) فرعون نے بنی اسرائیل پر نہایت بے دردی سے محنت و مشقت کے دشوار کام لازم کیے تھے پتھروں کی چٹانیں کاٹ کر ڈھوتے ڈھوتے ان کی کمریں گردنیں زخمی ہو گئیں تھیں غریبوں پر ٹیکس مقرر کیے تھے جو غروب آفتاب سے قبل بجبر وصول کیے جاتے تھے جو نادار کسی دن ٹیکس ادا نہ کر سکا اس کے ہاتھ گردن کے ساتھ ملا کر باندھ دیئے جاتے تھے اور مہینہ بھر تک اسی مصیبت میں رکھا جاتا تھا اور طرح طرح کی بے رحمانہ سختیاں تھیں۔(خازن وغیرہ)۔
۸۴

فرعون نے خواب دیکھا کہ بَیْتُ الْمَقْدِسْ کی طرف سے آگ آئی اس نے مصر کو گھیر کر تمام قبطیوں کو جلا ڈالا بنی اسرائیل کو کچھ ضرر نہ پہنچایا اس سے اس کو بہت وحشت ہوئی کاہنوں نے تعبیر دی کہ بنی اسرائیل میں ایک لڑکا پیدا ہو گا جو تیرے ہلاک اور زوال سلطنت کا باعث ہو گا۔ یہ سن کر فرعون نے حکم دیا کہ بنی اسرائیل میں جو لڑکا پیدا ہو قتل کر دیا جائے دائیاں تفتیش کے لئے مقرر ہوئیں بارہ ہزار و بروایتے ستر ہزار لڑکے قتل کر ڈالے گئے اور نوّے ہز ار حمل گرا دیئے گئے اور مشیتِ الٰہی سے اس قوم کے بوڑھے جلد جلد مرنے لگے قوم قبط کے رؤسا نے گھبرا کر فرعون سے شکایت کی کہ بنی اسرائیل میں موت کی گرم بازاری ہے اس پر ان کے بچے بھی قتل کیے جاتے ہیں تو ہمیں خدمت گار کہاں سے میسر آئیں گے فرعون نے حکم دیا کہ ایک سال بچے قتل کیے جائیں اور ایک سال چھوڑے جائیں تو جو سال چھوڑنے کا تھا اس میں حضرت ہارون پیدا ہوئے اور قتل کے سال حضرت موسیٰ علیہ السلام کی ولادت ہوئی۔
۸۵

بلا امتحان و آزمائش کو کہتے ہیں آزمائش نعمت سے بھی ہوتی ہے اور شدت و محنت سے بھی نعمت سے بندہ کی شکر گزاری اور محنت سے اس کے صبر کا حال ظاہر ہوتا ہے اگر  ذَالِکُمْ کا اشارہ فرعون کے مظالم کی طرف ہو تو بلا سے محنت و مصیبت مراد ہو گی اور اگر ان مظالم سے نجات دینے کی طرف ہو تو نعمت۔
(۵۰) اور جب ہم نے  تمہارے  لئے  دریا پھاڑ دیا تو تمہیں بچا لیا اور فرعون والوں کو تمہاری آنکھوں کے  سامنے  ڈبو دیا -(ف ۸۶)

۸۶

یہ دوسری نعمت کا بیان ہے جو بنی اسرائیل پر فرمائی کہ انہیں فرعونیوں کے ظلم و ستم سے نجات دی اور فرعون کو مع اس کی قوم کے ان کے سامنے غرق کیا یہاں آل فرعون سے فرعون مع اپنی قوم کے مراد ہے جیسے کہ  کَرَّمْنَا بَنِیْ اٰدَمَ میں حضرت آدم و اولاد آدم دونوں داخل ہیں۔ (جمل) مختصر واقعہ یہ ہے کہ حضرت موسیٰ علیہ السلام والسلام بحکم الٰہی شب میں بنی اسرائیل کو مصر سے لے کر روانہ ہوئے صبح کو فرعون ان کی جستجو میں لشکر گراں لے کر چلا اور انہیں دریا کے کنارے جا پایا بنی اسرائیل نے لشکر فرعون دیکھ کر حضرت موسیٰ علیہ السلام سے فریاد کی آپ نے بحکم الٰہی دریا میں اپنا عصا (لاٹھی) مارا اس کی برکت سے عین دریا میں بارہ خشک رستے پیدا ہو گئے پانی دیواروں کی طرح کھڑا ہو گیا ان آبی دیواروں میں جالی کی مثل روشندان بن گئے بنی اسرائیل کی ہر جماعت ان راستوں میں ایک دوسری کو دیکھتی اور باہم باتیں کرتی گزر گئی فرعون دریائی رستے دیکھ کر ان میں چل پڑا جب اس کا تمام لشکر دریا کے اندر آگیا تو دریا حالت اصلی پر آیا اور تمام فرعونی اس میں غرق ہو گئے دریا کا عرض چار فرسنگ تھا یہ واقعہ بحرِ قُلْزم کا ہے جو بحر فارس کے کنارہ پر ہے یا بحر ماورائے مصر کا جس کو اساف کہتے ہیں بنی اسرائیل لب دریا فرعونیوں کے غرق کا منظر دیکھ رہے تھے یہ غرق محرم کی دسویں تاریخ ہوا حضرت موسیٰ علیہ السلام نے اس دن شکر کا روزہ رکھا سید عالم صلی اللّٰہ علیہ و آلہ و سلّم کے زمانہ تک بھی یہود اس دن کا روزہ رکھتے تھے حضور نے بھی اس دن کا روزہ رکھا اور فرمایا کہ حضرت موسیٰ علیہ السلام کی فتح کی خوشی منانے اور اس کی شکر گزاری کرنے کے ہم یہود سے زیادہ حق دار ہیں۔ 

مسئلہ : اس سے معلوم ہوا کہ عاشورہ کا روزہ سنّت ہے۔

مسئلہ : یہ بھی معلوم ہوا کہ انبیاء کرام پر جو انعامِ الٰہی ہو اس کی یادگار قائم کرنا اور شکر بجا لانا مسنون ہے اگر کفار بھی قائم کرتے ہوں جب بھی اس کو چھوڑا نہ جائے گا۔
(۵۱) اور جب ہم نے  موسیٰ سے  چا لیس رات کا وعدہ فرمایا پھر اس کے  پیچھے  تم نے  بچھڑے  کی پوجا شروع کر دی اور تم ظالم تھے  -(ف ۸۷)

۸۷

فرعون اور فرعونیوں کے ہلاک کے بعد جب حضرت موسیٰ علیہ السلام بنی اسرائیل کو لے کر مصر کی طرف لوٹے اور ان کی درخواست پر اللّٰہ تعالیٰ نے عطائے توریت کا وعدہ فرمایا اور اس کے لئے میقات معین کیا جس کی مدت معہ اضافہ ایک ماہ دس روز تھی مہینہ ذوالقعدہ اور دس دن ذوالحجہ کے حضرت موسیٰ علیہ السلام قوم میں اپنے بھائی ہارون علیہ السلام کو اپنا خلیفہ و جانشین بنا کر توریت حاصل کرنے کے لئے کوہ طور پر تشریف لے گئے چالیس شب وہاں ٹہرے اس عرصہ میں کسی سے بات نہ کی اللّٰہ تعالیٰ نے زبر جدی الواح میں توریت آپ پر نازل فرمائی یہاں سامری نے سونے کا جواہرات سے مرصع بچھڑا بنا کر قوم سے کہا کہ یہ تمہارا معبود ہے وہ لوگ ایک ماہ حضرت کا انتظار کر کے سامری کے بہکانے سے بچھڑا پوجنے لگے سوائے حضرت ہارون علیہ السلام اور آپ کے بارہ ہزار ہمراہیوں کے تمام بنی اسرائیل نے گوسالہ کو پوجا (خازن)۔
(۵۲) پھر اس کے  بعد ہم نے  تمہیں معافی دی (ف ۸۸) کہ کہیں تم احسان مانو- (ف ۸۹)

۸۸

عفو کی کیفیت یہ ہے کہ حضرت موسیٰ علیہ السلام نے فرمایا کہ توبہ کی صورت یہ ہے کہ جنہوں نے بچھڑے کی پرستش نہیں کی ہے وہ پرستش کرنے والوں کو قتل کریں اور مجرم برضا و تسلیم سکون کے ساتھ قتل ہو جائیں وہ اس پر راضی ہو گئے صبح سے شام تک ستر ہزار قتل ہو گئے تب حضرت موسیٰ و ہارون علیہما السلام بتضرع و زاری بارگاہِ حق کی طرف ملتجی ہوئے وحی آئی کہ جو قتل ہو چکے شہید ہوئے باقی مغفور فرمائے گئے۔ ان میں کے قاتل و مقتول سب جنتی ہیں 
مسئلہ: شرک سے مسلمان مرتد ہو جاتا ہے 

مسئلہ : مرتد کی سزا قتل ہے کیونکہ اللّٰہ تعالیٰ سے بغاوت قتل و خونریزی سے سخت تر جرم ہے۔ 
فائدہ: گوسالہ بنا کر پوجنے میں بنی اسرائیل کے کئی جرم تھے ایک تصویر سازی جو حرام ہے دوسرے حضرت ہارون علیہ السلام کی نافرمانی تیسرے گوسالہ پوج کر مشرک ہو جانا یہ ظلم آل فرعون کے مظالم سے بھی زیادہ شدید ہیں کیونکہ یہ افعال ان سے بعد ایمان سرزد ہوئے اس لئے مستحق تو اس کے تھے کہ عذاب الٰہی انہیں مہلت نہ دے اور فی الفور ہلاکت سے کفر پر ان کا خاتمہ ہو جائے لیکن حضرت موسیٰ و ہارون علیہما السلام کی بدولت انہیں توبہ کا موقع دیا گیا یہ اللّٰہ تعالیٰ کا بڑا فضل ہے۔
۸۹

اس میں اشارہ ہے کہ بنی اسرائیل کی استعداد فرعونیوں کی طرح باطل نہ ہوئی تھی اور اس کی نسل سے صالحین پیدا ہونے والے تھے چنانچہ ان میں ہزارہا نبی و صالح پیدا ہوئے۔
(۵۳)  اور جب ہم نے  موسیٰ کو کتاب عطا کی اور حق و باطل میں تمیز کر دینا کہ کہیں تم راہ آؤ -

 (۵۴) اور جب موسیٰ  نے  اپنی قوم سے  کہا اے  میری قوم تم نے  بچھڑا بنا کر اپنی جانوں پر ظلم کیا تو اپنے  پیدا کرنے  والے  کی طرف رجوع لاؤ تو آپس میں ایک دوسرے  کو قتل کر دو (ف ۹۰) یہ تمہارے  پیدا کرنے  والے  کے  نزدیک تمہارے  لیے  بہتر ہے  تو اس نے  تمہاری توبہ قبول کی بیشک وہی ہے  بہت توبہ قبول کرنے  والا مہربان -(ف  ۹۱) 

۹۰

یہ قتل ان کے لئے کفارہ تھا۔
۹۱

جب بنی اسرائیل نے توبہ کی اور کفارہ میں اپنی جانیں دے دیں تو اللّٰہ تعالیٰ نے حکم فرمایا کہ حضرت موسیٰ علیہ السلام انہیں گو سالہ پرستی کی عذر خواہی کے لئے حاضر لائیں حضرت ان میں سے ستر آدمی منتخب کر کے طور پر لے گئے وہاں وہ کہنے لگے اے موسیٰ ہم آپ کا یقین نہ کریں گے جب تک خدا کو علانیہ نہ دیکھ لیں اس پر آسمان سے ایک ہولناک آواز آئی جس کی ہیبت سے وہ مر گئے حضرت موسیٰ علیہ السلام نے بتضرع عرض کی کہ میں بنی اسرائیل کو کیا جواب دوں گا اس پر اللّٰہ تعالیٰ نے انہیں یکے بعد دیگرے زندہ فرما دیا 

مسئلہ: اس سے شان انبیاء معلوم ہوتی ہے کہ حضرت موسیٰ علیہ السلام سے  لَنْ نُؤْمِنَ لَکَ  کہنے کی شامت میں بنی اسرائیل ہلاک کیے گئے حضور سید عالم صلی اللّٰہ علیہ و آلہ و سلم کے عہد والوں کو آگاہ کیا جاتا ہے کہ انبیاء کی جناب میں ترک ادب غضب الٰہی کا باعث ہوتا ہے اس سے ڈرتے رہیں 
مسئلہ: یہ بھی معلوم ہوا کہ اللّٰہ تعالیٰ اپنے مقبولان بارگاہ کی دعا سے مردے زندہ فرماتا ہے۔
(۵۵) اور جب تم نے  کہا اے  موسیٰ ہم ہرگز تمہارا یقین نہ لائیں گے  جب تک اعلانیہ خدا کو نہ دیکھ لیں تو تمہیں کڑک نے   آ لیا اور تم دیکھ رہے  تھے۔ 

(۵۶)  پھر مرے  پیچھے  ہم نے  تمہیں زندہ کیا کہ کہیں تم احسان مانو-

(۵۷) اور ہم نے  ابر کو تمہارا سائبان کیا (ف ۹۲) اور تم پر من اور سلویٰ اتارا کھاؤ  ہماری دی ہوئی ستھری چیزیں (ف ۹۳) اور انہوں نے  کچھ ہمارا نہ بگاڑا ہاں اپنی ہی جانوں کو بگاڑ کرتے  تھے -(ف ۹۴) اور جب ہم نے  فرمایا اس بستی میں جاؤ -

۹۲

جب حضرت موسیٰ علیہ السلام فارغ ہو کر لشکر بنی اسرائیل میں پہنچے اور آپ نے انہیں حکم الہی سنایا کہ ملک شام حضرت ابراہیم علیہ السلام اور ان کی اولاد کا مدفن ہے اسی میں بیت المقدس ہے اس کو عمالقہ سے آزاد کرانے کے لئے جہاد کرو اور مصر چھوڑ کر وہیں وطن بناؤ مصر کا چھوڑنا بنی اسرائیل پر نہایت شاق تھا اول تو انہوں نے اس میں پس و پیش کیا اور جب بجبر و اکراہ حضرت موسیٰ و حضرت ہارون علیہما السلام کی رکاب سعادت میں روانہ ہوئے توراۃ میں جو کوئی سختی و دشواری پیش آتی حضرت موسیٰ علیہ السلام سے شکایتیں کرتے جب اس صحرا میں پہنچے جہاں نہ سبزہ تھا نہ سایہ نہ غلہ ہمراہ تھا وہاں دھوپ کی گرمی اور بھوک کی شکایت کی اللّٰہ تعالیٰ نے بدعائے حضرت موسیٰ علیہ السلام ابر سفید کو انکا سائبان بنایا جو رات دن انکے ساتھ چلتا شب کو ان کے لئے نوری ستون اترتا جس کی روشنی میں کام کرتے انکے کپڑے میلے اور پرانے نہ ہوتے ناخن اور بال نہ بڑھتے اس سفر میں جو لڑکا پیدا ہوتا اس کا لباس اس کے ساتھ پیدا ہوتا جتنا وہ بڑھتا لباس بھی بڑھتا۔
۹۳

مَنۡ ترنجبین کی طرح ایک شیریں چیز تھی روزانہ صبح صادق سے طلوع آفتاب تک ہر شخص کے لئے ایک صاع کی قدر آسمان سے نازل ہوتی لوگ اس کو چادروں میں لے کر دن بھر کھاتے رہتے سلویٰ ایک چھوٹا پرند ہوتا ہے اس کو ہوا لاتی یہ شکار کر کے کھاتے دونوں چیزیں شنبہ کو تو مطلق نہ آتیں باقی ہر روز پہنچتیں۔ جمعہ کو اور دنوں سے دونی آتیں حکم یہ تھا کہ جمعہ کو شنبہ کے لئے بھی حسب ضرورت جمع کر لو مگر ایک دن سے زیادہ کا جمع نہ کرو بنی اسرائیل نے ان نعمتوں کی ناشکری کی ذخیرے جمع کیے وہ سڑ گئے اور ان کی آمد بند کر دی گئی۔ یہ انہوں نے اپنا ہی نقصان کیا کہ دنیا میں نعمت سے محروم اور آخرت میں سزاوار عذاب کے ہوئے۔
۹۴

اس بستی سے بیتُ المقدِس مراد ہے یا اریحا جو بیت المقدس کے قریب ہے جس میں عمالقہ آباد تھے اور اس کو خالی کر گئے وہاں غلے میوے بکثرت تھے۔
(۵۸) پھر اس میں جہاں چاہو  بے  روک  ٹوک کھاؤ اور دروازہ میں سجدہ کرتے  داخل ہو (ف ۹۵) اور کہو ہمارے  گناہ معاف ہوں ہم تمہاری خطائیں بخش دیں گے  اور قریب ہے  کہ نیکی والوں کو اور زیادہ دیں - (ف ۹۶)

۹۵

یہ دروازہ ان کے لئے بمنزلہ کعبہ کے تھا کہ اس میں داخل ہونا اور اس کی طرف سجدہ کرنا سبب کفارہ ذنوب قرار دیا گیا۔
۹۶

مسئلہ :اس آیت سے معلوم ہوا کہ زبان سے استغفار کرنا اور بدنی عبادت سجدہ وغیرہ بجا لانا توبہ کا متمم ہے 

مسئلہ : یہ بھی معلوم ہوا کہ مشہور گناہ کی توبہ باعلان ہونی چاہئے۔
مسئلہ : یہ بھی معلوم ہوا کہ مقامات متبرکہ جو رحمت الٰہی کے مورد ہوں وہاں توبہ کرنا اور طاعت بجا لانا ثمرات نیک اور سرعت قبول کا سبب ہوتا ہے۔ (فتح العزیز) اسی لئے صالحین کا دستور رہا ہے کہ انبیاء و اولیاء کے موالد  و مزارات پر حاضر ہو کر استغفار و اطاعت بجا لاتے ہیں عرس و زیارت میں بھی یہ فائدہ متصور ہے۔
(۵۹) تو ظالموں نے  اور بات بدل دی جو فرمائی گئی تھی اس کے  سوا (ف ۹۷) تو ہم نے  آسمان سے  ان پر عذاب اتارا (ف ۹۸) بدلہ ان کی بے  حکمی کا۔

۹۷

بخاری و مسلم کی حدیث میں ہے کہ بنی اسرائیل کو حکم ہوا تھا کہ دروازہ میں سجدہ کرتے ہوئے داخل ہوں اور زبان سے ( حِطّۃٌ) کلمۂ توبہ و استغفار کہتے جائیں انہوں نے دونوں حکموں کی مخالفت کی داخل تو ہوئے سرینوں کے بل گھسیٹتے اور بجائے کلمۂ توبہ کے تمسخر سے حَبَّۃٌ فِیۡ شَعۡرَۃٍ کہا جس کے معنی ہیں ( بال میں دانہ)۔
۹۸

یہ عذاب طاعون تھا جس سے ایک ساعت میں چوبیس ہزار ہلاک ہو گئے۔ 

مسئلہ : صحاح کی حدیث میں ہے کہ طاعون پچھلی امتوں کے عذاب کا بقیہ ہے جب تمہارے شہر میں واقع ہو وہاں سے نہ بھاگو دوسرے شہر میں ہو تو وہاں نہ جاؤ۔
مسئلہ: صحیح حدیث میں ہے کہ جو لوگ مقام وباء میں رضائے الہی پر صابر رہیں اگر وہ وباء سے محفوظ رہیں جب بھی انہیں شہادت کا ثواب ملے گا۔
(۶۰)  اور جب موسیٰ نے  اپنی قوم کے  لئے  پانی مانگا تو ہم نے  فرمایا اس پتھر پر اپنا عصا مارو فوراً اس میں سے  بارہ چشمے  بہ نکلے  (ف ۹۹) ہر گروہ نے  اپنا گھاٹ پہچان  لیا  کھاؤ اور پیؤ خدا کا دیا (ف ۱۰۰)  اور زمین میں فساد اٹھاتے  نہ پھرو(ف ۱۰۱)

۹۹

جب بنی اسرائیل نے سفر میں پانی نہ پایا شدت پیاس کی شکایت کی تو حضرت موسیٰ علیہ السلام کو حکم ہوا کہ اپنا عصا پتھر پر مارو آپ کے پاس ایک مربع پتھر تھا جب پانی کی ضرورت ہوتی آپ اس پر عصا مارتے اس سے بارہ چشمے جاری ہو جاتے اور سب سیراب ہوتے یہ بڑا معجزہ ہے لیکن سید انبیاء صلی اللّٰہ تعالیٰ علیہ و سلم کے انگشت مبارک سے چشمے جاری فرما کر جماعت کثیرہ کو سیراب فرمانا اس سے بہت اعظم و اعلیٰ ہے کیونکہ عضو انسانی سے چشمے جاری ہونا پتھر کی نسبت زیادہ اعجب ہے۔ (خازن و مدارک)۔
۱۰۰

یعنی آسمانی طعام من و سلویٰ کھاؤ اور اس پتھر کے چشموں کا پانی پیو جو تمہیں فضل الٰہی سے بے محنت میسر ہے۔
۱۰۱

نعمتوں کے ذکر کے بعد بنی اسرائیل کی نالیاقتی دوں ہمتی اور نافرمانی کے چند واقعات بیان فرمائے جاتے ہیں۔
(۶۱) اور جب تم نے  کہا اے  موسیٰ (ف ۱۰۲) ہم سے  تو ایک کھانے  پر (ف ۱۰۳) ہرگز صبر نہ ہو گا تو  آپ اپنے  رب سے  دعا کیجئے   کہ زمین کی اگائی ہوئی چیزیں ہمارے  لئے  نکالے  کچھ ساگ اور ککڑی اور گیہوں اور مسور اور پیاز فرمایا  کیا ادنیٰ چیز  کو بہتر کے  بدلے  مانگتے  ہو (ف ۱۰۴) اچھا مصر (ف ۱۰۵) یا کسی شہر میں اترو وہاں تمہیں ملے  گا جو تم نے  مانگا (ف ۱۰۶) اور ان پر مقر ر کر دی گئی خواری اور ناداری (ف ۱۰۷) اور خدا کے  غضب میں لوٹے  (ف ۱۰۸) یہ بدلہ تھا اس کا کہ وہ اللہ کی آیتوں کا انکار کرتے  اور انبیاء کو ناحق شہید کرتے  (ف ۱۰۹) یہ بدلہ تھا ان کی نافرمانیوں اور حد سے  بڑھنے  کا-

۱۰۲

بنی اسرائیل کی یہ ادا بھی نہایت بے ادبانہ تھی کہ پیغمبر اولوالعزم کو نام لے کر پکارا یا نبی اللّٰہ یا رسول اللّٰہ یا اور کوئی تعظیم کا کلمہ نہ کہا( فتح العزیز) جب انبیاء کا خالی نام لینا بے ادبی ہے تو ان کو بشر اور ایلچی کہنا کس طرح گستاخی نہ ہو گا غرض انبیاء کے ذکر میں بے تعظیمی کا شائبہ بھی ٍنا جائز ہے۔
۱۰۳

(ایک کھانے ) سے ( ایک قسم کا کھانا) مراد ہے۔
۱۰۴

جب وہ اس پر بھی نہ مانے تو حضرت موسیٰ علیہ السلام نے بارگاہِ الہی میں دعا کی ارشاد ہوا اِھۡبِطُوۡ ا۔
۱۰۵

مصر عربی میں شہر کو بھی کہتے ہیں کوئی شہر ہو اور خاص شہر یعنی مصر موسیٰ علیہ السلام کا نام بھی ہے یہاں دونوں میں سے ہر ایک مراد ہو سکتا ہے۔ بعض کا خیال ہے کہ یہاں خاص شہر مصر مراد نہیں ہو سکتا کیونکہ اس کے لئے یہ لفظ غیر منصرف ہو کر مستعمل ہوتا ہے اور اس پر تنوین نہیں آتی جیسا کہ دوسری آیت میں وارد ہے۔  اَلَۡسَ لِیۡ مُلْکُ مِصرَ اور اُدْخُلُوْا مِصْرَ  مگر یہ خیال صحیح نہیں کیونکہ سکون اوسط کی وجہ سے لفظ ہند کی طرح اس کو منصرف پڑھنا درست ہے نحو میں اس کی تصریح موجود ہے علاوہ بریں حسن وغیرہ کی قرأت میں مصر بلا تنوین آیا ہے اور بعض مصاحف حضرت عثمان اور مصحف اُبَیّ رضی اللّٰہ تعالیٰ عنہم میں بھی ایسا ہی ہے اسی لئے حضرت مترجم قدس سرہ نے ترجمہ میں دونوں احتمالوں کو اخذ فرمایا ہے اور شہر معین کے احتمال کو مقدم کیا۔

۱۰۶

یعنی ساگ ککڑی وغیرہ کو ان چیزوں کی طلب گناہ نہ تھی لیکن  مَن و سَلویٰ جیسی نعمت بے محنت چھوڑ کر ان کی طرف مائل ہونا پست خیالی ہے ہمیشہ ان لوگوں کا میلان طبع پستی ہی کی طرف رہا اور حضرت موسیٰ و ہارون وغیرہ جلیل القدر بلند ہمت انبیاء (علیہم السلام) کے بعد بنی اسرائیل کی لئیمی و کم حوصلگی کا پورا ظہور ہوا اور تسلط جالوت و حادثہ بخت نصر کے بعد تو وہ بہت ہی ذلیل و خوار ہو گئے اس کا بیان  ضُرِبَتْ عَلَیْھِمُ الذِّلَّۃُ میں ہے۔

۱۰۷

یہود کی ذلت تو یہ کہ دنیا میں کہیں نام کو ان کی سلطنت نہیں اور ناداری یہ کہ مال موجود ہوتے ہوئے بھی حرص سے محتاج ہی رہتے ہیں۔

۱۰۸

انبیاء و صلحاء کی بدولت جو رتبے انہیں حاصل ہوئے تھے ان سے محروم ہو گئے اس غضب کا باعث صرف یہی نہیں کہ انہوں نے آسمانی غذاؤں کے بدلے ارضی پیداوار کی خواہش کی یا اُسی طرح کی اور خطائیں جو زمانہ حضرت موسیٰ علیہ السلام میں صادر ہوئیں بلکہ عہد نبوت سے دور ہونے اور زمانہ دراز گزرنے سے ان کی استعدادیں باطل ہوئیں اور نہایت قبیح افعال اور عظیم جرم ان سے سرزد ہوئے۔یہ ان کی اس ذلت و خواری کا باعث ہوئے۔

۱۰۹

جیسا کہ انہوں نے حضرت زکریا و یحیی و شعیا علیہم السلام کو شہید کیا اور یہ قتل ایسے ناحق تھے جن کی وجہ خود یہ قاتل بھی نہیں بتا سکتے۔

(۶۲)  بیشک ایمان والے  نیز یہودیوں اور نصرانیوں اور ستارہ پرستوں میں سے  وہ کہ سچے  دل سے  اللہ اور پچھلے  دن پر ایمان لائیں اور نیک کام کریں ان کا ثواب ان کے  رب  کے  پاس ہے  اور نہ انہیں کچھ اندیشہ  ہو اور  نہ کچھ غم(ف ۱۱۰)

۱۱۰

شانِ نُزول : ابن جریر و ابن ابی حاتم نے سدی سے روایت کی کہ یہ آیت سلمان فارسی رضی اللّٰہ عنہ کے اصحاب کے حق میں نازل ہوئی۔ ( لباب النقول)۔

(۶۳) اور جب ہم نے  تم سے  عہد لیا (ف ۱۱۱) اور  تم پر طور کو اونچا کیا (ف ۱۱۲)  لو جو کچھ ہم تم کو دیتے  ہیں زور سے  (ف ۱۱۳) اور اس کے  مضمون یاد کرو اس امید پر کہ تمہیں پرہیز گاری ملے -

۱۱۱

کہ تم توریت مانو گے اور اس پر عمل کرو گے پھر تم نے اس کے احکام کو شاق و گراں جان کر قبول سے انکار کر دیا باوجودیکہ تم نے خود بالحاح حضرت موسیٰ علیہ السلام سے ایسی آسمانی کتاب کی استدعا کی تھی جس میں قوانین شریعت اور آئین عبادت مفصل مذکور ہوں اور حضرت موسیٰ علیہ السلام نے تم سے بار بار اس کے قبول کرنے اور اس پر عمل کرنے کا عہد لیا تھا جب وہ کتاب عطا ہوئی تم نے اس کے قبول کرنے سے انکار کر دیا اور عہد پورا نہ کیا۔

۱۱۲

بنی اسرائیل کی عہد شکنی کے بعد حضرت جبریل نے بحکم الہی طور پہاڑ کو اٹھا کر ان کے سروں پر قدر قامت فاصلہ پر معلق کر دیا اور حضرت موسیٰ علیہ السلام نے فرمایا،یا تو تم عہد قبول کرو ورنہ پہاڑ تم پر گرا دیا جائے گا اور تم کچل ڈالے جاؤ گے،۔ اس میں صورۃً وفا عہد پر اکراہ تھا اور درحقیقت پہاڑ کا سروں پر معلق کر دینا آیت الہی اور قدرت حق کی برہان قوی ہے اس سے دلوں کو اطمینان حاصل ہوتا ہے کہ بے شک یہ رسول مظہر قدرت الٰہی ہیں۔ یہ اطمینان ان کو ماننے اور عہد پورا کرنے کا اصل سبب ہے۔

۱۱ٍ۳

یعنی بکوشش تمام۔

(۶۴) پھر اس کے  بعد تم پھر گئے  تو اگر اللہ کا فضل اور اس کی رحمت تم پر نہ ہوتی تو تم ٹوٹے  والوں میں ہو جاتے  -(ف ۱۱۴)

۱۱۴

یہاں فضل و رحمت سے یا توفیق توبہ مراد ہے یا تاخیر عذاب (مدارک وغیرہ) ایک قول یہ ہے کہ فضل الہی اور رحمت حق سے حضور سرور عالم صلی اللّٰہ علیہ و آلہ و سلم کی ذات پاک مراد ہے معنی یہ ہیں کہ اگر تمہیں خاتم المرسلین صلی اللّٰہ علیہ و آلہ و سلم کے وجود کی دولت نہ ملتی اور آپ کی ہدایت نصیب نہ ہوتی تو تمہارا انجام ہلاک و خسران ہوتا۔

(۶۵)  اور بیشک ضرور تمہیں معلوم ہے  تم میں کے  وہ جنہوں نے  ہفتہ میں سرکشی کی (ف ۱۱۵) تو ہم نے  ان سے  فرمایا کہ ہو جاؤ  بندر دھتکارے  ہوئے-

۱۱۵

شہر ایلہ میں بنی اسرائیل آباد تھے انہیں حکم تھا کہ شنبہ کا دن عبادت کے لئے خاص کر دیں اس روز شکار نہ کریں اور دنیاوی مشاغل ترک کر دیں ان کے ایک گروہ نے یہ چال کی کہ جمعہ کو دریا کے کنارے کنارے بہت سے گڈھے کھودتے اور شنبہ کی صبح کو دریا سے ان گڈھوں تک نالیاں بناتے جن کے ذریعہ پانی کے ساتھ آ کر مچھلیاں گڈھوں میں قید ہو جاتیں یک شنبہ کو انہیں نکالتے اور کہتے کہ ہم مچھلی کو پانی سے شنبہ کے روز نہیں نکالتے چالیس یا ستر سال تک یہی عمل رہا جب حضرت داؤد علیہ الصلوٰۃ و السلام کی نبوت کا عہد آیا آپ نے انہیں اس سے منع کیا اور فرمایا قید کرنا ہی شکار ہے  جو شنبہ کو کرتے ہو اس سے باز آؤ ورنہ عذاب میں گرفتار کیے جاؤ گے وہ باز نہ آئے آپ نے دعا فرمائی اللّٰہ تعالیٰ نے انہیں بندروں کی شکل میں مسخ کر دیا عقل و حواس تو ان کے باقی رہے مگر قوت گویائی زائل ہو گئی بدنوں سے بدبو نکلنے لگی اپنے اس حال پر روتے روتے تین روز میں سب ہلاک ہو گئے ان کی نسل باقی نہ رہی یہ ستر ہزار کے قریب تھے بنی اسرائیل کا دوسرا گروہ جو بارہ ہزار کے قریب تھا انہیں اس عمل سے منع کرتا رہا جب یہ نہ مانے تو انہوں نے ان کے اور اپنے محلوں کے درمیان دیوار بنا کر علیحدگی کر لی ان سب نے نجات پائی بنی اسرائیل کا تیسرا گروہ ساکت رہا اس کے حق میں حضرت ابن عباس کے سامنے عکرمہ نے کہا کہ وہ مغفور ہیں کیونکہ امر بالمعروف فرض کفایہ ہے بعض کا ادا کرنا کل کا حکم رکھتا ہے ان کے سکوت کی وجہ یہ تھی کہ یہ ان کے پند پذیر ہونے سے مایوس تھے عکرمہ کی یہ تقریر حضرت ابن عباس کو بہت پسند آئی اور آپ نے سرور سے اٹھ کر ان سے معانقہ کیا اور ان کی پیشانی کو بوسہ دیا۔(فتح العزیز) 

مسئلہ:اس سے معلوم ہوا کہ سرور کا معانقہ سنت صحابہ ہے اس کے لئے سفر سے آنا اور غیبت کے بعد ملنا شرط نہیں۔

(۶۶) تو ہم نے  (اس بستی کا) یہ واقعہ اس کے  آگے  اور پیچھے  والوں کے  لیے  عبرت کر دیا اور پرہیزگاروں کے  لیے  نصیحت-

 (۶۷) اور جب موسیٰ نے  اپنی قوم سے  فرمایا  خدا تمہیں حکم دیتا ہے  کہ ایک گائے  ذبح کرو (ف ۱۱۶) بولے  کہ آپ ہمیں مسخرہ بناتے  ہیں (ف ۱۱۷) فرمایا خدا کی پناہ کہ میں جاہلوں سے  ہوں -(ف ۱۱۸)

۱۱۶

بنی اسرائیل میں عامیل نامی ایک مالدار تھا اس کے چچا زاد بھائی نے بطمع وراثت اس کو قتل کر کے دوسری بستی کے دروازے پر ڈال دیا اور خود صبح کو اس کے خون کا مدعی بنا وہاں کے لوگوں نے حضرت موسیٰ علیہ السلام سے درخواست کی کہ آپ دعا فرمائیں کہ اللّٰہ تعالیٰ حقیقت حال ظاہر فرمائے اس پر حکم صادر ہوا کہ ایک گائے ذبح کر کے اس کا کوئی حصہ مقتول کے ماریں وہ زندہ ہو کر قاتل کو بتا دے گا۔

۱۱۷

کیونکہ مقتول کا حال معلوم ہونے اور گائے کے ذبح میں کوئی مناسبت معلوم نہیں ہوتی۔

۱۱۸

ایسا جواب جو سوال سے ربط نہ رکھے جاہلوں کا کام ہے۔ یا یہ معنی ہیں کہ محاکمہ کے موقع پر استہزاء جاہلوں کا کام ہے انبیاء کی شان اس سے برتر ہے القصہ جب ہی بنی اسرائیل نے سمجھ لیا کہ گائے کا ذبح کرنا لازم ہے تو انہوں نے آپ سے اس کے اوصاف دریافت کیے حدیث شریف میں ہے کہ اگر بنی اسرائیل بحث نہ نکالتے تو جو گائے ذبح کر دیتے کافی ہو جاتی۔

(۶۸) بولے  اپنے  رب سے  دعا کیجئے  کہ وہ ہمیں بتا دے  گائے  کیسی کہا وہ فرماتا ہے  کہ وہ ایک گائے  ہے  نہ بوڑھی اور نہ  اَدسر بلکہ ان دونوں کے  بیچ میں تو کرو جس کا تمہیں حکم ہوتا ہے۔

 (۶۹) بولے  اپنے  رب سے  دعا کیجئے  ہمیں بتا دے  اس کا رنگ کیا ہے  کہا وہ فرماتا  ہے  وہ ایک پیلی گائے  ہے   جس کی رنگت ڈبڈباتی دیکھنے  والوں کو خوشی دیتی۔

(۷۰) بولے  اپنے  رب سے  دعا کیجئے  کہ ہمارے  لیے  صاف بیان کر دے  وہ گائے  کیسی ہے  بیشک گایوں میں ہم کو شبہ پڑ گیا اور اللہ چاہے  تو ہم راہ پا جائیں گے  -(ف ۱۱۹)

۱۱۹

حضور سید عالم صلی اللّٰہ علیہ و آلہ و سلم نے فرمایا اگر وہ انشاء اللّٰہ نہ کہتے تو کبھی وہ گائے نہ پاتے 

مسئلہ: ہر نیک کام میں انشاء اللّٰہ کہنا مستحب و باعث برکت ہے۔

(۷۱)  کہا وہ فرماتا ہے  کہ وہ ایک گائے  ہے  جس سے  خدمت نہیں لی جاتی کہ زمین جوتے  اور نہ کھیتی کو پانی دے  بے  عیب ہے  جس میں کوئی داغ نہیں بولے  اب آپ ٹھیک بات لائے  (ف  ۱۲۰) تو اسے  ذبح کیا اور (ذبح) کرتے  معلوم نہ ہوتے  تھے (ف ۱۲۱) 

۱۲۰

یعنی اب تشفی ہوئی اور پوری شان و صفت معلوم ہوئی پھر انہوں نے گائے کی تلاش شروع کی ان اطراف میں ایسی صرف ایک گائے تھی اس کا حال یہ ہے کہ بنی اسرائیل میں ایک صالح شخص تھے ان کا ایک صغیر السن بچہ تھا اور ان کے پاس سوائے ایک گائے کے بچے کے کچھ نہ رہا تھا انہوں نے اس کی گردن پر مہر لگا کر اللّٰہ کے نام پر چھوڑ دیا اور بارگاہِ حق میں عرض کیا یارب میں اس بچھیا کو اس فرزند کے لئے تیر ے پاس ودیعت رکھتا ہوں جب یہ فرزند بڑا ہو یہ اس کے کام آئے ان کا تو انتقال ہو گیا بچھیا جنگل میں بحفظ الٰہی پرورش پاتی رہی یہ لڑکا بڑا ہوا اور بفضلہ صالح و متقی ہوا ماں کا فرمانبردار تھا ایک روز اس کی والدہ نے کہا اے نورِ نظر تیرے باپ نے تیرے لئے فلاں جنگل میں خدا کے نام ایک بچھیا چھوڑ دی ہے وہ اب جوان ہو گئی اس کو جنگل سے لا اور اللّٰہ سے دعا کر کہ وہ تجھے عطا فرمائے لڑکے نے گائے کو جنگل میں دیکھا اور والدہ کی بتائی ہوئی علامتیں اس میں پائیں اور اس کو اللّٰہ کی قسم دے کر بلایا وہ حاضر ہوئی جوان اس کو والدہ کی خدمت میں لایا والدہ نے بازار میں لے جا کر تین دینار پر فروخت کرنے کا حکم دیا اور یہ شرط کی کہ سودا ہونے پر پھر اس کی اجازت حاصل کی جائے اس زمانہ میں گائے کی قیمت ان اطراف میں تین دینار ہی تھی جوان جب اس گائے کو بازار میں لایا تو ایک فرشتہ خریدار کی صورت میں آیا اور اس نے گائے کی قیمت چھ دینار لگا دی مگر اس شرط سے کہ جوان والدہ کی اجازت کا پابند نہ ہو جوان نے یہ منظور نہ کیا اور والدہ سے تمام قصہ کہا اس کی والدہ نے چھ دینار قیمت منظور کرنے کی تو اجازت دی مگر بیع میں پھر دوبارہ اپنی مرضی دریافت کرنے کی شرط کی جوان پھر بازار میں آیا اس مرتبہ فرشتہ نے بارہ دینار قیمت لگائی اور کہا کہ والدہ کی اجازت پر موقوف نہ رکھو جو ان نے نہ مانا اور والدہ کو اطلاع دی وہ صاحب فراست سمجھ گئی کہ یہ خریدار نہیں کوئی فرشتہ ہے جو آزمائش کے لئے آتا ہے۔ بیٹے سے کہا کہ اب کی مرتبہ اس خریدار سے یہ کہنا کہ آپ ہمیں اس گائے کے فروخت کرنے کا حکم دیتے ہیں یا نہیں۔ لڑکے نے یہی کہا فرشتہ نے جواب دیا کہ ابھی اس کو روکے رہو جب بنی اسرائیل خریدنے آئیں تو اس کی قیمت یہ مقرر کرنا کہ اس کی کھال میں سونا بھر دیا جائے جوان گائے کو گھر لایا اور جب بنی اسرائیل جستجو کرتے ہوئے اس کے مکان پر پہنچے تو یہی قیمت طے کی اور حضرت موسیٰ علیہ السلام کی ضمانت پر وہ گائے بنی اسرائیل کے سپرد کی مسائل اس واقعہ سے کئی مسئلے معلوم ہوئے۔

(۱) جو اپنے عیال کو اللّٰہ کے سپرد کرے اللّٰہ تعالیٰ اس کی ایسی عمدہ پرورش فرماتا ہے۔

(۲) جو اپنا مال اللّٰہ کے بھروسہ پر اس کی امانت میں دے اللّٰہ اس میں برکت دیتا ہے 

 (۳) والدین کی فرمانبرداری اللّٰہ تعالیٰ کو پسند ہے۔

(۴) غیبی فیض قربانی و خیرات کرنے سے حاصل ہوتا ہے۔

(۵) راہ خدا میں نفیس مال دینا چاہئے۔

(۶) گائے کی قربانی افضل ہے۔

۱۲۱

بنی اسرائیل کے مسلسل سوالات اور اپنی رسوائی کے اندیشہ اور گائے کی گرانی قیمت سے یہ ظاہر ہوتا تھا کہ وہ ذبح کا قصد نہیں رکھتے مگر جب ان کے سوالات شافی جوابوں سے ختم کر دیئے گئے تو انہیں ذبح کرنا ہی پڑا۔

(۷۲)  اور جب تم نے  ایک خون کیا تو ایک دوسرے  پر اس کی تہمت ڈالنے  لگے  اور اللہ کو ظاہر کرنا تھا جو تم  چھپاتے  تھے، 

(۷۳) تو ہم نے   فرمایا اس مقتول کو اس گائے  کا ایک ٹکڑا مارو (ف ۱۲۲) اللہ یونہی مُردے  جلائے  گا۔ اور تمہیں اپنی نشانیاں دکھاتا ہے  کہ کہیں تمہیں عقل ہو(ف ۱۲۳) 

۱۲۲

بنی اسرائیل نے گائے ذبح کر کے اس کے کسی عضو سے مردہ کو مارا وہ بحکمِ الٰہی زندہ ہوا اس کے حلق سے خون کے فوارے جاری تھے اس نے اپنے چچازاد بھائی کو بتایا کہ اس نے مجھے قتل کیا اب اس کو بھی اقرار کرنا پڑا اور حضرت موسیٰ علیہ السلام نے اس پر قصاص کا حکم فرمایا اس کے بعد شرع کا حکم ہوا کہ 

مسئلہ: قاتل مقتول کی میراث سے محروم رہے گا 

مسئلہ : لیکن اگر عادل نے باغی کو قتل کیا یا کسی حملہ آور سے جان بچانے کے لئے مدافعت کی اس میں وہ قتل ہو گیا تو مقتول کی میراث سے محروم نہ ہو گا۔

۱۲ٍ۳

اور تم سمجھو کہ بے شک اللّٰہ تعالیٰ مردے زندہ کرنے پر قادر ہے اور روز جزا مردوں کو زندہ کرنا اور حساب لینا حق ہے۔

(۷۴) پھر اس کے  بعد تمہارے  دل سخت ہو گئے  (ف ۱۲۴) تو وہ پتھروں کی مثل ہیں بلکہ ان سے  بھی زیادہ کرّے  اور پتھروں میں تو کچھ وہ ہیں جن سے  ندیاں بہہ نکلتی ہیں اور کچھ وہ ہیں جو پھٹ جاتے  ہیں تو ان سے  پانی نکلتا ہے  اور کچھ وہ ہیں جو اللہ کے  ڈر سے  گر پڑتے  ہیں (ف ۱۲۵) اور اللہ تمہارے  کوتکوں سے  بے  خبر نہیں، 

۱۲۴

اور ایسے بڑے نشانہائے قدرت سے تم نے عبرت حاصل نہ کی۔

۱۲۵

بایں ہمہ تمہارے دل اثر پذیر نہیں پتھروں میں بھی اللّٰہ نے ادراک و شعور دیا ہے انہیں خوف الہی ہوتا ہے وہ تسبیح کرتے ہیں۔ اِنۡ مِّنْ شَیْءٍ اِلَّا یُسَبِّحُ بِحَمْدِہٖ مسلم شریف میں حضرت جابر رضی ا للہ عنہ سے مروی ہے کہ سید عالم صلی اللّٰہ علیہ و آلہ و سلم نے فرمایا میں اس پتھر کو پہچانتا ہوں جو بعثت سے پہلے مجھے سلام کیا کرتا تھا ترمذی میں حضرت علی رضی اللّٰہ عنہ سے مروی ہے میں سید عالم صلی اللّٰہ علیہ و آلہ و سلم کے ساتھ اطراف مکہ میں گیا جو درخت یا پہاڑ سامنے آتا تھا السلام علیک یا رسول اللّٰہ صلی اللّٰہ علیہ و آلہ و سلم عرض کرتا تھا۔

(۷۵) تو اے  مسلمانو! کیا تمہیں یہ طمع ہے  کہ یہ (یہودی) تمہارا یقین لائیں گے  اور ان میں  کا تو ایک گروہ وہ تھا کہ اللہ کا کلام سنتے  پھر سمجھنے  کے  بعد اسے  دانستہ بدل دیتے،(ف ۱۲۶) 

۱۲۶

جیسے انہوں نے توریت میں تحریف کی اور سید عالم صلی اللّٰہ علیہ و آلہ و سلم کی نعت بدل ڈالی۔

(۷۶) اور  جب مسلمانوں سے  ملیں تو کہیں ہم ایمان  لائے  (ف ۱۲۷) اور جب آپس میں اکیلے  ہوں تو کہیں وہ علم جو اللہ نے  تم پر کھولا مسلمانوں سے  بیان کیے  دیتے  ہو کہ اس سے  تمہارے  رب کے  یہاں تمہیں پر حجت لائیں کیا تمہیں عقل نہیں -

(۷۷) کیا تم نہیں جانتے  کہ اللہ جانتا ہے  جو کچھ وہ چھپاتے  ہیں اور جو کچھ ظاہر کرتے  ہیں -

۱۲۷

شان نُزول یہ آیت ان یہودیوں کی شان میں نازل ہوئی جو سید عالم صلی اللّٰہ علیہ و آلہ و سلم کے زمانہ میں تھے ابن عباس رضی اللّٰہ عنہما نے فرمایا یہودی منافق جب صحابہ کرام سے ملتے تو کہتے کہ جس پر تم ایمان لائے اس پر ہم بھی ایمان لائے تم حق پر ہو اور تمہارے آقا محمد مصطفیٰ ٰ صلی اللّٰہ علیہ و آلہ و سلم سچے ہیں ان کا قول حق ہے ہم ان کی نعت و صفت اپنی کتاب توریت میں پاتے ہیں ان لوگوں پر رؤساء یہود ملامت کرتے تھے اس کا بیان  وَاِذَا خَلَا بَعْضُھُمْ میں ہے۔(خازن) فائدہ اس سے معلوم ہوا کہ حق پوشی اور سید عالم صلی اللّٰہ علیہ و آلہ و سلم کے اوصاف کا چھپانا اور کمالات کا انکار کرنا یہود کا طریقہ ہے آج کل کے بہت سے گمراہوں کی یہی عادت ہے۔

(۷۸) اور ان میں کچھ اَن پڑھ ہیں کہ جو کتاب (ف ۱۲۸) کو نہیں جانتے  مگر زبانی  پڑھ لینا (ف ۱۲۹) یا کچھ اپنی من گھڑت اور وہ نرے  گمان میں ہیں -

۱۲۸

کتاب سے توریت مراد ہے۔

۱۲۹

امانی اُمنیہ کی جمع ہے اور اس کے معنی زبانی پڑھنے کے ہیں حضرت ابن عباس رضی اللّٰہ عنہما سے مروی ہے کہ آیت کے معنی یہ ہیں کہ کتاب کو نہیں جانتے مگر صرف زبانی پڑھ لینا بغیر معنی سمجھے۔(خازن) بعضے مفسرین نے یہ معنی بھی بیان کیے ہیں کہ امانی سے وہ جھوٹی گھڑی ہوئی باتیں مراد ہیں جو یہودیوں نے اپنے علماء سے سن کر بے تحقیق مان لی تھیں۔

(۷۹) تو خرابی ہے  ان کے  لئے  جو کتاب اپنے  ہاتھ سے  لکھیں پھر کہہ دیں یہ خدا کے  پاس سے  ہے  کہ اس کے  عوض تھوڑے  دام حاصل کریں (ف ۱۳۰) تو خرابی ہے  ان کے  لئے  ان کے  ہاتھوں کے  لکھے  سے  اور خرابی ان کے  لئے  اس کمائی سے -

۱ٍ۳۰

شان نُزول : جب سید انبیاء صلی اللّٰہ علیہ و آلہ و سلم مدینہ طیبہ تشریف فرما ہوئے تو علماء توریت و رؤساء یہود کو قوی اندیشہ ہو گیا کہ ان کی روزی جاتی رہے گی اور سرداری مٹ جائے گی کیونکہ توریت میں حضور کا حلیہ اور اوصاف مذکور ہیں جب لوگ حضور کو اس کے مطابق پائیں گے فوراً ایمان لے آئیں گے اور اپنے علماء اور رؤساء کو چھوڑ دیں گے اس اندیشہ سے انہوں نے توریت میں تحریف و تغییر کر ڈالی اور حلیہ شریف بدل دیا۔ مثلاً توریت میں آپ کے اوصاف یہ لکھے تھے کہ آپ خوب رو ہیں بال خوب صورت آنکھیں سرمگیں قد میانہ ہے اس کو مٹا کر انہوں نے یہ بتایا کہ وہ بہت دراز قامت ہیں آنکھیں کنجی نیلی بال الجھے ہیں۔ یہی عوام کو سناتے یہی کتاب الہی کا مضمون بتاتے اور سمجھتے کہ لوگ حضور کو اس کے خلاف پائیں گے تو آپ پر ایمان نہ لائیں گے ہمارے گرویدہ رہیں گے اور ہماری کمائی میں فرق نہ آئے گا۔

(۸۰) اور بولے  ہمیں تو  آگ نہ چھوئے  گی مگر گنتی کے  دن (ف ۱۳۱) تم فرما دو کیا خدا سے  تم نے   کوئی عہد لے  رکھا ہے  جب تو اللہ ہرگز اپنا عہد خلاف نہ کرے  گا (ف ۱۳۲) یا خدا پر وہ بات کہتے  ہو جس کا تمہیں علم نہیں -

۱ٍ۳۱

شان نُزول : حضرت ابن عباس رضی اللّٰہ عنہما سے مروی ہے کہ یہود کہتے تھے کہ وہ دوزخ میں ہرگز داخل نہ ہوں گے مگر صرف اتنی مدت کے لئے جتنے عرصے ان کے آباء و اجداد نے گو سالہ پوجا تھا اور وہ چالیس روز ہیں اس کے بعد وہ عذاب سے چھوٹ جائیں گی اس پر یہ آیت کریمہ نازل ہوئی۔

۱ٍ۳۲

کیونکہ کذب بڑا عیب ہے،اور عیب اللّٰہ تعالیٰ پر محال، لہذا اس کا کذب تو ممکن نہیں لیکن جب اللّٰہ تعالیٰ نے تم سے صرف چالیس روز کے عذاب کے بعد چھوڑ دینے کا وعدہ ہی نہیں فرمایا تو تمہارا قول باطل ہوا۔

(۸۱) ہاں کیوں نہیں جو گناہ کمائے  اور اس کی خطا اسے  گھیر لے  (ف ۱۳۳) وہ  دوزخ والوں میں ہے  انہیں ہمیشہ اس میں رہنا  -

(۸۲)  اور جو ایمان لائے  اور اچھے  کام کیے  وہ  جنت والے  ہیں انہیں ہمیشہ اس میں رہنا  -

۱ٍ۳ٍ۳

اس آیت میں گناہ سے شرک و کفر مراد ہے اور احاطہ کرنے سے یہ مراد ہے کہ نجات کی تمام راہیں بند ہو جائیں اور کفر و شرک ہی پر اس کو موت آئے کیونکہ مومن خواہ کیسا بھی گنہگار ہو گناہوں سے گھرا نہیں ہوتا اس لئے کہ ایمان جو اعظم طاعت ہے وہ اس کے ساتھ ہے۔

(۸۳) اور جب ہم نے  بنی اسرائیل سے  عہد لیا کہ اللہ کے  سوا کسی کو نہ پوجو  اور ماں باپ کے  ساتھ بھلائی کرو، (ف ۱۳۴) اور رشتہ داروں اور یتیموں اور مسکینوں سے  اور لوگوں سے  اچھی بات کہو (ف ۱۳۵) اور نماز قائم رکھو اور زکوٰۃ دو پھر تم پھِر گئے  (ف ۱۳۶) مگر تم میں کے  تھوڑے  (ف ۱۳۷) اور تم رد گردان ہو-(ف ۱۳۸)

۱ٍ۳۴

اللّٰہ تعالیٰ نے اپنی عبادت کا حکم فرمانے کے بعد والدین کے ساتھ بھلائی کرنے کا حکم دیا اس سے معلوم ہوتا ہے کہ والدین کی خدمت بہت ضروری ہے والدین کے ساتھ بھلائی کے یہ معنیٰ ہے کہ ایسی کوئی بات نہ کہے اور ایسا کوئی کام نہ کرے جس سے انہیں ایذا ہو اور اپنے بدن و مال سے ان کی خدمت میں دریغ نہ کرے جب انہیں ضرورت ہو ان کے پاس حاضر رہے

 مسئلہ: اگر والدین اپنی خدمت کے لئے نوافل چھوڑنے کا حکم دیں تو چھوڑ دے ان کی خدمت نفل سے مقدم ہے۔ 

مسئلہ: واجبات والدین کے حکم سے ترک نہیں کیے جا سکتے والدین کے ساتھ احسان کے طریقے جو احادیث سے ثابت ہیں یہ ہیں کہ تہ دل سے ان کے ساتھ محبت رکھے رفتار و گفتار میں نشست و برخاست میں ادب لازم جانے ان کی شان میں تعظیم کے لفظ کہے ان کو راضی کرنے کی سعی کرتا رہے اپنے نفیس مال کو ان سے نہ بچائے ان کے مرنے کے بعد ان کی وصیتیں جاری کرے ان کے لئے فاتحہ صدقات تلاوت قرآن سے ایصال ثواب کرے اللّٰہ تعالیٰ سے ان کی مغفرت کی دعا کرے، ہفتہ وار ان کی قبر کی زیارت کرے۔(فتح العزیز) والدین کے ساتھ بھلائی کرنے میں یہ بھی داخل ہے کہ اگر وہ گناہوں کے عادی ہوں یا کسی بد مذہبی میں گرفتار ہوں تو ان کو بہ نرمی اصلاح و تقویٰ اور عقیدہ حقہ کی طرف لانے کی کوشش کرتا رہا۔(خازن)۔

۱ٍ۳۵

اچھی بات سے مراد نیکیوں کی ترغیب اور بدیوں سے روکنا ہے حضرت ابن عباس رضی اللّٰہ عنہما نے فرمایا کہ معنی یہ ہیں کہ سید عالم صلی اللّٰہ علیہ و آلہ و سلم کی شان میں حق اور سچ بات کہو اگر کوئی دریافت کرے تو حضور کے کمالات و اوصاف سچائی کے ساتھ بیان کر دو۔ آپ کی خوبیاں نہ چھپاؤ۔

۱ٍ۳۶

عہد کے بعد۔

۱ٍ۳۷

جو ایمان لے آئے مثل حضرت عبداللّٰہ بن سلام اور ان کے اصحاب کے انہوں نے تو عہد پورا کیا۔

۱ٍ۳۸

اور تمہاری قوم کی عادت ہی اعراض کرنا اور عہد سے پھر جانا ہے۔

(۸۴) اور جب ہم نے  تم سے  عہد لیا کہ اپنوں کا خون نہ کرنا اور اپنوں کو اپنی بستیوں سے  نہ نکالنا پھر تم نے  اس کا اقرار کیا اور تم گواہ ہو- 

(۸۵) پھر یہ جو تم ہو اپنوں کو قتل کرنے  لگے  اور اپنے  میں سے  ایک گروہ کو ان کے   وطن سے  نکالتے  ہو ان پر مدد دیتے  ہو (ان کے  مخالف کو) گناہ اور زیادتی میں اور اگر وہ قیدی ہو کر تمہارے  پاس آئیں تو  بدلا دے  کر چھڑا لیتے  ہو اور ان کا نکالنا تم پر حرام ہے  (ف ۱۳۹) تو کیا خدا کے  کچھ حکموں پر ایمان لاتے  ہو اور کچھ سے  انکار کرتے  ہو تو جو تم میں ایسا کرے  اس کا بدلہ کیا ہے  مگر یہ کہ دنیا میں رسوا ہو (ف ۱۴۰) اور قیامت میں سخت تر عذاب کی طرف پھیرے  جائیں گے  اور اللہ تمہارے  کوتکوں سے  بے  خبر نہیں -(ف ۱۴۱)

۱ٍ۳۹

شانِ نُزول : توریت میں بنی اسرائیل سے عہد لیا گیا تھا کہ وہ آپس میں ایک دوسرے کو قتل نہ کریں وطن سے نہ نکالیں اور جو بنی اسرائیل کسی کی قید میں ہو اس کو مال دے کر چھڑا لیں اس عہد پر انہوں نے اقرار بھی کیا اپنے نفس پر شاہد بھی ہوئے لیکن قائم نہ رہے اور اس سے پھر گئے صورت واقعہ یہ ہے کہ نواح مدینہ میں یہود کے دو فرقے بنی قُرَیْظَہ اور بنی نُضَیْر سکونت رکھتے تھے اور مدینہ شریف میں دو فرقے اَوْس و خَزْرَج  رہتے تھے بنی قریظہ اوس کے حلیف تھے اور بنی نضیر خزرج کے یعنی ہر ایک قبیلہ نے اپنے حلیف کے ساتھ قسما قسمی کی تھی کہ اگر ہم میں سے کسی پر کوئی حملہ آور ہو تو دوسرا اس کی مدد کرے گا اوس اور خزرج باہم جنگ کرتے تھے بنی قریظہ اوس کی اور بنی نضیر خزرج کی مدد کے لئے آتے تھے اور حلیف کے ساتھ ہو کر آپس میں ایک دوسرے پر تلوار چلاتے تھے بنی قریظہ بنی نضیر کو اور وہ بنی قریظہ کو قتل کرتے تھے اور انکے گھر ویران کر دیتے تھے انہیں ان کے مساکین سے نکال دیتے تھے لیکن جب انکی قوم کے لوگوں کو ان کے حلیف قید کرتے تھے تو وہ ان کو مال دے کر چھڑا لیتے تھے مثلاً اگر بنی نضیر کا کوئی شخص اوس کے ہاتھ میں گرفتار ہوتا تو بنی قریظہ اوس کو مالی معاوضہ دے کر اس کو چھڑا لیتے باوجود یکہ اگر وہی شخص لڑائی کے وقت انکے موقعہ پر آ جاتا تو اس کے قتل میں ہر گز دریغ نہ کرتے اس فعل پر ملامت کی جاتی ہے کہ جب تم نے اپنوں کی خونریزی نہ کرنے ان کو بستیوں سے نہ نکالنے ان کے اسیروں کو چھڑانے کا عہد کیا تھا اس کے کیا معنی کہ قتل و اخراج میں تو درگزر نہ کرو اور گرفتار ہو جائیں۔ تو چھڑاتے پھر و عہد میں سے کچھ ماننا اور کچھ نہ ماننا کیا معنی رکھتا ہے۔ جب تم قتل و اخراج سے باز نہ رہے تو تم نے عہد شکنی کی اور حرام کے مرتکب ہوئے اور اس کو حلال جان کر کافر ہو گئے۔

مسئلہ: اس آیت سے معلوم ہوا کہ ظلم و حرام پر امداد کرنا بھی حرام ہے 

مسئلہ:یہ بھی معلوم ہوا کہ حرام قطعی کو حلال جاننا کفر ہے۔

مسئلہ :یہ بھی معلوم ہوا کہ کتاب الہی کے ایک حکم کا نہ ماننا بھی ساری کتاب کا نہ ماننا اور کفر ہے فائدہ اس میں یہ تنبیہ بھی ہے کہ جب احکام الہی میں سے بعض کا ماننا بعض کا نہ ماننا کفر ہوا تو یہود کا حضرت سید انبیاء صلی اللّٰہ علیہ و آلہ و سلم کا انکار کرنے کے ساتھ حضرت موسیٰ علیہ السلام کی نبوت کو ماننا کفر سے نہیں بچا سکتا۔

۱۴۰

دنیا میں تو یہ رسوائی ہوئی کہ بنی قریظہ ۳ ہجری میں مارے گئے ایک روز میں ا ن کے سات سو آدمی قتل کیے گئے تھے اور بنی نضیر اس سے پہلے ہی جلا وطن کر دیئے گئے، حلیفوں کی خاطر عہد الہی کی مخالفت کا یہ وبال تھا 

مسئلہ: اس سے معلوم ہوا کہ کسی کی طرفداری میں دین کی مخالفت کرنا علاوہ اخروی عذاب کے دنیا میں بھی ذلت و رسوائی کا باعث ہوتا ہے۔

۱۴۱

اس میں جیسی نافرمانوں کے وعید شدید ہے کہ اللّٰہ تعالیٰ تمہارے افعال سے بے خبر نہیں ہے،تمہاری نافر مانیوں پر عذاب شدید فرمائے گا ایسے ہی اس آیت میں مؤمنین و صالحین کے لئے مژدہ ہے کہ انہیں اعمال حسنہ کی بہترین جزاء ملے گی (تفسیر کبیر)۔

(۸۶) یہ ہیں وہ لوگ جنہوں نے  آخرت کے  بدلے  دنیا کی زندگی مول لی تو نہ ان پر سے  عذاب ہلکا ہو اور نہ ان کی مدد کی جائے  -

(۸۷) اور بے  شک ہم نے  موسیٰ کو کتاب عطا کی (ف ۱۴۲) اور اس کے  بعد پے  در پے  رسول بھیجے  (ف  ۱۴۳) اور ہم نے  عیسیٰ بن مریم کو کھیلی نشانیاں عطا فرمائیں (ف ۱۴۴) اور پاک روح سے  (ف ۱۴۵) اس کی مدد کی (ف ۱۴۶) تو کیا جب تمہارے  پاس کوئی رسول وہ لے  کر آئے  جو تمہارے  نفس کی خواہش نہیں تکبر کرتے  ہو تو ان (انبیاء)  میں ایک گروہ کو تم جھٹلاتے  ہو اور ایک گروہ کو شہید کرتے  ہو -(ف ۱۴۷) 

۱۴۲

اس کتاب سے توریت مراد ہے جس میں اللّٰہ تعالیٰ کے تمام عہد مذکور تھے سب سے اہم عہد یہ تھے کہ ہر زمانہ کے پیغمبروں کی اطاعت کرنا ان پر ایمان لانا اور ان کی تعظیم و توقیر کرنا۔

۱۴۳

حضرت موسیٰ علیہ السلام کے زمانہ سے حضرت عیسیٰ علیہ السلام تک متواتر انبیاء آتے رہے ان کی تعداد چار ہزار بیان کی گئی ہے یہ سب حضرات شریعت موسوی کے محافظ اور اس کے احکام جاری کرنے والے تھے چونکہ خاتم الانبیاء کے بعد نبوت کسی کو نہیں مل سکتی اس لئے شریعت محمدیہ کی حفاظت و اشاعت کی خدمت ربانی علماء اور مجددین ملت کو عطا ہوئی۔

۱۴۴

ان نشانیوں سے حضرت عیسیٰ علیہ السلام کے معجزات مراد ہیں جیسے مردے زندہ کرنا،اندھے اور برص والے کو اچھا کرنا،پرند پیدا کرنا،غیب کی خبر دینا وغیرہ۔

۱۴۵

روح القدس سے حضرت جبریل علیہ السلام مراد ہیں کہ روحانی ہیں وحی لاتے ہیں جس سے قلوب کی حیات ہے وہ حضرت عیسی علیہ السلام کے ساتھ رہنے پر مامور تھے۔ آپ ۳۳ سال کی عمر شریف میں آسمان پر اٹھا لئے گئے اس وقت تک حضرت جبریل علیہ السلام سفر حضر میں کبھی آپ سے جدا نہ ہوئے۔ تائید روح القدس حضرت عیسیٰ علیہ السلام کی جلیل فضیلت ہے سید عالم کے صدقہ میں حضور صلی اللّٰہ علیہ و آلہ و سلم کے بعض امتیوں کو بھی تائید روح القدس میسر ہوئی صحیح بخاری وغیرہ میں ہے کہ حضرت حسان رضی اللّٰہ تعالیٰ عنہ کے لئے منبر بچھایا جاتا وہ نعت شریف پڑھتے حضور ان کے لئے فرماتے  اَللّٰھُمَّ اَیِّدْہُ بِرُوْحِ الْقُدُسِ۔
۱۴۶

پھر بھی اے یہود تمہاری سرکشی میں فرق نہ آیا۔

۱۴۷

یہود پیغمبروں کے احکام اپنی خواہشوں کے خلاف پا کر انہیں جھٹلاتے اور موقع پاتے تو قتل کر ڈالتے تھے،جیسے کہ انہوں نے حضرت شعیا  اور زکریا اور بہت انبیاء کو شہید کیا سید انبیاء صلی اللّٰہ علیہ و آلہ و سلم کے بھی درپے رہے کبھی آپ پر جادو کیا کبھی زہر دیا طرح طرح کے فریب بارادہ قتل کیے۔

(۸۸)  اور یہودی بولے  ہمارے  دلوں پر پردے  پڑے  ہیں (ف ۱۴۸) بلکہ اللہ نے  ان پر لعنت کی ان کے  کفر کے  سبب تو ان میں تھوڑے  ایمان لاتے  ہیں - (ف ۱۴۹) 

۱۴۸

یہود نے یہ استہزاء ً کہا تھا ان کی مراد یہ تھی کہ حضور کی ہدایت کو ان کے دلوں تک راہ نہیں ہے اللّٰہ تعالیٰ نے اس کا رد فرمایا کہ بے دین جھوٹے ہیں، قلوب اللّٰہ تعالیٰ نے فطرت پر پیدا فرمائے ان میں قبول حق کی لیاقت رکھی انکے کفر کی شامت ہے کہ انہوں نے سید انبیاء صلی اللّٰہ علیہ و آلہ و سلم کی نبوت کا اعتراف کرنے کے بعد انکار کیا اللّٰہ تعالیٰ نے ان پر لعنت فرمائی اس کا اثر ہے کہ قبول حق کی نعمت سے محروم ہو گئے۔

۱۴۹

یہی مضمون دوسری جگہ ارشاد ہوا:۔ بَلْ طَبَعَ اللّٰہُ عَلَیْھَا بِکُفْرِھِمْ فَلاَ یُؤْمِنُوْنَ اِلَّا قَلِیْلاً۔

(۸۹) اور جب ان کے  پاس اللہ کی وہ کتاب (قرآن) آئی جو ان کے  ساتھ وا لی کتاب (توریت) کی تصدیق فرماتی ہے  (ف ۱۵۰) اور اس سے  پہلے  وہ اسی نبی کے  وسیلہ سے  کافروں پر فتح مانگتے  تھے  (ف ۱۵۱) تو جب تشریف لایا انکے  پاس وہ  جانا پہچانا اس سے  منکر ہو بیٹھے  (ف ۱۵۲) تو اللہ کی لعنت منکروں پر -

۱۵۰

سید انبیاء صلی اللّٰہ علیہ و آلہ و سلم کی نبوت اور حضور کے اوصاف کے بیان میں ( کبیر و خازن)۔

۱۵۱

شانِ نُزول : سیدِ انبیاء صلی اللّٰہ علیہ و سلم کی بعثت اور قرآن کریم کے نُزول سے قبل یہود اپنے حاجات کے لئے حضور کے نام پاک کے وسیلہ سے دعا کرتے اور کامیاب ہوتے تھے اور اس طرح دعا کیا کرتے تھے :۔ ِِاَللّٰھُمَّ افْتَحْ عَلَیْنَا وَانْصُرْنَا بِالنَّبِیِّ الْاُ مِّیِّ  یارب ہمیں نبی امی کے صدقہ میں فتح و نصرت عطا فرما 

مسئلہ: اس سے معلوم ہوا کہ مقبولان حق کے وسیلہ سے دعا قبول ہوتی ہے یہ بھی معلوم ہوا کہ حضور سے قبل جہان میں حضور کی تشریف آوری کا شہرہ تھا اس وقت بھی حضور کے وسیلہ سے خلق کی حاجت روائی ہوتی تھی۔

۱۵۲

یہ انکار عناد و حسد اور حبِّ ریاست کی وجہ سے تھا۔

(۹۰)کس برے  مولوں انہوں نے  اپنی جانوں کو خریدا کہ اللہ کے  اتارے  سے  منکر ہوں (ف ۱۵۳) اس کی جلن سے  کہ اللہ اپنے  فضل سے  اپنے  جس بندے  پر چاہے  وحی اتار لے  (ف ۱۵۴) تو غضب پر غضب کے  سزاوار ہوئے  (ف ۱۵۵) اور کافروں کے  لیے  ذلت کا عذاب ہے  -(ف ۱۵۶) 

۱۵۳

یعنی آدمی کو اپنی جان کی خلاصی کے لئے وہی کرنا چاہئے جس سے رہائی کی امید ہو یہود نے یہ برا سودا کیا کہ اللّٰہ کے نبی اور اسکی کتاب کے منکر ہو گئے۔

۱۵۴

یہود کی خواہش تھی کہ ختمِ نبوت کا منصب بنی اسرائیل میں سے کسی کو ملتا جب دیکھا کہ وہ محروم رہے بنی اسمٰعیل نوازے گئے تو حسد سے منکر ہو گئے 

مسئلہ: اس سے معلوم ہوا کہ حسد حرام اور محرومیوں کا باعث ہے۔

۱۵۵

یعنی انواع و اقسام کے غضب کے سزاوار ہوئے۔

۱۵۶

اس سے معلوم ہوا کہ ذلت و اہانت والا عذاب کفار کے ساتھ خاص ہے مومنین کو گناہوں کی وجہ سے عذاب ہوا بھی تو ذلت و اہانت کے ساتھ نہ ہو گا اللّٰہ تعالیٰ نے فرمایا : وَلِلّٰہِ الْعِزَّۃُ وَلِرَسُوْلِہ وَلِلْمُؤْمِنِیْنَ۔
(۹۱) اور جب ان سے  کہا جائے  کہ اللہ کے  اتارے  پر ایمان لاؤ (ف ۱۵۷) تو کہتے  ہیں وہ جو ہم پر اترا اس پر ایمان لاتے  ہیں (ف ۱۵۸) اور باقی سے  منکر ہوتے  ہیں حالانکہ وہ حق ہے  ان کے  پاس والے  کی تصدیق فرماتا ہوا (ف ۱۵۹) تم فرماؤ کہ پھر اگلے  انبیاء کو کیوں شہید کیا اگر تمہیں اپنی کتاب پر ایمان تھا -(ف ۱۶۰)

۱۵۷

اس سے قرآن پاک اور تمام وہ کتابیں اور صحائف مراد ہیں جو اللّٰہ تعالیٰ نے نازل فرمائے یعنی سب پر ایمان لاؤ۔

۱۵۸

اس سے ان کی مراد توریت ہے۔

۱۵۹

یعنی توریت پر ایمان لانے کا دعویٰ غلط ہے چونکہ قرآن پاک جو توریت کا مصدق ہے اس کا انکار توریت کا انکار ہو گیا۔

۱۶۰

اس میں بھی ان کی تکذیب ہے، کہ اگر توریت پر ایمان رکھتے تو انبیاء علیہم السلام کو ہر گز شہید نہ کرتے۔

(۹۲) اور بیشک تمہارے  پاس موسیٰ کھلی نشانیاں لے  کر تشریف لایا پھر تم نے  اس کے  بعد (ف ۱۶۱) بچھڑے   کو معبود بنا لیا اور تم ظالم تھے -(ف ۱۶۲) 

۱۶۱

یعنی حضرت موسیٰ علیہ السلام کے طور پر تشریف لے جانے کے بعد۔

۱۶۲

اس میں بھی ان کی تکذیب ہے کہ شریعت موسوی کے ماننے کا دعویٰ جھوٹا ہے اگر تم مانتے تو حضرت موسیٰ علیہ السلام کے عصا اور ید بیضا وغیرہ کھلی نشانیوں کے دیکھنے کے بعد گوسالہ پرستی نہ کرتے۔

(۹۳) اور (یاد کرو) جب ہم نے  تم سے  پیمان لیا (ف ۱۶۳) او ر  کوہ ِ طور کو تمہارے  سروں پر بلند کیا، لو جو ہم تمہیں دیتے  ہیں زور سے  اور سنو بولے  ہم نے  سنا اور نہ  مانا  اور ان کے  دلوں میں بچھڑا رچ رہا تھا ان کے  کفر کے  سبب تم فرما دو کیا برا حکم دیتا ہے  تم کو تمہارا  ایمان اگر ایمان رکھتے  ہو-(ف ۱۶۴)

۱۶۳

توریت کے احکام پر عمل کرنے کا۔

۱۶۴

اس میں بھی ان کے دعوائے ایمان کی تکذیب ہے۔

(۹۴) تم فرماؤ اگر پچھلا گھر اللہ کے  نزدیک خالص تمہارے  لئے  ہو، نہ اوروں کے  لئے  تو بھلا موت کی آرزو تو کرو اگر سچے  ہو-(ف ۱۶۵) 

۱۶۵

یہود کے باطل دعاوی میں سے ایک یہ دعویٰ تھا کہ جنتِ خاص انہی کے لئے ہے اس کا رد فرمایا جاتا ہے کہ اگر تمہارے زعم میں جنت تمہارے لئے خاص ہے اور آخرت کی طرف سے تمہیں اطمینان ہے اعمال کی حاجت نہیں تو جنتی نعمتوں کے مقابلہ میں دنیوی مصائب کیوں برداشت کرتے ہو موت کی تمنا کرو کہ تمہارے دعویٰ کی بنا پر تمہارے لئے باعث راحت ہے اگر تم نے موت کی تمنا نہ کی تو یہ تمہارے کذب کی دلیل ہو گی حدیث شریف میں ہے کہ اگر وہ موت کی تمنا کرتے تو سب ہلاک ہو جاتے اور روئے زمین پر کوئی یہودی باقی نہ رہتا۔

(۹۵) اور ہرگز کبھی اس کی آرزو نہ کریں گے  (ف ۱۶۶) ان بد اعمالیوں کے  سبب جو آگے  کر چکے  (ف ۱۶۷) اور اللہ خوب جانتا ہے  ظالموں کو-

۱۶۶

یہ غیب کی خبر اور معجزہ ہے کہ یہود باوجود نہایت ضد اور شدت مخالفت کے بھی تمنائے موت کا لفظ زبان پر نہ لاسکے۔

۱۶۷

جیسے نبی آخر الزمان اور قرآن کے ساتھ کفر اور توریت کی تحریف وغیرہ 

مسئلہ : موت کی محبت اور لقائے پروردگار کا شوق اللّٰہ کے مقبول بندوں کا طریقہ ہے حضرت عمر رضی اللّٰہ عنہ ہر نماز کے بعد دعا فرماتے  اَللّٰھُمَّ ارْزُقْنِی شَھَادَۃً فِی سَبِیْلِکَ وَوَفَاۃً بِبَلَدِ رَسُولِک یارب مجھے اپنی راہ میں شہادت اور اپنے رسول کے شہر میں وفات نصیب فرما بالعموم تمام صحابہ کُبّار اور بالخصوص شہدائے بدر واحد و اصحابِ بیعت رضوان موت فی سبیل اللّٰہ کی محبت رکھتے تھے حضرت سعد بن ابی وقاص رضی اللّٰہ عنہ نے لشکر کفار کے سردار رستم بن فرخ زاد کے پاس جو خط بھیجا اس میں تحریر فرمایا تھا  اِنَّ مَعِیَ قُوْمٌ یُّحِبُّوْنَ الْمَوْتَ کَمَا یُحِبُّ الَْاعَاجِمُ الْخَمَرََ یعنی میرے ساتھ ایسی قوم ہے جو موت کو اتنا محبوب رکھتی ہے جتنا عجمی شراب کو اس میں لطیف اشارہ تھا کہ شراب کی ناقص مستی کو محبت دنیا کے دیوانے پسند کرتے ہیں اور اہلُ اللّٰہ موت کو محبوب حقیقی کے وصال کا ذریعہ سمجھ کر محبوب جانتے ہیں،فی الجملہ اہل ایمان آخرت کی رغبت رکھتے ہیں اور اگر طول حیات کی تمنا بھی کریں تو وہ اس لئے ہوتی ہے کہ نیکیاں کرنے کے لئے کچھ اور عرصہ مل جائے جس سے آخرت کے لئے ذخیرۂ سعادت زیادہ کر سکیں اگر گزشتہ ایام میں گناہ ہوئے ہیں تو ان سے توبہ و استغفار کر لیں 

مسئلہ: صحاح کی حدیث میں ہے کوئی دنیوی مصیبت سے پریشان ہو کر موت کی تمنا نہ کرے اور درحقیقت حوادث دنیا سے تنگ آ کر موت کی دعا کرنا صبر و رضا و تسلیم و توکل کے خلاف و ناجائز ہے۔

(۹۶) اور بیشک تم ضرور انہیں پاؤ گے  کہ سب لوگوں سے  زیادہ جینے  کی ہوس رکھتے  ہیں اور مشرکوں سے  ایک کو تمنا ہے  کہ کہیں ہزار برس جئے  (ف ۱۶۸) اور وہ اسے  عذاب سے  دور نہ کرے  گا اتنی عمر دیا جانا اور اللہ ان کے  کوتک دیکھ رہا ہے، 

۱۶۸

مشرکین کا ایک گروہ مجوسی ہے آپس میں تحیت و سلام کے موقع پر کہتے ہیں زہ ہزار سال  یعنی ہزار برس جیو مطلب یہ ہے کہ مجوسی مشرک ہزار برس جینے کی تمنا رکھتے ہیں یہودی ان سے بھی بڑھ گئے کہ انہیں حرص و زندگانی سب سے زیادہ ہے۔

(۹۷) تم فرما دو جو کوئی جبریل کا دشمن ہو (ف ۱۶۹) تو اس (جبریل) نے  تو تمہارے  دل پر اللہ کے  حکم سے  یہ قرآن اتارا  اگلی کتابوں کی تصدیق فرماتا اور ہدایت و بشارت مسلمانوں کو-(ف ۱۷۰) 

۱۶۹

شان نُزول : یہودیوں کے عالم عبداللّٰہ بن صوریا نے حضور سید عالم صلی اللّٰہ علیہ و آلہ و سلم سے کہا آپ کے پاس آسمان سے کون فرشتہ آتا ہے فرمایا جبریل ابن صوریا نے کہا وہ ہمارا دشمن ہے عذاب شدت اور خسف اتارتا ہے کئی مرتبہ ہم سے عداوت کر چکا ہے اگر آپ کے پاس میکائیل آتے تو ہم آپ پر ایمان لے آتے۔

۱۷۰

تو یہود کی عداوت جبریل کے ساتھ بے معنیٰ ہے بلکہ اگر انہیں انصاف ہوتا تو وہ جبریل امین سے محبت کرتے اور ان کے شکر گزار ہوتے کہ وہ ایسی کتاب لائے جس سے ان کی کتابوں کی تصدیق ہوتی ہے۔ اور  بُشْریٰ لِلْمُؤْمِنِیْنَ فرمانے میں یہود کا رد ہے کہ اب تو جبریل ہدایت و بشارت لا رہے ہیں پھر بھی تم عداوت سے باز نہیں آتے۔

(۹۸) جو کوئی دشمن ہو اللہ اور اس کے  فرشتوں اور اس کے  رسولوں اور جبریل اور میکائیل کا تو  اللہ دشمن ہے  کافروں کا (ف ۱۷۱)  

۱۷۱

اس سے معلوم ہوا کہ انبیاء و ملائکہ کی عداوت کفر اور غضب الٰہی کا سبب ہے، اور محبوبان حق سے دشمنی خدا سے دشمنی کرنا ہے۔

(۹۹)  اور بیشک ہم نے  تمہاری طرف روشن آیتیں اتاریں (ف ۱۷۲) اور ان کے  منکر نہ ہوں گے  مگر فاسق لوگ -

۱۷۲

شا نِ نُزول : یہ آیت ابن صوریا یہودی کے جواب میں نازل ہوئی جس نے حضور سید عالم صلی اللّٰہ علیہ و آلہ و سلم سے کہا تھا کہ اے محمد آپ ہمارے پاس کوئی ایسی چیز نہ لائے جسے ہم پہچانتے اور نہ آپ پر کوئی واضح آیت نازل ہوئی جس کا ہم اتباع کرتے۔

(۱۰۰) اور کیا جب کبھی کوئی عہد کرتے  ہیں ان میں کا  ایک  فریق اسے  پھینک دیتا ہے  بلکہ ان میں بہتیروں کو ایمان نہیں -(ف ۱۷۳) 

۱۷۳

شان نُزول : یہ آیت مالک بن صیف یہود ی کے جواب میں نازل ہوئی جب حضور سید عالم صلی اللّٰہ علیہ و آلہ و سلم نے یہود کو اللّٰہ تعالیٰ کے وہ عہد یاد دلائے جو حضور پر ایمان لانے کے متعلق کیے تھے تو ابن صیف نے عہد ہی کا انکار کر دیا۔

(۱۰۱) اور جب ان کے  پاس تشریف لایا اللہ  کے  یہاں سے  ایک رسول (ف ۱۷۴) ان کی کتابوں کی تصدیق فرماتا (ف ۱۷۵) تو کتاب والوں سے  ایک  گروہ نے  اللہ کی کتاب پیٹھ پیچھے  پھینک دی (ف ۱۷۶) گویا وہ کچھ علم ہی نہیں رکھتے  -(ف ۱۷۷)

۱۷۴

یعنی سید عالم محمد مصطفیٰ  صلی اللّٰہ علیہ و آلہ و سلم۔

۱۷۵

سید عالم صلی اللّٰہ علیہ و آلہ و سلم توریت زبور وغیرہ کی تصدیق فرماتے تھے اور خود ان کی کتابوں میں بھی حضور کی تشریف آوری کی بشارت اور آپ کے اوصاف و احوال کا بیان تھا اس لئے حضور کی تشریف آوری اور آپ کا وجود مبارک ہی ان کتابوں کی تصدیق ہے تو حال اس کا مقتضی تھا کہ حضور کی آمد پر اہل کتاب کا ایمان اپنی کتابوں کے ساتھ اور زیادہ پختہ ہوتا مگر اس کے برعکس انہوں نے اپنی کتابوں کے ساتھ بھی کفر کیا، سدی کا قول ہے کہ جب حضور کی تشریف آوری ہوئی تو یہود نے توریت سے مقابلہ کر کے توریت و قرآن کو مطابق پایا تو توریت کو بھی چھوڑ دیا۔

۱۷۶

یعنی اس کتاب کی طرف بے التفاتی کی، سفیان بن عینیہ کا قول ہے کہ یہود نے توریت کو حریر و دیبا کے ریشمی غلافوں میں زر وسیم کے ساتھ مطلّا و مزیّن کر کے رکھ لیا اور اس کے احکام کو نہ مانا۔

۱۷۷

ان آیات سے معلوم ہوتا ہے کہ یہود کے چار فرقے تھے ایک توریت پر ایمان لایا اور اس نے اس کے حقوق کو بھی ادا کیا یہ مومنین اہل کتاب ہیں ان کی تعداد تھوڑ ی ہے اور  اَکْثَرُ ھُمْ سے ان کا پتا چلتا ہے دوسرا فرقہ جس نے بالاعلان توریت کے عہد توڑے اس کے حدود سے باہر ہوئے سرکشی اختیار کی  نَبَذَہ، فَرِیْقٌ مِّنْھُمْ  میں ان کا بیان ہے تیسرا فرقہ وہ جس نے عہد شکنی کا اعلان تو نہ کیا لیکن اپنی جہالت سے عہد شکنی کرتے رہے انکا ذکر  بَل اَکْثَرُ ھُم لَا یُؤمِنُوْنَ  میں ہے۔ چوتھے فرقے نے ظاہری طور پر تو عہد مانے اور باطن میں بغاوت و عناد سے مخالفت کرتے رہے یہ تصنع سے جاہل بنتے تھے۔ کَاَنَّھُمْ لَایَعْلَمُوْنَ میں ان پر دلالت ہے۔

(۱۰۲) اور اس کے  پیرو ہوئے  جو شیطان پڑھا کرتے  تھے  سلطنت سلیمان کے  زمانہ میں (ف ۱۷۸) اور سلیمان نے  کفر نہ کیا (ف ۱۷۹) ہاں شیطان کافر ہوئے  (ف ۱۸۰) لوگوں کو جادو سکھاتے  ہیں اور وہ (جادو) جو بابل میں دو فرشتوں  ہاروت و  ماروت پر اترا اور وہ  دونوں کسی کو کچھ نہ سکھاتے  جب تک یہ نہ کہہ لیتے  کہ ہم تو نری آزمائش ہیں تو اپنا  ایمان نہ کھو (ف ۱۸۱) تو ان سے  سیکھتے  وہ جس سے  جدائی ڈا لیں مرد اور اس کی عورت میں اور اس سے  ضرر نہیں پہنچا سکتے  کسی کو مگر خدا کے  حکم سے  (ف ۱۸۲) اور وہ سیکھتے  ہیں جو انہیں نقصان دے  گا نفع نہ دے  گا  اور بیشک ضرور انہیں معلوم ہے  کہ جس نے  یہ سودا لیا آخرت میں اس کا کچھ حصہ نہیں اور بیشک کیا بری چیز ہے  وہ جس کے  بدلے  انہوں نے  اپنی جانیں بیچیں کسی طرح انہیں علم ہوتا- (ف ۱۸۳)

۱۷۸

شان نُزول : حضرت سلیمان علیہ السلام کے زمانہ میں بنی اسرائیل جادو سیکھنے میں مشغول ہوئے تو آپ نے ان کو اس سے روکا اور ان کی کتابیں لے کر اپنی کرسی کے نیچے دفن کر دیں۔ حضرت سلیمان علیہ السلام کے کی وفات کے بعد شیاطین نے وہ کتابیں نکلوا کر لوگوں سے کہا کہ سلیمان علیہ السلام اسی کے زور سے سلطنت کرتے تھے بنی اسرائیل کے صلحاء و علماء نے تو اس کا انکار کیا لیکن ان کے جہال جادو کو حضرت سلیمان علیہ السلام کا علم بتا کر اس کے سیکھنے پر ٹوٹ پڑے۔ انبیاء کی کتابیں چھوڑ دیں اور حضرت سلیمان علیہ السلام پر ملامت شروع کی سید عالم صلی اللّٰہ علیہ و آلہ و سلم کے زمانہ تک اسی حال پر رہے اللّٰہ تعالیٰ نے حضور پر حضرت سلیمان علیہ السلام کی براءت میں یہ آیت نازل فرمائی۔

۱۷۹

کیونکہ وہ نبی ہیں اور انبیاء کفر سے قطعاً معصوم ہوتے ہیں ان کی طرف سحر کی نسبت باطل و غلط ہے کیونکہ سحر کا کفریات سے خالی ہونا نادر ہے۔

۱۸۰

جنہوں نے حضرت سلیمان علیہ السلام پر جادو گری کی جھوٹی تہمت لگائی۔

۱۸۱

جنہوں نے حضرت سلیمان علیہ السلام پر جادو گری کی جھوٹی تہمت لگائی۔ یعنی جادو سیکھ کر اور اس پر عمل و اعتقاد کر کے اور اس کو مباح جان کر کافر نہ بن یہ جادو فرماں بردار و نافرمان کے درمیان امتیاز و آزمائش کے لئے نازل ہوا جو اس کو سیکھ کر اس پر عمل کرے کافر ہو جائے گا بشرطیکہ اس جادو میں منافی ایمان کلمات و افعال ہوں جو اس سے بچے نہ سیکھے یا سیکھے اور اس پر عمل نہ کرے اور اس کے کفریات کا معتقد نہ ہو وہ مومن رہے گا یہی امام ابو منصور ما تریدی کا قول ہے مسئلہ جو سحر کفر ہے اس کا عامل اگر مرد ہو قتل کر دیا جائے گا 

مسئلہ: جو سحر کفر نہیں مگر اس سے جانیں ہلاک کی جاتی ہیں اس کا عامل قطاَّع طریق کے حکم میں ہے مرد ہو یا عورت 

مسئلہ :جادو گر کی توبہ قبول ہے (مدارک)۔

۱۸۲

مسئلہ : اس سے معلوم ہوا مؤثر حقیقی اللّٰہ تعالیٰ ہے اور تاثیر اسباب تحت مشیت ہے۔

۱۸۳

اپنے انجام کار و شدت عذاب کا۔

(۱۰۳) اور اگر وہ ایمان لاتے  (ف ۱۸۴) اور پرہیز گاری کرتے  تو اللہ کے  یہاں کا ثواب بہت اچھا ہے  کسی طرح انہیں علم ہوتا - 

۱۸۴

حضرت سید کائنات صلی اللّٰہ علیہ و سلم اور قرآنِ پاک پر۔

(۱۰۴)  اے  ایمان والو!  (ف ۱۸۵)  راعنا  نہ کہو اور یوں عرض کرو کہ حضور ہم پر نظر رکھیں اور پہلے  ہی سے  بغور سنو (ف ۱۸۶) اور کافروں کے  لئے  دردناک عذاب ہے - (ف ۱۸۷) 

۱۸۵

شانِ نُزول : جب حضور اقدس صلی اللّٰہ علیہ و آلہ و سلم صحابہ کو کچھ تعلیم و تلقین فرماتے تو وہ کبھی کبھی درمیان میں عرض کیا کرتے۔ رَاعِنَا یارسول اللّٰہ  اس کے یہ معنی تھے کہ یا رسول اللّٰہ ہمارے حال کی رعایت فرمائیے یعنی کلام اقدس کو اچھی طرح سمجھ لینے کا موقع دیجئے یہود کی لغت میں یہ کلمہ سوءِ ادب کے معنی رکھتا تھا انہوں نے اس نیت سے کہنا شروع کیا حضرت سعد بن معاذ یہود کی اصطلاح سے واقف تھے آپ نے ایک روز یہ کلمہ ان کی زبان سے سن کر فرمایا اے دشمنان خدا تم پر اللّٰہ کی لعنت اگر میں نے اب کسی کی زبان سے یہ کلمہ سنا اس کی گردن ماردوں گا یہود نے کہا ہم پر تو آپ برہم ہوتے ہیں مسلمان بھی تو یہی کہتے ہیں اس پر آپ رنجیدہ ہو کر خدمت اقدس میں حاضر ہوئے ہی تھے کہ یہ آیت نازل ہوئی جس میں رَاعِنَا کہنے کی ممانعت فرما دی گئی اور اس معنی کا دوسرا لفظ اُنْظُرْناَ کہنے کا حکم ہوا۔

مسئلہ: اس سے معلوم ہوا کہ انبیاء کی تعظیم و توقیر اور ان کی جناب میں کلمات ادب عرض کرنا فرض ہے اور جس کلمہ میں ترک ادب کا شائبہ بھی ہو وہ زبان پر لانا ممنوع۔

۱۸۶

اور ہمہ تن گوش ہو جاؤ تاکہ یہ عرض کرنے کی ضرورت ہی نہ رہے کہ حضور توجہ فرمائیں کیونکہ دربار نبوت کا یہی ادب ہے، مسئلہ دربار انبیاء میں آدمی کو ادب کے اعلیٰ مراتب کا لحاظ لازم ہے۔

۱۸۷

مسئلہ :  لِلْکٰفِرِیْنَ میں اشارہ ہے کہ انبیاء علیہم السلام کی جناب میں بے ادبی کفر ہے۔

(۱۰۵) وہ جو کافر ہیں کتابی یا مشرک (ف ۱۸۸) وہ نہیں چاہتے  کہ تم پر کوئی بھلائی اترے  تمہارے  رب کے  پاس سے  (ف ۱۸۹) اور اللہ اپنی رحمت سے  خاص کرتا ہے  جسے  چاہے  اور اللہ بڑے  فضل والا ہے  -

۱۸۸

شان نُزول : یہود کی ایک جماعت مسلمانوں سے دوستی و خیر خواہی کا اظہار کرتی تھی ان کی تکذیب میں یہ آیت نازل ہوئی مسلمانوں کو بتایا گیا کہ کفار خیر خواہی کے دعوے میں جھوٹے ہیں۔(جمل)۔

۱۸۹

یعنی کفار اہل کتاب اور مشرکین دونوں مسلمانوں سے بغض رکھتے ہیں اور اس رنج میں ہیں کہ ان کے نبی محمد مصطفیٰ  صلی اللّٰہ علیہ و آلہ و سلم کو نبوت و وحی عطا ہوئی اور مسلمانوں کو یہ نعمت عظمیٰ ملی(خازن وغیرہ)۔

(۱۰۶) جب کوئی آیت منسوخ فرمائیں یا بھلا دیں (ف ۱۹۰) تو اس سے  بہتر یا اس جیسی لے   آئیں گے  کیا تجھے  خبر نہیں کہ اللہ سب کچھ کر سکتا ہے -

(۱۰۷) کیا تجھے  خبر نہیں کہ اللہ ہی کے  لئے  ہے   آسمانوں اور زمین کی بادشاہی اور اللہ کے  سوا تمہارا نہ کوئی حمایتی نہ مددگار۔

۱۹۰

شان نُزول : قرآنِ کریم نے شرائع سابقہ و کتب قدیمہ کو منسوخ فرمایا تو کفار کو بہت توحش ہوا اور انہوں نے اس پر طعن کیے اس پر یہ آیۂ کریمہ نازل ہوئی اور بتایا گیا کہ منسوخ بھی اللّٰہ کی طرف سے ہے اور ناسخ بھی دونوں عین حکمت ہیں اور ناسخ کبھی منسوخ سے زیادہ سہل و انفع ہوتا ہے، قدرت الہی پر یقین رکھنے والے کو اس میں جائے تردد نہیں کائنات میں مشاہدہ کیا جاتا ہے کہ اللّٰہ تعالیٰ دن سے رات کو گرما سے سرما کو جوانی سے بچپن کو بیماری سے تندرستی کو بہار سے خزاں کو منسوخ فرماتا ہے۔ یہ تمام نسخ و تبدیل اس کی قدرت کے دلائل ہیں تو ایک آیت اور ایک حکم کے منسوخ ہونے میں کیا تعجب نسخ درحقیقت حکم سابق کی مدت کا بیا ن ہو تا ہے کہ وہ حکم اس مدت کے لئے تھا اور عین حکمت تھا کفار کی نا فہمی کہ نسخ پر اعتراض کرتے ہیں اور اہل کتاب کا اعتراض ان کے معتقدات کے لحاظ سے بھی غلط ہے انہیں حضرت آدم علیہ السلام کی شریعت کے احکام کی منسوخیت تسلیم کرنا پڑے گی یہ ماننا ہی پڑے گا کہ شنبہ کے روز دنیوی کام ان سے پہلے حرام نہ تھے ان پر حرام ہوئے یہ بھی اقرار ناگزیر ہو گا کہ توریت میں حضرت نوح علیہ السلام کی امت کے لئے تمام چوپائے حلال ہونا بیان کیا گیا اور حضرت موسیٰ علیہ السلام پر بہت سے حرام کر دیئے گئے ان امور کے ہوتے ہوئے نسخ کا انکار کس طرح ممکن ہے 

مسئلہ: جس طرح آیت دوسری آیت سے منسوخ ہوتی ہے اسی طرح حدیث متواتر سے بھی ہوتی ہے 

مسئلہ :نسخ کبھی صرف تلاوت کا ہوتا ہے کبھی صرف حکم کا،کبھی تلاوت و حکم دونوں کا بیہقی نے ابو امامہ سے روایت کی کہ ایک انصاری صحابی شب کو تہجد کے لئے اٹھے اور سورہ فاتحہ کے بعد جو سورت ہمیشہ پڑھا کرتے تھے اس کو پڑھنا چاہا لیکن وہ بالکل یاد نہ آئی اور سوائے بسم اللّٰہ کے کچھ نہ پڑھ سکے، صبح کو دوسرے اصحاب سے اس کا ذکر کیا ان حضرات نے فرمایا ہمارا بھی یہی حال ہے وہ سورت ہمیں بھی یاد تھی اور اب ہمارے حافظہ میں بھی نہ رہی سب نے سید عالم صلی اللّٰہ علیہ و آلہ و سلم کی خدمت میں واقعہ عرض کیا حضور اکرم نے فرمایا آج شب وہ سورت اٹھا لی گئی اس کے حکم و تلاوت دونوں منسوخ ہوئے جن کاغذوں پر وہ لکھی گئی تھی ان پر نقش تک باقی نہ رہے۔

(۱۰۸) کیا یہ چاہتے  ہو کہ اپنے  رسول سے  ویسا سوال کرو جو موسیٰ سے  پہلے  ہوا  تھا (ف ۱۹۱) اور جو ایمان کے  بدلے  کفر لے  (ف ۱۹۲) وہ ٹھیک راستہ بہک گیا -

۱۹۱

شان نزول:  یہود نے کہا اے محمد ( صلی اللّٰہ علیہ و آلہ و سلم ) ہمارے پاس آپ ایسی کتاب لائیے جو آسمان سے ایک با رگی نازل ہو ان کے حق میں یہ آیت نازل ہوئی۔

۱۹۲

یعنی جو آیتیں نازل ہو چکی ہیں ان کے قبول کرنے میں بے جا بحث کرے اور دوسری آیتیں طلب کرے مسئلہ اس سے معلوم ہوا کہ جس سوال میں مفسدہ ہو وہ بزرگوں کے سامنے پیش کر ناجائز نہیں اور سب سے بڑا مفسدہ یہ کہ اس سے نافرمانی ظاہر ہوتی ہو۔

(۱۰۹) بہت کتابیوں نے  چاہا (ف ۱۹۳) کاش تمہیں ایمان کے  بعد کفر کی طرف پھیر دیں اپنے  دلوں کی جلن سے  (ف ۱۹۴) بعد اس کے  کہ حق ان پر خوب ظاہر ہو چکا ہے  تو تم چھوڑو اور درگزر کرو یہاں تک کہ اللہ اپنا حکم لائے  بیشک اللہ ہر چیز پر قادر ہے  -

۱۹۳

شان نزول جنگ احد کے بعد یہود کی جماعت نے حضرت حذیفہ بن یمان اور عمار بن یاسر رضی اللّٰہ عنہماسے کہا کہ اگر تم حق پر ہوتے تو تمہیں شکست نہ ہوتی، تم ہمارے دین کی طرف واپس آ جاؤ، حضرت عمار نے فرمایا تمہارے نزدیک عہد شکنی کیسی ہے انہوں نے کہا نہایت بری آپ نے فرمایا میں نے عہد کیا ہے کہ زندگی کے آخر لمحہ تک سید عالم محمد مصطفیٰ  صلی اللّٰہ علیہ و آلہ و سلم سے نہ پھروں گا اور کفر نہ اختیار کروں گا،اور حضرت حذیفہ نے فرمایا میں راضی ہوا اللّٰہ کے رب ہونے اور محمد مصطفیٰ  صلی اللّٰہ علیہ و آلہ و سلم کے رسول ہونے، اسلام کے دین ہونے قرآن کے ایمان ہونے کعبہ کے قبلہ ہونے، مومنین کے بھائی ہونے سے پھر یہ دونوں صاحب حضور صلی اللّٰہ علیہ و آلہ و سلم کی خدمت میں حاضر ہوئے اور آپ کو واقعہ کی خبر دی حضور نے فرمایا تم نے بہتر کیا اور فلاح پائی اس پر یہ آیت نازل ہوئی۔

۱۹۴

اسلام کی حقانیت جاننے کے بعد یہود کا مسلمانوں کے کفر و ارتداد کی تمنا کرنا اور یہ چاہنا کہ وہ ایمان سے محروم ہو جائیں حسداً تھا حسد بڑا ہی عیب ہے،( مسئلہ)حدیث شریف میں ہے سید عالم صلی اللّٰہ علیہ و آلہ و سلم نے فرمایا حسد سے بچو وہ نیکیوں کو اس طرح کھا تا ہے جیسے آگ خشک لکڑ ی کو۔ (مسئلہ)حسد حرام ہے

مسئلہ: اگر کوئی شخص اپنے مال و دولت یا اثر و وجاہت سے گمراہی و بے دینی پھیلاتا ہو تو اس کے فتنہ سے محفوظ رہنے کے لئے اس کے زوال نعمت کی تمنا حسد میں داخل نہیں اور حرام بھی نہیں۔

  (۱۱۰)  اور نماز قائم رکھو اور زکوٰۃ  دو (ف ۱۹۵) اور اپنی جانوں کے  لئے  جو بھلائی آگے  بھیجو گے  اسے  اللہ کے  یہاں پاؤ گے  بیشک اللہ تمہارے  کام دیکھ رہا ہے -

۱۹۵

مومنین کو یہود سے در گزر کا حکم دینے کے بعد انہیں اپنے اصلاح نفس کی طرف متوجہ فرماتا ہے۔

(۱۱۱) اور اہل کتاب  بولے، ہرگز جنت میں نہ جائے  گا مگر وہ جو یہودی یا نصرانی  ہو (ف ۱۹۶) یہ ان کی خیال بندیاں ہیں تم فرماؤ لا  ؤ اپنی دلیل (ف ۱۹۷) اگر سچے  ہو-

۱۹۶

یعنی یہود کہتے ہیں کہ جنت میں صرف یہودی داخل ہوں گے اور نصرانی کہتے ہیں کہ فقط نصرانی اور یہ مسلمانوں کو دین سے منحرف کرنے کے لئے کہتے ہیں جیسے نسخ وغیرہ کے لچر شبہات انہوں نے اس امید پر پیش کئے تھے کہ مسلمانوں کو اپنے دین میں کچھ تردد ہو جائے اسی طرح ان کو جنت سے مایوس کر کے اسلام سے پھیرنے کی کوشش کرتے ہیں، چنانچہ آخر پارہ میں ان کا یہ مقولہ مذکور ہے۔ وَقَالُوْا کُوْنُوْا ھُوْدًا اَوْنَصٰریٰ تَھْتَدُوْا  اللّٰہ تعالیٰ ان کے اس خیال باطل کا ردّ فرماتا ہے۔

۱۹۷

مسئلہ اس آیت سے معلوم ہوا کہ نفی کے مدعی کو بھی دلیل لانا ضرور ہے بغیر اس کے دعویٰ باطل و  نا مسموع ہو گا۔

(۱۱۲) ہاں کیوں نہیں جس نے  اپنا منہ  جھکایا  اللہ کے  لئے  اور وہ نیکو  کار ہے  (ف ۱۹۸) تو اس کا نیگ اس کے  رب کے  پاس ہے  اور انہیں کچھ اندیشہ ہو اور نہ کچھ غم-(ف ۱۹۹) 

۱۹۸

خواہ وہ کسی زمانہ کسی نسل کسی قوم کا ہو۔

۱۹۹

اس میں اشارہ ہے کہ یہود و نصاریٰ کا یہ دعویٰ کہ جنت کے فقط وہی مالک ہیں بالکل غلط ہے کیونکہ دخول جنت مرتب ہے،عقیدۂ صحیحہ و عمل صالح پر اور یہ انہیں میسّر نہیں۔

(۱۱۳) اور یہودی بولے  نصرانی کچھ نہیں اور نصرانی بولے  یہودی کچھ نہیں (ف ۲۰۰) حالانکہ وہ کتاب پڑھتے  ہیں، (ف ۲۰۱) اسی طرح جاہلوں نے  ان کی سی بات کہی (ف ۲۰۲) تو اللہ قیامت کے  دن ان میں فیصلہ کر دے  گا جس بات میں جھگڑ رہے  ہیں -

۲۰۰

شان نزول: نجران کے نصاریٰ کا وفد سید عالم صلی اللّٰہ علیہ و آلہ و سلم کی خدمت میں آیا تو علمائے یہود آئے اور دونوں میں مناظرہ شروع ہو گیا آوازیں بلند ہوئیں شور مچا یہود نے کہا کہ نصاریٰ کا دین کچھ نہیں اور حضرت عیسی علیہ السلام اور انجیل شریف کا انکار کیا اسی طرح نصاریٰ نے یہود سے کہا کہ تمہارا دین کچھ نہیں اور توریت شریف و حضرت موسیٰ علیہ السلام کا انکار کیا اس باب میں یہ آیت نازل ہوئی۔

۲۰۱

یعنی باوجود علم کے انہوں نے ایسی جاہلانہ گفتگو کی حالانکہ انجیل شریف جس کو نصاریٰ مانتے ہیں اس میں توریت شریف اور حضرت موسیٰ علیہ السلام کی نبوت کی تصدیق ہے اسی طرح توریت جس کو یہودی مانتے ہیں اس میں حضرت عیسیٰ علیہ السلام کی نبوت اور ان تمام احکام کی تصدیق ہے جو آپ کو اللّٰہ تعالیٰ کی طرف سے عطا ہوئے۔

۲۰۲

علمائے اہل کتاب کی طرح ان جاہلوں نے جو نہ علم رکھتے تھے نہ کتاب جیسے کہ بت پرست آتش پرست وغیرہ انہوں نے ہر ایک دین والے کی تکذیب شروع کی اور کہا کہ وہ کچھ نہیں انہیں جاہلوں میں سے مشرکین عرب بھی ہیں جنہوں نے نبی کر یم صلی اللّٰہ علیہ و آلہ و سلم اور آپ کے دین کی شان میں ایسے ہی کلمات کہے۔

(۱۱۴) اور اس سے  بڑھ کر ظالم کون (ف ۲۰۳) جو اللہ کی مسجدوں کو روکے  ان  میں نامِ خدا لئے  جانے  سے  (ف ۲۰۴) اور ان کی ویرانی میں کوشش کرے  (ف ۲۰۵) ان کو نہ پہنچتا تھا کہ مسجدوں میں جائیں مگر ڈرتے  ہوئے  ان کے  لئے  دنیا میں رسوائی ہے  (ف ۲۰۶) اور ان کے  لئے  آخرت میں بڑا عذاب - (ف ۲۰۷) 

۲۰۳

شان نزول: یہ آیت بیت المَقدِس کی بے حرمتی کے متعلق نازل ہوئی جس کا مختصر واقعہ یہ ہے کہ روم کے نصرانیوں نے بنی اسرائیل پر فوج کشی کی ان کے مردانِ کار آزما کو قتل کیا ذریت کو قید کیا توریت کو جلایا بیت المقدس کو ویران کیا اس میں نجاستیں ڈالیں، خنزیر ذبح کیے، معاذ اللّٰہ بیت المقدس خلافت فاروقی تک اسی ویرانی میں رہا، آپ کے عہد مبارک میں مسلمانوں نے اس کو بنا کیا ایک قول یہ بھی ہے کہ یہ آیت مشرکین مکہ کے حق میں نازل ہوئی جنہوں نے ابتدائے اسلام میں حضور سید عالم صلی اللّٰہ علیہ و آلہ و سلم اور آپ کے اصحاب کو کعبہ میں نماز پڑھنے سے روکا تھا اور جنگ حدیبیہ کے وقت اس میں نماز و حج سے منع کیا تھا۔

۲۰۴

ذکر نماز خطبہ تسبیح وعظ نعت شریف سب کو شامل ہے اور ذکر اللّٰہ کو منع کرنا ہر جگہ برا ہے۔ خاص کر مسجدوں میں جو اسی کام کے لئے بنائی جاتی ہیں 

مسئلہ: جو شخص مسجد کو ذکر و نماز سے معطل کر دے وہ مسجد کا ویران کرنے وا لا ا ور بہت ظالم ہے۔

۲۰۵

مسئلہ :مسجد کی ویرانی جیسے ذکر و نماز کے روکنے سے ہوتی ہے ایسے ہی اس کی عمارت کے نقصان پہنچانے اور بے حرمتی کرنے سے بھی۔

۲۰۶

دنیا میں انہیں یہ رسوائی پہنچی کہ قتل کئے گئے گرفتار ہوئے جلا وطن کئے گئے خلافت فاروقی و عثمانی میں ملک شام ان کے قبضہ سے نکل گیا بیت المقدس سے ذلت کے ساتھ نکالے گئے۔

۲۰۷

شان نزول: صحابہ کرام رسولِ کریم صلی اللّٰہ علیہ و آلہ و سلم کے ساتھ ایک اندھیری رات سفر میں تھے جہت قبلہ معلوم نہ ہو سکی ہر ایک شخص نے جس طرف اس کا دل جما نماز پڑھی صبح کو سید عالم صلی اللّٰہ علیہ و آلہ و سلم کی خدمت میں حال عرض کیا تو یہ آیت نازل ہوئی 

مسئلہ: اس سے معلوم ہوا کہ جہت قبلہ معلوم نہ ہو سکے تو جس طرف دل جمے کہ یہ قبلہ ہے اسی طرف منہ کر کے نماز پڑھے اس آیت کے شانِ نزول میں دوسرا قول یہ ہے کہ یہ اس مسافر کے حق میں نازل ہوئی جو سواری پر نفل ادا کرے اس کی سواری جس طرف متوجہ ہو جائے اس طرف اس کی نماز درست ہے بخاری و مسلم کی احادیث سے یہ ثابت ہے ایک قول یہ ہے کہ جب تحویل قبلہ کا حکم دیا گیا تو یہود نے مسلمانوں پر طعنہ زنی کی ان کے رد میں یہ آیت نازل ہوئی بتایا گیا کہ مشرق مغرب سب اللّٰہ کا ہے جس طرف چاہے قبلہ معین فرمائے کسی کو اعتراض کا کیا حق (خازن)ایک قول یہ ہے کہ یہ آیت دعا ء کے حق میں وارد ہوئی حضور سے دریافت کیا گیا کہ کس طرف منہ کر کے دعا کی جائے اس کے جواب میں یہ آیت نازل ہوئی، ایک قول یہ ہے کہ یہ آیت حق سے گریز و فرار میں ہے اور  اَیْنَمَا تُوَلُّوْا کا خطاب ان لوگوں کو ہے جو ذکر الٰہی سے روکتے اور مسجدوں کی ویرانی میں سعی کرتے ہیں کہ وہ دنیا کی رسوائی اور عذاب آخرت سے کہیں بھاگ نہیں سکتے کیونکہ مشرق و مغرب سب اللّٰہ کا ہے جہاں بھاگیں گے وہ گرفت فرمائے گا اس تقدیر پر وجہ اللّٰہ کے معنی خدا کا قرب و حضور ہے (فتح) ایک قول یہ بھی ہے کہ معنیٰ یہ ہیں کہ اگر کفار خانۂ کعبہ میں نماز سے منع کریں تو تمہارے لئے تمام زمین مسجد بنا دی گئی ہے جہاں سے چاہو قبلہ کی طرف منہ کر کے نماز پڑھو۔

(۱۱۵) اور پورب و پچھم سب اللہ ہی کا ہے  تو تم جدھر منہ کرو ادھر وجہ اللہ (خدا کی رحمت تمہاری طرف متوجہ) ہے  بیشک اللہ وسعت والا علم والا ہے، 

 (۱۱۶)  اور بولے  خدا نے  اپنے  لیے  اولاد  رکھی پاکی ہے  اسے  (ف ۲۰۸) بلکہ اسی کی مِلک ہے  جو کچھ آسمانوں اور زمین میں ہے  (ف ۲۰۹) سب اس کے  حضور گردن ڈالے  ہیں۔

۲۰۸

شان نزول: یہود نے حضرت عزیر کو اور نصاریٰ نے حضرت مسیح کو خدا کا بیٹا کہا مشرکین عرب نے فرشتوں کو خدا کی بیٹیاں بتایا ان کے رد میں یہ آیت نازل ہوئی فرمایا سُبْحٰنَہٗ وہ پاک ہے اس سے کہ اس کے اولاد ہو اس کی طرف اولاد کی نسبت کرنا اس کو عیب لگانا اور بے ادبی ہے حدیث میں ہے کہ اللّٰہ تعالیٰ فرماتا ہے ابن آدم نے مجھے گالی دی میرے لئے اولاد بتائی میں اولاد اور بیوی سے پاک ہوں۔

۲۰۹

اور مملوک ہونا اولاد ہونے کے منافی ہے جب تمام جہان اس کا مملوک ہے،تو کوئی اولاد کیسے ہو سکتا ہے 

مسئلہ : اگر کوئی اپنی اولاد کا مالک ہو جائے وہ اسی وقت آزاد ہو جائے گی۔

(۱۱۷) نیا پیدا کرنے  والا آسمانوں اور زمین کا (ف ۲۱۰) اور جب کسی بات کا حکم فرمائے  تو اس سے  یہی فرماتا ہے  کہ ہو جا  وہ فورا ً ہو جاتی ہے -(ف ۲۱۱) 

۲۱۰

جس نے بغیر کسی مثال سابق کے اشیاء کو عدم سے وجود عطا فرمایا۔

۲۱۱

یعنی کائنات اس کے ارادہ فرماتے ہی وجود میں آ جاتی ہے۔

(۱۱۸)  اور جاہل بولے  (ف ۲۱۲) اللہ ہم سے  کیوں نہیں کلام کرتا (ف ۲۱۳) یا ہمیں کوئی نشانی ملے  (ف ۲۱۴) ان سے  اگلوں نے  بھی ایسی ہی کہی ان کی سی بات اِن کے   اُن کے  دل ایک سے  ہیں (ف ۲۱۵) بیشک ہم نے  نشانیاں کھول دیں یقین والوں کے  لئے  -(ف ۲۱۶)

۲۱۲

یعنی اہل کتاب یا مشرکین۔

۲۱ٍ۳

یعنی بے واسطہ خود کیوں نہیں فرماتا جیسا کہ ملائکہ و انبیاء سے کلام فرماتا ہے یہ ان کا کمال تکبر اور نہایت سرکشی تھی، انہوں نے اپنے آپ کو انبیاء و ملائکہ کے برابر سمجھا۔ شان نزول :رافع بن خزیمہ نے حضور اقدس صلی اللّٰہ علیہ و آلہ و سلم سے کہا اگر آپ اللّٰہ کے رسول ہیں تو اللّٰہ سے فرمایئے وہ ہم سے کلام کرے ہم خود سنیں اس پر یہ آیت نازل ہوئی۔

۲۱۴

یہ ان آیات کا عناداً انکار ہے جو اللّٰہ تعالیٰ نے عطا فرمائیں۔

۲۱۵

کوری و نابینائی اور کفر و قساوت میں اس میں نبی کریم صلی اللّٰہ علیہ و آلہ و سلم کی تسکین خاطر فرمائی گئی کہ آپ ان کی سرکشی اور معاندانہ انکار سے رنجیدہ نہ ہوں پچھلے کفار بھی انبیاء کے ساتھ ایسا ہی کرتے تھے۔

۲۱۶

یعنی آیاتِ قرآنی و معجزات باہرات انصاف والے کو سید عالم محمد مصطفیٰ  صلی اللّٰہ علیہ و آلہ و سلم کی نبوت کا یقین دلانے کے لئے کافی ہیں مگر جو طالب یقین نہ ہو وہ دلائل سے فائدہ نہیں اٹھا سکتا۔

(۱۱۹) بیشک ہم نے  تمہیں حق کے  ساتھ بھیجا خوشخبری دیتا اور ڈر سناتا اور تم سے   دوزخ  والوں کا سوال نہ ہو گا -(ف ۲۱۷)

۲۱۷

کہ وہ کیوں ایمان نہ لائے اس لئے کہ آپ نے اپنا فرض تبلیغ پورے طور پر ادا فرما دیا۔

(۱۲۰) اور ہرگز تم سے  یہود اور نصاری ٰ راضی نہ ہوں گے  جب تک تم ان کے  دین کی پیروی نہ کرو (ف ۲۱۸) تم فرما دو اللہ ہی کی ہدایت ہدایت ہے  (ف ۲۱۹) اور (اے  سننے  والے  کسے  باشد) اگر تو  ان کی خواہشوں کا پیرو ہوا بعد اس کے  کہ تجھے  علم آ چکا تو اللہ سے  تیرا کوئی بچانے  والا نہ ہو گا  او  ر نہ مددگار (ف ۲۲۰)

۲۱۸

اور یہ ناممکن کیونکہ وہ باطل پر ہیں۔

۲۱۹

وہی قابل اتباع ہے اور اس کے سوا ہر ایک راہ باطل و ضلالت۔

۲۲۰

یہ خطاب امت محمدیہ کو ہے کہ جب تم نے جان لیا کہ سید انبیاء صلی اللّٰہ علیہ و آلہ و سلم تمہارے پاس حق و ہدایت لائے تو تم ہر گز کفار کی خواہشوں کا اتباع نہ کرنا اگر ایسا کیا تو تمہیں کوئی عذاب الہی سے بچانے والا نہیں۔(خازن)

(۱۲۱) جنہیں ہم نے  کتاب دی ہے  وہ جیسی چاہئے  اس کی تلاوت کرتے  ہیں وہی اس پر ایمان رکھتے  ہیں اور جو اس کے  منکر ہوں تو وہی زیاں کار ہیں -(ف ۲۲۱)

(۱۲۲) اے  اولاد یعقوب یاد کرو  میرا  احسان جو میں نے  تم پر کیا او ر وہ جو میں نے  اس زمانہ کے  سب لوگوں پر تمہیں بڑائی دی -

۲۲۱

شان نزول :حضرت ابن عباس رضی اللّٰہ عنہما نے فرمایا یہ آیت اہل سفینہ کے باب میں نازل ہوئی جو جعفر بن ابی طالب رضی اللّٰہ عنہ کے ساتھ حاضر بارگاہ رسالت ہوئے تھے ان کی تعداد چالیس تھی بتیس اہلِ حبشہ اور آٹھ شامی راہب ان میں بحیرا راہب بھی تھے۔ معنی یہ ہیں کہ درحقیقت توریت شریف پر ایمان لانے والے وہی ہیں جو اس کی تلاوت کا حق ادا کرتے ہیں اور بغیر تحریف و تبدیل پڑھتے ہیں اور اس کے معنی سمجھتے اور مانتے ہیں اور اس میں حضور سید کائنات محمد مصطفیٰ  صلی اللّٰہ علیہ و آلہ و سلم کی نعت و صفت دیکھ کر حضور پر ایمان لاتے ہیں اورجو حضور کے منکر ہوتے ہیں وہ توریت پر ایمان نہیں رکھتے۔

(۱۲۳) اور ڈرو  اس دن سے  کہ کوئی جان دوسرے  کا بدلہ نہ ہو گی اور نہ اس کو کچھ لے  کر چھوڑیں اور نہ کافر کو کوئی سفارش نفع دے  (ف ۲۲۲) اور نہ ان کی مدد ہو -

۲۲۲

اس میں یہود کا رد ہے جو کہتے تھے ہمارے باپ دادا بزرگ گزرے ہیں ہمیں شفاعت کر کے چھڑا لیں گے انہیں مایوس کیا جاتا ہے کہ شفاعت کافر کے لئے نہیں۔

(۱۲۴) اور جب (ف ۲۲۳) ابراہیم کو اس کے  رب نے  کچھ باتوں سے  آزمایا (ف ۲۲۴) تو اس نے  وہ پوری کر دکھائیں (ف ۲۲۵) فرمایا میں تمہیں لوگوں کا پیشوا بنانے  والا ہوں عرض کی اور میری اولاد سے  فرمایا میرا عہد ظالموں کو نہیں پہنچتا-(ف ۲۲۶)

۲۲ٍ۳

حضرت ابراہیم علیہ السلام کی ولادت سرزمین اہواز میں بمقام سوس ہوئی پھر آپ کے والد آپ کو بابل ملک نمرود میں لے آئے یہود و نصاریٰ و مشرکین عرب سب آپ کے فضل و شرف کے معترف اور آپ کی نسل میں ہونے پر فخر کرتے ہیں اللّٰہ تعالیٰ نے آپ کے وہ حالات بیان فرمائے جن سے سب پر اسلام کا قبول کرنا لازم ہو جاتا ہے کیونکہ جو چیزیں اللّٰہ تعالیٰ نے آپ پر واجب کیں وہ اسلام کے خصائص میں سے ہیں۔

۲۲۴

خدائی آزمائش یہ ہے کہ بندے پر کوئی پابندی لازم فرما کر دوسروں پر اس کے کھرے کھوٹے ہونے کا اظہار کر دے۔

۲۲۵

جو باتیں اللّٰہ تعالیٰ نے حضرت ابراہیم علیہ السلام پر آزمائش کے لئے واجب کی تھیں ان میں مفسرین کے چند قول ہیں قتادہ کا قول ہے کہ وہ مناسکِ حج ہیں مجاہد نے کہا اس سے وہ دس چیزیں مراد ہیں جو اگلی آیات میں مذکور ہیں حضرت ابن عباس کا ایک قول یہ ہے کہ وہ دس چیزیں یہ ہیں۔ (۱) مونچھیں کتروانا۔(۲) کلی کرنا (۳) ناک میں صفائی کے لئے پانی استعمال کرنا (۴)مسواک کرنا (۵) سر میں مانگ نکالنا (۶) ناخن ترشوانا (۷) بغل کے بال دور کرنا (۸) موئے زیر ناف کی صفائی(۹) ختنہ (۱۰) پانی سے استنجا کرنا۔ یہ سب چیزیں حضرت ابراہیم علیہ السلام پر واجب تھیں اور ہم پر ان میں سے بعض واجب ہیں بعض سنت۔

۲۲۶

مسئلہ : یعنی آپ کی اولاد میں جو ظالم (کافر) ہیں وہ امامت کا منصب نہ پائیں گے مسئلہ اس سے معلوم ہوا کہ کافر مسلمانوں کا پیشوا نہیں ہو سکتا اور مسلمانوں کو اس کا اتباع جائز نہیں۔

(۱۲۵) اور (یاد کرو) جب ہم نے  اس گھر کو (ف ۲۲۷)  لوگوں کے  لئے  مرجع اور امان  بنایا (ف ۲۲۸) اور ابراہیم کے  کھڑے  ہونے  کی جگہ کو نماز کا مقام بناؤ (ف ۲۲۹) اور ہم نے  تاکید فرمائی ابراہیم و اسماعیلؑ کو کہ میرا گھر خوب ستھرا کرو طواف کرنے  والوں اور اعتکاف والوں اور رکوع و سجود  والوں کے  لئے  -

۲۲۷

بیت سے کعبہ شریف مراد ہے اور اس میں تمام حرم شریف داخل۔

۲۲۸

امن بنانے سے یہ مراد ہے کہ حرم کعبہ میں قتل و غارت حرام ہے یا یہ کہ وہاں شکار تک کو امن ہے یہاں تک کہ حرم شریف میں شیر بھیڑیے بھی شکار کا پیچھا نہیں کرتے، چھوڑ کر لوٹ جاتے ہیں۔ ایک قول یہ ہے کہ مومن اس میں داخل ہو کر عذاب سے مامون ہو جاتا ہے حرم کو حرم اس لئے کہا جاتا ہے کہ اس میں قتل ظلم شکار حرام و ممنوع ہے۔ (احمدی) اگر کوئی مجرم بھی داخل ہو جائے تو وہاں اس سے تعرض نہ کیا جائے گا۔(مدارک)۔

۲۲۹

مقام ابراہیم وہ پتھر ہے جس پر کھڑے ہو کر حضرت ابراہیم علیہ السلام نے کعبہ معظمہ کی بنا فرمائی اور اس میں آپ کے قدم مبارک کا نشان تھا اس کو نماز کا مقام بنانے کا امر استحباب کے لئے ہے ایک قول یہ بھی ہے کہ اس نماز سے طواف کی دو رکعتیں مراد ہیں۔ ( احمدی وغیرہ)۔

(۱۲۶) اور جب عرض کی ابراہیمؑ نے  کہ اے  میرے  رب اس شہر کو امان والا کر دے  اور اس کے  رہنے  والوں کو طرح طرح کے  پھلوں سے  روزی دے  جو ان میں سے  اللہ اور پچھلے  دن پر ایمان لائیں (ف ۲۳۰) فرمایا اور جو کافر ہوا تھوڑا برتنے  کو اسے  بھی دوں گا پھر اسے  عذاب  دوزخ کی طرف مجبور کر دوں گا اور بہت بری جگہ ہے  پلٹنے  کی-

۲ٍ۳۰

چونکہ امامت کے باب میں  لَایَنَالُ عَھْدِی الظَّالِمیْنَ ارشاد ہو چکا تھا اس لئے حضرت ابراہیم علیہ السلام نے اس دعا میں مومنین کو خاص فرمایا اور یہی شان ادب تھی اللّٰہ تعالیٰ نے کرم کیا دعا قبول فرمائی اور ارشاد فرمایا کہ رزق سب کو دیا جائے گا مومن کو بھی کافر کو بھی لیکن کافر کا رزق تھوڑا ہے یعنی صرف دنیوی زندگی میں وہ بہرہ مند ہو سکتا ہے۔

  (۱۲۷) اور جب اٹھاتا تھا  ابراہیمؑ اس گھر کی نیویں اور اسمٰعیلؑ یہ کہتے  ہوئے  اے   رب ہمارے  ہم سے  قبول فرما (ف ۲۳۱) بیشک تو ہی ہے  سنتا جانتا۔

۲ٍ۳۱

پہلی مرتبہ کعبہ معظمہ کی بنیاد حضرت آدم علیہ السلام نے رکھی اور بعد طوفانِ نوح پھر حضرت ابراہیم علیہ السلام نے اسی بنیاد پر تعمیر فرمائی یہ تعمیر خاص آپ کے دستِ مبارک سے ہوئی اس کے لئے پتھر اٹھا کر لانے کی خدمت و سعادت حضرت اسمٰعیل علیہ السلام کو میسر ہوئی دونوں حضرات نے اس وقت یہ دعا کی کہ یارب ہماری یہ طاعت و خدمت قبول فرما۔

(۱۲۸) اے  رب ہمارے  اور کر ہمیں تیرے  حضور گردن رکھنے   والا (ف ۲۳۲) اور ہماری اولاد میں سے  ایک امت تیری فرمانبردار اور ہمیں ہماری عبادت کے  قاعدے  بتا اور ہم پر اپنی رحمت کے  ساتھ رجوع فرما (ف ۲۳۳) بیشک تو ہی ہے  بہت توبہ قبول کرنے  والا مہربان۔

۲ٍ۳۲

وہ حضرات اللّٰہ تعالیٰ کے مطیع و مخلص بندے تھے پھر بھی یہ دعا اس لئے ہے کہ طاعت و اخلاص میں اور زیادہ کمال کی طلب رکھتے ہیں ذوق طاعت سیر نہیں ہوتا۔ سبحان اللّٰہ ؎ فکر ہر کس بقدر ہمت اوست۔

۲ٍ۳ٍ۳

حضرت ابراہیم و اسمٰعیل علیہما السلام معصوم ہیں آپ کی طرف سے تو یہ تواضع ہے اور اللّٰہ والوں کے لئے تعلیم ہے مسئلہ کہ یہ مقام قبول دُعا ہے اور یہاں دعا و توبہ سنت ابراہیمی ہے۔

(۱۲۹) اے  رب ہمارے  اور بھیج ان میں (ف ۲۳۴) ایک رسول انہیں میں سے  کہ ان پر تیری آیتیں تلاوت فرمائے  اور انہیں تیری کتاب (ف ۲۳۵) اور پختہ علم سکھائے  (ف ۲۳۶) اور انہیں خوب ستھرا فرما دے  (ف ۲۳۷) بیشک تو ہی ہے  غالب حکمت والا-

۲ٍ۳۴

یعنی حضرت ابراہیم و حضرت اسمٰعیل کی ذریت میں یہ دُعا سید انبیاء صلی اللّٰہ علیہ و آلہ و سلم کے لئے تھی یعنی کعبہ معظمہ کی تعمیر کی عظیم خدمت بجا لانے اور توبہ و استغفار کرنے کے بعد حضرت ابراہیم و اسمٰعیل نے یہ دعا کی کہ یارب اپنے محبوب نبی آخر الزماں صلی اللّٰہ علیہ و آلہ و سلم کو ہماری نسل میں ظاہر فرما اور یہ شرف ہمیں عنایت کر یہ دعا قبول ہوئی اور ان دونوں صاحبوں کی نسل میں حضور صلی اللّٰہ علیہ و آلہ و سلم کے سوا کوئی نبی نہیں ہوا اولاد حضرت ابراہیم میں باقی انبیاء حضرت اسحٰق کی نسل سے ہیں۔ 

مسئلہ : سید عالم صلی اللّٰہ علیہ و آلہ و سلم نے اپنا میلاد شریف خود بیان فرمایا امام بغوی نے ایک حدیث روایت کی کہ حضور نے فرمایا میں اللّٰہ تعالیٰ کے نزدیک خاتم النبیین لکھا ہوا تھا بحالیکہ حضرت آدم کے پتلہ کا خمیر ہو رہا تھا میں تمہیں اپنے ابتدائے حال کی خبر دوں میں دعائے ابراہیم ہوں، بشارت عیسیٰ ہوں، اپنی والدہ کی اس خواب کی تعبیر ہوں جو انہوں نے میری ولادت کے وقت دیکھی اور ان کے لئے ایک نور ساطع ظاہر ہوا جس سے ملک شام کے ایوان و قصور اُن کے لئے روشن ہو گئے اس حدیث میں دعائے ابراہیم سے یہی دعا مراد ہے جو اس آیت میں مذکور ہے۔ اللّٰہ تعالیٰ نے یہ دعا قبول فرمائی اور آخر زمانہ میں حضور سید انبیاء محمد مصطفیٰ ٰ صلی اللّٰہ علیہ و آلہ و سلم کو مبعوث فرمایا الحمد ﷲ علیٰ احسانہ (جمل و خازن)۔

۲ٍ۳۵

اس کتاب سے قرآن پاک اور اس کی تعلیم سے اس کے حقائق و معانی کا سکھانا مراد ہے۔

۲ٍ۳۶

حکمت کے معنی میں بہت اقوال ہیں بعض کے نزدیک حکمت سے فقہ مراد ہے، قتادہ کا قول ہے کہ حکمت سنت کا نام ہے بعض کہتے ہیں کہ حکمت علم احکام کو کہتے ہیں خلاصہ یہ کہ حکمت علم اسرار ہے۔

۲ٍ۳۷

ستھرا کرنے کے یہ معنی ہیں کہ لوح نفوس و ارواح کو کدورت سے پاک کر کے حجاب اٹھا ویں اور آئینہ استعداد کی جلا فرما کر انہیں اس قابل کر دیں کہ ان میں حقائق کی جلوہ گری ہو سکے۔

(۱۳۰)  اور ابراہیم کے  دین  سے  کون منہ پھیرے  (ف ۲۳۸) سوا اس کے  جو دل کا احمق ہے  اور بیشک ضرور ہم نے  دنیا میں اسے  چن لیا (ف ۲۳۹) اور بیشک وہ آخرت میں ہمارے  خاص قرب کی قابلیت والوں میں ہے  -(ف ۲۴۰)

(۱۳۱) جبکہ اس سے  اس کے  رب نے  فرمایا گردن رکھ عرض کی میں نے  گردن رکھی اس کے  لئے  جو  رب  ہے  سارے  جہان کا- 

۲ٍ۳۸

شا ن نزول: علماء یہود میں سے حضرت عبداللّٰہ بن سلام نے اسلام لانے کے بعد اپنے دو بھتیجوں مہاجر و سلم ہ کو اسلام کی دعوت دی اور ان سے فرمایا کہ تم کو معلوم ہے کہ اللّٰہ تعالیٰ نے توریت میں فرمایا ہے کہ میں اولاد اسمٰعیل سے ایک نبی پیدا کروں گا جن کا نام احمد ہو گا جو ان پر ایمان لائے گا راہ یاب ہو گا اور جو ایمان نہ لائے گا ملعون ہے،یہ سن کر سلمہ ایمان لے آئے اور مہاجر نے اسلام سے انکار کر دیا اس پر اللّٰہ تعالیٰ نے یہ آیت نازل فرما کر ظاہر کر دیا کہ جب حضرت ابراہیم علیہ السلام نے خود اس رسول معظم کے مبعوث ہونے کی دعا فرمائی تو جو اُن کے دین سے پھرے وہ حضرت ابراہیم کے دین سے پھرا اس میں یہود و نصاریٰ و مشرکین عرب پر تعریض ہے جو اپنے آپ کو افتخاراً حضرت ابراہیم علیہ السلام کی طرف منسوب کرتے تھے جب ان کے دین سے پھر گئے تو شرافت کہاں رہی۔

۲ٍ۳۹

رسالت و خلّت کے ساتھ رسول و خلیل بنایا۔

۲۴۰

جن کے لئے بلند درجے ہیں تو جب حضرت ابراہیم علیہ السلام کرامت دارین کے جامع ہیں تو ان کی طریقت و ملت سے پھرنے والا ضرور نادان و احمق ہے۔

(۱۳۲) اور اسی دین کی وصیت کی ابراہیمؑ نے  اپنے  بیٹوں کو اور یعقوب نے  کہ اے  میرے  بیٹو! بیشک اللہ نے  یہ دین تمہارے  لئے  چن لیا تو نہ مرنا  مگر مسلمان -
(۱۳۳) بلکہ تم میں کے  خود موجود تھے  (ف ۲۴۱) جب یعقوبؑ کو موت آئی جبکہ اس نے  اپنے  بیٹوں سے  فرمایا میرے  بعد کس کی پوجا کرو گے  بولے  ہم پوجیں گے  اسے  جو خدا ہے  آپ کا  اور آپ کے  آباء ابراہیمؑ و اسمٰعیلؑ (ف ۲۴۲) و اسحاقؑ  کا  ایک خدا  اور ہم اس کے  حضور گردن رکھے  ہیں، 
۲۴۱

شان نزول: یہ آیت یہود کے حق میں نازل ہوئی انہوں نے کہا تھا کہ حضرت یعقوب علیہ السلام نے اپنی وفات کے روز اپنی اولاد کو یہودی رہنے کی وصیت کی تھی اللّٰہ تعالیٰ نے ان کے اس بہتان کے رد میں یہ آیت نازل فرمائی۔(خازن) معنیٰ یہ ہیں کہ اے بنی اسرائیل تمہارے پہلے لوگ حضرت یعقوب علیہ السلام کے آخر وقت ان کے پاس موجود تھے جس وقت انہوں نے اپنے بیٹوں کو بلا کر اُن سے اسلام و توحید کا اقرا ر لیا  تھا اور یہ اقرار لیا تھا جو آیت میں مذکور ہے۔

۲۴۲

حضرت اسمٰعیل علیہ السلام کو حضرت یعقوب علیہ السلام کے آباء میں داخل کرنا تو اس لئے ہے کہ آپ ان کے چچا ہیں اور چچا بمنزلہ باپ کے ہوتا ہے، جیسا کہ حدیث شریف میں ہے اور آپ کا نام حضرت اسحاق علیہ السلام سے پہلے ذکر فرمانا دو وجہ سے ہے ایک تو یہ کہ آپ حضرت اسحاق علیہ السلام سے چودہ سال بڑے ہیں دوسرے اس لئے کہ آپ سید عالم صلی اللّٰہ علیہ و آلہ و سلم کے جد ہیں۔

(۱۳۴) یہ (ف ۲۴۳) ایک امت ہے  کہ گزر چکی (ف ۲۴۴)  ان کے  لیے  ہے  جو انہوں نے  کمایا اور تمہارے  لئے  ہے  جو تم کماؤ اور ان کے  کاموں کی تم سے  پرسش نہ ہو گی-

۲۴۳

یعنی حضرت ابراہیم و یعقوب علیہما السلام اور ان کی مسلمان اولاد۔

۲۴۴

اے یہود تم ان پر بہتان مت اٹھاؤ۔

(۱۳۵) اور کتابی بولے  (ف ۲۴۵) یہودی یا نصرانی ہو جاؤ راہ پاؤ گے   تم فرماؤ بلکہ ہم تو ابراہیمؑ کا  دین  لیتے  ہیں جو ہر باطل سے  جدا تھے  اور مشرکوں سے  نہ تھے  -(ف ۲۴۶) 
(۱۳۶) یوں کہو کہ ہم ایمان لائے  اللہ پر اس پر جو ہماری طرف اترا اور جو  اتارا گیا ابراہیمؑ و اسمٰعیلؑ و اسحاقؑ و یعقوبؑ  اور ان کی اولاد پر اور جو عطا کئے  گئے  موسیٰؑ و عیسیٰؑ اور جو عطا کئے  گئے  باقی انبیاء اپنے  رب کے  پاس سے  ہم ان پر ایمان میں فرق نہیں کرتے  اور ہم اللہ کے  حضور گردن رکھے  ہیں -

۲۴۵

شان نزول :حضرت ابن عباس رضی اللّٰہ عنہما نے فرمایا کہ یہ آیت رؤساء یہود اور نجران کے نصرانیوں کے جواب میں نازل ہوئی یہودیوں نے تو مسلمانوں سے یہ کہا تھا کہ حضرت موسیٰ علیہ السلام تمام انبیاء میں سب سے افضل ہیں اور توریت تمام کتابوں سے افضل ہے اور یہودی دین تمام ادیان سے اعلیٰ ہے۔ اس کے ساتھ انہوں نے حضرت سید کائنات محمد مصطفیٰ ٰ صلی اللّٰہ علیہ و آلہ و سلم اور انجیل شریف و قرآن شریف کے ساتھ کفر کر کے مسلمانوں سے کہا تھا کہ یہودی بن جاؤ اسی طرح نصرانیوں نے بھی اپنے ہی دین کو حق بتا کر مسلمانوں سے نصرانی ہونے کو کہا تھا اس پر یہ آیت نازل ہوئی۔

۲۴۶

اس میں یہود و نصاریٰ وغیرہ پر تعریض ہے کہ تم مشرک ہو اس لئے ملت ابراہیم پر ہونے کا دعویٰ جو تم کرتے ہو وہ باطل ہے۔ اس کے بعد مسلمانوں کو خطاب فرمایا جاتا ہے۔ کہ وہ ان یہودو نصاریٰ سے یہ کہہ دیں  قُوْلُوْۤآ اٰمَنَّا اَ لْایٰۃَ۔

(۱۳۷) پھر اگر وہ بھی یونہی ایمان لائے  جیسا تم لائے  جب تو وہ ہدایت پا گئے  اور اگر منہ پھیریں تو وہ نری ضد میں ہیں (ف ۲۴۷) تو  اے  محبوب! عنقریب اللہ ان کی طرف سے  تمہیں کفایت کرے  گا اور وہی ہے  سنتا جانتا -(ف ۲۴۸) 

۲۴۷

اور ان میں طلب حق کا شائبہ بھی نہیں۔

۲۴۸

یہ اللّٰہ کی طرف سے ذمہ ہے کہ وہ اپنے حبیب صلی اللّٰہ علیہ و آلہ و سلم کو غلبہ عطا فرمائے گا اور اس میں غیب کی خبر ہے کہ آئندہ حاصل ہونے والی فتح و ظفر کا پہلے سے اظہار فرمایا اس میں نبی صلی اللّٰہ علیہ و آلہ و سلم کا معجزہ ہے کہ اللّٰہ تعالیٰ کا یہ ذمہ پورا ہوا اور یہ غیبی خبر صادق ہو کر رہی کفار کے حسد و عناد اور ان کے مکائد سے حضور کو ضرر نہ پہنچا حضور کی فتح ہوئی بنی قُرَیْظَہ قتل ہوئے بنی نُضَیْر جلا وطن کئے گئے یہود و نصاریٰ پر جزیہ مقرر ہوا۔

(۱۳۸) ہم نے  اللہ کی رینی (رنگائی)  لی  (ف ۲۴۹) اور اللہ سے  بہتر کس کی رینی؟ (رنگائی) اور ہم اسی کو پوجتے  ہیں، 

۲۴۹

یعنی جس طرح رنگ کپڑے کے ظاہر و باطن میں نفوذ کرتا ہے اس طرح دینِ الٰہی کے اعتقادات حقہ ہمارے رگ و پے میں سما گئے ہمارا ظاہر و باطن قلب و قالب اس کے رنگ میں رنگ گیا ہمارا رنگ ظاہری رنگ نہیں جو کچھ فائدہ نہ دے بلکہ یہ نفوس کو پاک کرتا ہے۔ ظاہر میں اس کے آثار اوضاع و افعال سے نمو دار ہوتے ہیں نصاریٰ جب اپنے دین میں کسی کو داخل کرتے یا ان کے یہا ں کوئی بچہ پیدا ہوتا تو پانی میں زرد رنگ ڈال کر اس میں اس شخص یا بچہ کو غوطہ دیتے اور کہتے کہ اب یہ سچا نصرانی ہوا اس کا اس آیت میں رد فرمایا کہ یہ ظاہری رنگ کسی کام کا نہیں۔

(۱۳۹) تم فرماؤ  اللہ کے  بارے  میں جھگڑتے  ہو (ف ۲۵۰) حالانکہ وہ ہمارا بھی مالک ہے  اور تمہارا بھی (ف ۲۵۱) اور ہماری کرنی (ہمارے  اعمال) ہمارے  ساتھ اور تمہاری کرنی (تمہارے  اعمال) تمہارے  ساتھ اور ہم نِرے  اسی کے  ہیں - (ف ۲۵۲)

۲۵۰

شان نزول :یہود نے مسلمانوں سے کہا ہم پہلی کتاب والے ہیں ہمارا قبلہ پرانا ہے ہمارا دین قدیم ہے انبیاء ہم میں سے ہوئے ہیں اگر سید عالم محمد مصطفیٰ ٰ صلی اللّٰہ علیہ و آلہ و سلم نبی ہوتے تو ہم میں سے ہی ہوتے اس پر یہ آیہ ء کریمہ نازل ہوئی۔

۲۵۱

اسے اختیار ہے کہ اپنے بندوں میں سے جسے چاہے نبی بنائے عرب میں سے ہو یا دوسروں میں سے۔

۲۵۲

کسی دوسرے کو اللّٰہ کے ساتھ شریک نہیں کرتے اور عبادت و طاعت خالص اسی کے لئے کرتے ہیں تو ہم مستحق اکرام ہیں۔

(۱۴۰)  بلکہ تم یوں کہتے  ہو کہ ابراہیمؑ  و اسمٰعیلؑ و اسحاقؑ  و یعقوبؑ  اور ان کے  بیٹے  یہودی یا نصرانی تھے، تم فرماؤ کیا تمہیں علم زیادہ ہے  یا اللہ کو (ف ۲۵۳) اور اس سے  بڑھ کر ظالم کون جس کے  پاس اللہ کی طرف کی گواہی ہو اور وہ اسے  چھپائے  (ف  ۲۵۴) اور خدا تمہارے  کوتکوں (برے  اعمال) سے  بے  خبر نہیں - 

(۱۴۱) وہ ایک گروہ ہے  کہ گزر گیا ان کے  لئے  ان کی کمائی اور تمہارے  لئے  تمہاری کمائی اور ان کے  کاموں کی تم سے  پرسش نہ ہو گی۔

۲۵۳

اس کا قطعی جواب یہی ہے کہ اللّٰہ ہی اعلم ہے تو جب اس نے فرمایا :، مَاکَانَ اِبْرَاھِیْمُ یَھُوْدِیًّاوَّلَا نَصْرَانِیًّا تو تمہارا یہ قول باطل ہوا۔

۲۵۴

یہ یہود کا حال ہے جنہوں نے اللّٰہ تعالیٰ کی شہادتیں چھپائیں جو توریت شریف میں مذکور تھیں کہ محمد مصطفیٰ  صلی اللّٰہ علیہ و آلہ و سلم اس کے نبی ہیں اور ان کے یہ نعت و صفات ہیں اور حضرت ابراہیم مسلمان ہیں اور دین مقبول اسلام ہے نہ یہودیّت و نصرانیت۔

(۱۴۲) اب کہیں گے  (ف  ۲۵۵) بیوقوف لوگ، کس نے  پھیردیامسلمانوں کو، ان کے  اس قبلہ سے، جس پر تھے  (ف ۲۵۶) تم فرما دو کہ پورب پچھم (مشرق مغرب) سب اللہ ہی کا ہے  (ف ۲۵۷) جسے  چاہے  سیدھی راہ چلاتا ہے۔

۲۵۵

شان نزول :یہ آیت یہود کے حق میں نازل ہوئی جب بجائے بیت المقدس کے کعبہ معظمہ کو قبلہ بنایا گیا اس پر انہوں نے طعن کئے کیونکہ یہ انہیں ناگوار تھا اور وہ نسخ کے قائل نہ تھے ایک قول پر یہ آیت مشرکین مکّہ کے اور ایک قول پر منافقین کے حق میں نازل ہوئی اور یہ بھی ہو سکتا ہے کہ اس سے کفار کے یہ سب گروہ مراد ہوں کیونکہ طعن و تشنیع میں سب شریک تھے اور کفار کے طعن کرنے سے قبل قرآن پاک میں اس کی خبر دے دینا غیبی خبروں میں سے ہے طعن کرنے والوں کو بے وقوف اس لئے کہا گیا کہ وہ نہایت واضح بات پر معترض ہوئے باوجودیکہ انبیاء سابقین نے نبی آخر الزماں کے خصائص میں آپ کا لقب ذوالقبلتین ذکر فرمایا اور تحویل قبلہ اس کی دلیل ہے کہ یہ وہی نبی ہیں جن کی پہلے انبیاء خبر دیتے آئے ایسے روشن نشان سے فائدہ نہ اٹھانا اور معترض ہونا کمال حماقت ہے۔

۲۵۶

قبلہ اس جہت کو کہتے ہیں جس طرف آدمی نماز میں منہ کرتا ہے یہاں قبلہ سے بیت المقدس مراد ہے۔

۲۵۷

اسے اختیار ہے جسے چاہے قبلہ بنائے کسی کو کیا جائے اعتراض بندے کا کام فرماں برداری ہے۔

(۱۴۳) اور بات یوں ہی ہے  کہ ہم نے  تمہیں کیا سب امتوں میں افضل، کہ تم لوگوں پر گواہ ہو (ف ۲۵۸) اور یہ رسول تمہارے  نگہبان و گواہ (ف ۲۵۹) اور اے  محبوب!تم پہلے  جس قبلہ پر تھے  ہم نے  وہ اسی لئے  مقرر کیا تھا کہ دیکھیں کون رسول کی پیروی کرتا ہے  اور کون الٹے  پاؤں پھر جاتا ہے۔ (ف ۲۶۰) اور بیشک یہ بھاری تھی مگر ان پر، جنہیں اللہ نے  ہدایت کی اور اللہ کی شان نہیں کہ تمہارا ایمان اکارت کرے  (ف ۲۶۱) بیشک  اللہ آدمیوں پر بہت مہربان، رحم والا ہے۔

۲۵۸

دنیا و آخرت میں 

مسئلہ: دنیا میں تو یہ کہ مسلمان کی شہادت مومن کافر سب کے حق میں شرعاً معتبر ہے اور کافر کی شہادت مسلمان پر معتبر نہیں۔ 

مسئلہ : اس سے یہ بھی معلوم ہوا کہ اس امت کا اجماع حجت لازم القبول ہے 

مسئلہ: اموات کے حق میں بھی اس امت کی شہادت معتبر ہے رحمت و عذاب کے فرشتے اس کے مطابق عمل کرتے ہیں صحاح کی حدیث میں ہے کہ سید عالم صلی اللّٰہ علیہ و آلہ و سلم کے سامنے ایک جنازہ گزرا صحابہ نے اس کی تعریف کی حضور نے فرمایا واجب ہوئی پھر دوسرا جنازہ گزرا صحابہ نے اس کی برائی کی حضور صلی اللّٰہ علیہ و آلہ و سلم نے فرمایا: واجب ہوئی حضرت عمر رضی اللّٰہ عنہ نے دریافت کیا کہ حضور کیا چیز واجب ہوئی ؟فرمایا: پہلے جنازہ کی تم نے تعریف کی اس کے لئے جنت واجب ہوئی دوسرے کی تم نے برائی بیان کی اس کے لئے دوزخ واجب ہوئی تم زمین میں اللّٰہ کے شہداء (گواہ) ہو پھر حضور نے یہ آیت تلاوت فرمائی
مسئلہ : یہ تمام شہادتیں صلحاء اُمت اور اہل صدق کے ساتھ خاص ہیں اور ان کے معتبر ہونے کے لئے زبان کی نگہداشت شرط ہے جو لوگ زبان کی احتیاط نہیں کرتے اور بے جا خلاف شرع کلمات ان کی زبان سے نکلتے ہیں اور ناحق لعنت کرتے ہیں صحاح کی حدیث میں ہے کہ روز قیامت نہ وہ شافع ہوں گے نہ شاہد اس اُمت کی ایک شہادت یہ بھی ہے کہ آخرت میں جب تمام اولین و آخرین جمع ہوں گے اور کفار سے فرمایا جائے گا کیا تمہارے پاس میری طرف سے ڈرانے اور احکام پہنچانے والے نہیں آئے تو وہ انکار کریں گے اور کہیں گے کوئی نہیں آیا۔ حضرات انبیاء سے دریافت فرمایا جائے گا وہ عرض کریں گے کہ یہ جھوٹے ہیں ہم نے انہیں تبلیغ کی اس پر اُن سے  اِقَامَۃً لِلْحُجَّۃِ دلیل طلب کی جائے گی وہ عرض کریں گے کہ اُمت محمدیہ ہماری شاہد ہے یہ اُمت پیغمبروں کی شہادت دے گی کہ ان حضرات نے تبلیغ فرمائی اس پر گزشتہ اُمت کے کفار کہیں گے اِنہیں کیا معلوم یہ ہم سے بعد ہوئے تھے دریافت فرمایا جائے گا تم کیسے جانتے ہو یہ عرض کریں گے یارب تو نے ہماری طرف اپنے رسول محمد مصطفیٰ  صلی اللّٰہ علیہ و آلہ و سلم کو بھیجا قرآن پاک نازل فرمایا ان کے ذریعے سے ہم قطعی و یقینی طور پر جانتے ہیں کہ حضرات انبیاء نے فرضِ تبلیغ علیٰ وجہ الکمال ادا کیا پھر سید انبیاء صلی اللّٰہ تعالیٰ علیہ و سلم سے آپ کی امت کی نسبت دریافت فرمایا جائے گا حضور انکی تصدیق فرمائیں گے۔ 

مسئلہ:اس سے معلوم ہوا کہ اشیاء معروفہ میں شہادت تسامع کے ساتھ بھی معتبر ہے یعنی جن چیزوں کا علمِ یقینی سننے سے حاصل ہو اُس پر بھی شہادت دی جا سکتی ہے۔

۲۵۹

امت کو تو رسول اللّٰہ صلی اللّٰہ علیہ و آلہ و سلم کی اطلاع کے ذریعہ سے احوال امم و تبلیغ انبیاء کا علم قطعی و یقینی حاصل ہے اور رسول کریم صلی اللّٰہ علیہ و آلہ و سلم بکرم الٰہی نور نبوت سے ہر شخص کے حال اور اس کی حقیقت ایمان اور اعمال نیک و بد اور اخلاص و نفاق سب پر مطلع ہیں 

مسئلہ : اسی لئے حضور کی شہادت دنیا میں بحکم شرع امت کے حق میں مقبول ہے یہی وجہ ہے کہ حضور نے اپنے زمانہ کے حاضرین کے متعلق جو کچھ فرمایا مثلاً:صحابہ و ازواج و اہل بیت کے فضائل و مناقب یا غائبوں اور بعد والوں کے لئے مثل حضرت اویس و امام مہدی وغیرہ کے اس پر اعتقاد واجب ہے 

مسئلہ : ہر نبی کو ان کی امت کے اعمال پر مطلع کیا جاتا ہے تاکہ روز قیامت شہادت دے سکیں چونکہ ہمارے نبی کریم صلی اللّٰہ علیہ و آلہ و سلم کی شہادت عام ہو گی اس لئے حضور تمام امتوں کے احوال پر مطلع ہیں فائدہ یہاں شہید بمعنی مطلع بھی ہو سکتا ہے کیونکہ شہادت کا لفظ علم وا طلاع کے معنی میں بھی آیا ہے۔  قَالَ اللّٰہُ تَعَالیٰ واللّٰہُ عَلیٰ کُلِّ شَیْءٍ شَھِیْدٌ۔

۲۶۰

سید عالم صلی اللّٰہ علیہ و آلہ و سلم پہلے کعبہ کی طرف نماز پڑھتے تھے بعد ہجرت بیت المقدس کی طرف نماز پڑھنے کا حکم ہوا سترہ مہینے کے قریب اس طرف نماز پڑھی پھر کعبہ شریف کی طرف منہ کرنے کا حکم ہوا۔ اس تحویل کی ایک یہ حکمت ارشاد ہوئی کہ اس سے مومن و کافر میں فرق و امتیاز ہو جائے گا چنانچہ ایسا ہی ہوا۔

۲۶۱

شان نزول بیت المقدس کی طرف نماز پڑھنے کے زمانہ میں جن صحابہ نے وفات پائی ان کے رشتہ داروں نے تحویل قبلہ کے بعد ان کی نمازوں کا حکم دریافت کیا اس پر یہ آیت کریمہ نازل ہوئی اور اطمینان دلایا گیا کہ ان کی نمازیں ضائع نہیں ان پر ثواب ملے گا۔ فائدہ نماز کو ایمان سے تعبیر فرمایا گیا کیونکہ اس کی ادا اور بجماعت پڑھنا دلیل ایمان ہے۔

(۱۴۴)  ہم دیکھ رہے  ہیں بار بار تمہارا آسمان کی طرف منہ کرنا (ف  ۲۶۲) تو ضرور ہم تمہیں پھیردیں گے  اس قبلہ کی طرف جس میں تمہاری خوشی ہے  ابھی اپنا منہ پھیر دو مسجد حرام کی طرف اور اے  مسلمانو! تم جہاں کہیں ہو اپنا منہ اسی کی طرف کرو (ف ۲۶۳) اور وہ جنہیں کتاب ملی ہے  ضرور جانتے  کہ یہ انکے  رب کی طرف سے  حق ہے  (ف ۲۶۴) اور اللہ ان کے  کوتکوں (اعمال) سے  بے  خبر نہیں -

۲۶۲

شان نزول :سید عالم صلی اللّٰہ علیہ و آلہ و سلم کو کعبہ کا قبلہ بنایا جانا پسند خاطر تھا اور حضور اس امید میں آسمان کی طرف نظر فرماتے تھے اس پر یہ آیت نازل ہوئی۔ آپ نماز ہی میں کعبہ کی طرف پھر گئے مسلمانوں نے بھی آپ کے ساتھ اسی طرف رُخ کیا۔ 

مسئلہ : اس سے معلوم ہوا کہ اللّٰہ تعالیٰ کو آپ کی رضا منظور ہے اور آپ ہی کی خاطر کعبہ کو قبلہ بنایا گیا۔

۲۶۳

اس سے ثابت ہوا کہ نماز میں روبقبلہ ہونا فرض ہے۔

۲۶۴

کیونکہ ان کی کتابوں میں حضور کے اوصاف کے سلسلہ میں یہ بھی مذکور تھا کہ آپ بیت المقدس سے کعبہ کی طرف پھریں گے اور ان کے انبیاء نے بشارتوں کے ساتھ حضور کا یہ نشان بتایا تھا کہ آپ بیت المقدس اور کعبہ دونوں قبلوں کی طرف نماز پڑھیں گے۔

(۱۴۵) اور اگر تم ان کتابیوں کے  پاس ہر نشانی لے  کر آ ؤ وہ تمہارے  قبلہ کی پیروی نہ کریں گے  (ف ۲۶۵) اور نہ تم ان کے  قبلہ کی پیروی کرو (ف  ۲۶۶) اور وہ آپس میں بھی ایک دوسرے  کے  قبلہ کے  تابع نہیں (ف ۲۶۷) اور (اے  سننے  والے  کسے  باشد) اگر تو ان کی خواہشوں پر چلا بعد اس کے  کہ تجھے  علم مل چکا تو اس وقت  تو ضرور ستم گر ہو گا۔ 

۲۶۵

کیونکہ نشانی اس کو نافع ہو سکتی ہے جو کسی شبہ کی وجہ سے منکر ہو یہ تو حسد و عناد سے انکار کرتے ہیں انہیں اس سے کیا نفع ہو گا۔

۲۶۶

معنی یہ ہیں کہ یہ قبلہ منسوخ نہ ہو گا تو اب اہل کتاب کو یہ طمع نہ رکھنا چاہئے کہ آپ ان میں سے کسی کے قبلہ کی طرف رخ کریں گے۔

۲۶۷

ہر ایک کا قبلہ جدا ہے یہود تو صخرہ بیت المقدس کو اپنا قبلہ قرار دیتے ہیں اور نصاریٰ بیت المقدس کے اس مکان شرقی کو جہاں نفخِ روحِ حضرتِ مسیح واقع ہوا۔(فتح)۔

(۱۴۶) جنہیں ہم نے  کتاب عطا فرمائی (ف ۲۶۸) وہ اس نبی کو ایسا پہچانتے  ہیں جیسے  آدمی اپنے  بیٹوں کو پہچانتا ہے  (۲۶۹) اور بیشک ان میں ایک گروہ جان بوجھ کر حق چھپاتے  ہیں -(ف ۲۷۰)

۲۶۸

یعنی علماء یہود و نصاریٰ۔
۲۶۹

مطلب یہ ہے کہ کتب سابقہ میں نبی آخر الزماں حضور سید عالم صلی اللّٰہ علیہ و آلہ و سلم کے اوصاف ایسے واضح اور صاف بیان کئے گئے ہیں جن سے علماء اہل کتاب کو حضور کے خاتم الانبیاء ہونے میں کچھ شک و شبہ باقی نہیں رہ سکتا اور وہ حضور کے اس منصب عالی کو اتم یقین کے ساتھ جانتے ہیں احبار یہود میں سے عبداللّٰہ بن سلام مشرف باسلام ہوئے تو حضرت عمر رضی اللّٰہ عنہ نے ان سے دریافت کیا کہ آیۂ  یَعْرِفُوْنَہ، میں جو معرفت بیان کی گئی ہے اس کی کیا شان ہے انہوں نے فرمایا کہ اے عمر میں نے حضور صلی اللّٰہ علیہ و آلہ و سلم کو دیکھا تو بے اشتباہ پہچان لیا اور میرا حضور کو پہچاننا اپنے بیٹوں کے پہچاننے سے بدرجہا زیادہ اتم و اکمل ہے حضرت عمر رضی اللّٰہ عنہ نے فرمایا یہ کیسے انہوں نے کہا کہ میں گواہی دیتا ہوں کہ حضور اللّٰہ کی طرف سے اس کے بھیجے رسول ہیں ان کے اوصاف اللّٰہ تعالیٰ نے ہماری کتاب توریت میں بیان فرمائے ہیں بیٹے کی طرف سے ایسا یقین کس طرح ہو عورتوں کا حال ایسا قطعی کس طرح معلوم ہو سکتا ہے حضرت عمر رضی اللّٰہ تعالیٰ عنہ نے ان کا سر چوم لیا۔ 

مسئلہ : اس سے معلوم ہوا کہ غیرِ محلِ شہوت میں دینی محبت سے پیشانی چومنا جائز ہے۔

۲۷۰

یعنی توریت و انجیل میں جو حضور کی نعت و صفت ہے علماء اہل کتاب کا ایک گروہ اس کو حسداً و عناداً دیدہ و دانستہ چھپاتا ہے۔ 

مسئلہ : حق کا چھپانا معصیت و گناہ ہے۔

(۱۴۷) (اے  سننے  والو) یہ حق ہے  تیرے  رب کی طرف سے  (یا حق وہی ہے  جو تیرے  رب کی طرف سے  ہو) تو خبردار توشک نہ کرنا -

 (۱۴۸) اور ہر ایک کے  لئے  توجہ ایک سمعت ہے  کہ وہ اسی طرف منہ کرتا ہے  تو یہ چاہو کہ نیکیوں میں اوروں سے  آگے  نکل جائیں تو کہیں ہو اللہ تم سب کو اکٹھا لے  آئے  گا (ف  ۲۷۱) بیشک اللہ جو چاہے  کرے -

۲۷۱

روز قیامت سب کو جمع فرمائے گا اور اعمال کی جزا دے گا۔

(۱۴۹) اور جہاں سے  ا ٓ  ؤ (ف ۲۷۲) اپنا منہ مسجد حرام کی طرف کرو اور وہ ضرور تمہارے  رب کی طرف سے  حق ہے  اور اللہ تمہارے  کاموں سے  غافل نہیں -

۲۷۲

یعنی خواہ کسی شہر سے سفر کے لئے نکلو نماز میں اپنا منہ مسجد حرام (کعبہ) کی طرف کرو۔

(۱۵۰) اور اے  محبوب تم جہاں سے  آ  ؤ اپنا منہ مسجد حرام کی طرف کرو اور اے  مسلمانو! تم جہاں کہیں ہو  اپنا منہ  اسی کی طرف کرو  کہ لوگوں کو تم پر کوئی حجت نہ رہے  (ف ۲۷۳) مگر جو ان میں ناانصافی کریں (ف ۲۷۴)  تو ان سے  نہ ڈرو اور مجھ سے  ڈرو اور یہ اس لئے  ہے  کہ میں اپنی نعمت تم پر پوری کروں اور کسی طرح تم ہدایت پاؤ۔
۲۷۳

اور کفار کو یہ طعن کرنے کا موقع نہ ملے کہ انہوں نے قریش کی مخالفت میں حضرت ابراہیم و اسمٰعیل علیہما السلام کا قبلہ بھی چھوڑ دیا باوجود یہ کہ نبی کریم صلی اللّٰہ علیہ و آلہ و سلم کی اولاد میں ہے ں اور ان کی عظمت و بزرگی مانتے بھی ہیں۔

۲۷۴

اور براہ عناد بیجا اعتراض کریں۔

(۱۵۱) جیسا کہ ہم نے  تم میں بھیجا ایک رسول تم میں سے  (ف ۲۷۵) کہ تم پر  ہماری آیتیں  تلاوت فرماتا ہے  اور تمہیں پاک کرتا (ف ۲۷۴) اور کتاب اور پختہ علم سکھاتا ہے  (ف ۲۷۷) اور تمہیں وہ تعلیم فرماتا ہے  جس کا تمہیں علم نہ تھا۔

۲۷۵

یعنی سید عالم محمد مصطفیٰ  صلی اللّٰہ علیہ و آلہ و سلم۔

۲۷۶

نجاستِ شرک و ذنوب سے۔

۲۷۷

حکمت سے مفسرین نے فقہ مراد لی ہے۔

(۱۵۲) تو میری یاد کرو میں تمہارا چرچا کروں گا (ف ۲۷۸) اور میرا حق مانو اور میری ناشکری نہ کرو-

۲۷۸

ذکر تین طرح کا ہوتا ہے۔ (۱) لسانی (۲) قلبی(۳) بالجوارح۔ ذکر لسانی تسبیح، تقدیس،ثناء وغیرہ بیان کرنا ہے خطبہ توبہ استغفار دعا وغیرہ اس میں داخل ہیں۔ ذکر قلبی اللّٰہ تعالیٰ کی نعمتوں کا یاد کرنا اس کی عظمت و کبریائی اور اس کے دلائل قدرت میں غور کرنا علماء کا استنباط مسائل میں غور کرنا بھی اسی میں داخل ہیں۔ ذکر بالجوارح یہ ہے کہ اعضاء طاعتِ الٰہی میں مشغول ہوں جیسے حج کے لئے سفر کرنا یہ ذکر بالجوارح میں داخل ہے نماز تینوں قسم کے ذکر پر مشتمل ہے تسبیح و تکبیر ثناء و قرأت تو ذکر لسانی ہے اور خشوع و خضوع اخلاص ذکر قلبی اور قیام، رکوع و سجود وغیرہ ذکر بالجوارح ہے۔ ابن عباس رضی اللّٰہ عنہما نے فرمایا: اللّٰہ تعالیٰ فرماتا ہے تم طاعت بجا لا کر مجھے یاد کرو میں تمہیں اپنی امداد کے ساتھ یاد کروں گا صحیحین کی حدیث میں ہے کہ اللّٰہ تعالیٰ فرماتا ہے کہ اگر بندہ مجھے تنہائی میں یاد کرتا ہے تو میں بھی اس کو ایسے ہی یاد فرماتا ہوں اور اگر وہ مجھے جماعت میں یاد کرتا ہے تو میں اس کو اس سے بہتر جماعت میں یاد کرتا ہوں۔قرآن و حدیث میں ذکر کے بہت فضائل وارد ہیں اور یہ ہر طرح کے ذکر کو شامل ہیں ذکر بالجہر کو بھی اور بالاخفاء کو بھی۔

(۱۵۳) اے  ایمان والو! صبر اور نماز سے  مدد چاہو (ف ۲۷۹) بیشک اللہ صابروں کے  ساتھ ہے  -

۲۷۹

حدیث شریف میں ہے کہ سید عالم صلی اللّٰہ علیہ و آلہ و سلم کو جب کوئی سخت مہم پیش آتی نماز میں مشغول ہو جاتے اور نماز سے مدد چاہنے میں نماز استسقا و صلوٰۃِ حاجت داخل ہے۔

(۱۵۴) اور جو خدا کی راہ میں مارے  جائیں انہیں مردہ نہ کہو (ف ۲۸۰) بلکہ وہ زندہ ہیں ہاں  تمہیں خبرنہیں -(ف ۲۸۱)

۲۸۰

شان نزول: یہ آیت شہداء بدر کے حق میں نازل ہوئی لوگ شہداء کے حق میں کہتے تھے کہ فلاں کا انتقال ہو گیا وہ دنیوی آسائش سے محروم ہو گیا ان کے حق میں یہ آیت نازل ہوئی۔

۲۸۱

موت کے بعد ہی اللّٰہ تعالیٰ شہداء کو حیات عطا فرماتا ہے ان کی ا رواح پر رزق پیش کئے جاتے ہیں انہیں راحتیں دی جاتی ہیں ان کے عمل جاری رہتے ہیں اجرو ثواب بڑھتا رہتا ہے حدیث شریف میں ہے کہ شہداء کی روحیں سبز پرندوں کے قالب میں جنت کی سیر کرتی اور وہاں کے میوے اور نعمتیں کھاتی ہیں 

مسئلہ: اللّٰہ تعالیٰ کے فرمانبردار بندوں کو قبر میں جنتی نعمتیں ملتی ہیں شہید وہ مسلمان مکلف ظاہر ہے جو تیز ہتھیار سے ظلماً مارا گیا ہو اور اس کے قتل سے مال بھی واجب نہ ہوا ہو یا معرکہ جنگ میں مردہ یا زخمی پایا گیا اور اس نے کچھ آسائش نہ پائی اس پر دنیا میں یہ احکام ہیں کہ نہ اس کو غسل دیا جائے نہ کفن اپنے کپڑوں میں ہی رکھا جائے اسی طرح اس پر نماز پڑھی جائے اسی حالت میں دفن کیا جائے آخرت میں شہید کا بڑا رتبہ ہے بعض شہداء وہ ہیں کہ ان پر دنیا کے یہ احکام تو جاری نہیں ہوتے لیکن آخرت میں ان کے لئے شہادت کا درجہ ہے جیسے ڈوب کر یا جل کر یا دیوار کے نیچے دب کر مرنے والا،طلب علم، سفر حج غرض راہ خدا میں مرنے والا اور نفاس میں مرنے والی عورت اور پیٹ کے مرض اور طاعون اور ذات الجنب اور سل میں اور جمعہ کے روز مرنے والے وغیرہ۔

(۱۵۵) اور ضرور ہم تمہیں آزمائیں گے  کچھ ڈر اور بھوک سے  (ف ۲۸۲) اور کچھ مالوں اور جانوں اور پھلوں کی کمی سے  (ف ۲۸۳) اور خوشخبری سنا ان صبر والوں کو -

۲۸۲

آزمائش سے فرمانبردار و نافرمان کے حال کا ظاہر کرنا مراد ہے۔

۲۸۳

امام شافعی علیہ الرحمۃ نے اس آیت کی تفسیر میں فرمایا:کہ خوف سے اللّٰہ کا ڈر، بھوک سے رمضان کے روزے مالوں کی کمی سے زکوٰۃ و صدقات دینا،جانوں کی کمی سے امراض کے ذریعہ موتیں ہونا، پھلوں کی کمی سے اولاد کی موت مراد ہے اس لئے کہ اولاد دل کا پھل ہوتی ہے حدیث شریف میں ہے سید عالم صلی اللّٰہ علیہ و آلہ و سلم نے فرمایا جب کسی بندے کا بچہ مرتا ہے اللّٰہ تعالیٰ ملائکہ سے فرماتا ہے تم نے میرے بندے کے بچے کی روح قبض کی وہ عرض کرتے ہیں کہ ہاں یارب، پھر فرماتا ہے تم نے اس کے دل کا پھل لے لیا عرض کرتے ہیں ہاں یارب، فرماتا ہے اس پر میرے بندے نے کیا کہا؟ عرض کرتے ہیں اس نے تیری حمد کی اور  اِنَّا ِﷲِ وَاِناَّ اِلَیْہِ رَاجِعُوْنَ پڑھا فرماتا ہے اس کے لئے جنت میں مکان بناؤ اور اس کا نام بیت الحمد رکھو۔ حکمت: مصیبت کے پیش آنے سے قبل خبر دینے میں کئی حکمتیں ہیں ایک تو یہ کہ اس سے آدمی کو وقت مصیبت صبر آسان ہو جاتا ہے، ایک یہ کہ جب کافر دیکھیں کہ مسلمان بلاد مصیبت کے وقت صابر و شاکر اور استقلال کے ساتھ اپنے دین پر قائم رہتا ہے تو انہیں دین کی خوبی معلوم ہو اور اس کی طرف رغبت ہو، ایک یہ کہ آنے والی مصیبت کی قبل وقوع اطلاع غیبی خبر اور نبی کریم صلی اللّٰہ علیہ و آلہ و سلم کا معجزہ ہے ایک حکمت یہ کہ منافقین کے قدم ابتلاء کی خبر سے اُکھڑ جائیں اور مومن و منافق میں امتیاز ہو جائے۔

(۱۵۶) کہ جب ان پر کوئی مصیبت پڑے  تو کہیں ہم اللہ کے  مال ہیں اور ہم کو اسی کی طرف پھرنا-(ف ۲۸۴) 

(۱۵۷) یہ لوگ ہیں جن پر ان کے  رب کی دروُ دیں  ہیں اور رحمت اور یہی لوگ راہ پر ہیں۔

۲۸۴

حدیث شریف میں ہے کہ وقت مصیبت کے  اِنّا ِﷲِ وَاِنَّا اِلَیْہِ رَاجِعُوْنَ پڑھنا رحمت الہی کا سبب ہوتا ہے یہ بھی حدیث میں ہے کہ مؤمن کی تکلیف کو اللّٰہ تعالیٰ کفارۂ گناہ بناتا ہے۔

(۱۵۸) بیشک صفا اور مروہ (ف ۲۸۵) اللہ کے  نشانوں سے  ہیں (ف ۲۸۶) تو جو اس گھر کا حج یا عمرہ کرے  اس پر کچھ گناہ نہیں کہ ان دونوں کے  پھیرے  کرے  (ف ۲۸۷) اور جو کوئی بھلی بات اپنی طرف سے  کرے  تو اللہ نیکی کا صلہ دینے  خبردار ہے -

۲۸۵

صفاو مروہ مکّہ مکرّمہ کے دو پہاڑ ہیں جو کعبہ معظمہ کے مقابل جانب شرق واقع ہیں مروہ شمال کی طرف مائل اور صفا جنوب کی طرف جبل ابی قُبَیْس کے دامن میں ہے حضرت ہاجرہ اور حضرت اسمعیل علیہ السلام نے ان دونوں پہاڑوں کے قریب اس مقام پر جہاں چاہ ِ زمزم ہے بحکم الٰہی سکونت اختیار فرمائی اس وقت یہ مقام سنگلاخ بیابان تھا نہ یہاں سبزہ تھا نہ پانی نہ خوردو نوش کا کوئی سامان رضائے الہی کے لئے ان مقبول بندوں نے صبر کیا حضرت اسمٰعیل علیہ السلام بہت خرد سال تھے تشنگی سے جب ان کی جاں بلبی کی حالت ہوئی تو حضرت ہاجرہ بے تاب ہو کر کوہ صفا پر تشریف لے گئیں وہاں بھی پانی نہ پایا توا ُتر کر نشیب کے میدان میں دوڑتی ہوئی مروہ تک پہنچیں اس طرح سات مرتبہ گردش ہوئی اور اللّٰہ تعالیٰ نے  اِنَّ اللّٰہ َ مَعَ الصَّابِرِیْنَ کا جلوہ اس طرح ظاہر فرمایا کہ غیب سے ایک چشمہ زمزم نمودار کیا اور ان کے صبر و اخلاص کی برکت سے ان کے اتباع میں ان دونوں پہاڑوں کے درمیان دوڑنے والوں کو مقبول بارگاہ کیا اور ان دونوں کو محل اجابت دعا بنایا۔

۲۸۶

شعائر اللّٰہ سے دین کے اعلام یعنی نشانیاں مراد ہیں خواہ وہ مکانات ہوں جیسے کعبہ عرفات مزدلفہ جمار ثلثہ، صفا، مروہ، منیٰ، مساجد یا ازمنہ جیسے رمضان،اشہر حرام، عیدالفطر و اضحیٰ جمعہ ایاّم تشریق یا دوسرے علامات جیسے اذان، اقامت نمازِ با جماعت، نمازِ جمعہ، نماز عیدین، ختنہ یہ سب شعائر دین ہیں۔

۲۸۷

شان نزول زمانہ جاہلیت میں صفا و مروہ پر دو بت رکھے تھے صفا پر جو بت تھا اس کا نام اساف اور جو مروہ پر تھا اس کا نام نائلہ تھا کفار جب صفا و مروہ کے در میان سعی کرتے تو ان بتوں پر تعظیمًا ہاتھ پھیرتے عہد اسلام میں بت تو توڑ دیئے گئے لیکن چونکہ کفار یہاں مشرکانہ فعل کرتے تھے اس لئے مسلمانوں کو صفا و مروہ کے درمیان سعی کرنا گراں ہوا کہ اس میں کفار کے مشرکانہ فعل کے ساتھ کچھ مشابہت ہے اس آیت میں ان کا اطمینان فرما دیا گیا کہ چونکہ تمہاری نیت خالص عبادت الٰہی کی ہے تمہیں اندیشہ مشابہت نہیں اور جس طرح کعبہ کے اندر زمانہ جاہلیت میں کفار نے بت رکھے تھے اب عہد اسلام میں بت اٹھا دیئے گئے اور کعبہ شریف کا طواف درست رہا اور وہ شعائر دین میں سے رہا اسی طرح کفار کی بت پرستی سے صفا و مروہ کے شعائر دین ہونے میں کچھ فرق نہیں آیا 

مسئلہ: سعی (یعنی صفا و مروہ کے درمیان دوڑنا) واجب ہے حدیث سے ثابت ہے سید عالم صلی اللّٰہ علیہ و آلہ و سلم نے اس پر مداومت فرمائی ہے اس کے ترک سے دم دینا یعنی قربانی واجب ہوتی ہے 

مسئلہ : صفا و مروہ کے درمیان سعی حج و عمرہ دونوں میں لازم ہے فرق یہ ہے کہ حج کے اندر عرفات میں جانا اور وہاں سے طواف کعبہ کے لئے آنا شرط ہے اور عمرہ کے لئے عرفات میں جانا شرط نہیں۔

مسئلہ : عمرہ کرنے والا اگر بیرونِ مکّہ سے آئے اس کو براہ راست مکّہ مکرّمہ میں آ کر طواف کرنا چاہئے اور اگر مکہ کا ساکن ہو تو اس کو چاہئے کہ حرم سے باہر جائے وہاں سے طواف کعبہ کا احرام باندھ کر آئے حج و عمرہ میں ایک فرق یہ بھی ہے کہ حج سال میں ایک ہی مرتبہ ہو سکتا ہے کیونکہ عرفات میں عرفہ کے دن یعنی نویں ذی الحجہ کو جانا جو حج میں شرط ہے سال میں ایک ہی مرتبہ ممکن ہے اور عمرہ ہر دن ہو سکتا ہے اس کے لئے کوئی وقت معین نہیں۔

 (۱۵۹) بیشک وہ جو  ہماری  اتاری ہوئی روشن باتوں اور ہدایت کو چھپاتے  ہیں (ف ۲۸۸) بعد اس کے  کہ لوگوں کے  لئے  ہم اسے  کتاب میں واضح فرما چکے  ہیں ان پر اللہ کی لعنت ہے  اور لعنت کرنے  والوں کی لعنت -(ف ۲۸۹) 

۲۸۸

یہ آیت علماء یہود کی شان میں نازل ہوئی جو سید عالم صلی اللّٰہ علیہ و آلہ و سلم کی نعت شریف اور آیت رجم اور توریت کے دوسرے احکام کو چھپایا کرتے تھے۔ 

مسئلہ : علوم دین کا اظہار فرض ہے۔

۲۸۹

لعنت کرنے والوں سے ملائکہ و مومنین مراد ہیں ایک قول یہ ہے کہ اللّٰہ تعالیٰ کے تمام بندے مراد ہیں۔

(۱۶۰) مگر وہ جو توبہ کریں اور  سنواریں اور ظاہر کریں تو میں ان کی توبہ قبول فرماؤں گا اور میں ہی ہوں بڑا توبہ قبول  فرمانے  والا مہربان، 

(۱۶۱) بیشک وہ جنہوں نے  کفر کیا اور کافر ہی مرے  ان پر لعنت ہے  اللہ اور فرشتوں اور آدمیوں سب کی، (ف ۲۹۰) 

۲۹۰

مومن تو کافروں پر لعنت کریں گے ہی کافر بھی روز قیامت باہم ایک دوسرے پر لعنت کریں گے 

مسئلہ : اس آیت میں ان پر لعنت فرمائی گئی جو کفر پر مرے ا س سے معلوم ہوا کہ جس کی موت کفر پر معلوم ہو اس پر لعنت کرنی جائز ہے 

مسئلہ:گنہگار مسلمان پر بالتعین لعنت کرنا جائز نہیں لیکن علی الاطلاق جائز ہے جیسا کہ حدیث شریف میں چور اور سود خوار وغیرہ پر لعنت آئی ہے۔

(۱۶۲) ہمیشہ رہیں گے  اس میں نہ ان پر سے  عذاب ہلکا ہو اور نہ انہیں مہلت دی جائے، 

(۱۶۳)  اور تمہارا معبود ایک معبود ہے  (ف ۲۹۱) اس کے  سوا  کوئی معبود نہیں مگر وہی بڑی رحمت والا مہربان 

۲۹۱

شان نزول: کفار نے سید عالم صلی اللّٰہ علیہ و آلہ و سلم سے کہا آپ اپنے رب کی شان و صفت بیان فرمائیے اس پر یہ آیت نازل ہوئی اور انہیں بتا دیا گیا کہ معبود صرف ایک ہے نہ وہ متجزّی ہوتا ہے نہ مُنْقَسِم نہ اس کے لئے مثل نہ نظیر۔ اُلُوْہیت و ربوبیت میں کوئی اس کا شریک نہیں وہ یکتا ہے اپنے افعال میں، مصنوعات کو تنہا اسی نے بنایا۔ وہ اپنی ذات میں اکیلا ہے کوئی اس کا قسیم نہیں اپنے صفات میں یگانہ ہے کوئی اس کا شبیہ نہیں۔ ابوداؤد و ترمذی کی حدیث میں ہے کہ اللّٰہ تعالیٰ کا اسم اعظم ان دو آیتوں میں ہے ایک یہی آیت وَاِلٰھُکُمْدوسری  آلمّ ۤ اَﷲُ لَا اِلٰہَ اِلَّا ھُوَاَلْایٰہ 
(۱۶۴) بیشک آسمانوں (ف ۲۹۲) اور زمین کی پیدائش اور رات و دن کا بدلتے  آنا اور کشتی  کہ دریا میں لوگوں کے  فائدے  لے  کر چلتی ہے   اور وہ جو اللہ نے  آسمان سے  پانی اتار کر مردہ زمین  کو اس سے  جِلا دیا اور زمین میں ہر قسم کے  جانور پھیلائے  اور ہواؤں کی گردش اور  وہ بادل کہ آسمان و زمین کے  بیچ میں حکم کا باندھا ہے  ان سب میں عقلمندوں کے  لئے  ضرور نشانیاں ہیں۔

۲۹۲

کعبہ معظمہ کے گرد مشرکین کے تین سو ساٹھ بت تھے جنہیں وہ معبود اعتقاد کرتے تھے انہیں یہ سن کر بڑی حیرت ہوئی کہ معبود صرف ایک ہی ہے اس کے سوا کوئی معبود نہیں اس لئے انہوں نے حضور سید عالم صلی اللّٰہ علیہ و آلہ و سلم سے ایسی آیت طلب کی جس سے وحدانیت پر استدلال صحیح ہو اس پر یہ آیت نازل ہوئی اور انہیں یہ بتایا گیا کہ آسمان اور اس کی بلندی اور اس کا بغیر کسی ستون اور علاقہ کے قائم رہنا اور جو کچھ اس میں نظر آتا ہے آفتاب مہتاب ستارے وغیرہ یہ تمام اور زمین اور اس کی درازی اور پانی پر مفروش ہونا اور پہاڑ دریا چشمے معاون جواہر درخت سبزہ پھل اور شب و روز کا آنا جانا گھٹنا بڑھنا کشتیاں اور ان کا مسخر ہونا باوجود بہت سے وزن اور بوجھ کے روئے آب پر رہنا اور آدمیوں کا ان میں سوار ہو کر دریا کے عجائب دیکھنا اور تجارتو ں میں ان سے بار برداری کا کام لینا اور بارش اور اس سے خشک و مردہ ہو جانے کے بعد زمین کا سر سبز و شاداب کرنا اور تازہ زندگی عطا فرمانا اور زمین کو انواع و اقسام کے جانوروں سے بھر دینا جس میں بیشمار عجائب حکمت ودیعت ہیں اسی طرح ہواؤں کی گردش اور ان کے خواص اور ہوا کے عجائبات اور اَبر اور اس کا اتنے کثیر پانی کے ساتھ آسمان و زمین کے درمیان معلق رہنا یہ آٹھ انواع ہیں جو حضرت قادر مختار کے علم و حکمت اور اس کی وحدانیت پر برہان قوی ہیں اور ان کی دلالت وحدانیت پر بے شمار وجوہ سے ہے اجمالی بیان یہ ہے کہ یہ سب امور ممکنہ ہیں اور ان کا وجود بہت سے مختلف طریقوں سے ممکن تھا مگر وہ مخصوص شان سے وجود میں آئے یہ دلالت کرتا ہے کہ ضرور ان کے لئے موجد ہے قادر و حکیم جو بمقتضائے حکمت و مشیت جیسا چاہتا ہے بناتا ہے کسی کو دخل و اعتراض کی مجال نہیں وہ معبود بالیقین واحد و یکتا ہے کیونکہ اگر اس کے ساتھ کوئی دوسرا معبود بھی فرض کیا جائے تو اس کو بھی اس مقدورات پر قادر ماننا پڑے گا اب دو حال سے خالی نہیں یا تو ایجاد و تاثیر میں دونوں متفق الارادہ ہوں گے یا نہ ہوں گے اگر ہوں تو ایک ہی شئے کے وجود میں دو  موثروں کا تاثیر کرنا لازم آئے گا اور یہ محال ہے کیونکہ یہ مستلزم ہے معلول کے دونوں سے مستغنی ہونے کو اور دونوں کی طرف مفتقر ہونے کو کیونکہ علت جب مستقلہ ہو تو معلول صرف اسی کی طرف محتاج ہوتا ہے دوسرے کی طرف محتاج نہیں ہوتا اور دونوں کو علت مستقلہ فرض کیا گیا ہے تو لازم آئے گا کہ معلول دونوں میں سے ہر ایک کی طرف محتاج ہو اور ہر ایک سے غنی ہو تو نقیضین مجتمع ہو گئیں اور یہ محال ہے اور اگر یہ فرض کرو کہ تاثیر ان میں سے ایک کی ہے تو ترجیح بلا مرجح لازم آئے گی اور دوسرے کا عجز لازم آئے گا جو اِلٰہ ہونے کے منافی ہے اور اگر یہ فرض کرو کہ دونوں کے ارادے مختلف ہوتے ہیں تو تمانع و تطارد لازم آئے گا کہ ایک کسی شئے کے وجود کا ارادہ کرے اور دوسرا اسی حال میں اس کے عدم کا تو وہ شئے ایک ہی حال میں موجود و معدوم دونوں ہو گی یا دونوں نہ ہو گی یہ دونوں تقدیریں باطل ہیں ضرور ہے کہ یا موجودگی ہو گی یا معدوم ایک ہی بات ہو گی اگر موجود ہوئی تو عدم کا چاہنے والا عاجز ہوا، اِلٰہ نہ رہا اور اگر معدوم ہوئی تو وجود کا ارادہ کرنے والا مجبور رہا اِلٰہ نہ رہا لہذا ثابت ہو گیا کہ الہ ایک ہی ہو سکتا ہے اور یہ تمام انواع بے نہایت وجوہ سے اس کی توحید پر دلالت کرتے ہیں۔

(۱۶۵) اور کچھ لوگ اللہ کے  سوا اور معبود بنا لیتے  ہیں کہ انہیں اللہ کی طرح محبوب رکھتے  ہیں اور ایمان والوں کو اللہ کے  برابر کسی کی محبت نہیں اور کیسے  ہو اگر دیکھیں ظالم وہ وقت جب کہ عذاب ان کی آنکھوں کے  سامنے  آئے  گا اس لئے  کہ سارا زور خدا کو ہے  اور اس لئے  کہ اللہ کا عذاب بہت سخت ہے، 

 (۱۶۶)  جب بیزار ہوں گے  پیشوا  اپنے  پیروؤں سے  (ف ۲۹۳) اور دیکھیں گے  عذاب اور کٹ جائیں گی ان کی سب ڈوریں (ف ۲۹۴) 

۲۹۳

یہ روز قیامت کا بیان ہے جب مشرکین اور ان کے پیشوا جنہوں نے انہیں کفر کی ترغیب دی تھی ایک جگہ جمع ہوں گے اور عذاب نازل ہوتا ہوا دیکھ کر ایک دوسرے سے بیزار ہو جائیں گے۔

۲۹۴

یعنی وہ تمام تعلقات جو دنیا میں ان کے مابین تھے خواہ وہ دوستیاں ہوں یا رشتہ داریاں یا باہمی موافقت کے عہد

(۱۶۷) اور کہیں گے  پیرو کاش ہمیں لوٹ کر جانا ہوتا (دنیا میں ) تو ہم ان سے  توڑ دیتے  جیسے  انہوں نے  ہم سے  توڑ دی، یونہی اللہ انہیں دکھائے  گا ان کے  کام ان پر حسرتیں ہو کر (ف ۲۹۵) اور وہ دوزخ سے  نکلنے  والے  نہیں 

۲۹۵

یعنی اللّٰہ تعالیٰ ان کے برے اعمال ان کے سامنے کرے گا تو انہیں نہایت حسرت ہو گی انہوں نے یہ کام کیوں کئے تھے ایک قول یہ ہے کہ جنت کے مقامات دکھا کر ان سے کہا جائے گا کہ اگر تم اللّٰہ تعالیٰ کی فرمانبرداری کرتے تو یہ تمہارے لئے تھے پھر وہ مساکین و منازل مؤمنین کو دیئے جائیں گے اس پر انہیں حسرت و ندامت ہو گی۔

(۱۶۸) اے  لوگوں کھاؤ جو کچھ زمین میں (ف ۲۹۶) حلال پاکیزہ ہے  اور شیطان کے  قدم پر قدم نہ رکھو، بیشک وہ تمہارا کھلا دشمن ہے۔

(۱۶۹)  وہ تو تمہیں یہی حکم دے  گا بدی اور بے  حیائی کا  اور یہ کہ اللہ پر وہ بات جوڑو جس کی تمہیں خبر نہیں، 

۲۹۶

یہ آیت ان اشخاص کے حق میں نازل ہوئی جنہوں نے بجار وغیرہ کو حرام قرار دیا تھا۔ اس سے معلوم ہوا کہ اللّٰہ تعالیٰ کی حلال فرمائی ہوئی چیزوں کو حرام قرار دینا اس کی رزاقیت سے بغاوت ہے مسلم شریف کی حدیث میں ہے اللّٰہ تعالیٰ فرماتا ہے جو مال میں اپنے بندوں کو عطا فرماتا ہوں وہ ان کے لئے حلال ہے اور اسی میں ہے کہ میں نے اپنے بندوں کو باطل سے بے تعلق پیدا کیا پھر ان کے پاس شیاطین آئے اور انہوں نے دین سے بہکایا اور جو میں نے ان کے لئے حلال کیا تھا اس کو حرام ٹھہرایا ایک اور حدیث میں ہے حضرت ابن عباس رضی اللّٰہ عنہما نے فرمایا امیں نے یہ آیت سید عالم صلی اللّٰہ علیہ و آلہ و سلم کے سامنے تلاوت کی تو حضرت سعد بن ابی وقاص نے کھڑے ہو کر عرض کیا یا رسول اللّٰہ صلی اللّٰہ علیہ و آلہ و سلم دعا فرمائیے کہ اللّٰہ تعالیٰ مجھے مستجاب الدعوۃ کر دے حضور نے فرمایا: اے سعد اپنی خوراک پاک کرو مستجاب الدعوۃ ہو جاؤ گے اس ذات پاک کی قسم جس کے دستِ قدرت میں محمد مصطفیٰ  صلی اللّٰہ علیہ و آلہ و سلم  کی جان ہے آدمی اپنے پیٹ میں حرام کا لقمہ ڈالتا ہے تو چالیس روز تک قبولیت سے محرومی رہتی ہے۔(تفسیر ابن کبیر)۔

(۱۷۰) اور جب ان سے  کہا جائے  اللہ کے  اتارے  پر چلو (ف ۲۹۷) تو کہیں بلکہ ہم تو اس پر چلیں گے  جس پر اپنے  باپ دادا کو پایا کیا اگرچہ ان کے  باپ دادا نہ کچھ عقل رکھتے  ہوں نہ ہدایت (ف ۲۹۸)

۲۹۷

توحید و قرآن پر ایمان لاؤ اور پاک چیزوں کو حلال جانو جنہیں اللّٰہ نے حلال کیا۔

۲۹۸

توحید و قرآن پر ایمان لاؤ اور پاک چیزوں کو حلال جانو جنہیں اللّٰہ نے حلال کیا۔

(۱۷۱) اور کافروں کی کہاوت اس کی سی ہے  جو پکارے  ایسے  کو کہ خا لی چیخ و پکار کے  سوا کچھ نہ سنے  (ف ۲۹۹) بہرے، گونگے، اندھے  تو انہیں سمجھ نہیں (ف ۳۰۰)

۲۹۹

یعنی جس طرح چوپائے چرنے والے کی صرف آواز ہی سنتے ہیں کلام کے معنی نہیں سمجھتے یہی حال ان کفار کا ہے کہ رسول کریم صلی اللّٰہ علیہ و آلہ و سلم کی صدائے مبارک کو سنتے ہیں لیکن اس کے معنی دل نشین کر کے ارشادِ فیض بنیاد سے فائدہ نہیں اٹھاتے۔

ٍ۳۰۰

یہ اس لئے کہ وہ حق بات سن کر منتفع نہ ہوئے کلام حق ان کی زبان پر جاری نہ ہوا نصیحتوں سے انہوں نے فائدہ نہ اٹھایا۔

(۱۷۲) اے  ایمان والو!  کھاؤ ہماری دی ہوئی ستھری چیزیں اور اللہ کا احسان مانو اگر تم اسی کو پوجتے  ہو (ف ۳۰۱)

ٍ۳۰۱

مسئلہ : اس آیت سے معلوم ہوا کہ اللّٰہ تعالیٰ کی نعمتوں پر شکر واجب ہے۔

(۱۷۳)  اس نے  یہی تم پر حرام کئے  ہیں مردار (ف ۳۰۲) اور خون (ف ۳۰۳) اور سُور کا گوشت (ف ۳۰۴)  اور وہ جانور جو غیر خدان کا نام لے  کر ذبح کیا گیا (ف ۳۰۵) تو جو  نا چار ہو (ف ۳۰۶) نہ یوں کہ خواہش سے  کھائے  اور نہ یوں کہ ضرورت سے  آگے  بڑھے  تو اس پر گناہ نہیں، بیشک اللہ بخشنے  والا مہربان ہے (ف ۳۰۷)
ٍ۳۰۲

جو حلال جانور بغیر ذبح کئے مر جائے یا اس کو طریق شرع کے خلاف مارا گیا ہو مثلاً گلا گھونٹ کر یا لاٹھی پتھر ڈھیلے غُلّے گولی سے مار کر ہلاک کیا گیا ہو یا وہ گر کر مر گیا ہو یا کسی جانور نے سینگ سے مارا ہو یا کسی درندے نے ہلاک کیا ہو اس کو مردار کہتے ہیں اور اسی کے حکم میں داخل ہے زندہ جانور کا وہ عضو جو کاٹ لیا گیا ہو۔ 

مسئلہ: مردار کا کھانا حرام ہے مگر اس کا پکا ہوا چمڑا کام میں لانا اور اس کے بال سینگ ہڈی پٹھے سُم سے فائدہ اٹھانا جائز ہے۔(تفسیر احمدی)۔

ٍ۳۰۳

مسئلہ خون ہر جانور کا حرام ہے اگر بہنے والا ہو دوسری آیت میں فرمایا :  اَوْدَماً مَّسْفُوْحًاً۔

ٍ۳۰۴

مسئلہ :خنزیر (سور) نجس العین ہے اس کا گوشت پوست بال ناخن وغیرہ تمام اجزاء نجس و حرام ہیں کسی کو کام میں لانا جائز نہیں چونکہ اُوپر سے کھانے کا بیان ہو رہا ہے اس لئے یہاں گوشت کے ذکر پر اکتفا فرمایا گیا۔

ٍ۳۰۵

مسئلہ: جس جانور پر وقت ذبح غیر خدا کا نام لیا جائے خواہ تنہا یا خدا کے نام کے ساتھ عطف سے ملا کر وہ حرام ہے 

مسئلہ :اور اگر نام خدا کے ساتھ غیر کا نام بغیر عطف ملایا تو مکروہ ہے 

مسئلہ : اگر ذبح فقط اللّٰہ کے نام پر کیا اور اس سے قبل یا بعد غیر کا نام لیا مثلاً یہ کہا کہ عقیقہ کا بکرا ولیمہ کا دنبہ یا جس کی طرف سے وہ ذبیحہ ہے اسی کا نام لیا یا جن اولیاء کے لئے ایصال ثواب منظور ہے ان کا نام لیا تو یہ جائز ہے اس میں کچھ حرج نہیں۔(تفسیر احمدی)۔

ٍ۳۰۶

مضطر وہ ہے جو حرام چیز کے کھانے پر مجبور ہو اور اس کو نہ کھانے سے خوف جان ہو خواہ تو شدت کی بھوک یا ناداری کی وجہ سے جان پر بن جائے اور کوئی حلال چیز ہاتھ نہ آئے یا کوئی شخص حرام کے کھانے پر جبر کرتا ہو اور اس سے جان کا اندیشہ ہو ایسی حالت میں جان بچانے کے لئے حرام چیز کا قدر ضرورت یعنی اتنا کھا لینا جائز ہے کہ خوف ہلاکت نہ رہے۔

ٍ۳۰۷

شان نزول: یہود کے علماء و رؤساء جو امید رکھتے تھے کہ نبی آخر الزماں صلی اللّٰہ علیہ و آلہ و سلم ان میں سے مبعوث ہوں گے جب انہوں نے دیکھا کہ سید عالم محمد صلی اللّٰہ علیہ و آلہ و سلم دوسری قوم میں سے مبعوث فرمائے گئے تو انہیں یہ اندیشہ ہوا کہ لوگ توریت و انجیل میں حضور کے اوصاف دیکھ کر آپ کی فرمانبرداری کی طرف جھک پڑیں گے اور ان کے نذرانے ہدیئے تحفے تحائف سب بند ہو جائیں گے حکومت جاتی رہے گی اس خیال سے انہیں حسد پیدا ہوا اور توریت و انجیل میں جو حضور کی نعت و صفت اور آپ کے وقت نبوت کا بیان تھا انہوں نے اس کو چھپایا اس پر یہ آیہ ء کریمہ نازل ہوئی 

 (۱۷۴) وہ جو چھپاتے  ہیں (ف ۳۰۸) اللہ  کی کتاب  اور اسکے   بدلے  ذلیل  قیمت  لیتے ہیں وہ اپنے  پیٹ میں آگ ہی بھرتے  ہیں (ف ۳۰۹) اور اللہ قیامت کے  دن ان سے  بات نہ کرے  گا اور نہ انہیں ستھرا کرے، اور ان کے  لئے  دردناک عذاب ہے، 

مسئلہ : چھپانا یہ بھی ہے کہ کتاب کے مضمون پر کسی کو مطلع نہ ہونے دیا جائے نہ وہ کسی کو پڑھ کر سنایا جائے نہ دکھایا جائے اور یہ بھی چھپانا ہے کہ غلط تاویلیں کر کے معنی بدلنے کی کوشش کی جائے اور کتاب کے اصل معنی پر پردہ ڈالا جائے۔

ٍ۳۰۸

یعنی دنیا کے حقیر نفع کے لئے اخفاء حق کرتے ہیں۔

ٍ۳۰۹

کیونکہ یہ رشوتیں اور یہ مال حرام جو حق پوشی کے عوض انہوں نے لیا ہے انہیں آتش جہنم میں پہنچائے گا۔

(۱۷۵)  وہ لوگ ہیں جنہوں نے  ہدایت کے  بدلے  گمراہی مول لی اور بخشش کے  بدلے  عذاب، تو کس درجہ انہیں آگ کی سہار (برداشت) ہے  

(۱۷۶) یہ اس لئے  کہ اللہ نے  کتاب حق کے  ساتھ اتاری، اور بے  شک جو لوگ کتاب میں اختلاف ڈالنے  لگے  (ف ۳۱۰) وہ ضرور پرلے  سرے  کے  جھگڑالو ہیں، 

ٍ۳۱۰

شان نزول :یہ آیت یہود کے حق میں نازل ہوئی کہ انہوں نے توریت میں اختلاف کیا بعض نے اس کو حق کہا بعض نے غلط تاویلیں کیں بعض نے تحریفیں ایک قول یہ ہے کہ یہ آیت مشرکین کے حق میں نازل ہوئی اس صورت میں کتاب سے قرآن مراد ہے اور ان کا اختلاف یہ ہے کہ بعض ان میں سے اس کو شعر کہتے تھے بعض سحر بعض کہانت۔

(۱۷۷) کچھ اصل نیکی یہ نہیں کہ منہ مشرق یا مغرب کی طرف کرو (ف ۳۱۱) ہاں اصلی نیکی یہ کہ ایمان لائے  اللہ اور قیامت اور فرشتوں اور کتاب اور پیغمبروں  پر (ف ۳۱۲) اور اللہ کی محبت میں اپنا عزیز مال دے  رشتہ داروں اور یتیموں اور مسکینوں اور راہ گیر  اور سائلوں کو اور گردنیں چھوڑانے  میں (ف  ۳۱۳) اور نماز قائم رکھے  اور  زکوٰۃ دے  اور اپنا قول پورا کرنے  والے  جب عہد کریں  اور صبر والے  مصیبت اور سختی میں اور جہاد کے  وقت  یہی ہیں جنہوں نے  اپنی بات سچی کی اور یہی پرہیزگار ہیں۔

۳۱۱

شان نزول: یہ آیت یہود و نصاریٰ کے حق میں نازل ہوئی کیونکہ یہود نے بیت المقدس کے مشرق کو اور نصاریٰ نے اس کے مغرب کو قبلہ بنا رکھا تھا اور ہر فریق کا گمان تھا کہ صرف اس قبلہ ہی کی طرف منھ کرنا کافی ہے اس آیت میں ان کا رد فرما دیا گیا کہ بیت المقدس کا قبلہ ہونا منسوخ ہو گیا۔(مدارک) مفسرین کا ایک قول یہ بھی ہے کہ یہ خطاب اہل کتاب اور مؤمنین سب کو عام ہے اور معنی یہ ہیں کہ صرف رو بقبلہ ہونا اصل نیکی نہیں جب تک عقائد درست نہ ہوں اور دل اخلاص کے ساتھ رب قبلہ کی طرف متوجہ نہ ہو۔

ٍ۳۱۲

اس آیت میں نیکی کے چھ طریقے ارشاد فرمائے (۱) ایمان لانا (۲) مال دینا (۳) نماز قائم کرنا (۴) زکوٰۃ دینا (۵) عہد پورا کرنا (۶) صبر کرنا ایمان کی تفصیل یہ ہے کہ ایک تو اللّٰہ تعالیٰ پر ایمان لائے کہ وہ حی و قیوم علیم حکیم سمیع بصیر غنی قدیر ازلی ابدی واحد لاشریک لہ ہے دوسرے قیامت پر ایمان لائے کہ وہ حق ہے اس میں بندوں کا حساب ہو گا اعمال کی جزا دی جائے گی مقبولان حق شفاعت کریں گے سید عالم صلی اللّٰہ علیہ و آلہ و سلم سعادت مندوں کو حوض کوثر پر سیراب فرمائیں گے پل صراط پر گزر ہو گا اور اس روز کے تمام احوال جو قرآن میں آئے یا سید انبیاء نے بیان فرمائے سب حق ہیں تیسرے فرشتوں پر ایمان لائے کہ وہ اللّٰہ کی مخلوق اور فرمانبردار بندے ہیں نہ مرد ہیں نہ عورت ان کی تعداد اللّٰہ جانتا ہے چار ان میں سے بہت مقرب ہیں جبرئیل میکائیل، اسرافیل، عزرائیل، علیہم السلام چوتھے کتب الہیہ پر ایمان لانا کہ جو کتاب اللّٰہ تعالیٰ نے نازل فرمائی حق ہے ان میں چار بڑی کتابیں ہیں۔(۱) توریت جو حضرت موسیٰ علیہ السلام پر (۲) انجیل جو حضرت عیسی علیہ السلام پر (۳) زبور حضرت داؤد علیہ السلام پر (۴) قرآن حضرت محمد مصطفیٰ  صلی اللّٰہ علیہ و آ لہ و سلم پر نازل ہوئیں اور پچاس صحیفے حضرت شیث پر تیس حضرت ادریس پر دس حضرت آدم پر دس حضرت ابراہیم پر نازل ہوئے علیہم الصلوۃ والسلام پانچویں تمام انبیاء پر ایمان لانا کہ وہ سب اللّٰہ کے بھیجے ہوئے ہیں اور معصوم یعنی گناہوں سے پاک ہیں ان کی صحیح تعدادا للہ جانتا ہے، ان میں سے تین سو تیرہ رسول ہیں  نَبِیّٖنَ  بصیغہ جمع مذکر سالم ذکر فرمایا اشارہ کرتا ہے کہ انبیاء مرد ہوتے ہیں کوئی عورت کبھی نبی نہیں ہوئی جیسا کہ  وَمَآاَرْسَلْنَا مِنْ قَبْلِکَ اِلَّا رِجَالاً  الآیہ سے ثابت ہے، ایمان مجمل یہ ہے  اٰمَنْتُ بِاللّٰہ ِ وَبِجَمِیْعِ مَاجَآءَ بِہِ النَّبِیُّ صلی اللّٰہ علیہ و آلہ و سلم یعنی میں اللّٰہ پر ایمان لایا، اور ان تمام امور پر جو سید انبیاء صلی اللّٰہ علیہ و آلہ و سلم اللّٰہ کے پاس سے لائے (تفسیر احمدی)۔

ٍ۳۱ٍ۳

ایمان کے بعد اعمال کا اور اس سلسلہ میں مال دینے کا بیان فرمایا اس کے چھ مصرف ذکر کئے گردنیں چھڑانے سے غلاموں کا آزاد کرنا مراد ہے یہ سب مستحب طور پر مال دینے کا بیان تھا 

مسئلہ: اس آیت سے معلوم ہوتا ہے کہ صدقہ دینا بحالت تندرستی زیادہ اجر رکھتا ہے بہ نسبت اس کے کہ مرتے وقت زندگی سے مایوس ہو کر دے (کذا فی حدیث عن ابی ہریرہ ) 

مسئلہ : حدیث شریف میں ہے کہ رشتہ دار کو صدقہ دینے میں دو ثواب ہیں ایک صدقہ کا ایک صلہ رحم کا (نسائی شریف)۔

(۱۷۸) اے  ایمان والوں تم پر فرض ہے  (ف ۳۴۱) کہ جو ناحق مارے  جائیں ان کے  خون کا بدلہ لو (ف ۳۱۵)  آزاد کے  بدلے  آزاد اور غلام کے  بدلے  غلام اور عورت کے  بدلے  عورت (ف ۳۱۶) تو جس کے  لئے  اس کے  بھائی کی طرف سے  کچھ معافی ہوئی۔ (ف ۳۱۷) تو بھلائی سے  تقاضا ہو اور اچھی طرح ادا،  یہ تمہارے  رب کی طرف سے  تمہارا بوجھ پر ہلکا کرنا ہے  اور تم پر رحمت تو اس کے  بعد جو زیادتی کرے  (ف ۳۱۸) اس کے  لئے  دردناک عذاب ہے  

ٍ۳۱۴

شان نزول :یہ آیت اوس و خزرج کے بارے میں نازل ہوئی ان میں سے ایک قبیلہ دوسرے سے قوت تعداد مال و شرف میں زیادہ تھا اس نے قسم کھائی تھی کہ وہ اپنے غلام کے بدلے دوسرے قبیلہ کے آزاد کو اور عورت کے بدلے مرد کو اور ایک کے بدلے دو کو قتل کرے گا زمانہ جاہلیت میں لوگ اس قسم کی تعدی کے عادی تھے عہد اسلام میں یہ معاملہ حضور سید انبیاء صلی اللّٰہ علیہ و آلہ و سلم کی خدمت میں پیش ہوا تو یہ آیت نازل ہوئی۔ اور عدل و مساوات کا حکم دیا گیا اور ا س پر وہ لوگ راضی ہوئے قرآن کریم میں قصاص کا مسئلہ کئی آیتوں میں بیان ہوا ہے اس آیت میں قصاص و عفو دونوں کے مسئلہ ہیں اور اللّٰہ تعالیٰ کے اس احسان کا بیان ہے کہ اس نے اپنے بندوں کو قصاص وعفو میں مختار کیا چاہیں قصاص لیں ے ا عفو کریں، آیت کے اول میں قصاص کے وجوب کا بیان ہے۔

ٍ۳۱۵

اس سے ہر قاتل بالعمد پر قصاص کا وجوب ثابت ہوتا ہے خواہ اس نے آزاد کو قتل کیا ہو یا غلام کو مسلمان کو یا کافر کو مرد کو یا عورت کو کیونکہ قتلیٰ جو قتیل کی جمع ہے وہ سب کو شامل ہے ہاں جس کو دلیلِ شرعی خاص کر ے وہ مخصوص ہو جائے گا۔ (احکام القرآن)۔

ٍ۳۱۶

اس آیت میں بتایا گیا جو قتل کرے گا وہی قتل کیا جائے گا، خواہ آزاد ہو یا غلام مرد ہو یا عورت اور اہل جاہلیت کا یہ طریقہ ظلم ہے جو ان میں رائج تھا کہ آزادوں میں لڑائی ہوتی تو وہ ایک کے بدلے دو کو قتل کرتے غلاموں میں ہوتی تو بجائے غلام کے آزاد کو مارتے عورتوں میں ہوتی تو عورت کے بدلے مرد کو قتل کرتے اور محض قاتل کے قتل پر اکتفا نہ کرتے اس کو منع فرمایا گیا۔

ٍ۳۱۷

معنی یہ ہیں کہ جس قاتل کو ولی مقتول کچھ معاف کریں اور اس کے ذمہ مال لازم کیا جائے، اس پر اولیاء مقتول تقاضا کرنے میں نیک روش اختیار کریں اور قاتل خوں بہا خوش معاملگی کے ساتھ ادا کرے اس میں صلح بر مال کا بیان ہے۔(تفسیر احمدی) 

مسئلہ : ولی مقتول کو اختیار ہے کہ خواہ قاتل کو بے عوض معاف کرے یا مال پر صلح کرے اگر وہ اس پر راضی نہ ہو اور قصاص چاہے تو قصاص ہی فرض رہے گا۔(جمل) 

مسئلہ : اگر مقتول کے تمام اولیاء قصاص معاف کر دیں تو قاتل پر کچھ لازم نہیں رہتا 

مسئلہ : اگر مال پر صلح کریں تو قصاص ساقط ہو جاتا ہے اور مال واجب ہوتا ہے۔ (تفسیر احمدی) 

مسئلہ :ولی مقتول کو قاتل کا بھائی فرمانے میں دلالت ہے اس پر کہ قتل گرچہ بڑا گناہ ہے مگر اس سے اخوت ایمانی قطع نہیں ہوتی اس میں خوارج کا ابطال ہے جو مرتکب کبیرہ کو کافر کہتے ہیں۔

ٍ۳۱۸

یعنی بدستور جاہلیت غیر قاتل کو قتل کرے یا دیت قبول کرنے اور معاف کرنے کے بعد قتل کرے۔

(۱۷۹) اور خون کا بدلہ لینے  میں تمہاری زندگی ہے  اے  عقل مندو (ف ۳۱۹) کہ تم کہیں بچو، 

ٍ۳۱۹

کیونکہ قصاص مقرر ہونے سے لوگ قتل سے باز رہیں گے اور جانیں بچیں گی۔

(۱۸۰) تم پر فرض ہوا کہ جب تم میں کسی کو موت آئے  اگر کچھ مال چھوڑے  تو وصیت کر جائے  اپنے  ماں باپ اور قریب کے  رشتہ داروں کے  لئے  موافق دستور (ف ۳۲۰) یہ واجب ہے  پرہیزگاروں پر،  

ٍ۳۲۰

یعنی موافق دستور شریعت کے عدل کرے اور ایک تہائی مال سے زیادہ کی وصیت نہ کرے اور محتاجوں پر مالداروں کو ترجیح نہ دے 

مسئلہ : ابتدائے اسلام میں یہ وصیت فرض تھی جب میراث کے احکام نازل ہوئے منسوخ کی گئی اب غیر وارث کے لئے تہائی سے کم میں وصیت کرنا مستحب ہے بشرطیکہ وارث محتاج نہ ہوں یا ترکہ ملنے پر محتاج نہ رہیں ورنہ ترکہ وصیت سے افضل ہے۔ (تفسیر احمدی)۔

(۱۸۱)  تو جو وصیت کو سن سنا کر بدل دے  (ف ۳۲۱) اس کا گناہ انہیں بدلنے  والوں پر ہے  (ف ۳۲۲) بیشک اللہ سنتا جانتا ہے، 

ٍ۳۲۱

خواہ وصی ہو یا ولی شاہد اور وہ تبدیل کتابت میں کرے یا تقسیم میں یا ادائے شہادت میں اگر وہ وصیت موافق شرع ہے تو بدلنے والا گنہگار ہے۔

ٍ۳۲۲

اور دوسرے خواہ وہ مُوْصِیْ ہوں یا مُوْصیٰ لَہٗ بری ہیں۔

(۱۸۲)  پھر جسے  اندیشہ ہوا  کہ وصیت کرنے  والے  نے  کچھ بے  انصافی یا گناہ کیا تو اس نے   ان میں صلح کرا دی اس پر کچھ گناہ نہیں (ف ۳۲۳) بیشک اللہ بخشنے  والا مہربان ہے   

ٍ۳۲ٍ۳

معنی یہ ہیں کہ وارث یا وصی یا امام یا قاضی جس کو بھی موصی کی طرف سے نا انصافی یا ناحق کارروائی کا اندیشہ ہو وہ اگر موصی لہ یا وارثوں میں شرع کے موافق صلح کرا دے تو گنہگار نہیں کیونکہ اس نے حق کی حمایت کے لئے باطل کو بدلا ایک قول یہ بھی ہے کہ مراد وہ شخص ہے جو وقت وصیت دیکھے کہ موصی حق سے تجاوز کرتا اور خلاف شرع طریقہ اختیار کرتا ہے تو اس کو روک دے اور حق و انصاف کا حکم کرے۔

(۱۸۳) اے   ایمان والو! (ف ۳۲۴) تم پر روزے  فرض کیے  گئے  جیسے  اگلوں پر فرض ہوئے  تھے  کہ کہیں تمہیں پرہیز گاری ملے،(ف ۳۲۵)

ٍ۳۲۴

معنی یہ ہیں کہ وارث یا وصی یا امام یا قاضی جس کو بھی موصی کی طرف سے نا انصافی یا ناحق کارروائی کا اندیشہ ہو وہ اگر موصی لہ یا وارثوں میں شرع کے موافق صلح کرا دے تو گنہگار نہیں کیونکہ اس نے حق کی حمایت کے لئے باطل کو بدلا ایک قول یہ بھی ہے کہ مراد وہ شخص ہے جو وقت وصیت دیکھے کہ موصی حق سے تجاوز کرتا اور خلاف شرع طریقہ اختیار کرتا ہے تو اس کو روک دے اور حق و انصاف کا حکم کرے۔

ٍ۳۲۵

اور تم گناہوں سے بچو کیونکہ یہ کسر نفس کا سبب اور متقین کا شعار ہے۔

(۱۸۴) گنتی کے  دن ہیں (ف ۳۲۶) تو تم میں جو کوئی بیمار یا سفر میں ہو (ف ۳۲۷) تو اتنے  روزے  اور دنوں میں اور جنہیں اس کی طاقت نہ ہو وہ بدلہ دیں ایک مسکین کا کھانا (ف ۳۲۸) پھر جو اپنی طرف سے  نیکی زیادہ کرے  (ف ۳۲۹) تو وہ اس کے  لئے  بہتر ہے  اور روزہ رکھنا تمہارے  لئے  زیادہ بھلا ہے  اگر تم جانو  (ف ۳۳۰)

ٍ۳۲۶

یعنی صرف رمضان کا ایک مہینہ۔

ٍ۳۲۷

سفر سے وہ مراد ہے جس کی مسافت تین دن سے کم نہ ہو اس آیت میں اللّٰہ تعالیٰ نے مریض و مسافر کو رخصت دی کہ اگر اس کو رمضان مبارک میں روزہ رکھنے سے مرض کی زیادتی یا ہلاک کا اندیشہ ہو یا سفر میں شدت و تکلیف کا تو وہ مرض و سفر کے ایام میں افطار کرے اور بجائے اس کے ایام منہیّہ کے سوا اور دنوں میں اس کی قضا کرے، ایام منہیّہ پانچ دن ہیں جن میں روزہ رکھنا جائز نہیں۔ دونوں عیدین اور ذی الحجہ کی گیارھویں بارھویں تیرھویں تاریخیں 

مسئلہ : مریض کو محض وہم پر روزے کا افطار جائز نہیں جب تک دلیل یا تجربہ یا غیر ظاہرا لفسق طبیب کی خبر سے اس کا غلبہ ظن حاصل نہ ہو کہ روزہ مرض کے طول یا زیادتی کا سبب ہو گا۔ 

مسئلہ : جو بالفعل بیمار نہ ہو لیکن مسلمان طبیب یہ کہے کہ وہ روزے رکھنے سے بیمار ہو جائے گا وہ بھی مریض کے حکم میں ہے 

مسئلہ : حاملہ یا دودھ پلانے والی عورت کو اگر روزہ رکھنے سے اپنی یا بچے کی جان کا یا اس کے بیمار ہو جانے کا اندیشہ ہو تو اس کو بھی افطار جائز ہے  

مسئلہ :جس مسافر نے طلوع فجر سے قبل سفر شروع کیا اس کو تو روزے کا افطار جائز ہے لیکن جس نے بعد طلوع سفر کیا اس کو اس دن کا افطار جائز نہیں۔

ٍ۳۲۸

مسئلہ: جس بوڑھے مرد یا عورت کو پیرانہ سالی کے ضعف سے روزہ رکھنے کی قدرت نہ رہے اور آئندہ قوت حاصل ہونے کی امید بھی نہ ہو اس کو شیخ فانی کہتے ہیں اس کے لئے جائز ہے کہ افطار کرے اور ہر روزے کے بدلے نصف صاع یعنی ایک سو پچھتر روپیہ اور ایک اٹھنی بھر گیہوں یا گیہوں کا آٹا یا اس سے دو نے جو یا اس کی قیمت بطور فدیہ دے 

مسئلہ : اگر فدیہ دینے کے بعد روزہ رکھنے کی قوت آ گئی تو روزہ واجب ہو گا۔

مسئلہ : اگر شیخ فانی نادار ہو اور فدیہ دینے کی قدرت نہ رکھے تو اللّٰہ تعالیٰ سے استغفار کرے اور اپنے عفوِ تقصیر کی دعا کرتا رہے۔

ٍ۳۲۹

یعنی فدیہ کی مقدار سے زیادہ دے۔

ٍ۳ٍ۳۰

اس سے معلوم ہوا کہ اگرچہ مسافر و مریض کو افطار کی اجازت ہے لیکن زیادہ بہتر و افضل روزہ رکھنا ہی ہے۔

(۱۸۵)  رمضان کا مہینہ جس میں قرآن اترا (ف ۳۳۱) لوگوں کے  لئے  ہدایت اور رہنمائی اور فیصلہ کی روشن باتیں تو تم میں جو کوئی یہ مہینہ پائے، ضرور اس کے  روزے  رکھے  اور جو بیمار یا سفر میں ہو تو اتنے  روزے  اور دنوں میں اللہ تم پر آسانی چاہتا ہے  اور تم پر دشواری نہیں چاہتا اور اس لئے  کہ تم گنتی پوری کرو (ف ۳۳۲) اور اللہ کی بڑائی بولو اس پر کہ اس نے  تمہیں ہدایت کی اور کہیں تم حق گزار ہو۔ 

ٍ۳ٍ۳۱

اس کے معنی میں مفسرین کے چند اقوال ہیں۔(۱) یہ کہ رمضان وہ ہے جس کی شان و شرافت میں قرآن پاک نازل ہوا۔(۲) یہ کہ قرآن کریم میں نزول کی ابتداء رمضان میں ہوئی۔(۳) یہ کہ قرآن کریم بتمامہ رمضان المبارک کی شب قدر میں لوح محفوظ سے آسمان دنیا کی طرف اتارا گیا اور بیت العزت میں رہا یہ اسی آسمان پر ایک مقام ہے یہاں سے وقتاً فوقتاً حسب اقتضائے حکمت جتنا جتنا منظور الٰہی ہوا جبریل امین لاتے رہے یہ نزول تیئیس سال کے عرصہ میں پورا۔

ٍ۳ٍ۳۲

حدیث میں ہے حضور صلی اللّٰہ علیہ و آ لہ و سلم نے فرمایا کہ مہینہ انتیس دن کا بھی ہوتا ہے تو چاند دیکھ کر روزے شروع کرو اور چاند دیکھ کر افطار کرو اگر ۲۹ رمضان کو چاند کی رؤیت نہ ہو تو تیس دن کی گنتی پوری کرو۔

(۱۸۶) اور اے  محبوب جب تم سے  میرے  بندے  مجھے  پوچھیں تو میں نزدیک ہوں (ف ۳۳۳) دعا قبول کرتا ہوں پکارنے  والے  کی جب مجھے  پکارے  (ف ۳۳۴) تو انہیں چاہئے  میرا حکم مانیں اور مجھ پر ایمان لائیں کہ کہیں راہ پائیں،  

ٍ۳ٍ۳ٍ۳

اس میں طالبان حق کی طلب مولیٰ کا بیان ہے جنہوں نے عشق الٰہی پر اپنے حوائج کو قربان کر دیا وہ اسی کے طلبگار ہیں انہیں قرب و وصال کے مژدہ سے شاد کام فرمایا شان نزول :ایک جماعت صحابہ نے جذبہ عشق الٰہی میں سید عالم صلی اللّٰہ علیہ و آ لہ و سلم سے دریافت کیا کہ ہمارا رب کہاں ہے اس پر نوید قرب سے سرفراز کر کے بتایا گیا کہ اللّٰہ تعالیٰ مکان سے پاک ہے جو چیز کسی سے مکانی قرب رکھتی ہے وہ اس کے دور والے سے ضرور بعد رکھتی ہے اور اللّٰہ تعالیٰ سب بندوں سے قریب ہے مکانی کی یہ شان نہیں منازل قرب میں رسائی بندہ کو اپنی غفلت دور کرنے سے میسر آتی ہے۔ دوست نزدیک تراز من بمن ست۔ ویں عجب ترکہ من ازوے دورم۔

ٍ۳ٍ۳۴

دعا عرضِ حاجت ہے اور اجابت یہ ہے کہ پروردگار اپنے بندے کی دعا پر  َبَیْکَ عَبْدِیْ  فرماتا ہے مراد عطا فرمانا دوسری چیز ہے وہ بھی کبھی اس کے کرم سے فی الفور ہوتی ہے کبھی بمقتضائے حکمت کسی تاخیر سے کبھی بندے کی حاجت دنیا میں روا فرمائی جاتی ہے کبھی آخرت میں کبھی بندے کا نفع دوسری چیز میں ہوتا ہے وہ عطا کی جاتی ہے کبھی بندہ محبوب ہوتا ہے اس کی حاجت روائی میں اس لئے دیر کی جاتی ہے کہ وہ عرصہ تک دعا میں مشغول رہے۔ کبھی دعا کرنے والے میں صدق و اخلاص وغیرہ شرائط قبول نہیں ہوتے اسی لئے اللّٰہ کے نیک اور مقبول بندوں سے دعا کرائی جاتی ہے، 

مسئلہ : ناجائز امر کی دعا کرنا جائز نہیں دعا کے آداب میں سے ہے کہ حضور قلب کے ساتھ قبول کا یقین رکھتے ہوئے دعا کرے اور شکایت نہ کرے کہ میری دعا قبول نہ ہوئی ترمذی کی حدیث میں ہے کہ نماز کے بعد حمد و ثناء اور درود شریف پڑھے پھر دعا کرے۔

(۱۸۷) روزہ کی راتوں میں اپنی عورتوں کے  پاس جانا تمہارے  لئے   حلال ہوا (ف ۳۳۵)  وہ تمہاری لباس ہیں اور تم ان کے  لباس، اللہ نے  جانا کہ تم اپنی جانوں کو خیانت میں ڈالتے  تھے  تو اس نے  تمہاری توبہ قبول کی اور تمہیں معاف فرمایا (ف ۳۳۶) تو اب ان سے  صحبت کرو (ف ۳۳۷) اور طلب کرو جو اللہ نے  تمہارے  نصیب میں لکھا ہو (ف ۳۳۸) اور کھاؤ اور پیئو (ف ۳۳۹) یہاں تک کہ تمہارے  لئے  ظاہر ہو جائے  سفیدی کا ڈورا سیاہی کے  ڈورے  سے  (پو پھٹ کر) (ف ۳۴۰) پھر رات آنے   تک  روزے  پورے  کرو (ف ۳۴۱) اور عورتوں کو ہاتھ نہ لگاؤ جب تم مسجدوں میں اعتکاف سے  ہو (ف ۳۴۲) یہ اللہ کی حدیں ہیں ان کے  پاس نہ جاؤ  اللہ یوں ہی بیان کرتا ہے  لوگوں سے  اپنی آیتیں کہ کہیں انہیں پرہیز گاری ملے۔
ٍ۳ٍ۳۵

شان نزول: شرائع سابقہ میں افطار کے بعد کھانا پینا مجامعت کرنا نمازِ عشاء تک حلال تھا بعد نماز عشا ء یہ سب چیزیں شب میں بھی حرام ہو جاتی تھیں یہ حکم زمانہ اقدس تک باقی تھا بعض صحابہ سے رمضان کی راتوں میں بعدِ عشاء مباشرت وقوع میں آئی ان میں حضرت عمر رضی اللّٰہ عنہ بھی تھے اس پروہ حضرات نادم ہوئے اور درگاہ رسالت صلی اللّٰہ علیہ و آ لہ و سلم میں عرض حال کیا اللّٰہ تعالیٰ نے معاف فرمایا اور یہ آیت نازل ہوئی اور بیان کر دیا گیا کہ آئندہ کے لئے رمضان کی راتوں میں مغرب سے صبح صادق تک مجامعت کرنا حلال کیا گیا۔

ٍ۳ٍ۳۶

اس خیانت سے وہ مجامعت مراد ہے جو قبل اباحت رمضان کی راتوں میں مسلمانوں سے سرزد ہوئی تھی اس کی معافی کا بیان فرما کر ان کی تسکین فرما دی گئی۔

ٍ۳ٍ۳۷

یہ امر اباحت کے لئے ہے کہ اب وہ ممانعت اٹھا دی گئی اور لیالیِ رمضان میں مباشرت مباح کر دی گئی۔

ٍ۳ٍ۳۸

اس میں ہدایت ہے کہ مباشرت نسل و اولاد حاصل کرنے کی نیت سے ہونی چاہئے جس سے مسلمان بڑھیں اور دین قوی ہو مفسرین کا ایک قول یہ بھی ہے کہ معنی یہ ہیں کہ مباشرت موافق حکم شرع ہو جس محل میں جس طریقہ سے مباح فرمائی اس سے تجاوز نہ ہو۔(تفسیر احمدی) ایک قول یہ بھی ہے کہ جو اللّٰہ نے لکھا اس کو طلب کرنے کے معنی ہیں رمضان کی راتوں میں کثرتِ عبادت اور بیدار رہ کر شب قدر کی جستجو کرنا۔

ٍ۳ٍ۳۹

یہ آیت صرمہ بن قیس کے حق میں نازل ہوئی آپ محنتی آدمی تھے ایک دن بحالت روزہ دن بھر اپنی زمین میں کام کر کے شام کو گھر آئے بیوی سے کھانا مانگا وہ پکانے میں مصروف ہوئیں یہ تھکے ہوئے تھے آنکھ لگ گئی جب کھانا تیار کر کے انہیں بیدار کیا انہوں نے کھانے سے انکار کر دیا کیونکہ اس زمانہ میں سو جانے کے بعد روزہ دار پر کھانا پینا ممنوع ہو جاتا تھا اور اسی حالت میں دوسرا روزہ رکھ لیا ضعف انتہا کو پہنچ گیا تھا دوپہر کو غشی آ گئی ان کے حق میں یہ آیت نازل ہوئی اور رمضان کی راتوں میں ان کے سبب سے کھانا پینا مباح فرمایا گیا جیسے کہ حضرت عمر رضی اللّٰہ عنہ کی انابت و رجوع کے باعث قربت حلال ہوئی۔

ٍ۳۴۰

رات کو سیاہ ڈورے سے اور صبح صادق کو سفید ڈورے سے تشبیہ دی گئی، معنی یہ ہیں کہ تمہارے لئے کھانا پینا رمضان کی راتوں میں مغرب سے صبح صادق تک مباح فرمایا گیا(تفسیر احمدی) 

مسئلہ : صبح صادق تک اجازت دینے میں اشارہ ہے کہ جنابت روزے کے منافی نہیں جس شخص کو بحالت جنابت صبح ہوئی وہ غسل کر لے اس کا روزہ جائز ہے۔(تفسیر احمدی) 

مسئلہ : اسی سے علماء نے یہ مسئلہ نکالا کہ رمضان کے روزے کی نیت دن میں جائز ہے۔

ٍ۳۴۱

اس سے روزے کی آخر حد معلوم ہوتی ہے اور یہ مسئلہ ثابت ہوتا ہے کہ بحالت روزہ خوردو نوش و مجامعت میں سے ہر ایک کے ارتکاب سے کفارہ لازم ہو جاتا ہے۔(مدارک) مسئلہ علماء نے اس آیت کو صومِ و صال یعنی تَہْ کے روزے کے ممنوع ہونے کی دلیل قرار دیا ہے۔

ٍ۳۴۲

اس میں بیان ہے کہ رمضان کی راتوں میں روزہ دار کے لئے جماع حلال ہے جب کہ وہ معتکف نہ ہو 

مسئلہ:اعتکاف میں عورتوں سے قربت اور بوس و کنار حرام ہے 

مسئلہ : مردوں کے اعتکاف کے لئے مسجد ضروری ہے۔ 

مسئلہ : معتکف کو مسجد میں کھانا، پینا، سونا جائز ہے 

مسئلہ: عورتوں کا اعتکاف ان کے گھروں میں جائز ہے۔

مسئلہ:  اعتکاف ہر ایسی مسجد میں جائز ہے جس میں جماعت قائم ہو 

مسئلہ : اعتکاف میں روزہ شرط ہے۔

(۱۸۸) اور آپس میں ایک دوسرے  کا مال ناحق  نہ کھاؤ اور  نہ حاکموں کے  پاس ان کا مقدمہ اس لئے  پہنچاؤ کہ لوگوں کا کچھ مال ناجائز طور پر کھاؤ (ف ۳۴۳) جان بوجھ کر۔

۳۴۳

اس آیت میں باطل طور پر کسی کا مال کھانا حرام فرمایا گیا خواہ لوٹ کر یا چھین کر چوری سے یا جوئے سے یا حرام تماشوں یا حرام کاموں یا حرام چیزوں کے بدلے یا رشوت یا جھوٹی گواہی یا چغل خوری سے یہ سب ممنوع و حرام ہے۔ 

مسئلہ : اس سے معلوم ہوا کہ ناجائز فائدہ کے لئے کسی پر مقدمہ بنانا اور اس کو حکام تک لے جانا ناجائز و حرام ہے اسی طرح اپنے فائدہ کی غرض سے دوسرے کو ضرر پہنچانے کے لئے حکام پر اثر ڈالنا رشوتیں دینا حرام ہے جو حکام رس لوگ ہیں وہ اس آیت کے حکم کو پیش نظر رکھیں حدیث شریف میں مسلمانوں کے ضرر پہنچانے والے پر لعنت آئی ہے۔

(۱۸۹) تم سے  نئے  چاند کو پوچھتے  ہیں (ف ۳۴۴) تم فرما دو  وہ وقت کی علامتیں ہیں لوگوں اور حج کے  لئے  (ف ۳۴۵) اور یہ کچھ بھلائی نہیں کہ (ف ۳۴۶) گھروں میں پچھیت (پچھلی دیوار) توڑ کر آ  ؤ  ہاں بھلائی تو پرہیز گاری ہے، اور گھروں میں دروازوں سے  آ  ؤ (ف ۳۴۷) اور اللہ سے  ڈرتے  رہو اس امید پر کہ فلاح پاؤ 

ٍ۳۴۴

شانِ نزول:یہ آیت حضرت معاذ بن جبل اور ثعلبہ بن غنم انصاری کے جواب میں نازل ہوئی ان دونوں نے دریافت کیا کہ یا رسول اللّٰہ صلی اللّٰہ علیہ و آلہ و سلم چاند کا کیا حال ہے ابتداء میں بہت باریک نکلتا ہے پھر روز بروز بڑھتا ہے یہاں تک کہ پورا روشن ہو جاتا ہے پھر گھٹنے لگتا ہے اور یہاں تک گھٹتا ہے کہ پہلے کی طرح باریک ہو جاتا ہے ایک حال پر نہیں رہتا اس سوال سے مقصد چاند کے گھٹنے بڑھنے کی حکمتیں دریافت کرنا تھا۔ بعض مفسرین کا خیال ہے کہ سوال کا مقصود چاند کے اختلافات کا سبب دریافت کرنا تھا۔

ٍ۳۴۵

چاند کے گھٹنے بڑھنے کے فوائد بیان فرمائے کہ وہ وقت کی علامتیں ہیں اور آدمیوں کے ہزار ہا دینی و دنیوی کام اس سے متعلق ہیں زراعت، تجارت،لین دین کے معاملات، روزے اور عید کے اوقات عورتوں کی عدتیں حیض کے ایّام حمل اور دودھ پلانے کی مدتیں اور دودھ چھڑانے کے وقت اور حج کے اوقات اس سے معلوم ہوتے ہیں کیونکہ اول میں جب چاند باریک ہوتا ہے تو دیکھنے والا جان لیتا ہے کہ ابتدائی تاریخیں ہیں اور جب چاند پورا روشن ہوتا ہے تو معلوم ہو جاتا ہے کہ یہ مہینے کی درمیانی تاریخ ہے اور جب چاند چھپ جاتا ہے تو معلوم ہوتا ہے کہ مہینہ ختم پر ہے اسی طرح ان کی مابین ایّام میں چاند کی حالتیں دلالت کیا کرتی ہیں پھر مہینوں سے سال کا حساب ہوتا ہے یہ وہ قدرتی جنتری ہے جو آسمان کے صفحہ پر ہمیشہ کھلی رہتی ہے اور ہر ملک اور ہر زبان کے لوگ پڑھے بھی اور بے پڑھے بھی سب اس سے اپنا حساب معلوم کر لیتے ہیں۔

ٍ۳۴۶

شان نزول :زمانہ جاہلیت میں لوگوں کی یہ عادت تھی کہ جب وہ حج کے لئے احرام باندھتے تو کسی مکان میں اس کے دروازے سے داخل نہ ہوتے اگر ضرورت ہوتی تو پچھیت توڑ کر آتے اور اس کو نیکی جانتے، اس پر یہ آیت نازل ہوئی،۔

ٍ۳۴۷

خواہ حالت احرام ہو یا غیر احرام۔

(۱۹۰)  اور اللہ کی راہ میں لڑو (ف ۳۴۸) ان سے  جو تم سے  لڑتے  ہیں (ف ۳۴۹) اور حد سے  نہ بڑھو (ف ۳۵۰) اللہ پسند نہیں رکھتا  حد سے  بڑھنے  والوں کو۔

۳۴۸

۶ ھ میں حدیبیہ کا واقعہ پیش آیا اس سال سید عالم صلی اللّٰہ علیہ و آلہ و سلم مدینہ طیبہ سے بقصد عمرہ مکہ مکرمہ روانہ ہوئے مشرکین نے حضور صلی اللّٰہ علیہ و آلہ و سلم کو مکہ مکرمہ میں داخل ہونے سے روکا اور اس پر صلح ہوئی کہ آپ سال آئندہ تشریف لائیں تو آپ کے لئے تین روز مکہ مکرمہ خالی کر دیا جائے گا چنانچہ اگلے سال ۷ ھ میں حضور صلی اللّٰہ علیہ و آلہ و سلم عمرہ قضاء کے لئے تشریف لائے اب حضور کے ساتھ ایک ہزار چار سو کی جماعت تھی مسلمانوں کو یہ اندیشہ ہوا کہ کفار وفائے عہد نہ کریں گے اور حرم مکہ میں شہر حرام یعنی ماہ ذی القعدہ میں جنگ کریں گے اور مسلمان بحالت احرام ہیں اس حالت میں جنگ کرنا گراں ہے کیونکہ زمانہ جاہلیت سے ابتدائے اسلام تک نہ حرم میں جنگ جائز تھی نہ ماہ حرام میں نہ حالت احرام میں تو انہیں تردد ہوا کہ اس وقت جنگ کی اجازت ملتی ہے یا نہیں اس پر یہ آیت نازل ہوئی۔

ٍ۳۴۹

اس کے معنی یا تو یہ ہیں کہ جو کفار تم سے لڑیں یا جنگ کی ابتداء کریں تم ان سے دین کی حمایت اور اعزاز کے لئے لڑو یہ حکم ابتداء اسلام میں تھا پھر منسوخ کیا گیا اور کفار سے قتال کرنا واجب ہوا خواہ وہ ابتداء کریں یا نہ کریں یا یہ معنی ہیں کہ جو تم سے لڑنے کا ارادہ رکھتے ہیں یہ بات سارے ہی کفار میں ہے کیونکہ وہ سب دین کے مخالف اور مسلمانوں کے دشمن ہیں خواہ انہوں نے کسی وجہ سے جنگ نہ کی ہو لیکن موقع پانے پر چُوکنے والے نہیں، یہ معنی بھی ہو سکتے ہیں کہ جو کافر میدان میں تمہارے مقابل آئیں اور تم سے لڑنے والے ہوں ان سے لڑو اس صورت میں ضعیف بوڑھے بچے مجنون اپاہج اندھے بیمار عورتیں وغیرہ جو جنگ کی قدرت نہیں رکھتے اس حکم میں داخل نہ ہوں گے ان کو قتل کرنا جائز نہیں۔

ٍ۳۵۰

جو جنگ کے قابل نہیں ان سے نہ لڑو یا جن سے تم نے عہد کیا ہو یا بغیر دعوت کے جنگ نہ کرو کیونکہ طریقہ شرع یہ ہے کہ پہلے کفار کو اسلام کی دعوت دی جائے اگر ا نکار کریں تو جزیہ طلب کیا جائے اس سے بھی منکر ہوں تب جنگ کی جائے اس معنی پر آیت کا حکم باقی ہے منسوخ نہیں۔(تفسیر احمدی)۔

(۱۹۱) اور کافروں کو جہاں پاؤ مارو (ف ۳۵۱) اور انہیں نکال دو (ف ۳۵۲) جہاں سے  انہوں نے  تمہیں نکالا تھا (ف ۳۵۳) اور ان کا فساد تو قتل سے  بھی سخت ہے  (ف ۳۵۴) اور مسجد حرام کے  پاس ان سے  نہ لڑو جب تک وہ تم سے  وہاں نہ لڑیں (ف ۳۵۵) اور اگر تم سے  لڑیں تو انہیں قتل کرو (ف ۳۵۶) کافروں کی یہی سزا ہے، 

ٍ۳۵۱

خواہ حرم ہو یا غیر حرم۔

ٍ۳۵۲

مکہ مکرمہ سے۔

ٍ۳۵۳

سال گزشتہ چنانچہ روز فتح مکہ جن لوگوں نے اسلام قبول نہ کیا اُن کے ساتھ یہی کیا گیا۔

ٍ۳۵۴

فساد سے شرک مراد ہے یا مسلمانوں کو مکہ مکرمہ میں داخل ہونے سے روکنا۔

ٍ۳۵۵

کیونکہ یہ حرمت حرم کے خلاف ہے۔

ٍ۳۵۶

کہ انہوں نے حرم شریف کی بے حرمتی کی۔

(۱۹۲) پھر اگر وہ باز رہیں (ف ۳۵۷) تو بیشک اللہ بخشنے  والا مہربان ہے،  

ٍ۳۵۷

قتل و شرک سے۔

(۱۹۳)  اور ان سے  لڑو یہاں تک کہ کوئی فتنہ نہ رہے  اور ایک اللہ کی پوجا ہو پھر اگر وہ باز آئیں (ف ۳۵۸) تو زیادتی نہیں مگر ظالموں پر۔

۳۵۸

کفر و باطل پرستی سے۔

(۱۹۴)  ماہ حرام کے  بدلے  ماہ حرام اور ادب کے  بدلے  ادب ہے  (ف ۳۵۹) جو تم پر زیادتی کرے  اس پر زیادتی کرو اتنی ہی جتنی اس نے  کی اور اللہ سے  ڈرتے  رہو اور جان رکھو کہ اللہ ڈر والوں کے  ساتھ ہے، 

ٍ۳۵۹

جب گزشتہ سال ذی القعدہ ۶ھ میں مشرکین عرب نے ماہ حرام کی حرمت و ادب کا لحاظ نہ رکھا اور تمہیں ادائے عمرہ سے روکا تو یہ بے حرمتی ان سے واقع ہوئی اور اس کے بدلے بتوفیق الہی ۷ھ کے ذی القعدہ میں تمہیں موقع ملا کہ تم عمرۂ قضا کو ادا کرو۔

(۱۹۵) اور اللہ کی راہ میں خرچ کرو (ف ۳۶۰) اور اپنے  ہاتھوں، ہلاکت میں نہ پڑو (ف ۳۶۱) اور بھلائی والے  ہو جاؤ بیشک بھلائی والے  اللہ کے  محبوب ہیں۔

۳۶۰

اس سے تمام دینی امور میں طاعت و رضائے الہی کے لئے خرچ کرنا مراد ہے خواہ جہاد ہو یا اور نیکیاں۔

ٍ۳۶۱

راہِ خدا میں انفاق کا ترک بھی سبب ہلاک ہے اور اسراف بیجا بھی اور اس طرح اور چیز بھی جو خطرۂ ہلاک کا باعث ہو ان سب سے باز رہنے کا حکم ہے حتی کہ بے ہتھیار میدان جنگ میں جانا یا زہر کھانا یا کسی طرح خود کشی کرنا 

مسئلہ : علماء نے اس سے یہ مسئلہ بھی اخذ کیا ہے کہ جس شہر میں طاعون ہو وہاں نہ جائیں اگرچہ وہاں کے لوگوں کو وہاں سے بھاگنا ممنوع ہے۔

(۱۹۶) اور حج اور عمرہ اللہ کے  لئے  پورا کرو (ف ۳۶۲) پھر اگر تم روکے  جاؤ (ف ۳۶۳) تو قربانی بھیجو جو میسر آئے  (ف ۳۶۴) اور اپنے  سر نہ منڈاؤ جب تک قربانی اپنے  ٹھکانے  نہ پہنچ جائے  (ف ۳۶۵) پھر جو تم میں بیمار ہو یا اس کے  سر میں کچھ تکلیف ہے  (ف ۳۶۶) تو بدلے  دے  روزے  (ف ۳۶۷) یا خیرات (ف ۳۶۸) یا قربانی، پھر جب تم اطمینان سے  ہو تو جو حج سے  عمرہ ملانے  کا فائدہ اٹھائے  (ف ۳۶۹) اس پر قربانی ہے  جیسی میسر آئے  (ف ۳۷۰) پھر جسے  مقدور نہ ہو تو تین روزے  حج کے  دنوں میں رکھے  (ف ۳۷۱) اور سات جب اپنے  گھر پلٹ کر جاؤ یہ پورے  دس ہوئے  یہ حکم اس کے  لئے  ہے  جو مکہ کا رہنے  والا نہ ہو (ف ۳۷۲) اور اللہ سے  ڈرتے  رہو اور جان رکھو کہ اللہ کا عذاب سخت ہے، 

ٍ۳۶۲

اور ان دونوں کو ان کے فرائض و شرائط کے ساتھ خاص اللّٰہ کے لئے بے سستی و نقصان کامل کرو حج نام ہے احرام باندھ کر نویں ذی الحجہ کو عرفات میں ٹھہرنے اور مکّہ معظمہ کے طواف کا اس کے لئے خاص وقت مقرر ہے جس میں یہ افعال کئے جائیں تو حج ہے 

مسئلہ: حج بقول راجح ۹ھ میں فرض ہو اس کے فرضیت قطعی ہے حج کے فرائض یہ ہیں۔(۱)احرام (۲) عرفہ میں وقوف (۳) طواف زیارت۔حج کے واجبات (۱) مزدلفہ میں وقوف (۲) صفا و مروہ کے درمیان سعی(۳) رمی جمار اور (۴) آفاقی کے لئے طواف رجوع اور(۵) حلق یا تقصیر عمرہ کے رکن طواف و سعی ہیں اور اس کی شرط احرام و حلق ہے حج و عمرہ کے چار طریقے ہیں۔(۱) افراد بالحج وہ یہ ہے کہ حج کے مہینوں میں یا ان سے قبل میقات سے یا اس ے پہلے حج کا احرام باندھے اور دل سے اس کی نیت کرے خواہ زبان سے تلبیہ کے وقت اس کا نام لے یا نہ لے (۲) افراد بالعمرہ وہ یہ ہے کہ میقات سے یا اس سے پہلے اشہر حج میں یا ان سے قبل عمرہ کا احرام باندھے اور دل سے اس کا قصد کرے خواہ وقت تلبیہ زبان سے اس کا ذکر کرے یا نہ کرے اور اس کے لئے اشہر حج میں یا اس سے قبل طواف کرے خواہ اس سال میں حج کرے یا نہ کرے مگر حج و عمرہ کے درمیان المام صحیح کرے اس طرح کہ اپنے اہل کی طرف حلال ہو کر واپس ہو۔(۳) قران یہ ہے کہ حج و عمرہ دونوں کو ایک احرام میں جمع کرے وہ احرام میقات سے باندھا ہو یا اس سے پہلے اشھر حج میں یا اس سے قبل اول سے حج و عمرہ دونوں کی نیت ہو خواہ وقت تلبیہ زبان سے دونوں کا ذکر کرے یا نہ کرے پہلے عمرہ کے افعال ادا کرے پھر حج کے۔(۴) تمتع یہ ہے کہ میقات سے یا اس سے پہلے اشہر حج میں یا اس سے قبل عمرہ کا احرام باندھے اور اشہر حج میں عمرہ کرے یا اکثر طواف اس کے اشہر حج میں ہوں اور حلال ہو کر حج کے لئے احرام باندھے اور اسی سال حج کرے اور حج و عمرہ کے درمیان اپنے اہل کے ساتھ المام صحیح نہ کرے۔(مسکین و فتح) 

مسئلہ : اس آیت سے علماء نے قران ثابت کیا ہے۔

ٍ۳۶۳

حج یا عمرہ سے بعد شروع کرنے اور گھر سے نکلنے اور محرم ہو جانے کے یعنی تمہیں کوئی مانع ادائے حج یا عمرہ سے پیش آئے خواہ وہ دشمن کا خوف ہو یا مرض وغیرہ ایسی حالت میں تم احرام سے باہر آ جاؤ۔

ٍ۳۶۴

اونٹ یا گائے یا بکری اور یہ قربانی بھیجنا واجب ہے۔

ٍ۳۶۵

یعنی حرم میں جہاں اس کے ذبح کا حکم ہے مسئلہ یہ قربانی بیرون حرم نہیں ہو سکتی۔

ٍ۳۶۶

جس سے وہ سر منڈانے کے لئے مجبور ہو اور سر منڈا لے۔

ٍ۳۶۷

تین دن کے۔

ٍ۳۶۸

چھ مسکینوں کا کھانا ہر مسکین کے لئے پونے دو سیر گیہوں۔

ٍ۳۶۹

یعنی تمتع کرے۔

ٍ۳۷۰

یہ قربانی تمتع کی ہے حج کے شکر میں واجب ہوئی خواہ تمتع کرنے والا فقیر ہو، عید الضحیٰ کی قربانی نہیں جو فقیر و مسافر پر واجب نہیں ہوتی۔

ٍ۳۷۱

یعنی یکم شوال سے نویں ذی الحجہ تک احرام باندھنے کے بعد اس درمیان میں جب چاہے رکھ لے خواہ ایک ساتھ یا متفرق کر کے بہتر یہ ہے کہ ۷۔۸۔۹ ذی الحجہ کو رکھے۔

ٍ۳۷۲

مسئلہ: اہل مکہ کے لئے نہ تمتع ہے نہ قران اور حدود مواقیت کے اندر کے رہنے والے اہل مکہ میں داخل ہیں۔ مواقیت پانچ ہیں۔(۱) ذوالحلیفہ (۲) ذات عرق (۳) جحفہ (۴) قرن (۵) یلملم، ذو الحلیفہ: اہل مدینہ کے لئے ذات عرق اہل عراق کے لئے، جحفہ اہل شام کے لئے، قرن اہل نجد کے لئے، یلملم اہلِ یمن کے لئے۔

(۱۹۷)  حج کے  کئی مہینہ ہیں جانے  ہوئے  (ف ۳۷۳) تو جو ان میں حج کی نیت کرے  (ف ۳۷۴) تو نہ عورتوں کے  سامنے  صحبت کا تذکرہ ہو نہ کوئی گناہ،  نہ کسی سے  جھگڑا (ف ۳۷۵) حج کے  وقت تک اور تم جو بھلائی کرو اللہ اسے  جانتا ہے  (ف ۳۷۶) اور توشہ ساتھ لو کہ سب سے  بہتر توشہ پرہیز گاری ہے   (ف ۳۷۷) اور  مجھ سے  ڈرتے  رہو اے  عقل والو،(ف ۳۷۸) 

ٍ۳۷۳

شوال ذوالقعدہ اور دس تاریخیں ذی الحجہ کی حج کے افعال انہی ایام میں درست ہیں۔ 

مسئلہ : اگر کسی نے ان ایام سے پہلے حج کا احرام باندھا تو جائز ہے لیکن بکراہت۔

ٍ۳۷۴

یعنی حج کو اپنے اوپر لازم و واجب کرے احرام باندھ کر یا تلبیہ کہہ کریا ہدی چلا کر اس پر یہ چیزیں لازم ہیں جن کا آگے ذکر فرمایا جاتا ہے۔

ٍ۳۷۵

رفث جماع یا عورتوں کے سامنے ذکر جماع یا کلام فحش کرنا ہے نکاح اس میں داخل نہیں۔ 

مسئلہ : مُحْرِمْ یا مُحْرِمَہْ کا نکاح جائز ہے مجامعت جائز نہیں۔ فسوق سے معاصی و سیأات اور جدال سے جھگڑا مراد ہے خواہ وہ اپنے رفیقوں یا خادموں کے ساتھ ہو یا غیروں کے ساتھ۔

ٍ۳۷۶

بدیوں کی ممانعت کے بعد نیکیوں کی ترغیب فرمائی کہ بجائے فسق کے تقویٰ اور بجائے جدال کے اخلاق حمیدہ اختیار کرو۔

ٍ۳۷۷

شان نزول: بعض یمنی حج کے لئے بے سامانی کے ساتھ روانہ ہوتے تھے اور اپنے آپ کو متوکل کہتے تھے اور مکہ مکرمہ پہنچ کر سوال شروع کرتے اور کبھی غصب و خیانت کے مرتکب ہوتے ان کے حق میں یہ آیت نازل ہوئی اور حکم ہوا کہ توشہ لے کر چلو اوروں پر بار نہ ڈالو سوال نہ کرو کہ بہتر توشہ پرہیزگاری ہے ایک قول یہ ہے کہ تقویٰ کا توشہ ساتھ لو جس طرح دنیوی سفر کے لئے توشہ ضروری ہے ایسے ہی سفر آخرت کے لئے پرہیز گاری کا توشہ لازم ہے۔

ٍ۳۷۸

یعنی عقل کا مقتضیٰ خوفِ الٰہی ہے جو اللّٰہ سے نہ ڈرے وہ بے عقلوں کی طرح ہے۔

(۱۹۸) تم پر کچھ گناہ نہیں (ف ۳۷۹) کہ اپنے  رب کا فضل تلاش کرو، تو جب عرفات سے  پلٹو  (ف ۳۸۰) تو اللہ کی یاد کرو (ف ۳۸۱) مشعر حرام کے  پاس (ف ۳۸۲) اور اس کا ذکر کرو جیسے  اس نے  تمہیں ہدایت فرمائی اور بیشک اس سے  پہلے  تم بہکے  ہوئے  تھے،(ف ۳۸۳)

ٍ۳۷۹

شان نزول :بعض مسلمانوں نے خیال کیا کہ راہِ حج میں جس نے تجارت کی یا اونٹ کرایہ پر چلائے اس کا حج ہی کیا اس پر یہ آیت نازل ہوئی، 

مسئلہ : جب تک تجارت سے افعال حج کی ادا میں فرق نہ آئے اس وقت تک تجارت مباح ہے۔

ٍ۳۸۰

عرفات ایک مقام کا نام ہے جو مَوقَف ہے ضحاک کا قول ہے کہ حضرت آدم و حوا جدائی کے بعد ۹ذی الحجہ کو عرفات کے مقام پر جمع ہوئے اور دونوں میں تعارف ہوا اس لئے اس دن کا نام عرفہ اور مقام کا نام عرفات ہوا ایک قول یہ ہے کہ چونکہ اس روز بندے اپنے گناہوں کا اعتراف کرتے ہیں اس لئے اس دن کا نام عرفہ ہے 

مسئلہ :عرفات میں وقوف فرض ہے کیونکہ افاضہ بلا وقوف متصور نہیں۔

ٍ۳۸۱

تلبیہ و تہلیل و تکبیر و ثنا و دعا کہ ساتھ یا نماز مغرب و عشاء کے ساتھ۔

ٍ۳۸۲

مشعر حرام جبل قُزَح ہے جس پر امام وقوف کرتا ہے 

مسئلہ :وادی مُحَسَّر کے سوا تمام مزدلفہ موقف ہے اس میں وقوف واجب بے عذر ترک کرنے سے دم لا زم آتا ہے اور مشعر حرام کے پاس وقوف افضل ہے۔

ٍ۳۸۳

طریق ذکر و عبادت کچھ نہ جانتے تھے۔

(۱۹۹) پھر بات یہ ہے  کہ اے  قریشیو! تم بھی وہیں سے  پلٹو جہاں سے  لوگ پلٹتے  ہیں  (ف ۳۸۴)  اور اللہ سے  معافی مانگو، بیشک اللہ بخشنے  والا مہربان ہے۔

۳۸۴

قریش مزدلفہ میں ٹھہرے رہتے تھے اور سب لوگوں کے ساتھ عرفات میں وقوف نہ کرتے جب لوگ عرفات سے پلٹتے تو یہ مزدلفہ سے پلٹتے اور اس میں اپنی بڑائی سمجھتے اس آیت میں انہیں حکم دیا گیا کہ سب کے ساتھ عرفات میں وقوف کریں اور ایک ساتھ پلٹتے ں یہی حضرت ابراہیم و اسماعیل علیہما السلام کی سنت ہے۔

(۲۰۰) پھر جب اپنے  حج کے  کام پورے  کر چکو (ف ۳۸۵) تو اللہ کا ذکر کرو جیسے  اپنے   باپ دادا کا  ذکر کرتے  تھے  (ف ۳۸۶) بلکہ اس سے  زیادہ اور کوئی  آدمی یوں کہتا ہے  کہ اے  رب ہمارے  ہمیں دنیا میں دے  اور آخرت میں اس کا کچھ حصہ نہیں۔ 

ٍ۳۸۵

طریق حج کا مختصر بیان یہ ہے کہ حاجی ۸ذی الحجہ کی صبح کو مکہ مکرمہ سے منیٰ کی طرف روانہ ہو وہاں عرفہ یعنی۹ ذی الحجہ کی فجر تک ٹھہرے اسی روز منیٰ سے عرفات آئے بعد زوال امام دو خطبے پڑھے یہاں حاجی ظہر و عصر کی نماز امام کے ساتھ ظہر کے وقت میں جمع کر کے پڑھے ان دونوں نمازوں کے لئے اذان ایک ہو گی اور تکبیریں دو اور دونوں نمازوں کے در میان سنت ظہر کے سوا کوئی نفل نہ پڑھا جائے اس جمع کے لئے امام اعظم ضرو ری ہے۔اگر امام اعظم نہ ہو یا گمراہ بد مذہب ہو تو ہر ایک نماز علیٰحدہ اپنے اپنے وقت میں پڑھی جائے اور عرفات میں غروب تک ٹھہرے پھر مزدلفہ کی طرف لوٹے اور جبل قُزَح کے قریب اترے مزدلفہ میں مغرب و عشاء کی نمازیں جمع کر کے عشاء کے وقت میں پڑھے اور فجر کی نماز خوب اوّل وقت خوب اندھے رے میں پڑھے وادی محسّر کہ سوا تمام مزدلفہ اور بطن عُرنہ کے سوا تمام عرفات موقف ہے جب صبح خوب رو شن ہو تو روزِ نحر یعنی ۱۰ ذی الحجہ کو منیٰ کی طرف آئے اور بطنِ وادی سے جمرۂ عقبہ کی ۷مر تبہ رمی کرے پھر اگر چاہے قربانی کرے پھر بال منڈائے یا کترائے پھر ایّام ِ نحر میں سے پھر طوافِ زیارت کرے پھر منیٰ آکر تین روز اقامت کرے اور گیارہویں کے زوال کے بعد تینو ں جمروں کی رمی کرے اس جمرہ سے شروع کرے جو مسجد کے قریب ہے پھر جو اس کے بعد ہے پھر جمرۂ عقبہ ہر ایک کی سات سات مرتبہ پھر اگلے روز ایسا ہی کرے پھر اگلے روز ایسا ہی پھر مکّہ مکرمہ کی طرف چلا آئے (تفصیل کتب فقہ میں مذکور ہے )۔

ٍ۳۸۶

زمانہ جاہلیّت میں عرب حج کے بعد کعبہ کے قریب اپنے باپ دادا کے فضائل بیان کیا کرتے تھے۔اسلام میں بتایا گیا کہ یہ شہرت و خود نمائی کی بیکار باتیں ہیں بجائے اس کے ذوق و شوق کے ساتھ ذکرِ الٰہی کرو۔ 

مسئلہ :اس آیت سے ذکر ِ جہر و ذکر ِ جماعت ثابت ہوتا ہے۔

(۲۰۱)  اور کوئی یوں کہتا ہے  کہ اے  رب ہمارے ! ہمیں دنیا میں بھلائی دے  اور ہمیں آخرت میں بھلائی دے  اور ہمیں عذاب دوزخ سے  بچا (ف ۳۸۷)

ٍ۳۸۷

دعا کرنے والوں کی دو قسمیں بیان فرمائیں ایک وہ کا فر جن کی دعا میں صرف طلبِ دنیا ہوتی تھی آخرت پر ان کا اعتقاد نہ تھا ان کے حق میں ارشاد ہوا کہ آخرت میں ان کا کچھ حصہ نہیں دوسرے وہ ایمان دار جو دنیا و آخرت دونوں کی بہتری کی دعا کرتے ہیں۔ 

مسئلہ :مؤمن دنیا کی بہتری جو طلب کرتا ہے وہ بھی امرِ جائز اور دین کی تائید و تقویت کے لئے اس لئے اس کی یہ دعا بھی امورِ دین سے ہے۔

(۲۰۲) ایسوں کو ان کی کمائی سے  بھاگ  (خوش نصیبی) ہے  (ف ۳۸۸)  اور اللہ جلد حساب کرنے  والا ہے  (ف ۳۸۹)

ٍ۳۸۸

مسئلہ :اس آیت سے ثابت ہوا کہ دعا کسب و اعمال میں داخل ہے حدیث شریف میں ہے کہ حضور صلی اللّٰہ علیہ و آلہ و سلم اکثر یہی دعا فرماتے تھے اَلّٰلھُمَّ اٰتِناَ فِی الدُّنْیاَحَسَنَۃً وَّفِی الْاٰخِرَۃِحَسَنَۃً وَّقِناَعَذَابَ النَّارِ۔

ٍ۳۸۹

عنقریب قیامت قائم کر کے بندوں کا حساب فرمائے گا تو چاہئے کہ بندے ذکرو دعا و طاعت میں جلدی کریں۔(مدارک وخازن)۔

(۲۰۳) اور اللہ کی یاد کرو گنے  ہوئے  دنوں میں (ف ۳۹۰) تو جلدی کر کے  دو دن میں چلا جائے  اس پر کچھ گنا نہیں اور جو رہ جائے  تو اس پر گناہ نہیں پرہیزگار کے  لئے  (ف ۳۹۱) اور اللہ سے  ڈرتے  رہو اور جان رکھو کہ تمہیں اسی کی طرف اٹھنا ہے۔

۳۹۰

ان دنوں سے ایّام تشریق اور ذکر اللّٰہ سے نمازوں کے بعد اور رمیِ  جِمار کے وقت تکبیر کہنا مراد ہے۔

ٍ۳۹۱

بعض مفسرین کا قول ہے کہ زمانہ جاہلیّت میں لوگ دو فریق تھے بعض جلدی کر نے والو ں کو گناہ گار بتا تے تھے،بعض رہ جانے والوں کو،قرآنِ پاک نے بیان فرما دیا کہ ان دونوں میں کوئی گناہ گار نہیں۔

(۲۰۴) اور بعض آدمی وہ ہیں کہ دنیا کی زندگی میں اس کی بات تجھے  بھلی لگے  (ف ۳۹۲) اور اپنے  دل کی بات پر اللہ کو گواہ لائے  اور وہ سب سے  بڑا  جھگڑالو ہے۔
ٍ۳۹۲

شانِ نزول: یہ ہے اور اس سے اگلی آیت اَخْنَسْ بن شَرِیْق منافق کے حق میں نازل ہوئی جو حضور سیدِ عالم صلی اللّٰہ علیہ و آلہ و سلم کی خدمت میں حاضر ہو کر بہت لجاجت سے میٹھی میٹھی باتیں کرتا تھا اور اپنے اسلام اور آپ کی محبت کا دعویٰ کرتا اور اس پر قسمیں کھاتا اور درپردہ فساد انگیزی میں مصروف رہتا تھا مسلمانو ں کے مویشی کو اس نے ہلاک کیا اور ان کی کھیتی کو آگ لگا دی۔

(۲۰۵) اور جب پیٹھ پھیرے  تو زمین میں فساد ڈالتا پھرے  اور کھیتی اور جانیں تباہ کرے  اور اللہ فسادسے  راضی نہیں 

(۲۰۶) اور جب اس سے  کہا جائے  کہ اللہ سے  ڈرو تو اسے  اور ضد چڑھے  گنا ہ کی (ف ۳۹۳) ایسے  کو دوزخ کافی ہے  اور وہ ضرور بہت برا بچھونا ہے، 

ٍ۳۹۳

گناہ سے ظلم و سر کشی اور نصیحت کی طرف التفات نہ کرنا مراد ہے۔(خازن)۔

(۲۰۷) اور کوئی آدمی اپنی جان بیچتا ہے  (ف ۳۹۴) اللہ کی مرضی چاہنے   میں اور اللہ بندوں پر مہربان ہے۔

۳۹۴

شان نزول: حضرت صہیب ابن سنان رومی مکہ معظمہ سے ہجرت کر کے حضور سید عالم صلی اللّٰہ علیہ و آلہ و سلم کی خدمت میں مدینہ طیبہ کی طرف روانہ ہوئے مشرکین قریش کی ایک جماعت نے آپ کا تعاقب کیا تو آپ سواری سے اترے اور ترکش سے تیر نکال کر فرمانے لگے کہ اے قریش تم میں سے کوئی میرے پاس نہیں آ سکتا جب تک کہ میں تیر مارتے مارتے تمام ترکش خالی نہ کر دوں اور پھر جب تک تلوار میرے ہاتھ میں رہے اس سے ماروں اس وقت تک تمہاری جماعت کا کھیت ہو جائے گا اگر تم میرا مال چاہو جو مکہ مکرمہ میں مدفون ہے تو میں تمہیں اس کا پتا بتا دوں، تم مجھ سے تعرض نہ کرو وہ اس پر راضی ہو گئے اور آپ نے اپنے تمام مال کا پتا بتا دیا جب حضور صلی اللّٰہ علیہ و آلہ و سلم کی خدمت میں حاضر ہوئے تو یہ آیت نازل ہوئی حضور نے تلاوت فرمائی اور ارشاد فرمایا: کہ تمہاری یہ جاں فروشی بڑی نافع تجارت ہے۔

(۲۰۸) اے  ایمان والو! اسلام میں پورے  داخل ہو (ف ۳۹۵) اور شیطان کے  قدموں پر نہ چلے  (ف ۳۹۶) بیشک وہ تمہارا کھلا دشمن ہے۔

۳۹۵

شان نزول: اہل کتاب میں سے عبداللّٰہ بن سلام اور ان کے اصحاب حضور سید عالم صلی اللّٰہ علیہ و آلہ و سلم پر ایمان لانے کے بعد شریعت موسوی کے بعض احکام پر قائم رہے شنبہ کی تعظیم کرتے اس روز شکار سے اجتناب لازم جانتے اور اونٹ کے دودھ اور گوشت سے پرہیز کرتے اور یہ خیال کرتے کہ یہ چیزیں اسلام میں تو مباح ہیں ان کا کرنا ضروری نہیں اور توریت میں ان سے اجتناب لازم کیا گیا ہے تو ان کے ترک کرنے میں اسلام کی مخالفت بھی نہیں ہے اور شریعت موسوی پر عمل بھی ہوتا ہے اس پر یہ آیت نازل ہوئی اور ارشاد فرمایا گیا کہ اسلام کے احکام کا پورا اتباع کرو یعنی توریت کے احکام منسوخ ہو گئے اب ان سے تمسک نہ کرو (خازن)۔

ٍ۳۹۶

اس کے وساوس و شبہات میں نہ آؤ۔

(۲۰۹) اور اگر اس کے  بعد بھی بچلو کہ  تمہارے  پاس روشن حکم آ چکے  (ف ۳۹۷) تو جان لو کہ اللہ زبردست حکمت والا ہے، 

ٍ۳۹۷

اور باوجود واضح دلیلوں کے اسلام کی راہ کے خلاف روش اختیار کرو۔

(۲۱۰)  کاہے  کے  انتظار میں ہیں (ف ۳۹۸)  مگر یہی کہ اللہ کا عذاب آئے  چھائے  ہوئے  بادلوں میں اور فرشتے  اتریں (ف ۳۹۹) اور کام ہو چکے  اور سب کاموں کی رجوع اللہ کی طرف ہے،  

ٍ۳۹۸

ملّت اسلام کے چھوڑنے اور شیطان کی فرمانبرداری کرنے والے۔

ٍ۳۹۹

جو عذاب پر مامور ہیں۔

(۲۱۱) بنی اسرائیل سے  پوچھو ہم نے  کتنی روشن نشانیاں انہیں دیں (ف ۴۰۰) اور جو اللہ کی آئی ہوئی نعمت کو بدل دے  (ف ۴۰۱) تو بیشک اللہ کا  عذاب سخت ہے، 

۴۰۰

کہ ان کے انبیاء کے معجزات کو ان کے صدق نبوت کی دلیل بنایا ان کے ارشاد اور ان کی کتابوں کو دین اسلام کی حقانیت کا شاہد کیا۔

۴۰۱

اللّٰہ تعالیٰ کی نعمت سے آیات الہیہ مراد ہیں جو سبب رشد و ہدایت ہیں اور ان کی بدولت گمراہی سے نجات حاصل ہوتی ہے انہیں میں سے وہ آیات ہیں جن میں سید عالم صلی اللّٰہ علیہ و آلہ و سلم کی نعت و صفت اور حضور کی نبوت و رسالت کا بیان ہے یہود و نصاریٰ کی تحریفیں اس نعمت کی تبدیل ہے۔

(۲۱۲)  کافروں کی نگاہ میں دنیا کی زندگی آراستہ کی گئی (ف ۴۰۲) اور مسلمانوں سے  ہنستے  ہیں (ف ۴۰۳) اور ڈر والے  ان سے  اوپر ہوں گے  قیامت کے  دن (ف ۴۰۴) اور خدا جسے  چاہے  بے  گنتی دے۔

۴۰۲

وہ اسی کی قدر کرتے اور اسی پر مرتے ہیں۔

۴۰۳

اور سامان دنیوی سے ان کی بے رغبتی دیکھ کر ان کی تحقیر کرتے ہیں جیسا کہ حضرت عبداللّٰہ بن مسعود اور عمار بن یاسر اور صہیب و بلال رضی اللّٰہ تعالیٰ عنہم کو دیکھ کر کفار تمسخر کرتے تھے اور دولت دنیا کے غرور میں اپنے آپ کو اونچا سمجھتے تھے۔

۴۰۴

یعنی ایماندار روز قیامت جناب عالیہ میں ہوں گے اور مغرور کفار جہنم میں ذلیل و خوار۔

(۲۱۳) لوگ ایک دین  پر تھے  (ف ۴۰۵) پھر اللہ نے  انبیاء بھیجے  خوشخبری دیتے  (ف ۴۰۶) اور ڈر سناتے  (ف ۴۰۷)  اور ان کے  ساتھ سچی کتاب اتاری (ف ۴۰۸) کہ وہ لوگوں میں ان کے  اختلافوں کا فیصلہ کر دے   اور کتاب میں اختلاف اُنہیں نے  ڈالا جن کو دی گئی تھی (ف ۴۰۹) بعداس کے  کہ ان کے  پاس روشن حکم آ چکے  (ف ۴۱۰) آپس میں سرکشی سے  تو اللہ نے  ایمان والوں کو وہ حق بات سوجھا دی جس میں جھگڑ  رہے  تھے  اپنے  حکم سے، اور اللہ جسے  چاہے  سیدھی راہ دکھائے، 

۴۰۵

حضرت آدم علیہ السلام کے زمانہ سے عہد نوح تک سب لوگ ایک دین اور ایک شریعت پر تھے پھر ان میں اختلاف ہوا تو اللّٰہ تعالیٰ نے حضرت نوح علیہ السلام کو مبعوث فرمایا یہ بعثت میں پہلے رسول ہیں (خازن)۔

۴۰۶

ایمانداروں اور فرمانبرداروں کو ثواب کی (مدارک و خازن)۔

۴۰۷

کافروں اور نافرمانوں کو عذاب کا (خازن)۔

۴۰۸

جیسا کہ حضرت آدم و شیث و ادریس پر صحائف اور حضرت موسیٰ علیہ السلام پر توریت حضرت داؤد پر زبور حضرت عیسیٰ پر انجیل اور خاتم الانبیاء محمد مصطفیٰ  پر قرآن۔

۴۰۹

یہ اختلاف تبدیل و تحریف اور ایمان و کفر کے ساتھ تھا جیسا کہ یہود و نصاریٰ سے واقع ہوا۔(خازن)۔

۴۱۰

یعنی یہ اختلاف نادانی سے نہ تھا بلکہ۔

(۲۱۴) کیا اس گمان میں ہو کہ جنت میں چلے  جاؤ گے  اور ابھی تم پر اگلوں کی سی روداد (حالت) نہ آئی (ف ۴۱۱) پہنچی انہیں سختی اور شدت اور  ہلا ہلا ڈالے  گئے  یہاں تک کہ کہہ اٹھا رسول (ف ۴۱۲) اور اس کے  ساتھ ایمان والے  کب آئے  گی اللہ کی مدد (ف ۴۱۳) سن لو بیشک اللہ کی مدد قریب ہے، 

۴۱۱

اور جیسی سختیاں ان پر گزر چکیں ابھی تک تمہیں پیش نہ آئیں، شان نزول : یہ آیت غزوۂ احزاب کے متعلق نازل ہوئی جہاں مسلمانوں کو سردی اور بھوک وغیرہ کی سخت تکلیفیں پہنچی تھیں اس میں انہیں صبر کی تلقین فرمائی گئی اور بتایا گیا کہ راہِ خدا میں تکالیف برداشت کرنا قدیم سے خاصانِ خدا کا معمول رہا ہے۔ ابھی تو تمہیں پہلوں کی سی تکلیفیں پہنچی بھی نہیں ہیں بخاری شریف میں حضرت خباب بن ارت رضی اللّٰہ تعالیٰ عنہ سے مروی ہے کہ حضور سید عالم صلی اللّٰہ علیہ و آلہ و سلم سایہ کعبہ میں اپنی چادر مبارک سے تکیہ کئے ہوئے تشریف فرما تھے ہم نے حضور سے عرض کی کہ حضور ہمارے لئے کیوں دعا نہیں فرماتے ہماری کیوں مدد نہیں کرتے فرمایا تم سے پہلے لوگ گرفتار کئے جاتے تھے زمین میں گڑھا کھود کر اس میں دبائے جاتے تھے آرے سے چیر کر دو ٹکڑے کر  ڈالے جاتے تھے اور لوہے کی کنگھیوں سے ان کے گوشت نوچے جاتے تھے اور ان میں کی کوئی مصیبت انہیں ان کے دین سے روک نہ سکتی تھی۔

۴۱۲

یعنی شدت اس نہایت کو پہنچ گئی کہ ان امتوں کے رسول اور ان کے فرمانبردار مومن بھی طلب مدد میں جلدی کرنے لگے باوجود یکہ رسول بڑے صابر ہوتے ہیں اور ان کے اصحاب بھی لیکن باوجود ان انتہائی مصیبتوں کے وہ لوگ اپنے دین پر قائم رہے اور کوئی مصیبت و بلا ان کے حال کو متغیر نہ کر سکی۔

۴۱ٍ۳

اس کے جواب میں انہیں تسلی دی گئی اور یہ ارشاد ہوا۔

(۲۱۵) تم سے  پوچھتے  ہیں (ف ۴۱۴) کیا خرچ کریں، تم فرماؤ جو کچھ مال نیکی میں خرچ کرو تو و  ہ ماں باپ اور قریب کے  رشتہ داروں اور یتیموں اور محتاجوں اور راہ گیر کے  لئے  ہے  اور جو بھلائی کرو (ف ۴۱۵) بیشک اللہ اسے  جانتا ہے   (ف ۴۱۶)

۴۱۴

شان نزول: یہ آیت عمرو بن جموع کے جواب میں نازل ہوئی جو بوڑھے شخص تھے اور بڑے مالدار تھے انہوں نے حضور سید عالم صلی اللّٰہ علیہ و آلہ و سلم سے سوال کیا تھا کہ کیا خرچ کریں اور کس پر خرچ کریں اس آیت میں انہیں بتادیا گیا کہ جس قسم کا اور جس قدر مال قلیل یا کثیر خرچ کرو اس میں ثواب ہے اور مصارف اس کے یہ ہیں۔ 

مسئلہ:آیت میں صدقہ نافلہ کا بیان ہے ماں باپ کو زکوٰۃ  اور صدقات واجبہ دینا جائز نہیں۔(جمل وغیرہ)۔

۴۱۵

یہ ہر نیکی کو عام ہے انفاق ہو یا اور کچھ اور باقی مصارف بھی اس میں آ گئے۔

۴۱۶

اس کی جزا عطا فرمائے گا۔

(۲۱۶) تم پر فرض ہوا خدا کی راہ میں لڑنا اور  وہ تمہیں ناگوار ہے  (ف ۴۱۷)  اور قریب  ہے  کہ کوئی بات تمہیں بری لگے  اور  وہ تمہارے  حق میں بہتر ہو اور قریب ہے  کہ کوئی بات تمہیں پسند آئے  اور وہ تمہارے  حق میں بری ہو اور اللہ جانتا ہے  اور تم نہیں جانتے  (ف ۴۱۸)

۴۱۷

مسئلہ : جہاد فرض ہے جب اس کے شرائط پائے جائیں اگر کافر مسلمانوں کے ملک پر چڑھائی کریں تو جہاد فرض عین ہوتا ہے ورنہ فرض کفایہ۔

۴۱۸

کہ تمہارے حق میں کیا بہتر ہے تو تم پر لازم ہے کہ حکم الٰہی کی اطاعت کرو اور اسی کو بہتر سمجھو چاہے وہ تمہارے نفس پر گراں ہو۔

(۲۱۷) تم سے  پوچھتے  ہیں  ماہ حرام  میں لڑنے   کا حکم (ف ۴۱۹) تم فرماؤ اس میں لڑنا  بڑا گناہ ہے  (ف ۴۲۰) اور اللہ کی راہ سے  روکنا اور اس پر ایمان نہ لانا اور مسجد حرام سے  روکنا، اور اس کے  بسنے  والوں کو نکال دینا (ف ۴۲۱) اللہ کے  نزدیک یہ گناہ اس سے  بھی بڑے  ہیں اور ان کا فساد (ف ۴۲۲) قتل سے  سخت تر ہے  (ف ۴۲۳) اور ہمیشہ تم سے  لڑتے  رہیں گے  یہاں تک کہ تمہیں تمہارے  دین سے  پھیردیں اگر بن پڑے  (ف ۴۲۴) اور تم میں جو کوئی اپنے  دین سے  پھرے  پھر کافر ہو کر مرے  تو ان لوگوں کا کیا اکارت گیا دنیا میں اور آخرت میں (ف ۴۲۵) اور وہ دوزخ والے  ہیں انہیں اس میں ہمیشہ رہنا۔

۴۱۹

شان نزول: سید عالم صلی اللّٰہ علیہ و آلہ و سلم نے عبداللّٰہ بن جحش کی سرکردگی میں مجاہدین کی ایک جماعت روانہ فرمائی تھی اس نے مشرکین سے قتال کیا ان کا خیال تھا کہ وہ روز جمادی الاخریٰ کا آخر دن ہے مگر درحقیقت چاند ۲۹ کو ہو گیا تھا اور رجب کی پہلی تاریخ تھی اس پر کفار نے مسلمانوں کو عار دلائی کہ تم نے ماہ حرام میں جنگ کی اور حضور صلی اللّٰہ علیہ و آلہ و سلم سے اس کے متعلق سوال ہونے لگے اس پر یہ آیت نازل ہوئی۔

۴۲۰

مگر صحابہ سے یہ گناہ واقع نہیں ہوا کیونکہ انہیں چاند ہونے کی خبر ہی نہ تھی ان کے نزدیک وہ دن ماہ حرام رجب کا نہ تھا۔ 

مسئلہ : ماہ ہائے حرام میں جنگ کی حرمت کا حکم آیہ  اُقْتُلُوالْمُشْرِکِیْنَ حَیْثُ وَجَدْ تُّمُوْھُمْ سے منسوخ ہو گیا۔

۴۲۱

جو مشرکین سے واقع ہوا کہ انہوں نے حضور سید عالم صلی اللّٰہ علیہ و آلہ و سلم ا ور آپ کے اصحاب کو سال حدیبیہ کعبہ معظمہ سے روکا اور آپ کے زمانہ قیام مکہ معظمہ میں آپ کو اور آپ کے اصحاب کو اتنی ایذائیں دیں کہ وہاں سے ہجرت کرنا پڑی۔

۴۲۲

یعنی مشرکین کا کہ وہ شرک کرتے ہیں اور سید عالم صلی اللّٰہ علیہ و آلہ و سلم اور مومنین کو مسجد حرام سے روکتے اور طرح طرح کی ایذائیں دیتے ہیں۔

۴۲ٍ۳

کیونکہ قتل تو بعض حالات میں مباح ہوتا ہے اور کفر کسی حال میں مباح نہیں اور یہاں تاریخ کا مشکوک ہونا عذر معقول ہے اور کفار کے کفر کے لئے تو کوئی عذر ہی نہیں۔

۴۲۴

اس میں خبر دی گئی کہ کفار مسلمانوں سے ہمیشہ عداوت رکھیں گے کبھی اس کے خلاف نہ ہو گا اور جہاں تک ان سے ممکن ہو گا وہ مسلمانوں کو دین سے منحرف کرنے کی سعی کرتے رہیں گے۔  اِنِ اسْتَطَاعُوْا سے مستفاد ہوتا ہے کہ بکرمہٖ تعالیٰ وہ اپنی مراد میں ناکام رہیں گے۔

۴۲۵

مسئلہ : اس آیت سے معلوم ہوا کہ ارتداد سے تمام عمل باطل ہو جاتے ہیں آخرت میں تو اس طرح کہ ان پر کوئی اجرو ثواب نہیں اور دنیا میں اس طرح کہ شریعت مرتد کے قتل کا حکم دیتی ہے اس کی عورت اس پر حلال نہیں رہتی وہ اپنے اقارب کا ورثہ پانے کا مستحق نہیں رہتا اس کا مال معصوم نہیں رہتا اس کی مدح و ثنا و امداد جائز نہیں۔(روح البیان وغیرہ) 

(۲۱۸) وه  جو ایمان لائے  اور وہ جنہوں نے  اللہ کے  لئے  اپنے  گھر بار چھوڑے  اور اللہ کی راہ میں لڑے  وہ  رحمت الٰہی کے  امیداور ہیں، اور اللہ بخشنے  والا مہربان ہے  (ف ۴۲۵-الف) 

۴۲۵ (الف)

 شان نزول : عبداللّٰہ بن جحش کی سرکردگی میں جو مجاہدین بھیجے گئے تھے ان کی نسبت بعض لوگوں نے کہا کہ چونکہ انہیں خبر نہ تھی کہ یہ دن رجب کا ہے اس لئے اس روز قتال کرنا گناہ تو نہ ہوا لیکن اس کا کچھ ثواب بھی نہ ملے گا اس پر یہ آیت نازل ہوئی اور بتایا گیا کہ ان کا یہ عمل جہاد مقبول ہے اور اس پر انہیں امیدوار رحمت الٰہی رہنا چاہئے اور یہ امید قطعاً پوری ہو گی۔(خازن) 

مسئلہ:  یَرْجُوْنَ  سے ظاہر ہوا کہ عمل سے اجر واجب نہیں ہوتا بلکہ ثواب دینا محض فضلِ الٰہی ہے۔

(۲۱۹) تم سے  شراب  اور جوئے  کا حکم پوچھتے  ہیں، تم فرما دو کہ ان  دونوں میں بڑا گناہ ہے   اور لوگوں کے  کچھ دنیوی نفع بھی اور ان کا گناہ ان کے  نفع سے  بڑا ہے  (ف ۴۲۶) تم سے  پوچھتے  ہیں کیا خرچ کریں (ف ۴۲۷) تم فرماؤ  جو فاضل بچے  (ف ۴۲۸) اسی طرح اللہ تم سے  آیتیں بیان فرماتا ہے  کہ کہیں تم دنیا۔۔
۴۲۶

حضرت علی مرتضیٰ رضی اللّٰہ تعالیٰ عنہ نے فرمایا کہ اگر شراب کا ایک قطرہ کنویں میں گر جائے پھر اس جگہ منارہ بنایا جائے تو میں اس پر اذان نہ کہوں اور اگر دریا میں شراب کا قطرہ پڑے پھر دریا خشک ہوا ور وہاں گھاس پیدا ہو اس میں اپنے جانوروں کو نہ چراؤں سبحان اللّٰہ گناہ سے کس قدر نفرت ہے۔  رَزَقَناَ اللّٰہُ تَعَالیٰ اِتِّباَعُھُمْ شراب ۳ھ میں غزوۂ احزاب سے چند روز بعد حرام کی گئی اس سے قبل یہ بتایا گیا تھا کہ جوئے اور شراب کا گناہ اس کے نفع سے زیادہ ہے نفع تو یہی ہے کہ شراب سے کچھ سرور پیدا ہوتا ہے یا اس کی خریدو فروخت سے تجارتی فائدہ ہوتا ہے اور جوئے میں کبھی مفت کا مال ہاتھ آتا ہے اور گناہوں اور مفسدوں کا کیا شمار عقل کا زوال غیرت و حمیت کا زوال عبادات سے محرومی لوگوں سے عداوتیں سب کی نظر میں خوار ہونا دولت و مال کی اضاعت ایک روایت میں ہے کہ جبریل امین نے حضور پر نور سید عالم صلی اللّٰہ علیہ و آلہ و سلم کے حضور میں عرض کیا کہ اللّٰہ تعالیٰ کو جعفر طیار کی چار خصلتیں پسند ہیں۔ حضور نے حضرت جعفر رضی اللّٰہ عنہ سے دریافت فرمایا انہوں نے عرض کیا کہ ’ایک تو یہ ہے کہ میں نے شراب کبھی نہیں پی، یعنی حکم حرمت سے پہلے بھی اور اس کی وجہ یہ تھی کہ میں جانتا تھا کہ اس سے عقل زائل ہوتی ہے ا ور میں چاہتا تھا کہ عقل اور بھی تیز ہو، دوسری خصلت یہ ہے کہ زمانہ جاہلیت میں بھی میں نے کبھی بت کی پوجا نہیں کی کیونکہ میں جانتا تھا کہ یہ پتھر ہے نہ نفع دے سکے نہ ضرر، تیسری خصلت یہ ہے کہ کبھی میں زنا میں مبتلا نہ ہوا کہ اس کو بے غیرتی سمجھتا تھا، چوتھی خصلت یہ تھی کہ میں نے کبھی جھوٹ نہیں بولا کیونکہ میں اس کو کمینہ پن خیال کرتا تھا‘إ
مسئلہ: شطرنج تاش وغیرہ ہار جیت کے کھیل اور جن پر بازی لگائی جائے سب جوئے میں داخل اور حرام ہیں۔ (روح البیان)۔

۴۲۷

شان نزول :سید عالم صلی اللّٰہ علیہ و آلہ و سلم نے مسلمانوں کو صدقہ دینے کی رغبت دلائی تو آپ سے دریافت کیا گیا کہ مقدار ارشاد فرمائیں کتنا مال راہِ خدا میں دیا جائے اس پر یہ آیت نازل ہوئی۔(خازن)۔

۴۲۸

یعنی جتنا تمہاری حاجت سے زائد ہو۔ ابتدائے اسلام میں حاجت سے زائد مال کا خرچ کرنا فرض تھا صحابہ کرام اپنے مال میں سے اپنی ضرورت کی قدر لے کر باقی سب راہ خدا میں تصدُّق کر دیتے تھے۔یہ حکم آیت زکوٰۃ سے منسوخ ہو گیا۔

(۲۲۰) اور ا ٓ  خرت کے  کام سوچ کر کرو (ف ۴۲۹) اور تم سے  یتیموں کا مسئلہ پوچھتے  ہیں (ف ۴۳۰) تم فرماؤ ان کا بھلا کرنا بہتر ہے  اور اگر اپنا ان کا خرچ  ملالو تو وہ تمہارے  بھائی ہیں اور خدا خوب جانتا ہے  بگاڑنے  والے  کو سنوارنے  والے  سے، اور اللہ چاہتا ہے  تو تمہیں مشقت میں ڈالتا، بیشک اللہ زبردست حکمت والا ہے۔

۴۲۹

کہ جتنا تمہاری دنیوی ضرورت کے لئے کافی ہو وہ لے کر باقی سب اپنے نفع آخرت کے لئے خیرات کر دو (خازن)۔

۴۳۰

کہ ان کے اموال کو اپنے مال سے ملانے کا کیا حکم ہے شان نزول آیت  اِنَّ الَّذِیْنَ یَأ کُلُوْنَ اَمْوَالَ الْیَتٰمیٰ ظُلْماً کے نزول کے بعد لوگوں نے یتیموں کے مال جدا کر دیئے اور ان کا کھانا پینا علیحدہ کر دیا اس میں یہ صورتیں بھی پیش آئیں کہ جو کھانا یتیم کے لئے پکایا اور اس میں سے کچھ بچ رہا وہ خراب ہو گیا اور کسی کے کام نہ آیا اس میں یتیموں کا نقصان ہوا یہ صورتیں دیکھ کر حضرت عبداللّٰہ بن رواحہ نے حضور سید عالم صلی اللّٰہ علیہ و آلہ و سلم سے عرض کیا کہ اگر یتیم کے مال کی حفاظت کی نظر سے اس کا کھانا اس کے اولیاء اپنے کھانے کے ساتھ ملا لیں تو اس کا کیا حکم ہے اس پر یہ آیت نازل ہوئی اور یتیموں کے فائدے کے لئے ملانے کی اجازت دی گئی۔

(۲۲۱) اور شرک وا لی عورتوں سے  نکاح نہ کرو جب تک مسلمان نہ ہو جائیں (ف ۴۳۱) اور بیشک مسلمان لونڈی مشرکہ سے  اچھی ہے  (ف ۴۳۲) اگرچہ وہ تمہیں بھاتی ہو اور مشرکوں کے  نکاح میں نہ  دو  جب تک وہ ایمان نہ لائیں (ف ۴۳۳) اور بیشک مسلمان غلام مشرک سے  اچھا ہے  اگرچہ  وہ تمہیں بھاتا  ہو، وہ دوزخ کی طرف بلاتے  ہیں (ف ۴۳۴) اور اللہ جنت اور بخشش کی طرف بلاتا ہے  اپنے  حکم سے  اور اپنی آیتیں لوگوں کے  لئے  بیان کرتا ہے  کہ کہیں وہ نصیحت مانیں، 

۴۳۱

شانِ نزول:حضرت مرثد غَنَوِی ایک بہادر شخص تھے سید عالم صلی اللّٰہ علیہ و آلہ و سلم نے انہیں مکّہ مکرّمہ روانہ فرمایا تاکہ وہاں سے تدبیر کے ساتھ مسلمانوں کو نکال لائیں وہاں عناق نامی ایک مشرکہ عورت تھی جو زمانہ جاہلیت میں ان کے ساتھ محبت رکھتی تھی حسین اور مالدار تھی جب اس کو ان کی آمد کی خبر ہوئی تو وہ آپ کے پاس آئی اور طالب وصال ہوئی آپ نے بخوفِ الٰہی اس سے اعراض کیا اور فرمایا کہ اسلام اس کی اجازت نہیں دیتا تب اس نے نکاح کی درخواست کی آپ نے فرمایا کہ یہ بھی رسول خدا صلی اللّٰہ علیہ و آلہ و سلم کی اجازت پر موقوف ہے اپنے کام سے فارغ ہو کر جب آپ خدمتِ اقدس میں حاضر ہوئے تو حال عرض کر کے نکاح کی بابت دریافت کیا اس پر یہ آیت نازل ہوئی۔(تفسیر احمدی) بعض علماء نے فرمایا جو کوئی نبی کریم صلی اللّٰہ علیہ و آلہ و سلم کے ساتھ کفر کرے وہ مشرک ہے خواہ اللّٰہ کو واحد ہی کہتا ہو اور توحید کا مدعی ہو (خازن)۔

۴۳۲

شانِ نزول: ایک روز حضرت عبداللّٰہ بن رواحہ نے کسی خطا پر اپنی باندی کے طمانچہ مارا پھر خدمت اقدس میں حاضر ہو کر اس کا ذکر کیا سید عالم صلی اللّٰہ علیہ و آلہ و سلم نے اس کا حال دریافت کیا عرض کیا کہ وہ اللّٰہ کی وحدانیت اور حضور کی رسالت کی گواہی دیتی ہے۔ رمضان کے روزے رکھتی ہے خوب وضو کرتی ہے اور نماز پڑھتی ہے حضور نے فرمایا وہ مؤمنہ ہے آپ نے عرض کیا:تو اس کی قسم جس نے آپ کو سچا نبی بنا کر مبعوث فرمایا میں اس کو آزاد کر کے اس کے ساتھ نکاح کروں گا اور آپ نے ایسا ہی کیا اس پر لوگوں نے طعنہ زنی کی کہ تم نے ایک سیاہ فام باندی کے ساتھ نکاح کیا باوجوویکہ فلاں مشرکہ حرّہ عورت تمہارے لئے حاضر ہے وہ حسین بھی ہے مالدار بھی ہے اس پر نازل ہوا۔  وَلَاَمَۃٌ مُّوْئمِنَۃٌ یعنی مسلمان باندی مشرکہ سے بہتر ہے خواہ مشرکہ آزاد ہو اور حسن و مال کی وجہ سے اچھی معلوم ہوتی ہو۔

۴۳ٍ۳

یہ عورت کے اولیاء کو خطاب ہے 

مسئلہ :مسلمان عورت کا نکاح مشرک و کافر کے ساتھ باطل و حرام ہے۔

۴۳۴

تو ان سے اجتناب ضروری اور ان کے ساتھ دوستی و قرابت ناروا۔

(۲۲۲) اور تم سے  پوچھتے  ہیں حیض کا حکم (ف ۴۳۵) تم فرماؤ وہ ناپاکی ہے  تو عورتوں سے  الگ رہو حیض کے  دنوں  اور ان سے  نزدیکی نہ کرو جب تک پاک نہ ہولیں پھر جب پاک ہو جائیں تو ان کے  پاس جاؤ جہاں سے  تمہیں اللہ نے  حکم دیا،  بیشک اللہ پسند کرتا ہے  بہت توبہ کرنے  والوں کو اور پسند رکھتا ہے  سھتروں کو، 

۴۳۵

شانِ نزول:عرب کے لوگ یہود و مجوس کی طرح حائضہ عورتوں سے کمال نفرت کرتے تھے ساتھ کھانا پینا ایک مکان میں رہنا گوارا نہ تھا بلکہ شدت یہاں تک پہنچ گئی تھی کہ ان کی طرف دیکھنا اور ان سے کلام کرنا بھی حرام سمجھتے تھے اور نصاریٰ اس کے برعکس حیض کے ایام میں عورتوں کے ساتھ بڑی محبت سے مشغول ہوتے تھے اور اختلاط میں بہت مبالغہ کرتے تھے مسلمانوں نے حضور سے حیض کا حکم دریافت کیا اس پر یہ آیت نازل ہوئی اور افراط و تفریط کی راہیں چھوڑ کر اعتدال کی تعلیم فرمائی گئی اور بتا دیا گیا کہ حالتِ حیض میں عورتوں سے مجامعت ممنوع ہے۔

(۲۲۳) تمہاری عورتیں تمہارے  لئے  کھیتیاں ہیں،  تو آؤ اپنی کھیتیوں میں جس طرح چاہو (ف ۴۳۶) اور اپنے  بھلے  کا کام پہلے  کرو (ف ۴۳۷) اور اللہ سے  ڈرتے  رہو اور  جان رکھو کہ تمہیں اس سے  ملنا ہے   اور اے  محبوب بشارت دو ایمان والوں کو، 

۴۳۶

یعنی عورتوں کی قربت سے نسل کا قصد کرو نہ قضاء شہوت کا۔

۴۳۷

یعنی اعمال صالحہ یا جماع سے قبل بسم اللّٰہ پڑھنا۔

(۲۲۴) اور اللہ کو اپنی قسموں کا نشانہ نہ بنالو (ف ۴۳۸)  کہ احسان اور پرہیز گاری او ر لوگوں میں صلح کرنے  کی قسم کر لو،  اور اللہ سنتا جانتا ہے۔

۴۳۸

حضرت عبداللّٰہ بن رواحہ نے اپنے بہنوئی نعمان بن بشیر کے گھر جانے اور ان سے کلام کرنے اور ان کے خصوم کے ساتھ ان کی صلح کرانے سے قسم کھا لی تھی جب اس کے متعلق ان سے کہا جاتا تھا تو کہہ دیتے تھے کہ میں قسم کھاچکا ہوں اس لئے یہ کام کر ہی نہیں سکتا اس باب میں یہ آیت نازل ہوئی اور نیک کام کرنے سے قسم کھا لینے کی ممانعت فرمائی گئی 

مسئلہ :اگر کوئی شخص نیکی سے باز رہنے کی قسم کھا لے تو اس کو چاہئے کہ قسم کو پورا نہ کرے،بلکہ وہ نیک کام کرے اور قسم کا کفارہ دے۔مسلم شریف کی حدیث میں ہے رسول اکرم صلی اللّٰہ علیہ و آلہ و سلم نے فرمایا جس شخص نے کسی امر پر قسم کھا لی پھر معلوم ہوا کہ خیر اور بہتری اس کے خلاف میں ہے تو چاہئے کہ اس امر خیر کو کرے اور قسم کا کفارہ دے۔ 

مسئلہ: بعض مفسرین نے یہ بھی کہا ہے کہ اس آیت سے بکثرت قسم کھانے کی ممانعت ثابت ہوتی ہے۔

(۲۲۵)  اور تمہیں نہیں پکڑ تا ان قسموں میں جو بے  ارادہ زبان سے  نکل جائے  ہاں اس پر گرفت فرماتا ہے  جو کام تمہارے  دلوں نے  کئے  (ف ۴۳۹) اور اللہ بخشنے  والا حلم والا ہے، 

۴۳۹

مسئلہ : قسم تین طرح کی ہوتی ہے (۱) لغو (۲) غموس (۳) منعقدہ (۱) لغو یہ ہے کہ کسی گزرے ہوئے امر پر اپنے خیال میں صحیح جان کر قسم کھائے اور درحقیقت وہ اس کے خلاف ہو یہ معاف ہے اور اس پر کفارہ نہیں۔(۲) غموس یہ ہے کہ کسی گزرے ہوئے امر پر دانستہ جھوٹی قسم کھائے اس میں گنہگار ہو گا۔(۳) منعقدہ یہ ہے کہ کسی آئندہ امر پر قصد کر کے قسم کھائے اس قسم کو اگر توڑے تو گنہگار بھی ہے اور کفارہ بھی لازم۔

(۲۲۶)  اور وہ جو قسم کھا بیٹھتے   ہیں اپنی عورتوں کے   پاس جانے  کی  انہیں چار مہینے  کی مہلت ہے، پس اگر اس مدت میں پھر آئے  تو اللہ بخشنے  والا مہربان ہے  

(۲۲۷) اور اگر چھوڑ دینے  کا ارادہ پکا کر لیا تو اللہ سنتا جانتا ہے (ف ۴۴۰) 

۴۴۰

شانِ نزول: زمانہ جاہلیت میں لوگوں کا یہ معمول تھا کہ اپنی عورتوں سے مال طلب کرتے اگر وہ دینے سے انکار کرتیں تو ایک سال دو سال تین سال یا اس سے زیادہ عرصہ ان کے پاس نہ جانے اور صحبت ترک کرنے کی قسم کھا لیتے تھے اور انہیں پریشانی میں چھوڑ دیتے تھے نہ وہ بیوہ ہی تھیں کہ کہیں اپنا ٹھکانہ کر لیتیں نہ شوہر دار کہ شوہر سے آرام پاتیں اسلام نے اس ظلم کو مٹایا اور ایسی قسم کھانے والوں کے لئے چار مہینے کی مدت معین فرمادی کہ اگر عورت سے چار مہینے یا اس سے زائد عرصہ کے لئے یا غیر معین مدت کے لئے ترک صحبت کی قسم کھا لے جس کو ایلا کہتے ہیں تو اس کے لئے چار ماہ انتظار کی مہلت ہے اس عرصہ میں خوب سوچ سمجھ لے کہ عورت کو چھوڑنا اس کے لئے بہتر ہے یارکھنا اگر رکھنا بہتر سمجھے اور اس مدت کے اندر رجوع کرے تو نکاح باقی رہے گا اور قسم کاکفارہ لازم ہو گا اور اگر اس مدت میں رجوع نہ کیا قسم نہ توڑی تو عورت نکاح سے باہر ہو گئی اور اس پر طلاق بائن واقع ہو گئی۔ 

مسئلہ :اگر مرد صحبت پر قادر ہو تو رجوع صحبت ہی سے ہو گا اور اگر کسی وجہ سے قدرت نہ ہو تو بعد قدرت صحبت کا وعدہ رجوع ہے۔(تفسیری احمدی)۔

(۲۲۸) اور طلاق والیاں ف اپنی جانوں کو روکے  رہیں تین حیض تک (ف ۴۴۱)  اور انہیں حلال نہیں  کہ چھپائیں وہ جو اللہ نے  ان کے  پیٹ  میں پیدا کیا (ف ۴۴۲) اگر اللہ اور قیامت پر ایمان رکھتی ہیں (ف ۴۴۳) اور ان کے  شوہروں کو اس مدت کے  اندر  ان کے  پھیر لینے  کا حق پہنچتا ہے  اگر ملاپ چاہیں (ف ۴۴۴)  اور عورتوں کا بھی حق ایسا ہی ہے  جیسا ان پر ہے  شرع کے   موافق (ف ۴۴۵)  اور مردوں کو ان پر فضیلت ہے، اور اللہ غالب حکمت والا ہے، 

۴۴۱

اس آیت میں مطلقہ عورتوں کی عدت کا بیان ہے جن عورتوں کو ان کے شوہروں نے طلاق دی اگر وہ شوہر کے پاس نہ گئی تھیں اور ان سے خلوت صحیحہ نہ ہوئی تھی جب تو ان پر طلاق کی عدت ہی نہیں ہے جیسا کہ آیہ مَالَکُمْ عَلَیْھِنَّ مِنْ عِدَّۃٍ میں ارشاد ہے اور جن عورتوں کو خورد سالی یا کبر سنی کی وجہ سے حیض نہ آتا ہو یا جو حاملہ ہو ان کی عدت کا بیان سورہ طلاق میں آئے گا۔ باقی جو آزاد عورتیں ہیں یہاں ان کی عدت و طلاق کا بیان ہے کہ اُن کی عدت تین حیض ہے۔

۴۴۲

وہ حمل ہو یا خون حیض کیونکہ اس کے چھپانے سے رجعت اور ولد میں جو شوہر کا حق ہے وہ ضائع ہو گا۔

۴۴۳

یعنی یہی مقتضائے ایمانداری ہے۔

۴۴۴

یعنی طلاق رجعی میں عدت کے اندر شوہر عورت سے رجوع کر سکتا ہے خواہ عورت راضی ہو یا نہ ہو لیکن اگر شوہر کو ملاپ منظور ہو تو ایسا کرے ضرر رسانی کا قصد نہ کرے جیسا کہ اہل جاہلیت عورت کو پریشان کرنے کے لئے کرتے تھے۔

۴۴۵

یعنی جس طرح عورتوں پر شوہروں کے حقوق کی ادا واجب ہے اسی طرح شوہروں پر عورتوں کے حقوق کی رعایت لازم ہے۔

(۲۲۹) یہ طلاق  (ف ۴۴۶)  دو بار تک ہے  پھر بھلائی کے  ساتھ روک لینا ہے  (ف ۴۴۷) یا نکوئی (اچھے  سلوک) کے  ساتھ چھوڑ  دینا ہے  (ف ۴۴۸) اور تمہیں روا نہیں کہ جو کچھ عورتوں کو دیا (ف ۴۴۹) اس میں سے  کچھ واپس لو (ف ۴۵۰)  مگر جب دونوں کو اندیشہ ہو کہ اللہ کی حدیں قائم نہ کریں گے  (ف ۴۵۱)  پھر اگر تمہیں خوف  ہو کہ وہ دونوں ٹھیک انہیں حدوں پر نہ رہیں گے  تو ان پر کچھ گناہ نہیں اس میں جو بدلہ دے  کر عورت چھٹی لے، (ف ۴۵۲) یہ اللہ کی حدیں ہیں ان سے  آگے  نہ بڑھو  اور جو اللہ کی حدوں سے  آگے  بڑھے  تو وہی لوگ ظالم ہیں، 

۴۴۶

یعنی طلاق رجعی
 شانِ نزول: ایک عورت نے سید عالم صلی اللّٰہ علیہ و آلہ و سلم کی خدمت میں حاضر ہو کر عرض کیا کہ اس کے شوہر نے کہا ہے کہ وہ اس کو طلاق دیتا اور رجعت کرتا رہے گا ہر مرتبہ جب طلاق کی عدت گزرنے کے قریب ہو گی رجعت کر لے گا پھر طلاق دے دے گا اسی طرح عمر بھر اس کو قید رکھے گا اس پر یہ آیت نازل ہوئی اور ارشاد فرما دیا کہ طلاق رجعی دو بار تک ہے اس کے بعد طلاق دینے پر رجعت کا حق نہیں۔

۴۴۷

رجعت کر کے۔

۴۴۸

اس طرح کہ رجعت نہ کرے اور عدت گزر کر عورت بائنہ ہو جائے۔

۴۴۹

یعنی مہر۔

۴۵۰

طلاق دیتے وقت۔

۴۵۱

جو حقوق زوجین کے متعلق ہیں۔

۴۵۲

یعنی طلاق حاصل کرے شانِ نزول: یہ آیت جمیلہ بنت عبداللّٰہ کے باب میں نازل ہوئی یہ جمیلہ ثابت بن قیس ابن شماس کے نکاح میں تھیں اور شوہر سے کمال نفرت رکھتی تھیں رسول خدا صلی اللّٰہ علیہ و آلہ و سلم کے حضور میں اپنے شوہر کی شکایت لائیں اور کسی طرح ان کے پاس رہنے پر راضی نہ ہوئیں تب ثابت نے کہا کہ میں نے ان کو ایک باغ دیا ہے اگر یہ میرے پاس رہنا گوارا نہیں کرتیں اور مجھ سے علیحدگی چاہتی ہیں تو وہ باغ مجھے واپس کریں میں ان کو آزاد کر دوں جمیلہ نے اس کو منظور کیا ثابت نے باغ لے لیا اور طلاق دے دی اس طرح کی طلاق کو خُلَعْ کہتے ہیں 

مسئلہ :خُلَع طلاق بائن ہوتا ہے۔ 

مسئلہ : خُلَعْ میں لفظ خلع کا ذکر ضروری ہے۔ 

مسئلہ : اگر جدائی کی طلب گار عورت ہو تو خُلَع میں مقدار مہر سے زائد لینا مکروہ ہے اور اگر عورت کی طرف سے نشوز نہ ہو مرد ہی علیحدگی چاہے تو مرد کو طلاق کے عوض مال لینا مطلقاً مکروہ ہے۔

(۲۳۰) پھر اگر تیسری طلاق اسے   دی تو اب وہ عورت اسے  حلال نہ ہو گی جب تک دوسرے  خاوند کے  پاس نہ رہے، (ف ۴۵۳) پھر وہ دوسرا اگر اسے  طلاق دے   دے  تو ان  دونوں پر گناہ نہیں کہ پھر آپس میں مل جائیں (ف ۴۵۴) اگر سمجھتے   ہوں کہ اللہ کی حدیں نباہیں گے،  اور یہ  اللہ کی حدیں ہیں جنہیں بیان کرتا ہے  دانش مندوں کے  لئے۔

۴۵۳

مسئلہ:تین طلاقوں کے بعد عورت شوہر پر بحرمت مغلظہ حرام ہو جاتی ہے اب نہ اس سے رجوع ہو سکتا ہے نہ دوبارہ نکاح جب تک کہ حلالہ ہو یعنی بعد عدت دوسرے سے نکاح کرے اور وہ بعد صحبت طلاق دے پھر عدت گزرے۔

۴۵۴

دوبارہ نکاح کر لیں۔

(۲۳۱) اور جب تم عورتوں کو طلاق دو  اور  ان کی میعاد آلگے  (ف ۴۵۵) تو اس وقت تک یا بھلائی کے  ساتھ روک لو (ف ۴۵۶) یا نکوئی (اچھے  سلوک) کے  ساتھ چھوڑ دو (ف ۴۵۷)  اور انہیں ضرر  دینے  کے  لئے  روکنا نہ  ہو کہ حد سے  بڑھو اور جو ایسا کرے  وہ  اپنا ہی نقصان کرتا ہے  (ف ۴۵۸) اور اللہ کی آیتوں کو ٹھٹھا  نہ بنالو (ف ۴۵۹)  اور یاد کرو  اللہ کا احسان جو تم پر ہے  (ف ۴۶۰) اور و ہ جو تم پر کتاب اور حکمت (ف ۴۶۱) اتاری تمہیں نصیحت دینے  کو  اور اللہ سے  ڈرتے  رہو اور جان  رکھو کہ اللہ سب کچھ جانتا ہے  (ف ۴۶۲)

۴۵۵

یعنی عدت تمام ہونے کے قریب ہو

 شانِ نزول: یہ آیت ثابت بن یسار انصاری کے حق میں نازل ہوئی انہوں نے اپنی عورت کو طلاق دی تھی اور جب عدت قریب ختم ہوتی تھی رجعت کر لیا کرتے تھے تاکہ عورت قید میں پڑی رہے۔

۴۵۶

یعنی نباہنے اور اچھا معاملہ کرنے کی نیت سے رجعت کرو۔

۴۵۷

اور عدت گزر جانے دو تاکہ بعد عدت وہ آزاد ہو جائیں۔

۴۵۸

کہ حکم الٰہی کی مخالفت کر کے گنہگار ہوتا ہے۔

۴۵۹

کہ ان کی پرواہ نہ کرو اور انکے خلاف عمل کرو۔

۴۶۰

کہ تمہیں مسلمان کیا اور سید انبیاء صلی اللّٰہ علیہ و آلہ و سلم کا امتی بنایا۔

۴۶۱

کتاب سے قرآن اور حکمت سے احکام قرآن و سنت رسول صلی اللّٰہ علیہ و آلہ و سلم مراد ہے۔

۴۶۲

اس سے کچھ مخفی نہیں۔

(۲۳۲)  اور جب تم عورتوں کو طلاق دو اور ان کی میعاد پوری ہو جائے  (ف ۴۶۳) تو اے  عورتوں کے   والِیو انہیں نہ روکو اس سے  کہ اپنے  شوہروں سے  نکاح کر لیں (ف ۴۶۴) جب کہ آپس میں  موافق شرع رضا مند ہو جائیں (ف ۴۶۵) یہ نصیحت اسے  دی جاتی ہے  جو تم میں سے  اللہ اور قیامت پر ایمان رکھتا ہو یہ تمہارے  لئے  زیادہ ستھرا اور پاکیزہ ہے  اور اللہ جانتا ہے  اور تم نہیں جانتے، 

۴۶۳

یعنی ان کی عدت گزر چکے۔

۴۶۴

جن کو انہوں نے اپنے نکاح کے لئے تجویز کیا ہو خواہ وہ نئے ہوں یا یہی طلاق دینے والے یا ان سے پہلے جو طلاق دے چکے تھے۔

۴۶۵

اپنے کفو میں مہر مثل پر کیونکہ اس کے خلاف کی صورت میں اولیاء اعتراض و تعرض کا حق رکھتے ہیں۔ شانِ نزول: معقل بن یسار مزنی کی بہن کا نکاح عاصم بن عدی کے ساتھ ہوا تھا انہوں نے طلاق دی اور عدت گزرنے کے بعد پھر عاصم نے درخواست کی تو معقل بن یسار مانع ہوئے ان کے حق میں یہ آیت نازل ہوئی۔(بخاری شریف)۔

(۲۳۳)  اور مائیں دودھ پلائیں اپنے  بچوں کو (ف ۴۶۶) پورے  دو برس اس کے  لئے   جو دودھ کی مدت پوری کرنی چاہئے  (ف ۴۶۷)  اور جس کا بچہ ہے  (ف ۲۶۸) اس پر عورتوں کا کھانا پہننا ہے   حسب دستور (ف ۴۶۹) کسی جان پر بوجھ نہ رکھا  جائے  گا مگر اس کے  مقدور بھر ماں  کو ضرر نہ دیا جائے  اس کے  بچہ سے  (ف ۴۷۰) اور  نہ اولاد والے  کو اس کی اولاد سے  (ف ۴۷۱) یا ماں ضرر نہ دے  اپنے  بچہ کو اور نہ اولاد والا اپنی اولاد کو (ف ۴۷۲) اور جو باپ کا قائم مقام ہے  اس پر بھی ایسا ہی  واجب ہے  پھر اگر ماں باپ دونوں آپس کی رضا اور مشورے  سے  دودھ چھڑانا چاہیں تو ان پر گناہ نہیں اور اگر تم چاہو کہ دائیوں سے  اپنے  بچوں کو دودھ پلواؤ تو بھی تم پر مضائقہ نہیں جب کہ جو دینا ٹھہرا تھا بھلائی کے  ساتھ انہیں  ادا کر دو، اور اللہ سے  ڈرتے  رہو اور جان رکھو کہ اللہ تمہارے  کام دیکھ رہا ہے، 

۴۶۶

بیان طلاق کے بعد یہ سوال طبعاً سامنے آتا ہے کہ اگر طلاق والی عورت کی گود میں شیر خوار بچہ ہو تو اس جدائی کے بعد اس کی پرورش کا کیا طریقہ ہو گا اس لئے یہ قرین حکمت ہے کہ بچہ کی پرورش کے متعلق ماں باپ پر جو احکام ہیں وہ اس موقع پر بیان فرما دیئے جائیں لہٰذا یہاں ان مسائل کا بیان ہوا۔ 

مسئلہ : ماں خواہ مطلقہ ہو یا نہ ہو اس پر اپنے بچے کو دودھ پلانا واجب ہے بشرطیکہ باپ کو اجرت پر دودھ پلوانے کی قدرت و استطاعت نہ ہو،یا کوئی دودھ پلانے والی میسر نہ آئے یا بچہ ماں کے سوا اور کسی کا دودھ قبول نہ کرے اگر یہ باتیں نہ ہوں یعنی بچہ کی پرورش خاص ماں کے دودھ پر موقوف نہ ہو تو ماں پر دودھ پلانا واجب نہیں مستحب ہے۔( تفسیر احمد ی و جمل وغیرہ)۔

۴۶۷

یعنی اس مدت کا پورا کرنا لازم نہیں اگر بچہ کو ضرورت نہ رہے اور دودھ چھڑانے میں اس کے لئے خطرہ نہ ہو تو اس سے کم مدت میں بھی چھڑانا جائز ہے۔ (تفسیر احمدی خازن وغیرہ)۔

۴۶۸

یعنی والد،اس انداز بیان سے معلوم ہوا کہ نسب باپ کی طرف رجوع کرتا ہے۔

۴۶۹

مسئلہ :بچہ کی پرورش اور اس کو دودھ پلوانا باپ کے ذمہ واجب ہے اس کے لئے وہ دودھ پلانے والی مقرر کرے لیکن اگر ماں اپنی رغبت سے بچہ کو دودھ پلائے تو مستحب ہے۔ 

مسئلہ:شوہر اپنی زوجہ پر بچہ کے دودھ پلانے کے لئے جبر نہیں کر سکتا اور نہ عورت شوہر سے بچہ کے دودھ پلانے کی اجرت طلب کر سکتی ہے جب تک کہ اس کے نکاح یا عدت میں رہے۔ 

مسئلہ : اگر کسی شخص نے اپنی زوجہ کو طلاق دی اور عدت گزر چکی تو وہ اس سے بچہ کے دودھ پلانے کی اجرت لے سکتی ہے۔ 

مسئلہ :اگر باپ نے کسی عورت کو اپنے بچہ کے دودھ پلانے پر بہ اجرت مقرر کیا اور اس کی ماں اسی اجرت پر یا بے معاوضہ دودھ پلانے پر راضی ہوئی تو ماں ہی دودھ پلانے کی زیادہ مستحق ہے اور اگر ماں نے زیادہ اجرت طلب کی تو باپ کو اس سے دودھ پلوانے پر مجبور نہ کیا جائے گا۔(تفسیر احمد ی مدارک) المعروف سے مراد یہ ہے کہ حسب حیثیت ہو بغیر تنگی اور فضول خرچی کے۔

۴۷۰

یعنی اس کو اس کے خلاف مرضی دودھ پلانے پر مجبور نہ کیا جائے۔

۴۷۱

زیادہ اجرت طلب کر کے۔

۴۷۲

ماں کا بچہ کو ضرر دینا یہ ہے کہ اس کو وقت پر دودھ نہ دے اور اس کی نگرانی نہ رکھے یا اپنے ساتھ مانوس کر لینے کے بعد چھوڑ دے اور باپ کا بچہ کو ضرر دینا یہ ہے کہ مانوس بچہ کو ماں سے چھین لے یا ماں کے حق میں کوتاہی کرے جس سے بچہ کو نقصان پہنچے۔

(۲۳۴) اور تم میں جو مریں اور بیبیاں  چھوڑیں  وہ چار مہینے  دس  دن اپن ے  آپ کو روکے   رہیں (ف ۴۷۳) تو جب ان کی عدت  پوری  ہو جائے  تو اے  والیو! تم پر مؤاخذہ نہیں اس کام میں جو عورتیں اپنے   معاملہ میں  موافق شرع کریں، اور اللہ کو تمہارے  کاموں کی خبر ہے (ف ۴۷۴)۔

۴۷۳

حاملہ کی عدت تو وضع حمل ہے جیسا کہ سورہ طلاق میں مذکور ہے یہاں غیر حاملہ کا بیان ہے جس کا شوہر مر جائے اس کی عدت چار ماہ دس روز ہے۔اس مدت میں نہ وہ نکاح کرے نہ اپنا مسکن چھوڑے نہ بے عذر تیل لگائے،نہ خوشبو لگائے، نہ سنگار کرے،نہ رنگین اور ریشمیں کپڑے پہنے نہ مہندی لگائے،نہ جدید نکاح کی بات چیت کھل کر کرے اور جو طلاق بائن کی عدت میں ہو اس کا بھی یہی حکم ہے البتہ جو عورت طلاق رجعی کی عدت میں ہو اس کو زینت اور سنگار کرنا مستحب ہے۔

۴۷۴

یعنی عدت میں نکاح اور نکاح کا کھلا ہوا پیام تو ممنوع ہے،لیکن پردہ کے ساتھ خواہش نکاح کا اظہار گناہ نہیں مثلاً یہ کہے کہ تم بہت نیک عورت ہو یا اپنا ارادہ دل ہی میں رکھے اور زبان سے کسی طرح نہ کہے۔

(۲۳۵) اور تم پر گناہ نہیں  اس بات میں جو پردہ رکھ کر تم عورتوں کے   نکاح  کا پیام  د و یا  اپنے  دل میں چھپا رکھو  اللہ جانتا ہے  کہ اب تم  ان کی یاد کرو گے  (ف ۴۷۵) ہاں ان سے  خفیہ وعدہ نہ کر رکھو مگر یہ کہ اتنی بات کہو جو شرع میں معروف ہے، اور نکاح کی گرہ پکی نہ کرو جب تک لکھا ہوا حکم اپنی میعاد کو نہ پہنچ لے  (ف ۴۷۶) اور جان لو کہ اللہ تمہارے  دل کی جانتا ہے  تو اس سے  ڈرو اور جان لو کہ اللہ بخشنے  والا حلم  والا  ہے، 

۴۷۵

اور تمہارے دلوں میں خواہش ہو گی اسی لئے تمہارے واسطے تعریض مباح کی گئی۔

۴۷۶

یعنی عدت گزر چکے۔

(۲۳۶) تم پر کچھ مطالبہ نہیں (ف ۴۷۷) تم عورتوں کو طلاق دو جب تک تم نے  ان کو ہاتھ نہ لگایا ہو یا کوئی مہر مقرر کر لیا ہو (ف ۴۷۸) اور ان کو کچھ برتنے  کو دو (ف ۴۷۹)  مقدور والے  پر اس کے  لائق اور تنگدست پر اس کے  لائق حسب دستور کچھ برتنے  کی چیز یہ واجب ہے  بھلائی والوں پر (ف ۴۸۰) 

۴۷۷

مہر کا۔

۴۷۸

شانِ نزول: یہ آیت ایک انصاری کے باب میں نازل ہوئی جنہوں نے قبیلہ بنی حنیفہ کی ایک عورت سے نکاح کیا اور کوئی مہر معین نہ کیا پھر ہاتھ لگانے سے پہلے طلاق دے دی۔ 

مسئلہ :اس سے معلوم ہوا کہ جس عورت کا مہر مقرر نہ کیا ہو اگر اس کو ہاتھ لگانے سے پہلے طلاق دی تو مہر لازم نہیں ہاتھ لگانے سے مجامعت مراد ہے اور خلوت صحیحہ اسی کے حکم میں ہے، یہ بھی معلوم ہوا کہ بے ذکر مہر بھی نکاح درست ہے مگر اس صورت میں بعد نکاح مہر معین کرنا ہو گا اگر نہ کیا تو بعد دخول مہر مثل لازم ہو جائے گا۔

۴۷۹

تین کپڑوں کا ایک جوڑا۔

۴۸۰

جس عورت کا مہر مقرر نہ کیا ہو اور اس کو قبل دخول طلاق دی ہو اس کو تو جوڑا دینا واجب ہے اور اس کے سوا ہر مطلقہ کے لئے مستحب ہے۔(مدارک)۔

(۲۳۷) اور اگر  تم نے  عورتوں کو بے  چھوئے   طلاق دے  دی اور ان کے  لئے  کچھ  مہر مقرر کر چکے  تھے  تو جتنا ٹھہرا تھا اس کا آدھا واجب ہے  مگر یہ کہ عورتیں کچھ چھوڑ دیں (ف ۴۸۱)  یا  وہ زیاد ه دے  (ف ۴۸۲) جس کے  ہاتھ میں نکاح کی گرہ ہے  (ف ۴۸۳)  اور اے  مرَدو تمہارا زیادہ دینا پرہیز گاری سے  نزدیک تر ہے  اور آپس میں ایک دوسرے  پر احسان کو بھُلا نہ دو  بیشک اللہ تمہارے  کام دیکھ رہا ہے  (ف ۴۸۴)

۴۸۱

اپنے اس نصف میں سے۔

۴۸۲

نصف سے جو اس صورت میں واجب ہے۔

۴۸۳

یعنی شوہر۔

۴۸۴

اس میں حسن سلوک و مکارم اخلاق کی ترغیب ہے۔

(۲۳۸) نگہبانی کرو سب  نمازوں کی (ف ۴۸۵) اور بیچ کی نماز کی (ف ۴۸۶) اور کھڑے  ہو اللہ کے  حضور ادب سے (ف ۴۸۷)

۴۸۵

یعنی پنجگانہ فرض نمازوں کو ان کے اوقات پر ارکان و شرائط کے ساتھ ادا کرتے رہو اس میں پانچوں نمازوں کی فرضیت کا بیان ہے اور اولاد و ازواج کے مسائل و احکام کے درمیان میں نماز کا ذکر فرمانا اس نتیجہ پر پہنچاتا ہے کہ ان کو ادائے نماز سے غافل نہ ہونے دو اور نماز کی پابندی سے قلب کی اصلاح ہوتی ہے جس کے بغیر معاملات کا درست ہونا متصور نہیں۔

۴۸۶

حضرت امام ابوحنیفہ اور جمہور صحابہ رضی اللّٰہ عنہم کا مذہب یہ ہے کہ اس سے نماز عصر مراد ہے اور احادیث بھی اس پر دلالت کرتی ہیں۔

۴۸۷

اس سے نماز کے اندر قیام کا فرض ہونا ثابت ہوا۔

(۲۳۹)  پھر اگر خوف میں ہو تو  پیادہ  یا  سوار جیسے  بن پڑے  پھر جب اطمینان سے  ہو تو اللہ کی یاد کرو  جیسا اس نے  سکھایا جو تم نہ جانتے  تھے،  

(۲۴۰) اور جو تم میں مریں اور بیبیاں چھوڑ جائیں، وہ اپنی عورتوں کے  لئے  وصیت کر جائیں (ف ۴۸۸)  سال بھر تک نان نفقہ دینے  کی بے  نکالے  (ف ۴۸۹) پھر اگر وہ خود نکل جائیں تو تم پر اس کا مؤاخذہ نہیں جو انہوں نے  اپنے  معاملہ میں مناسب طور پر کیا، اور اللہ غالب حکمت والا ہے، 

۴۸۸

اپنے اقارب کو۔

۴۸۹

ابتدائے اسلام میں بیوہ کی عدّت ایک سال کی تھی اور ایک سال کامل وہ شوہر کے یہاں رہ کر نان و نفقہ پانے کی مستحق ہوتی تھی۔ پھر ایک سال کی عدت تو  یَتَرَبَّصْنَ بِاَنْفُسِھِنَّ اَرْبَعَۃَ اَشْھُرٍوَّ عَشْرًا سے منسوخ ہوئی جس میں بیوہ کی عدت چار ماہ دس دن مقرر فرمائی گئی اور سال بھر کا نفقہ آیت میراث سے منسوخ ہوا جس میں عورت کا حصہ شوہر کے ترکہ سے مقرر کیا گیا لہٰذا اب اس وصیت کا حکم باقی نہ رہا حکمت اس کی یہ ہے کہ عرب کے لوگ اپنے مورث کی بیوہ کا نکلنا یا غیر سے نکاح کرنا بالکل گوارا ہی نہ کرتے تھے اور اس کو عار سمجھتے تھے اس لئے اگر ایک دم چار ماہ دس روز کی عدت مقرر کی جاتی تو یہ ان پر بہت شاق ہوتی لہذا بتدریج انہیں راہ پر لایا گیا۔

(۲۴۱) اور طلاق  وا لیوں کے  لئے  بھی مناسب طور پر نان و نفقہ ہے، یہ واجب  ہے  پرہیزگاروں  پر، 

(۲۴۲)  اللہ یونہی بیان کرتا ہے   تمہارے  لئے  اپنی آیتیں کہ کہیں تمہیں سمجھ ہو۔

 (۲۴۳) اے  محبوب کیا تم نے  نہ دیکھا تھا انہیں جو اپنے  گھروں سے  نکلے  اور وہ ہزاروں تھے  موت کے  ڈر سے، تو اللہ نے  ان سے  فرمایا مرجاؤ پھر انہیں  زندہ فرما دیا، بیشک اللہ لوگوں پر فضل کرنے  والا ہے  مگر اکثر لوگ ناشکرے  ہیں (ف ۴۹۰) 

۴۹۰

بنی اسرائیل کی ایک جماعت تھی جس کے بلاد میں طاعون ہوا تو وہ موت کے ڈر سے اپنی بستیاں چھوڑ بھاگے اور جنگل میں جا پڑے بحکم الہی سب وہیں مر گئے کچھ عرصہ کے بعد حضرت حزقیل علیہ السلام کی دعا سے انہیں اللّٰہ تعالیٰ نے زندہ فرمایا اور وہ مدتوں زندہ رہے اس واقعہ سے معلوم ہوتا ہے کہ آدمی موت کے ڈر سے بھاگ کر جان نہیں  بچا سکتا تو بھاگنا بے کار ہے جو موت مقدر ہے وہ ضرور پہنچے گی بندے کو چاہئے کہ رضائے الٰہی پر راضی رہے مجاہدین کو بھی سمجھنا چاہئے کہ جہاد سے بیٹھ رہنا موت کو دفع نہیں کر سکتا لہذا دل مضبوط رکھنا چاہئے۔

(۲۴۴)  اور لڑو اللہ کی راہ میں (ف ۴۹۱)  اور جان لو کہ اللہ سنتا جانتا ہے،  

۴۹۱

اور موت سے نہ بھاگو جیسا بنی اسرائیل بھاگے تھے کیونکہ موت سے بھاگنا کام نہیں آتا۔

(۲۴۵)  ہے  کوئی جو اللہ کو قرض حسن دے   (ف ۴۹۲)  تو اللہ اس کے  لئے  بہت  گنُا بڑھا دے   اور اللہ تنگی اور کشائیش کرتا ہے  (ف ۴۹۳)  اور تمہیں اسی کی طرف پھر جانا، 

۴۹۲

یعنی راہ خدا میں اخلاص کے ساتھ خرچ کرے راہِ خدا میں خرچ کرنے کو قرض سے تعبیر فرمایا یہ کمال لطف و کرم ہے بندہ اس کا بنایا ہوا اور بندے کا مال اس کا عطا فرمایا ہوا حقیقی مالک وہ اور بندہ اس کی عطا سے مجازی ملک رکھتا ہے مگر قرض سے تعبیر فرمانے میں یہ دل نشین کرنا منظور ہے کہ جس طرح قرض دینے والا اطمینان رکھتا ہے کہ اس کا مال ضائع نہیں ہوا وہ اس کی واپسی کا مستحق ہے ایسا ہی راہِ خدا میں خرچ کرنے والے کو اطمینان رکھنا چاہئے کہ وہ اس انفاق کی جزا بالیقین پائے گا اور بہت زیادہ پائے گا۔

۴۹۳

جس کے لئے چاہے روزی تنگ کرے جس کے لئے چاہے وسیع فرمائے تنگی و فراخی اس کے قبضہ میں ہے اور وہ اپنی راہ میں خرچ کرنے والے سے وسعت کا وعدہ کرتا ہے۔

(۲۴۶)  اے  محبوب !کیا تم نے  نہ دیکھا بنی اسرائیل کے  ایک گروہ کو جو موسیٰ کے  بعد ہوا (ف ۴۹۴) جب اپنے  ایک  پیغمبر سے  بولے  ہمارے  لیے  کھڑا کر دو ایک بادشاہ کہ ہم خدا کی راہ میں لڑیں، نبی نے  فرمایا کیا تمہارے  انداز ایسے  ہیں کہ تم پر جہاد فرض کیا جائے  تو پھر نہ کرو، بولے  ہمیں کیا  ہوا کہ ہم اللہ کی راہ میں نہ لڑیں حالانکہ ہم نکالے  گئے  ہیں اپنے  وطن اور اپنی اولاد سے  (ف ۴۹۵) تو پھر جب ان پر جہاد فرض کیا گیا منہ پھیر گئے  مگر ان میں کے  تھوڑے  (ف ۴۹۶) اور اللہ خوب جانتا ہے  ظالموں کو، 

۴۹۴

حضرت موسیٰ علیہ السلام کے بعد جب بنی اسرائیل کی حالت خراب ہوئی اور انہوں نے عہد ِا لٰہی کو فراموش کیابت پرستی میں مبتلا ہوئے سرکشی اور بد افعالی انتہا کو پہنچی ان پر قوم جالوت مسلّط ہوئی جس کو عمالقہ کہتے ہیں کیونکہ جالوت عملیق بن عاد کی اولاد سے ایک نہایت جابر بادشاہ تھا اس کی قوم کے لوگ مصر و فلسطین کے درمیان بحر روم کے ساحل پر رہتے تھے انہوں نے بنی اسرائیل کے شہر چھین لئے آدمی گرفتار کئے طرح طرح کی سختیاں کیں اس زمانہ میں کوئی نبی قوم بنی اسرائیل میں موجود نہ تھے خاندانِ نبوت سے صرف ایک بی بی باقی رہی تھیں جو حاملہ تھیں ان کے فرزند تولد ہوئے ان کا نام اشمویل رکھا جب وہ بڑے ہوئے تو انہیں علم توریت حاصل کرنے کے لئے بیت المقدس میں ایک کبیر السن عالم کے سپرد کیا وہ آپ کے ساتھ کمال شفقت کرتے اور آ پ کو فرزند کہتے جب آپ سن بلوغ کو پہنچے تو ایک شب آپ اس عالم کے قریب آرام فرما رہے تھے کہ حضرت جبریل علیہ السلام نے اسی عالم کی آواز میں یا اشمویل کہہ کر پکارا آپ عالم کے پاس گئے اور فرمایا کہ آپ نے مجھے پکارا ہے عالم نے بایں خیال کہ انکار کرنے سے کہیں آپ ڈر نہ جائیں یہ کہہ دیا کہ فرزند تم سو جاؤ پھر دوبارہ حضرت جبریل علیہ السلام نے اسی طرح پکارا اور حضرت اشمویل علیہ السلام عالم کے پاس گئے عالم نے کہا کہ اے فرزند اب اگر میں تمہیں پھر پکاروں تو تم جواب نہ دینا تیسری مرتبہ میں حضرت جبریل علیہ السلام ظاہر ہو گئے اور انہوں نے بشارت دی کہ اللّٰہ تعالی نے آپ کو نبوت کا منصب عطا فرمایا آپ اپنی قوم کی طرف جائیے اور اپنے رب کے احکام پہنچائیے جب آپ قوم کی طرف تشریف لائے انہوں نے تکذیب کی اور کہاکہ آپ اتنی جلدی نبی بن گئے اچھا اگر آپ نبی ہیں تو ہمارے لئے ایک بادشاہ قائم کیجئے۔(خازن وغیرہ)۔

۴۹۵

کہ قوم جالوت نے ہماری قوم کے لوگوں کو ان کے وطن سے نکالا ان کی اولاد کو قتل و غارت کیا چار سو چالیس شاہی خاندان کے فرزندوں کو گرفتار کیا جب حالت یہاں تک پہنچ چکی تو اب ہمیں جہاد سے کیا چیز مانع ہو سکتی ہے تب نبی اللّٰہ کی دعا سے اللّٰہ تعالیٰ نے ان کی درخواست قبول فرمائی اور ان کے لئے ایک بادشاہ مقرر کیا اور جہاد فرض فرمایا (خازن)۔

۴۹۶

جن کی تعداد اہل بدر کے برابر تین سو تیرہ تھی۔

(۲۴۷)  اور ان سے  ان کے  نبی نے  فرمایا  بیشک اللہ نے  طالوت کو تمہارا بادشاہ بنا کر بھیجا ہے  (ف ۴۹۷) بولے  اسے  ہم پر بادشاہی کیونکر ہو گی (ف ۴۹۸) اور ہم اس سے  زیادہ سلطنت کے  مستحق ہیں اور اسے  مال میں بھی  وسعت نہیں دی گئی (ف ۴۹۹)  فرمایا اسے  اللہ نے  تم پر چن لیا (ف ۵۰۰) اور اسے  علم اور جسم میں کشادگی زیادہ دی (ف ۵۰۱) اور اللہ اپنا ملک جسے  چاہ  ے  دے  (ف ۵۰۲) اور اللہ وسعت والا علم والا ہے  (ف ۵۰۳)

۴۹۷

طالوت بنیامین بن حضرت یعقوب علیہ السلام کی اولاد سے ہیں آپ کا نام طول قامت کی وجہ سے طالوت ہے حضرت اشمویل علیہ السلام کو اللّٰہ تعالیٰ کی طرف سے ایک عصا ملا تھا اور بتایا گیا تھا کہ جو شخص تمہاری قوم کا بادشاہ ہو گا اس کا قد اس عصا کے برابر ہو گا۔ آپ نے اس عصا سے طالوت کا قد ناپ کر فرمایا کہ میں تم کو بحکم الٰہی بنی اسرائیل کا بادشاہ مقرر کرتا ہوں اور بنی اسرائیل سے فرمایا کہ اللّٰہ تعالیٰ نے طالوت کو تمہارا بادشاہ بنا کر بھیجا ہے ( خازن و جمل)۔

۴۹۸

بنی اسرائیل کے سرداروں نے اپنے نبی حضرت اشمویل علیہ السلام سے کہا کہ نبوت تو لاویٰ بن یعقوب علیہ السلام کی اولاد میں چلی آتی ہے اور سلطنت یہود بن یعقوب کی اولاد میں اور طالوت ان دونوں خاندانوں میں سے نہیں ہیں تو بادشاہ کیسے ہو سکتے ہیں۔

۴۹۹

وہ غریب شخص ہیں بادشاہ کو صاحب مال ہونا چاہئے۔

۵۰۰

یعنی سلطنت ورثہ نہیں کہ کسی نسل و خاندان کے ساتھ خاص ہو یہ محض فضل الٰہی پر ہے اس میں شیعہ کا رد ہے جن کا اعتقاد یہ ہے کہ امامت وراثت ہے۔

۵۰۱

یعنی نسل و دولت پر سلطنت کا استحقاق نہیں علم و قوت سلطنت کے لئے بڑے معین ہیں اور طالوت اس زمانہ میں تمام بنی اسرائیل سے زیادہ علم رکھتے تھے اور سب سے جسیم اور توانا تھے۔

۵۰۲

اس میں وراثت کو کچھ دخل نہیں۔

۵۰۳

جسے چاہے غنی کر دے اور وسعت مال عطا فرما دے اس کے بعد بنی اسرائیل نے حضرت اشمویل علیہ السلام سے عرض کیا کہ اگر اللّٰہ تعالیٰ نے انہیں سلطنت کے لئے مقرر فرمایا ہے تو اس کی نشانی کیا ہے۔(خازن و مدارک)۔

(۲۴۸)  اور ان سے  ان کے  نبی نے  فرمایا اس کی بادشاہی کی نشانی یہ ہے  کہ آئے  تمہارے  پاس تابوت (ف ۵۰۴) جس میں تمہارے  رب کی طرف سے  دلوں کا  چین ہے  اور کچھ بچی ہوئی چیزیں معزز موسی  ٰ او  ر معزز ہارون کے  ترکہ کی اٹھاتے   لائیں گے  اسے  فرشتے، بیشک اس میں بڑی نشانی ہے  تمہارے  لئے  اگر ایمان رکھتے  ہو۔

۵۰۴

یہ تابوت شمشاد کی لکڑی کا ایک زر اندود صندوق تھا جس کا طول تین ہاتھ کا اور عرض دو ہاتھ کا تھا اس کو اللّٰہ تعالیٰ نے حضرت آدم علیہ السلام پر نازل فرمایا تھا اس میں تمام انبیاء علیہم السلام کی تصویریں تھیں ان کے مساکن و مکانات کی تصویریں تھیں اور آخر میں حضور سید انبیاء صلی اللّٰہ علیہ و آلہ و سلم کی اور حضور کی دولت سرائے اقدس کی تصویر ایک یاقوت سرخ میں تھی کہ حضور بحالت نماز قیام میں ہیں اور گرد آپ کے آپ کے اصحاب حضرت آدم علیہ السلام نے ان تمام تصویروں کو دیکھا یہ صندوق وراثتاً منتقل ہوتا ہوا حضرت موسیٰ علیہ السلام تک پہنچا آپ اس میں توریت بھی رکھتے تھے اور اپنا مخصوص سامان بھی، چنانچہ اس تابوت میں الواح توریت کے ٹکڑے بھی تھے اور حضرت موسیٰ علیہ السلام کا عصا اور آپ کے کپڑے اور آپ کی نعلین شریفین اور حضرت ہارون علیہ السلام کا عمامہ اور ان کی عصا اور تھوڑا سا من جو بنی اسرائیل پر نازل ہوتا تھا حضرت موسی علیہ السلام جنگ کے موقعوں پر اس صندوق کو آگے رکھتے تھے اس سے بنی اسرائیل کے دلوں کو تسکین رہتی تھی آپ کے بعد یہ تابوت بنی اسرائیل میں متوارث ہوتا چلا آیا جب انہیں کوئی مشکل درپیش ہوتی وہ اس تابوت کو سامنے رکھ کر دعائیں کرتے اور کامیاب ہوتے دشمنوں کے مقابلہ میں اس کی برکت سے فتح پاتے جب بنی اسرائیل کی حالت خراب ہوئی اور ان کی بد عملی بہت بڑھ گئی اور اللّٰہ تعالیٰ نے ان پر عمالقہ کو مسلط کیا تو وہ ان سے تابوت چھین کر لے گئے اور اس کو نجس اور گندے مقامات میں رکھا اور اس کی بے حرمتی کی اور ان گستاخیوں کی وجہ سے وہ طرح طرح کے امراض و مصائب میں مبتلا ہوئے ان کی پانچ بستیاں ہلاک ہوئیں اور انہیں یقین ہوا کہ تابوت کی اہانت ان کی بربادی کا باعث ہے تو انہوں نے تابوت ایک بیل گاڑی پر رکھ کر بیلوں کو چھوڑ دیا اور فرشتے اس کو بنی اسرائیل کے سامنے طالوت کے پاس لائے اور اس تابوت کا آنا بنی اسرائیل کے لئے طالوت کی بادشاہی کی نشانی قرار دیا گیا تھا بنی اسرائیل یہ دیکھ کر اس کی بادشاہی کے مقر ہوئے اور بے درنگ جہاد کے لئے آمادہ ہو گئے کیونکہ تابوت پا کر انہیں اپنی فتح کا یقین ہو گیا طالوت نے بنی اسرائیل میں سے ستر ہزار جوان منتخب کئے جن میں حضرت داؤد علیہ السلام بھی تھے ( جلالین و جمل و خازن و مدارک وغیرہ) فائدہ : اس سے معلوم ہوا کہ بزرگوں کے تبرکات کا اعزاز و احترام لازم ہے ان کی برکت سے دعائیں قبول ہوتی اور حاجتیں روا ہوتی ہیں اور تبرکات کی بے حرمتی گمراہوں کا طریقہ اور بربادی کا سبب ہے فائدہ تابوت میں انبیاء کی جو تصویریں تھیں وہ کسی آدمی کی بنائی ہوئی نہ تھیں اللّٰہ کی طرف سے آئی تھیں۔

(۲۴۹) پھر جب طالوت لشکروں کو لے  کر شہر سے  جدا ہوا بولا بیشک اللہ تمہیں ایک نہر سے  آزمانے  والا ہے  تو جو اس کا پانی پئے  وہ میرا نہیں اور جو نہ پیئے  وہ میرا ہے  مگر وہ جو ایک چلُو اپنے  ہاتھ سے  لے  لے  (ف ۵۰۶) تو سب نے  اس سے  پیا مگر تھوڑوں نے  (ف ۵۰۷) پھر جب طالوت اور اس کے  ساتھ کے  مسلمان نہر کے  پار گئے  بولے  ہم میں آج طاقت نہیں جالوت  اور اس کے  لشکروں کی بولے  وہ جنہیں اللہ سے  ملنے   کا یقین تھا کہ بارہا کم جماعت غالب آئی ہے  زیادہ گروہ  پر  اللہ کے  حکم سے، اور اللہ  صابروں کے  ساتھ ہے  (ف ۵۰۸) 

۵۰۵

یعنی بیت المقدس سے دشمن کی طرف روانہ ہوا وہ وقت نہایت شدت کی گرمی کا تھا لشکریوں نے طالوت سے اس کی شکایت کی اور پانی کے طلبگار ہوئے۔

۵۰۶

یہ امتحان مقرر فرمایا گیا تھا کہ شدت تشنگی کے وقت جو اطاعت حکم پر مستقل رہا وہ آئندہ بھی مستقل رہے گا اور سختیوں کامقابلہ کر سکے گا اور جو اس وقت اپنی خواہش سے مغلوب ہو اور نافرمانی کرے وہ آئندہ سختیوں کو کیا برداشت کرے گا۔

۵۰۷

جن کی تعداد تین سو تیرہ تھی انہوں نے صبر کیا اور ایک چُلُّو ان کے اور انکے جانوروں کے لئے کافی ہو گیا اور انکے قلب و ایمان کو قوت ہوئی اور نہر سے سلامت گزر گئے اور جنہوں نے خوب پیا تھا ان کے ہونٹ سیاہ ہو گئے تشنگی اور بڑ ھ گئی اور ہمت ہار گئے۔

۵۰۸

ان کی مدد فرماتا ہے اور اسی کی مدد کام آتی ہے۔

(۲۵۰) پھر جب سامنے   آئے  جالوت اور اس کے  لشکروں کے  عرض کی اے  رب ہمارے  ہم پر صبر انڈیل اور ہمارے  پاؤں جمے  رکھ کافر لوگوں پرہماری مدد کر، 

(۲۵۱) تو انہوں نے  ان کو بھگا دیا اللہ کے  حکم سے، اور قتل کیا داؤد نے  جالوت کو (ف ۵۰۹) اور اللہ نے  اسے  سلطنت اور حکمت (ف ۵۱۰)  عطا فرمائی  اور اسے  جو چاہا سکھایا (ف ۵۱۱) اور اگر اللہ لوگوں میں بعض سے  بعض کو دفع نہ کرے  (ف ۵۱۲)  تو ضرور زمین تباہ ہو جائے  مگر اللہ سارے  جہان پر فضل کرنے  والا ہے، 

۵۰۹

حضرت داؤد علیہ السلام کے والد ایشا طالوت کے لشکر میں تھے اور انکے ساتھ انکے تمام فرزند بھی حضرت داؤد علیہ السلام ان سب میں چھوٹے تھے بیمار تھے رنگ زرد تھا بکریاں چراتے تھے جب جالوت نے بنی اسرائیل سے مقابلہ طلب کیا وہ اس کی قوت جسامت دیکھ کر گھبرائے کیونکہ وہ بڑا جابر قوی شہ زور عظیم الجثہ قد آور تھا طالوت نے اپنے لشکر میں اعلان کیا کہ جو شخص جالوت کو قتل کرے میں اپنی بیٹی اس کے نکاح میں دوں گا اور نصف ملک اس کو دوں گا مگر کسی نے اس کاجواب نہ دیا تو طالوت نے اپنے نبی حضرت شمویل علیہ السلام سے عرض کیا کہ بارگاہ الہی میں دعا کریں آپ نے دعا کی تو بتایا گیا کہ حضرت داؤد علیہ السلام جالوت کو قتل کریں گے طالوت نے آپ سے عرض کیا کہ اگر آپ جالوت کو قتل کریں تو میں اپنی لڑکی آپ کے نکاح میں دوں اور نصف ملک پیش کروں آپ نے قبول فرمایا اور جالوت کی طرف روانہ ہو گئے صف قتال قائم ہوئی اور حضرت داؤد علیہ السلام دست مبارک میں فلاخن لے کر مقابل ہوئے جالوت کے دل میں آپ کو دیکھ کر دہشت پیدا ہوئی مگر اس نے باتیں بہت متکبرانہ کیں اور آپ کو اپنی قوت سے مرعوب کرنا چاہا آپ نے فلاخن میں پتھر رکھ کر مارا وہ اس کی پیشانی توڑ کر پیچھے سے نکل گیا اور جالوت مر کر گر گیا حضرت داؤد علیہ السلام نے اس کو لا کر طالوت کے سامنے ڈال دیا تمام بنی اسرائیل خوش ہوئے اور طالوت نے حضرت داؤد علیہ السلام کو حسب وعدہ نصف ملک دیا اور اپنی بیٹی کا آپ کے ساتھ نکاح کر دیا ایک مدت کے بعد طالوت نے وفات پائی تمام ملک پر حضرت داؤد علیہ السلام کی سلطنت ہوئی(جمل وغیرہ)۔

۵۱۰

حکمت سے نبوت مراد ہے۔

۵۱۱

جیسے کہ زرہ بنانا اور جانوروں کا کلام سمجھنا۔

۵۱۲

یعنی اللّٰہ تعالیٰ نیکو ں کے صدقہ میں دوسروں کی بلائیں بھی دفع فرماتا ہے حضرت ابن عمر رضی اللّٰہ عنہ سے مروی کہ رسول خدا صلی اللّٰہ علیہ و آلہ و سلم نے فرمایا کہ اللّٰہ تعالیٰ ایک صالح مسلمان کی برکت سے اس کے پڑوس کے سو گھر والوں کی بلا دفع فرماتا ہے سبحان اللّٰہ نیکوں کا قرب بھی فائدہ پہنچاتا ہے (خازن)۔

(۲۵۲) یہ اللہ کی آیتیں ہیں کہ ہم اے  محبوب تم پر ٹھیک ٹھیک پڑھتے  ہیں، اور تم بے شک رسولوں میں ہو۔

(۲۵۳)  یہ (ف ۵۱۳) رسول ہیں کہ ہم نے  ان میں ایک کو دوسرے  پر افضل کیا (ف ۵۱۴) ان میں کسی سے  اللہ نے  کلام فرمایا (ف ۵۱۵) اور کوئی وہ ہے  جسے  سب پر درجوں بلند کیا (ف ۵۱۶) اور ہم نے  مریم کے  بیٹے  عیسیٰ کو کھلی نشانیاں دیں (ف ۵۱۷) اور پاکیزہ روح سے  اس کی مدد کی (ف ۵۱۸) اور اللہ چاہتا تو ان کے  بعد والے  آپس میں نہ لڑتے  نہ اس کے  کہ ان کے  پاس کھلی نشانیاں آ چکیں (ف ۵۱۹)  لیکن وہ مختلف ہو گئے  ان میں کوئی ایمان پر رہا اور کوئی کافر ہو گیا (ف ۵۲۰) اور اللہ چاہتا تو وہ نہ لڑتے  مگر اللہ جو چاہے  کرے (ف ۵۲۱)

۵۱ٍ۳

یہ حضرات جن کا ذکر ما سبق میں اور خاص آیہ  اِنَّکَ لَمِنَ الْمُرْسَلِیْنَ میں فرمایا گیا۔

۵۱۴

اس سے معلوم ہوا کہ انبیاء علیہم السلام کے مراتب جداگانہ ہیں بعض حضرات سے بعض افضل ہیں اگرچہ نبوّت میں کوئی تفرقہ نہیں وصفِ نبوّت میں سب شریک یک دگر ہیں مگر خصائص و کمالات میں درجے متفاوت ہیں یہی آیت کا مضمون ہے اور اسی پر تمام امت کا اجماع ہے۔ (خازن و مدارک)۔

۵۱۵

یعنی بے واسطہ جیسے کہ حضرت موسیٰ علیہ السلام کو طور پر کلام سے مشرف فرمایا اور سید انبیاء صلی اللّٰہ علیہ و آلہ و سلم کو معراج میں (جمل)۔

۵۱۶

وہ حضور پر نور سیّد انبیاء محمد مصطفیٰ  صلی اللّٰہ علیہ و آلہ و سلم ہیں کہ آپ کو بدرجات کثیرہ تمام انبیاء علیہم السلام پر افضل کیا اس پر تمام امت کا اجماع ہے اور بکثرت احادیث سے ثابت ہے آیت میں حضور کی اس رفعت مرتبت کا بیان فرمایا گیا اور نام مبارک کی تصریح نہ کی گئی اس سے بھی حضور اقدس علیہ الصلوٰۃ والسلام کے علوِ شان کا اظہار مقصود ہے کہ ذات والا کی یہ شان ہے کہ جب تمام انبیاء پر فضیلت کا بیان کیا جائے تو سوائے ذاتِ اقدس کے یہ وصف کسی پر صادق ہی نہ آئے اور کوئی اشتباہ راہ نہ پا سکے حضور علیہ الصلوٰۃ و السلام کے وہ خصائص و کمالات جن میں آپ تمام انبیاء پر فائق و افضل ہیں اور آپ کا کوئی شریک نہیں بے شمار ہیں کہ قرآن کریم میں یہ ارشاد ہوا، درجوں بلند کیا ان درجوں کی کوئی شمار قرآن کریم میں ذکر نہیں فرمائی تو اب کون حد لگا سکتا ہے ان بے شمار خصائص میں سے بعض کا اجمالی و مختصر بیان یہ ہے کہ آپ کی رسالت عامّہ ہے تمام کائنات آپ کی امت ہے اللّٰہ تعالیٰ نے فرمایا: وَمَآاَرْسَلْنَاکَ اِلَّا کَآفَّۃً لِّلْنَّاسِ بَشِیْراً وَّنَذِیْراً  دوسری آیت میں فرمایا لِیَکُوْنَ لِلْعَالَمِیْنَ نَذِیْرًا مسلم شریف کی حدیث میں ارشاد ہوا اُرْسِلْتُ اِلیَ الْخَلَائِقِ کَآفَّۃً اور آپ پر نبوت ختم کی گئی قرآن پاک میں آپ کو خا تم النّبیّین فرمایا حدیث شریف میں ارشاد ہوا خُتِمَ بِیالنَّبِیُّوْنَ آیات بیّنات و معجزات باہرات میں آپ کو تمام انبیاء پر افضل فرمایا گیا، آپ کی امت کو تمام امتوں پر افضل کیا گیا، شفاعتِ کُبریٰ آپ کو مرحمت ہوئی،قرب خاص معراج آپ کو ملا، علمی و عملی کمالات میں آپ کو سب سے اعلیٰ کیا اور اس کے علاوہ بے انتہا خصائص آپ کو عطا ہوئے۔(مدارک، جمل، خازن بیضاوی وغیرہ)۔

۵۱۷

جیسے مردے کو زندہ کرنا،بیماروں کو تندرست کرنا، مٹی سے پرند بنانا، غیب کی خبریں دینا وغیرہ۔

۵۱۸

یعنی جبریل علیہ السلام سے جو ہمیشہ آ پ کے ساتھ رہتے تھے۔

۵۱۹

یعنی انبیاء کے معجزات۔

۵۲۰

یعنی انبیاء سابقین کی امتیں بھی ایمان و کفر میں مختلف رہیں یہ نہ ہوا کہ تمام امت مطیع ہو جاتی۔

۵۲۱

اس کے ملک میں اس کی مشیت کے خلاف کچھ نہیں ہو سکتا اور یہی خدا کی شان ہے۔

(۲۵۴) اے  ایمان والو! اللہ کی راہ میں ہمارے  دیئے  میں سے  خرچ کرو وہ دن آنے  سے  پہلے  جس میں نہ خرید و فروخت ہے  اور نہ کافروں کے  لئے  دوستی اور نہ شفاعت، اور کافر خود ہی ظالم ہیں (ف ۵۲۲)

۵۲۲

کہ انہوں نے زندگانی دنیا میں روز حاجت یعنی قیامت کے لئے کچھ نہ کیا۔

(۲۵۵)  اللہ ہے  جس کے  سوا کوئی معبود نہیں (ف ۵۲۳) وہ آپ زندہ اور اوروں کا قائم رکھنے  والا (ف ۵۲۴) اسے  نہ اونگھ آئے  نہ نیند (ف ۵۲۵) اسی کا ہے  جو کچھ آسمانوں میں ہے  اور جو کچھ زمین میں (ف ۵۲۶) وہ کون ہے  جو اس کے  یہاں سفارش کرے  بغیر اس کے  حکم کے  (ف ۵۲۷) جانتا ہے  جو کچھ ان کے  آگے  ہے  اور جو کچھ ان کے  پیچھے  (ف ۵۲۹) اور وہ نہیں پاتے  اس کے  علم میں سے  مگر جتنا  وہ چاہے  (ف ۵۲۹) اس کی کرسی میں سمائے  ہوئے  آسمان اور زمین (ف ۵۳۰) اور اسے  بھاری نہیں ان کی نگہبانی اور وہی ہے  بلند بڑائی والا (ف ۵۳۱) 

۵۲ٍ۳

اس میں اللّٰہ تعالیٰ کی الوہیت اور اس کی توحید کا بیان ہے اس آیت کو آیت الکرسی کہتے ہیں احادیث میں اس کی بہت فضیلتیں وارد ہیں۔

۵۲۴

یعنی واجب الوجود اور عالم کا ایجاد کرنے اور تدبیر فرمانے والا۔

۵۲۵

کیونکہ یہ نقص ہے اور وہ نقص و عیب سے پاک۔

۵۲۶

اس میں اس کی مالکیت اور نفاذ امرو تصرف کا بیان ہے اور نہایت لطیف پیرایہ میں ردّ شرک ہے کہ جب سارا جہان اس کی ملک ہے تو شریک کون ہو سکتا ہے،مشرکین یا تو کواکب کو پوجتے ہیں جو آسمانوں میں ہیں یا دریاؤں پہاڑوں، پتھروں،درختوں،جانوروں، آگ وغیرہ کو جو زمین میں ہیں جب آسمان و زمین کی ہر چیز اللّٰہ کی ملک ہے تو یہ کیسے پوجنے کے قابل ہو سکتے ہیں۔

۵۲۷

اس میں مشرکین کا رد ہے جن کا گمان تھا کہ بت شفاعت کریں گے انہیں بتا دیا گیا کہ کفار کے لئے شفاعت نہیں اللّٰہ کے حضور مَأ ذُوْنِیۡن کے سوا کوئی شفاعت نہیں کر سکتا اور اذن والے انبیاء و ملائکہ و مؤمنین ہیں۔

۵۲۸

یعنی ما قبل و مابعد یا امور دنیا و آخرت۔

۵۲۹

اور جن کو وہ مطلع فرمائے وہ انبیاء و رسل ہیں جن کو غیب پر مطلع فرمانا ان کی نبوّت کی دلیل ہے دوسری آیت میں ارشاد فرمایا لَایُظْھِرُ عَلیٰ غَیْبِہٖۤ اَحَدًا اِلَّا مَنِ ارْتَضیٰ مِنْ رَّسُوْلٍ(خازن)۔

۵۳۰

اس میں اس کی عظمتِ شان کا اظہار ہے اور کرسی سے یا علم و قدرت مراد ہے یا عرش یا وہ جو عرش کے نیچے اور ساتوں آسمانوں کے اوپر ہے اور ممکن ہے کہ یہ وہی ہو جو فلک البروج کے نام سے مشہور ہے۔

۵۳۱

اس آیت میں الہیّات کے اعلیٰ مسائل کا بیان ہے اور اس سے ثابت ہے کہ اللّٰہ تعالیٰ موجود ہے الٰہیت میں واحد ہے حیات کے ساتھ متصف ہے واجب الوجود اپنے ماسوا کا موجد ہے تحیز و حلول سے منزّہ اور تغیر اور فتور سے مبرّا ہے نہ کسی کو اس سے مشابہت نہ عوارض مخلوق کو اس تک رسائی ملک و ملکوت کا مالک اصول و فروع کا مُبدِع قوی گرفت والا جس کے حضور سوائے ماذون کے کوئی شفاعت کے لئے لب نہ ہلا سکے تمام اشیاء کا جاننے والا جلی کا بھی اور خفی کا بھی کلّی کا بھی اور جزئی کا بھی واسع الملک و القدرۃ ادراک و وہم و فہم سے برتر و بالا۔

(۲۵۶) کچھ زبردستی نہیں (ف ۵۳۲) دین میں بیشک خوب جدا ہو گئی ہے  نیک راہ گمراہی سے  تو جو شیطان کو  نہ مانے  اور اللہ پر ایمان لائے  (ف ۵۳۳) اس نے  بڑی محکم گرہ تھامی جسے  کبھی کھلنا نہیں، اور اللہ سنتا جانتا ہے، 

۵۳۲

صفات الٰہیہ کے بعد  لَآ اِکْرَاہَ فِی الدِّیْنِ  فرمانے میں یہ اشعار ہے کہ اب عاقل کے لئے قبول حق میں تامل کی کوئی وجہ باقی نہ رہی۔

۵۳ٍ۳

اس میں اشارہ ہے کہ کافر کے لئے اول اپنے کفر سے توبہ و بیزاری ضرور ہے اس کے بعد ایمان لانا صحیح ہوتا ہے۔

(۲۵۷) اللہ وا لی ہے  مسلمانوں کا انہیں اندھیریوں سے  (ف ۵۳۴) نور کی طرف نکلتا ہے، اور کافروں کے  حمایتی شیطان ہیں وہ انہیں نور سے  اندھیریوں کی طرف نکالتے  ہیں یہی لوگ دوزخ والے  ہیں انہیں ہمیشہ اس میں رہنا،  

۵۳۴

کفر و ضلالت کی ایمان و ہدایت کی روشنی اور۔

(۲۵۸) اے  محبوب! کیا تم نے  نہ دیکھا تھا اسے  جو ابراہیم سے  جھگڑا اس کے  رب کے  بارے  میں اس پر (ف ۵۳۵) کہ اللہ نے  اسے  بادشاہی دی (ف ۵۳۶) جبکہ ابراہیم نے  کہا کہ میرا رب وہ ہے  جو جِلاتا اور مارتا ہے  (ف ۵۳۷) بولا میں جِلاتا اور مارتا ہوں (ف ۵۳۸) ابراہیم نے  فرمایا تو اللہ سورج کو لاتا ہے  پورب (مشرق) سے  تو اس کو پچھم (مغرب)  سے  لے  آ (ف ۵۳۹) تو ہوش اڑ گئے  کافروں کے، اور اللہ راہ نہیں دکھاتا ظالموں کو،  

۵۳۵

غرور و تکبر پر۔

۵۳۶

اور تمام زمین کی سلطنت عطا فرمائی اس پر اس نے بجائے شکرو طاعت کے تکبر و تجبر کیا اور ربوبیت کا دعویٰ کرنے لگا اس کا نام نمرود بن کنعان تھا سب سے پہلے سر پر تاج رکھنے والا یہی ہے جب حضرت ابراہیم علیہ السلام نے اس کو خدا پرستی کی دعوت دی خواہ آگ میں ڈالے جانے سے قبل یا اس کے بعد تو وہ کہنے لگا کہ تمہارا رب کون ہے جس کی طرف تم ہمیں بلاتے ہو۔

۵۳۷

یعنی اجسام میں موت و حیات پیدا کرتا ہے ایک خدا نا شناس کے لئے یہ بہترین ہدایت تھی اور اس میں بتایا گیا تھا کہ خود تیری زندگی اس کے وجود کی شاہد ہے کہ تو ایک بے جان نطفہ تھا جس نے اس کو انسانی صورت دی اور حیات عطا فرمائی وہ رب ہے اور زندگی کے بعد پھر زندہ اجسام کو جو موت دیتا ہے وہ پروردگار ہے اس کی قدرت کی شہادت خود تیری اپنی موت و حیات میں موجود ہے اس کے وجود سے بے خبر رہنا کمال جہالت و سفاہت اور انتہائی بدنصیبی ہے یہ دلیل ایسی زبردست تھی کہ اس کا جواب نمرود سے بن نہ پڑا اور اس خیال سے کہ مجمع کے سامنے اس کو لاجواب اور شرمندہ ہونا پڑتا ہے اس نے کج بحثی اختیار کی۔

۵۳۸

نمرود نے دو شخصوں کو بلایا ان میں سے ایک کو قتل کیا ایک کو چھوڑ دیا اور کہنے لگا کہ میں بھی جلاتا مارتا ہوں یعنی کسی کو گرفتار کر کے چھوڑ دینا اس کو جلانا ہے یہ اس کی نہایت احمقانہ بات تھی کہاں قتل کرنا اور چھوڑنا اور کہاں موت و حیات پیدا کرنا قتل کئے ہوئے شخص کو زندہ کرنے سے عاجز رہنا اور بجائے اس کے زندہ کے چھوڑنے کو جلانا کہنا ہی اس کی ذلت کے لئے کافی تھا عقلاء پر اسی سے ظاہر ہو گیا کہ جو حجت حضرت ابراہیم علیہ السلام نے قائم فرمائی وہ قاطع ہے اور اس کا جواب ممکن نہیں لیکن چونکہ نمرود کے جواب میں شان دعویٰ پیدا ہو گئی تو حضرت ابراہیم علیہ السلام نے اس پر مناظرانہ گرفت فرمائی کہ موت و حیات کا پیدا کرنا تو تیرے مقدور میں نہیں اے ربوبیت کے جھوٹے مدعی تو اس سے سہل کام ہی کر دکھا جو ایک متحرک جسم کی حرکت کا بدلنا ہے۔

۵۳۹

یہ بھی نہ کر سکے تو ربوبیت کا دعویٰ کس منہ سے کرتا ہے 

مسئلہ : اس آیت سے علم کلام میں مناظرہ کرنے کا ثبوت ہوتا ہے۔

(۲۵۹) یا اس کی طرح جو گزرا  ایک بستی پر (ف ۵۴۰) اور وہ ڈھئی (مسمار ہوئی) پڑی تھی اپنی  چھتوں پر (ف ۵۴۱) بولا اسے  کیونکر جِلائے  گا اللہ اس کی موت کے  بعد تو اللہ نے  اسے  مردہ رکھا سو برس پھر زندہ کر دیا، فرمایا تو یہاں کتنا ٹھہرا، عرض کی دن بھر ٹھہرا ہوں گا یا کچھ کم، فرمایا نہیں تجھے  سو برس گزر گئے  اور اپنے  کھانے  اور پانی کو دیکھ کہ اب تک بو نہ لایا اور اپنے  گدھے  کو دیکھ کہ جس کی ہڈیاں تک سلامت نہ رہیں اور یہ اس لئے  کہ تجھے  ہم لوگوں کے  واسطے  نشانی کریں اور ان ہڈیوں کو دیکھ کیونکر ہم انہیں اٹھان دیتے  پھر انہیں گوشت پہناتے  ہیں جب یہ معاملہ اس پر ظاہر ہو گیا بولا میں خوب جانتا ہوں کہ اللہ سب کچھ کر سکتا ہے، 

۵۴۰

بقول اکثر یہ واقعہ عُزیر علیہ السلام کاہے اور بستی سے بیت المقدس مراد ہے جب بُختِ نصر بادشاہ نے بیت المقدس کو ویران کیا اور بنی اسرائیل کو قتل کیا گرفتار کیا تباہ کر ڈالا پھر حضرت عُزیر علیہ السلام وہاں گزرے آ پ کے ساتھ ایک برتن کھجور اور ایک پیالہ انگور کا رس تھا اور آپ ایک دراز گوش پر سوار تھے تمام بستی میں پھرے کسی شخص کو وہاں نہ پایا بستی کی عمارتوں کو منہدم دیکھا تو آپ نے براہ تعجب کہا  اَنّیٰ یُحْیِیْ ھٰذِہِ اللّٰہُ بَعْدَ مُوْتِھَا اور آپ نے اپنی سواری کے حمار کو وہاں باندھ دیا اور آپ نے آرام فرمایا اسی حالت میں آپ کی روح قبض کر لی گئی اور گدھا بھی مرگیا یہ صبح کے وقت کا واقعہ ہے اس سے ستر برس بعد اللّٰہ تعالیٰ نے شاہان فارس میں سے ایک بادشاہ کو مسلط کیا اور وہ اپنی فوجیں لے کر بیت المقدس پہنچا اور اس کو پہلے سے بھی بہتر طریقہ پر آباد کیا اور بنی اسرائیل میں سے جو لوگ باقی رہے تھے اللّٰہ تعالیٰ انہیں پھر یہاں لایا اور وہ بیت المقدس اور اس کے نواح میں آباد ہوئے اور ان کی تعداد بڑھتی رہی اس زمانہ میں اللّٰہ تعالیٰ نے حضرت عُزیر علیہ السلام کو دنیا کی آنکھوں سے پوشیدہ رکھا اور کوئی آپ کو نہ دیکھ سکا جب آپ کی وفات کو سو برس گزر گئے تو اللّٰہ تعالیٰ نے آپ کو زندہ کیا پہلے آنکھوں میں جان آئی ابھی تک تمام جسم مردہ تھا وہ آپ کے دیکھتے دیکھتے زندہ کیا گیا یہ واقعہ شام کے وقت غروب آفتاب کے قریب ہوا اللّٰہ تعالیٰ نے فرمایا تم یہاں کتنے دن ٹھہرے آپ نے اندازہ سے عرض کیا کہ ایک دن یا کچھ کم آپ کا خیال یہ ہوا کہ یہ اسی دن کی شام ہے جس کی صبح کو سوئے تھے، فرمایا بلکہ تم سو برس ٹھہرے اپنے کھانے اور پانی یعنی کھجور اور انگور کے رس کو دیکھئے کہ ویسا ہی ہے اس میں بو تک نہ آئی اور اپنے گدھے کو دیکھئے دیکھا تو وہ مر گیا تھا گل گیا،اعضاء بکھر گئے تھے ہڈیاں سفید چمک رہی تھیں آپ کی نگاہ کے سامنے اس کے اعضاء جمع ہوئے اعضاء اپنے اپنے مواقع پر آئے ہڈیوں پر گوشت چڑھا گوشت پر کھال آئی بال نکلے پھر اس میں روح پھونکی وہ اٹھ کھڑا ہوا اور آواز کرنے لگا۔آپ نے اللّٰہ تعالیٰ کی قدرت کا مشاہدہ کیا اور فرمایا میں خوب جانتا ہوں کہ اللّٰہ تعالیٰ ہر شئے پر قادر ہے پھر آ پ اپنی اس سواری پر سوار ہو کر اپنے محلہ میں تشریف لائے سر اقدس اور ریش مبارک کے بال سفید تھے عمر وہی چالیس سال کی تھی کوئی آپ کو نہ پہچانتا تھا۔ اندازے سے اپنے مکان پر پہنچے ایک ضعیف بڑھیا ملی جس کے پاؤں رہ گئے تھے۔ وہ نابینا ہو گئی تھی وہ آپ کے گھر کی باندی تھی اور اس نے آپ کو دیکھا تھا آپ نے اس سے دریافت فرمایا کہ یہ عُزیر کا مکان ہے اس نے کہا ہاں، اور عُزیر کہاں،انہیں مفقود ہوئے سو برس گزر گئے یہ کہہ کر خوب روئی آپ نے فرمایا میں عُزیر ہوں اس نے کہا سبحان اللّٰہ یہ کیسے ہو سکتا ہے۔ آپ نے فرمایا، اللّٰہ تعالیٰ نے مجھے سو برس مردہ رکھا پھر زندہ کیا اس نے کہا حضرت عُزیر مستجاب الدعوات تھے جو دعا کرتے قبول ہوتی آپ دعا کیجئے میں بینا ہو جاؤں تاکہ میں اپنی آنکھوں سے آپ کو دیکھوں آپ نے دعا فرمائی وہ بینا ہوئی آپ نے اس کا ہاتھ پکڑ کر فرمایا اٹھ خدا کے حکم سے یہ فرماتے ہی اس کے مارے ہوئے پاؤں درست ہو گئے۔ اس نے آپ کو دیکھ کر پہچانا اور کہا میں گواہی دیتی ہوں کہ آپ بے شک حضرت عُزیر ہیں وہ آپ کو بنی اسرائیل کے محلہ میں لے گئی وہاں ایک مجلس میں آپ کے فرزند تھے جن کی عمر ایک سو اٹھارہ سال کی ہو چکی تھی اور آپ کے پوتے بھی تھے جو بوڑھے ہو چکے تھے بوڑھیا نے مجلس میں پکارا کہ یہ حضرت عُزیر تشریف لے آئے اہلِ مجلس نے اس کو جھٹلایا اس نے کہا مجھے دیکھو آپ کی دعا سے میری یہ حالت ہو گئی لوگ اٹھے اور آپ کے پاس آئے آپ کے فرزند نے کہا کہ میرے والد صاحب کے شانوں کے درمیان سیاہ بالوں کا ایک ہلال تھا جسم مبارک کھول کر دکھایا گیا تو وہ موجود تھا اس زمانہ میں توریت کا کوئی نسخہ نہ رہا تھا کوئی اس کا جاننے والا موجود نہ تھا۔ آپ نے تمام توریت حفظ پڑھ دی ایک شخص نے کہا کہ مجھے اپنے والد سے معلوم ہوا کہ بُختِ نصر کی ستم انگیزیوں کے بعد گرفتاری کے زمانہ میں میرے دادا نے توریت ایک جگہ دفن کر دی تھی اس کا پتہ مجھے معلوم ہے اس پتہ پر جستجو کر کے توریت کا وہ مدفون نسخہ نکالا گیا اور حضرت عُزیر علیہ السلام نے اپنی یاد سے جو توریت لکھائی تھی اس سے مقابلہ کیا گیا تو ایک حرف کا فرق نہ تھا۔ (جمل )۔

۵۴۱

کہ پہلے چھتیں گریں پھر ان پر دیواریں آ پڑیں۔

(۲۶۰) اور جب عرض کی ابراہیم نے  (ف ۵۴۲) اے  رب میرے  مجھے  دکھا دے  تو کیونکر مردے  جِلائے  گا فرمایا کیا تجھے  یقین نہیں (ف ۵۴۳) عرض کی یقین کیوں نہیں مگر یہ چاہتا ہوں کہ میرے  دل کو قرار آ جائے  (ف ۵۴۴) فرمایا تو اچھا، چار پرندے  لے  کر اپنے  ساتھ ہلا لے  (ف ۵۴۵) پھر ان کا ایک ایک ٹکڑا ہر پہاڑ پر رکھ دے  پھر انہیں بلا وہ تیرے  پاس چلے  آئیں گے  پاؤں سے  دوڑتے  (ف ۵۴۶) اور جان رکھ کہ اللہ غالب حکمت والا ہے  

۵۴۲

مفسرین نے لکھا ہے کہ سمندر کے کنارے ایک آدمی مرا پڑا تھا جوار بھاٹے میں سمندر کا پانی چڑھتا اترتا رہتا ہے جب پانی چڑھتا تو مچھلیاں اس لاش کو کھاتیں جب اتر جاتا تو جنگل کے درندے کھاتے جب درندے جاتے تو پرند کھاتے حضرت ابراہیم علیہ السلام نے یہ ملاحظہ فرمایا تو آپ کو شوق ہوا کہ آپ ملاحظہ فرمائیں کہ مردے کس طرح زندہ کئے جائیں گے آپ نے بارگاہِ الٰہی میں عرض کیا یا رب مجھے یقین ہے کہ تو مردوں کو زندہ فرمائے گا اور انکے اجزاء دریائی جانوروں اور درندوں کے پیٹ اور پرندوں کے پوٹوں سے جمع فرمائے گا لیکن میں یہ عجیب منظر دیکھنے کی آرزو رکھتا ہوں مفسرین کا ایک قول یہ بھی ہے کہ جب اللّٰہ تعالیٰ نے حضرت ابراہیم علیہ السلام کو اپنا خلیل کیا ملک الموت حضرت رب العزت سے اذن لے کر آپ کو یہ بشارت سنانے آئے آپ نے بشارت سن کر اللّٰہ کی حمد کی اور ملک الموت سے فرمایا کہ اس خُلّت کی علامت کیا ہے انہوں نے عرض کیا یہ کہ اللّٰہ تعالیٰ آپ کی دعا قبول فرمائے اور آ پ کے سوال پر مردے زندہ کرے تب آپ نے یہ دعا کی۔(خازن)۔

۵۴۳

اللّٰہ تعالیٰ عالم غیب و شہادت ہے اس کو حضرت ابراہیم علیہ السلام کے کمال ایمان و یقین کا علم ہے باوجود اس کے یہ سوال فرمانا کہ کیا تجھے یقین نہیں ا س لئے ہے کہ سامعین کو سوال کا مقصد معلوم ہو جائے اور وہ جان لیں کہ یہ سوال کسی شک و شبہ کی بناء پر نہ تھا۔(بیضاوی و جمل وغیرہ)۔

۵۴۴

اور انتظار کی بے چینی رفع ہو حضرت ابن عباس رضی اللّٰہ عنہ نے فرمایا معنی یہ ہیں کہ اس علامت سے میرے دل کو تسکین ہو جائے کہ تو نے مجھے اپنا خلیل بنایا۔

۵۴۵

تاکہ اچھی طرح شناخت ہو جائے۔

۵۴۶

حضرت ابراہیم علیہ السلام نے چار پرند لئے مور۔ مرغ۔ کبوتر۔ کوّا۔انہیں بحکم الٰہی ذبح کیا ان کے پَر اکھاڑے اور قیمہ کر کے ان کے اجزاء باہم خلط کر دیئے اور اس مجموعہ کے کئی حصہ کئے ایک ایک حصہ ایک ایک پہاڑ پر رکھا اور سر سب کے اپنے پاس محفوظ رکھے پھر فرمایا چلے آؤ حکم الٰہی سے یہ فرماتے ہی وہ اجزاء اڑے اور ہر ہر جانور کے اجزاء علیٰحدہ علیٰحدہ ہو کر اپنی ترتیب سے جمع ہوئے اور پرندوں کی شکلیں بن کر اپنے پاؤں سے دوڑتے حاضر ہوئے اور اپنے اپنے سروں سے مل کر بعینہٖ پہلے کیطرح مکمل ہو کر اڑ گئے سبحان اللہ۔

(۲۶۱) ان کی کہاوت جو اپنے  مال اللہ کی راہ میں خرچ کرتے  ہیں (ف ۵۴۷) اس دانہ کی طرح جس نے  اگائیں سات با لیں (ف ۵۴۸) ہر بال میں سو دانے  (ف ۵۴۹) اور اللہ اس سے  بھی زیادہ بڑھائے  جس کے  لئے  چاہے  اور اللہ وسعت والا علم والا ہے،  

۵۴۷

خواہ خرچ کرنا واجب ہو یا نفل تمام ابواب خیر کو عام ہے خواہ کسی طالب علم کو کتاب خرید کر دی جائے یا کوئی شِفا خانہ بنا دیا جائے یا اموات کے ایصال ثواب کے لئے تیجہ دسویں بیسویں چالیسویں کے طریقہ پر مساکین کو کھانا کھلایا جائے۔

۵۴۸

اگانے والا حقیقت میں اللّٰہ ہی ہے دانہ کی طرف اس کی نسبت مجازی ہے 

مسئلہ:اس سے معلوم ہوا کہ اسناد مجازی جائز ہے جب کہ اسناد کرنے والا غیر خدا کو مستقل فی التصرف اعتقاد نہ کرتا ہو اسی لئے یہ کہنا جائز ہے کہ یہ دوا نافع ہے،یہ مضر ہے،یہ در دکی دافع ہے،ماں باپ نے پالا عالم نے گمراہی سے بچایا بزرگوں نے حاجت روائی کی وغیرہ سب میں اسناد مجازی اور مسلمان کے اعتقاد میں فاعل حقیقی صرف اللّٰہ تعالیٰ ہے باقی سب وسائل۔

۵۴۹

تو ایک دانہ کے سات سو دانے ہو گئے اسی طرح راہِ خدا میں خرچ کرنے سے سات سو گناہ اجر ہو جاتا ہے۔

(۲۶۲)  وہ جو اپنے  مال اللہ کی راہ میں خرچ کرتے  ہیں (ف ۵۵۰) پھر دیئے  پیچھے  نہ احسان رکھیں نہ تکلیف دیں (ف ۵۵۱) ان کا نیگ (انعام) ان کے  رب کے  پاس ہے  اور انہیں نہ کچھ اندیشہ ہو نہ کچھ غم۔

۵۵۰

شانِ نزول :یہ آیت حضرت عثمان غنی و حضرت عبدالرحمٰن بن عو ف رضی اللّٰہ عنہما کے حق میں نازل ہوئی حضرت عثمان رضی اللّٰہ تعالیٰ عنہ نے غزوۂ تبوک کے موقع پر لشکر اسلام کے لئے ایک ہزار اونٹ مع سامان پیش کئے اور عبدالرحمن بن عوف رضی اللہ عنہ نے چار ہزار درہم صدقہ کے بارگاہ رسالت میں حاضر کئے اور عرض کیا کہ میرے پاس کل آٹھ ہزار درہم تھے نصف میں نے اپنے اور اپنے اہل و عیال کے لئے رکھ لئے اور نصف راہِ خدا میں حاضر ہیں سید عالم صلی اللّٰہ علیہ و آلہ و سلم نے فرمایا جو تم نے دیئے اور جو تم نے رکھے اللّٰہ تعالیٰ دونوں میں برکت فرمائے۔

۵۵۱

احسان رکھنا تو یہ کہ دینے کے بعد دوسروں کے سامنے اظہار کریں کہ ہم نے تیرے ساتھ ایسے ایسے سلوک کئے اور اس کو مکدّر کریں اور تکلیف دینا یہ کہ اس کو عار دلائیں کہ تو نادار تھا مفلِس تھا مجبور تھا نکمّا تھا ہم نے تیری خبر گیری کی یا اور طرح دباؤ دیں یہ ممنوع فرمایا گیا۔

(۲۶۳) اچھی بات کہنا اور درگزر کرنا (ف ۵۵۲) اس خیرات سے  بہتر ہے  جس کے  بعد ستانا ہو (ف ۵۵۳) اور اللہ بے  پراہ حلم والا ہے،  

۵۵۲

یعنی اگر سائل کو کچھ نہ دیا جائے تو اس سے اچھی بات کہنا اور خوش خلقی کے ساتھ جواب دینا جو اس کو ناگوار نہ گزرے اور اگر وہ سوال میں اصرار کرے یا زبان درازی کرے تو اس سے در گزر کرنا۔

۵۵۳

عار دلا کر یا احسان جتا کر یا اور کوئی تکلیف پہنچا کر۔

(۲۶۴) اے  ایمان والوں اپنے  صدقے  باطل نہ کر دو  احسان رکھ کر اور ایذا دے  کر (ف ۵۵۴) اس کی طرح جو اپنا مال لوگوں کے  دکھاوے  کے  لئے  خرچ کرے  اور اللہ اور قیامت پر ایمان نہ لائے، تو اس کی کہاوت ایسی ہے  جیسے  ایک چٹان کہ اس پر مٹی ہے  اب اس پر زور کا پانی پڑا جس نے  اسے  نرا پتھر کر چھوڑا (ف ۵۵۵) اپنی کمائی سے  کسی چیز پر قابو نہ پائیں گے،  اور اللہ کافروں کو راہ نہیں دیتا، 

۵۵۴

یعنی جس طرح منافق کو رضائے الٰہی مقصود نہیں ہوتی وہ اپنا مال ریا کاری کے لئے خرچ کر کے ضائع کر دیتا ہے اس طرح تم احسان جتا کر اور ایذا دے کر اپنے صدقات کا اجر ضائع نہ کرو۔

۵۵۵

یہ منافق ریا کار کے عمل کی مثال ہے کہ جس طرح پتھر پر مٹی نظر آتی ہے لیکن بارش سے وہ سب دور ہو جاتی ہے خالی پتھر رہ جاتا ہے یہی حال منافق کے عمل کا ہے کہ دیکھنے والوں کو معلوم ہوتا ہے کہ عمل ہے اور روز قیامت وہ تمام عمل باطل ہوں گے کیونکہ رضائے الٰہی کے لئے نہ تھے۔

(۲۶۵) اور ان کی کہاوت جو اپنے  مال اللہ کی رضا چاہنے  میں خرچ کرتے  ہیں اور اپنے  دل جمانے  کو (ف ۵۵۶) اس باغ کی سی ہے  جو بھوڑ (رتیلی زمین) پر ہو اس پر زور کا پانی پڑا تو دُونے  میوے  لایا پھر اگر زور کا مینھ اسے  نہ پہنچے  تو اوس کافی ہے  (ف ۵۵۷) اور اللہ تمہارے  کام دیکھ رہا ہے  (ف ۵۵۸)

۵۵۶

راہ خدا میں خرچ کرنے پر۔

۵۵۷

یہ مومن مخلص کے اعمال کی ایک مثال ہے کہ جس طرح بلند خطہ کی بہتر زمین کا باغ ہر حال میں خوب پھلتا ہے خواہ بارش کم ہو یا زیادہ ایسے ہی با اخلاص مؤمن کا صدقہ اور انفاق خواہ کم ہو یا زیادہ اللّٰہ تعالیٰ اس کو بڑھاتا ہے۔

۵۵۸

اور تمہاری نیت و اخلا ص کو جانتا ہے۔

(۲۶۶) کیا تم میں کوئی اسے  پسند رکھے  گا (ف ۵۵۹) کہ اس کے  پاس ایک باغ ہو کھجوروں اور انگوروں کا (ف ۵۶۰) جس کے  نیچے  ندیاں بہتیں اس کے  لئے  اس میں ہر قسم کے  پھلوں سے  ہے  (ف ۵۶۱) اور اسے  بڑھاپا آیا (ف ۵۶۲) اور اس کے  ناتوان بچے  ہیں (ف ۵۶۳) تو آیا اس پر ایک بگولا جس میں آگ تھی تو جل گیا (ف ۵۶۴) ایسا ہی بیان کرتا ہے  اللہ تم سے  اپنی آیتیں کہ کہیں تم دھیان لگاؤ (ف ۵۶۵) 

۵۵۹

یعنی کوئی پسند نہ کرے گا کیونکہ یہ بات کسی عاقل کے گوارا کرنے کے قابل نہیں ہے۔

۵۶۰

اگرچہ اس باغ میں بھی قسم قسم کے درخت ہوں مگر کھجور اور انگور کا ذکر اس لئے کیا کہ یہ نفیس میوے ہیں۔

۵۶۱

یعنی وہ باغ فرحت انگیز و دلکشا بھی ہے اور نافع اور عمدہ جائیداد بھی۔

۵۶۲

جو حاجت کا وقت ہوتا ہے اور آدمی کسب و معاش کے قابل نہیں رہتا۔

۵۶۳

جو کمانے کے قابل نہیں اور ان کی پرورش کی حاجت ہے غرض وقت نہایت شدت حاجت کا ہے اور دارومدار صرف باغ پر اور باغ بھی نہایت عمدہ ہے۔

۵۶۴

وہ باغ تو اس وقت اس کے رنج و غم اور حسرت ویاس کی کیا انتہا ہے یہی حال اس کا ہے جس نے اعمال حسنہ تو کئے ہوں مگر رضائے الٰہی کے لئے نہیں بلکہ ریا کی غرض سے اور وہ اس گمان میں ہو کہ میرے پاس نیکیوں کا ذخیرہ ہے مگر جب شدتِ حاجت کا وقت یعنی قیامت کا دن آئے تو اللّٰہ تعالیٰ ان اعمال کو نامقبول کر دے اور اس وقت اس کو کتنا رنج اور کتنی حسرت ہو گی ایک روز حضرت عمر رضی اللّٰہ تعالیٰ عنہ نے صحابۂ کرام سے فرمایا کہ آپ کے علم میں یہ آیت کس باب میں نازل ہوئی حضرت ابن عباس رضی اللّٰہ عنہما نے فرمایا: کہ یہ مثال ہے ایک دولت مند شخص کے لئے جو نیک عمل کرتا ہو پھر شیطان کے اغواء سے گمراہ ہو کر اپنی تمام نیکیوں کو ضائع کر دے۔(مدارک و خازن)۔

۵۶۵

اور سمجھو کہ دنیا فانی اور عاقبت آنی ہے۔

(۲۶۷) اے  ایمان والو! اپنی پاک کمائیوں میں سے  کچھ دو (ف ۵۶۶) اور اس میں سے  جو ہم نے  تمہارے  لئے  زمین سے  نکالا (ف ۵۶۷) اور خاص ناقص کا ارادہ نہ کرو کہ دو تو اس میں سے  (ف ۵۶۸) اور تمہیں ملے  تو نہ لو گے  جب تک اس میں چشم پوشی نہ کرو اور جان رکھو کہ اللہ بے  پروانہ سراہا گیا ہے۔

۵۶۶

مسئلہ : اس سے کسب کی اباحت اور اموال تجارت میں زکوٰۃ ثابت ہوتی ہے۔ (خازن و مدارک) یہ بھی ہو سکتا ہے کہ آیت صدقہ نافلہ و فرضیہ دونوں کو عام ہو (تفسیر احمدی)۔

۵۶۷

خواہ وہ غلے ہوں یا پھل یا معادن وغیرہ۔

۵۶۸

شانِ نزول بعض لوگ خراب مال صدقہ میں دیتے تھے ان کے حق میں یہ آیت نازل ہوئی 

مسئلہ: مصدِّق یعنی صدقہ وصول کرنے والے کو چاہیئے کہ وہ متوسط مال لے نہ بالکل خراب نہ سب سے اعلیٰ۔

(۲۶۸)  شیطان تمہیں اندیشہ دلاتا ہے  (ف ۵۶۹) محتاجی کا اور حکم دیتا ہے  بے  حیائی کا (ف ۵۷۰) اور اللہ تم سے   وعدہ فرماتا ہے   بخشش اور فضل کا (ف ۵۷۱) اور اللہ وسعت و الا علم والا ہے، 

۵۶۹

کہ اگر خرچ کرو گے صدقہ دو گے تو نادا رہو جاؤ گے۔

۵۷۰

یعنی بخل کا اور زکوٰۃ و صدقہ نہ دینے کا اس آیت میں یہ لطیفہ ہے کہ شیطان کسی طرح بخل کی خوبی ذہن نشین نہیں کر سکتا اسلئے وہ یہی کرتا ہے کہ خرچ کرنے سے ناداری کا اندیشہ دلا کر روکے آج کل جو لوگ خیرات کو روکنے پر مصر ہیں وہ بھی اسی حیلہ سے کام لیتے ہیں۔

۵۷۱

صدقہ دینے پر اور خرچ کرنے پر۔

(۲۶۹) اللہ حکمت دیتا ہے  (ف ۵۷۲) جسے  چاہے  اور جسے  حکمت ملی اسے  بہت بھلائی ملی، اور نصیحت نہیں مانتے  مگر عقل والے، 

۵۷۲

حکمت سے یا قرآن و حدیث و فقہ کا علم مراد ہے یا تقویٰ یا نبوّت (مدارک و خازن)۔

(۲۷۰) اور تم جو خرچ کرو (ف ۵۷۳) یا منت مانو (ف ۵۷۴) اللہ کو اس کی خبر ہے   (ف ۵۷۵) اور ظالموں کا کوئی مددگار نہیں، 

۵۷۳

نیکی میں خواہ بدی میں۔

۵۷۴

طاعت کی یا گناہ کی نذر عرف میں ہدیہ اور پیش کش کو کہتے ہیں اور شرع میں نذر عبادت اور قربتِ مقصودہ ہے اسی لئے اگر کسی نے گناہ کرنے کی نذر کی تو وہ صحیح نہیں ہوئی نذر خاص اللّٰہ تعالیٰ کے لئے ہوتی ہے اور یہ جائز ہے کہ اللّٰہ کے لئے نذر کرے اور کسی ولی کے آستانہ کے فقراء کو نذر کے صرف کا محل مقرر کرے مثلاً کسی نے یہ کہا یارب میں نے نذر مانی کہ اگر تو میرا فلاں مقصد پورا کر دے کہ فلاں بیمار کو تندرست کر دے تو میں فلاں ولی کے آستانہ کے فقراء کو کھانا کھلاؤں یا وہاں کے خدام کو روپیہ پیسہ دوں یا ان کی مسجد کے لئے تیل یا بوریا حاضر کروں تو یہ نذر جائز ہے۔(ردالمحتار)۔

۵۷۵

وہ تمہیں اس کا بدلہ دے گا۔

(۲۷۱) اگر خیرات اعلانیہ دو تو وہ کیا ہی اچھی بات ہے  اور اگر چھپا کر فقیروں کو دو یہ تمہارے  لئے  سب سے  بہتر ہے  (ف ۵۷۶) اور اسمیں تمہارے  کچھ گناہ گھٹیں گے، اور اللہ کو تمہارے  کاموں کی خبر ہے۔

۵۷۶

صدقہ خواہ فرض ہو یا نفل جب اخلاص سے اللّٰہ کے لئے دیا جائے اور ریا سے پاک ہو تو خواہ ظاہر کر کے دیں یا چھپا کر دونوں بہتر ہیں۔ 

مسئلہ: لیکن صدقہ فرض کا ظاہر کر کے دینا افضل ہے اور نفل کا چھپا کر 

مسئلہ : اور اگر نفل صدقہ دینے والا دوسروں کو خیرات کی ترغیب دینے کے لئے ظاہر کر کے دے تو یہ اظہار بھی افضل ہے (مدارک)۔

(۲۷۲) انہیں راہ دینا تمہارے  ذمہ لازم نہیں، (ف ۵۷۷) ہاں اللہ راہ دیتا ہے  جسے  چاہتا ہے، اور تم جو اچھی چیز دو تو تمہارا ہی بھلا ہے  (ف ۵۷۸) اور تمہیں خرچ کرنا مناسب نہیں مگر اللہ کی مرضی چاہنے  کے  لئے، اور جو مال دو تمہیں پورا ملے  گا اور نقصان نہ دیئے  جاؤ گے، 

۵۷۷

آپ بشیر و نذیر و داعی بنا کر بھیجے گئے ہیں آپ کا فرض دعوت پر تمام ہو جاتا ہے اس سے زیادہ جہد آپ پر لازم نہیں۔ شانِ نزول: قبل اسلام مسلمانوں کی یہود سے رشتہ داریاں تھیں اس وجہ سے وہ ان کے ساتھ سلوک کیا کرتے تھے مسلمان ہونے کے بعد انہیں یہود کے ساتھ سلوک کرنا ناگوار ہونے لگا۔ اور انہوں نے اس لئے ہاتھ روکنا چاہا کہ ان کے اس طرز عمل سے یہود اسلام کی طرف مائل ہوں اس پر یہ آیت نازل ہوئی۔

۵۷۸

تو دوسروں پر اس کا احسان نہ جتاؤ۔

(۲۷۳) ان فقیروں کے  لئے  جو راہ خدا میں روکے  گئے  (ف ۵۷۹) زمین میں چل نہیں سکتے  (ف ۵۸۰) نادان انہیں تونگر سمجھے  بچنے  کے  سبب (ف ۵۸۱) تو انہیں ان کی صورت سے  پہچان لے  گا (ف ۵۸۲) لوگوں سے  سوال نہیں کرتے  کہ گڑ  گڑانا پڑے  اور تم جو خیرات کرو اللہ اسے  جانتا ہے، 

۵۷۹

یعنی صدقات مذکورہ جو آیۂ  وَمَا تُنْفِقُوْا مِنْ خَیْرٍ  میں ذکر ہوئے ان کا بہترین مصرف وہ فقراء ہیں جنہوں نے اپنے نفوس کو جہاد و طاعت الٰہی پر رو کا شانِ نزول: یہ آیت اہل صفّہ کے حق میں نازل ہوئی ان حضرات کی تعداد چار سو کے قریب تھی یہ ہجرت کر کے مدینہ طیّبہ حاضر ہوئے تھے نہ یہاں ان کا مکان تھا نہ قبیلہ کنبہ نہ ان حضرات نے شادی کی تھی ان کے تمام اوقات عبادت میں صرف ہوتے تھے رات میں قرآن کریم سیکھنا دن میں جہاد کے کام میں رہنا آیت میں ان کے بعض اوصاف کا بیان ہے۔

۵۸۰

کیونکہ انہیں دینی کاموں سے اتنی فرصت نہیں کہ وہ چل پھر کر کسب معاش کر سکیں۔

۵۸۱

یعنی چونکہ وہ کسی سے سوال نہیں کرتے اس لئے ناواقف لوگ انہیں مالدار خیال کرتے ہیں۔

۵۸۲

کہ مزاج میں تواضع و  انکسار ہے،چہروں پر ضعف کے آثار ہیں، بھوک سے رنگ زرد پڑ گئے ہیں۔

(۲۷۴) وہ جو اپنے  مال خیرات کرتے  ہیں رات میں اور دن میں چھپے  اور ظاہر (ف ۵۸۳) ان کے  لئے  ان کا نیگ (انعام، حصہ) ہے  ان کے  رب کے  پاس ان کو نہ کچھ اندیشہ ہو نہ کچھ غم، 

۵۸۳

یعنی راہِ خدا میں خرچ کرنے کا نہایت شوق رکھتے ہیں اور ہر حال میں خرچ کرتے رہتے ہیں شانِ نزول:یہ آیت حضرت ابوبکر صدیق رضی اللّٰہ تعالیٰ عنہ کے حق میں نازل ہوئی جب کہ آپ نے ر اہِ خدا میں چالیس ہزار دینار خرچ کئے تھے دس ہزار رات میں اور دس ہزار دن میں اور دس ہزار پوشیدہ اور دس ہزار ظاہر، ایک قول یہ ہے کہ یہ آیت حضرت علی مرتضیٰ کرّم اللّٰہ تعالیٰ وجہہ کے حق میں نازل ہوئی جب کہ آپ کے پاس فقط چار درہم تھے اور کچھ نہ تھا آپ نے ان چاروں کو خیرات کر دیا۔ ایک رات میں ایک دن میں ایک کو پوشیدہ ایک کو ظاہر فائدہ :آیت کریمہ میں نفقۂ لیل کو نفقۂ نہار پر اور نفقۂ سر کو نفقۂ علانیہ پر مقدم فرمایا گیا اس میں اشارہ ہے کہ چھپا کر دینا ظاہر کر کے دینے سے افضل ہے۔

(۲۷۵) وہ جو سود کھاتے  ہیں (ف ۵۸۴) قیامت کے  دن نہ کھڑے  ہوں گے  مگر، جیسے  کھڑا ہوتا ہے  وہ جسے  آسیب نے  چھو کر مخبوط بنا دیا ہو (ف ۵۸۵) اس لئے  کہ انہوں نے  کہا بیع بھی تو سود ہی کے  مانند ہے، اور اللہ نے  حلال کیا بیع کو اور حرام کیا سود، تو جسے  اس کے  رب کے  پاس سے  نصیحت آئی اور وہ باز  رہا  تو اسے  حلال ہے  جو پہلے  لے  چکا، (ف ۵۸۶) اور اس کا کام خدا کے  سپرد ہے  (ف ۵۸۷) اور جو اب  ایسی حرکت کرے  گا تو وہ دوزخی  ہے  وہ اس میں مدتو  ں رہیں گے  (ف ۵۸۸) 

۵۸۴

اس آیت میں سود کی حرمت اور سود خواروں کی شامت کا بیان ہے سود کو حرام فرمانے میں بہت حکمتیں ہیں بعض ان میں سے یہ ہیں کہ سود میں جو زیادتی لی جاتی ہے وہ معاوضہ مالیہ میں ایک مقدار مال کا بغیر بدل و عوض کے لینا ہے یہ صریح نا انصافی ہے دوم سود کا رواج تجارتوں کو خراب کرتا ہے کہ سود خوار کو بے محنت مال کا حاصل ہونا تجارت کی مشقتوں اور خطروں سے کہیں زیادہ آسان معلوم ہوتا ہے اور تجارتوں کی کمی انسانی معاشرت کو ضرر پہنچاتی ہے۔ سوم سود کے رواج سے باہمی مودت کے سلوک کو نقصان پہنچاتا ہے کہ جب آدمی سود کا عادی ہوا تو وہ کسی کو قرض حسن سے امداد پہنچانا گوارا نہیں کرتا چہارم سود سے انسان کی طبیعت میں درندوں سے زیادہ بے رحمی پیدا ہوتی ہے اور سود خوار اپنے مدیون کی تباہی و بربادی کا خواہش مند رہتا ہے اس کے علاوہ بھی سود میں اور بڑے بڑے نقصان ہیں اور شریعت کی ممانعت عین حکمت ہے مسلم شریف کی حدیث میں ہے کہ رسول کریم صلی اللّٰہ علیہ و آلہ و سلم نے سود خوار اور اس کے کار پرداز اور سودی دستاویز کے کاتب اور اس کے گواہوں پر لعنت کی اور فرمایا وہ سب گناہ میں برابر ہیں۔

۵۸۵

معنیٰ یہ ہیں کہ جس طرح آسیب زدہ سیدھا کھڑا نہیں ہو سکتا گرتا پڑتا چلتا ہے، قیامت کے روز سود خوار کا ایسا ہی حال ہو گا کہ سود سے اس کا پیٹ بہت بھاری اور بوجھل ہو جائے گا اور وہ اس کے بوجھ سے گرگر پڑے گا۔ سعید بن جبیر رضی اللّٰہ تعالیٰ عنہ نے فرمایا: کہ یہ علامت اس سود خور کی ہے جو سود کو حلال جانے۔

۵۸۶

یعنی حرمت نازل ہونے سے قبل جو لیا اس پر مواخذہ نہیں۔

۵۸۷

جو چاہے امر فرمائے جو چاہے ممنوع و حرام کرے بندے پر اس کی اطاعت لازم ہے۔

۵۸۸

مسئلہ :جو سود کو حلال جانے وہ کافر ہے ہمیشہ جہنم میں رہے گا کیونکہ ہر ایک حرام قطعی کا حلال جاننے والا کافر ہے۔

(۲۷۶)  اللہ ہلاک کرتا ہے  سود کو (ف ۵۸۹) اور بڑھاتا ہے  خیرات کو (ف ۵۹۰) اور اللہ کو پسند نہیں آتا کوئی ناشکرا بڑا گنہگار، 

۵۸۹

اور اس کو برکت سے محروم کرتا ہے حضرت ابن عباس رضی اللّٰہ تعالیٰ عنہ نے فرمایا :کہ اللّٰہ تعالیٰ اس سے نہ صدقہ قبول کرے نہ حج نہ جہاد نہ صِلہ۔

۵۹۰

اس کو زیادہ کرتا ہے اور اس میں برکت فرماتا ہے دنیا میں اور آخرت میں اس کا اجرو ثواب بڑھاتا ہے۔

(۲۷۷)  بیشک وہ جو ایمان لائے  اور اچھے  کام کئے  اور نماز قائم کی اور زکوٰۃ دی ان کا نیگ (انعام) ان کے  رب کے  پاس ہے، اور نہ انہیں کچھ اندیشہ ہو، نہ کچھ غم، 

(۲۷۸) اے  ایمان والو! اللہ سے  ڈرو اور چھوڑ دو جو باقی رہ گیا ہے  سود اگر مسلمان ہو (ف ۵۹۱)

۵۹۱

شانِ نزول: یہ آیت اُن اصحاب کے حق میں نازل ہوئی جو سود کی حُرمت نازل ہونے سے قبل سودی لین دین کرتے تھے اور اُن کی گراں قدر سودی رقمیں دُوسروں کے ذمہ باقی تھیں اس میں حکم دیا گیا کہ سود کی حرمت نازل ہونے کے بعد سابق کے مطالبہ بھی واجب الترک ہیں اور پہلا مقرر کیا ہوا سود بھی اب لینا جائز نہیں۔

(۲۷۹) پھر اگر ایسا نہ کرو تو یقین کر لو اللہ اور اللہ کے  رسول سے  لڑائی کا (ف ۵۹۲) اور اگر تم توبہ کرو تو اپنا اصل مال لے  لو نہ تم کسی کو نقصان پہچاؤ (ف ۵۹۳) نہ تمہیں نقصان ہو (ف ۵۹۴) 

۵۹۲

یہ وعید و تہدید میں مبالغہ و تشدید ہے کس کی مجال کہ اللّٰہ اور اس کے رسول سے لڑائی کا تصور بھی کرے چنانچہ اُن اصحاب نے اپنے سودی مطالبہ چھوڑے اور یہ عرض کیا کہ اللّٰہ اور اس کے رسول سے لڑائی کی ہمیں کیا تاب اور تائب ہوئے۔

۵۹۳

زیادہ لے کر۔

۵۹۴

راس المال گھٹا کر۔

(۲۸۰) اور اگر قرضدار تنگی  والا ہے  تو اسے  مہلت دو آسانی تک، اور قرض اس پر بالکل چھوڑ  دینا تمہارے  لئے  اور بھلا ہے  اگر جانو(ف ۵۹۵) 

۵۹۵

قرضدار اگر تنگ دست یا نادار ہو تو اس کو مہلت دینا یا قرض کا جزو یا کل معاف کر دینا سبب اجرِ عظیم ہے مسلم شریف کی حدیث ہے سیّد عالم صلی اللّٰہ علیہ و آلہ و سلم نے فرمایا: جس نے تنگ دست کو مہلت دی یا اس کا قرضہ معاف کیا اللّٰہ تعالیٰ اس کو اپنا سایۂ رحمت عطا فرمائے گا جس روز اس کے سایہ کے سوا کوئی سایہ نہ ہو گا۔

(۲۸۱)  اور ڈرو اس دن سے  جس میں اللہ کی طرف پھرو گے، اور ہر جان کو اس کی کمائی پوری بھردی جائے  گی اور ان پر ظلم نہ ہو گا (ف ۵۹۶)

۵۹۶

یعنی نہ ان کی نیکیاں گھٹائی جائیں نہ بدیاں بڑھائی جائیں حضرت ابن عباس رضی اللّٰہ عنہ سے مروی ہے کہ یہ سب سے آخر آیت ہے جو حضور پر نازل ہوئی اس کے بعد حضور اقدس صلی اللّٰہ علیہ و آلہ و سلم اکیس روز دنیا میں تشریف فرما رہے۔اور ایک قول میں نو شب اور ایک میں سات لیکن شعبی نے حضرت ابن عباس رضی اللّٰہ تعالیٰ عنہ سے یہ روایت کی ہے کہ سب سے آخر آیت  رِبٰوا  نازل ہوئی۔

(۲۸۲) اے  ایمان والو! جب تم ایک مقرر مدت تک کسی دین کا  لین دین کرو (ف ۵۹۷) تو اسے  لکھ لو (ف ۵۹۸) اور چاہئے  کہ تمہارے  درمیان کوئی لکھنے  والا ٹھیک ٹھیک لکھے  (ف ۵۹۹) اور لکھنے  والا لکھنے  سے  انکار نہ کرے  جیسا کہ اسے  اللہ نے  سکھایا ہے  (ف ۶۰۰) تو اسے  لکھ دینا چاہئے  اور  جس بات پر حق  آتا ہے  وہ لکھا تا جائے  اور اللہ سے  ڈرے  جو اس کا رب ہے  اور حق میں سے  کچھ رکھ نہ چھوڑے  پھر جس پر حق آتا ہے  اگر بے  عقل یا ناتواں ہو یا لکھا نہ سکے  (ف ۶۰۱) تو اس کا  ولی انصاف سے  لکھائے، اور دو گواہ کر لو اپنے  مردوں میں سے  (ف ۶۰۲) پھر اگر دو مرد نہ ہوں (ف ۶۰۳) تو ایک مرد اور دو عورتیں  ایسے  گواہ جن کو پسند کرو (ف ۶۰۴) کہ کہیں ان میں ایک عورت بھولے  تو اس کو دوسری یاد دلا دے، اور گواہ جب بلائے  جائیں تو آنے  سے  انکار نہ کریں (ف ۶۰۵) اور اسے  بھاری نہ جانو کہ دین چھوٹا  ہو یا بڑا اس کی میعاد تک لکھت کر لو یہ اللہ کے  نزدیک  زیادہ انصاف کی بات ہے  اس میں گواہی خوب ٹھیک رہے  گی اور یہ اس سے  قریب ہے  کہ تمہیں شبہ نہ پڑے  مگر یہ کہ کوئی سردست  کا سودا دست بدست  ہو تو اس کے  نہ لکھنے  کا تم پر گناہ نہیں (ف ۶۰۶) اور جب خرید و فروخت کرو تو گواہ کر لو (ف ۶۰۷) اور نہ کسی لکھنے  والے  کو ضَرر دیا جائے،  نہ گواہ کو  (یا،  نہ لکھنے  والا  ضَرر دے  نہ گواہ) (ف ۶۰۸) اور جو تم ایسا کرو تو یہ تمہارا فسق ہو گا، اور اللہ سے  ڈرو اور اللہ تمہیں سکھاتا ہے، اور اللہ سب کچھ جانتا ہے۔

۵۹۷

خواہ وہ دین مبیع ہو یا ثمن حضرت ابن عباس رضی اللّٰہ تعالیٰ عنہ نے فرمایا: کہ اس سے بیع سَلَم مراد ہے بَیۡعِ سَلَمۡ یہ ہے کہ کسی چیز کو پیشگی قیمت لے کر فروخت کیا جائے اور مبیع مشتری کو سپرد کرنے کے لئے ایک مدت معین کر لی جائے اس بیع کے جواز کے لئے جنس، نوع، صفت، مقدار مدت اور مکان ادا اور مقدار راس المال ان چیزوں کا معلوم ہونا شرط ہے۔

۵۹۸

لکھنا مستحب ہے، فائدہ اس کا یہ ہے کہ بھول چوک اور مدیون کے انکار کا اندیشہ نہیں رہتا۔

۵۹۹

اپنی طرف سے کوئی کمی بیشی نہ کرے نہ فریقین میں سے کسی کی رو رعایت۔

۶۰۰

حاصل معنیٰ یہ کہ کوئی کاتب لکھنے سے منع نہ کرے جیسا کہ اللّٰہ تعالیٰ نے اس کو وثیقہ نویسی کا علم دیا بے تغییر و تبدیل دیانت و امانت کے ساتھ لکھے یہ کتابت ایک قول پر فرض کفایہ ہے اور ایک قول پر فرض عین بشرطِ فراغ کاتب جس صورت میں اس کے سوا اور نہ پایا جائے اور ایک قول پر مستحب کیونکہ اس میں مسلمانوں کی حاجت بر آری اور نعمت علم کا شکر ہے اور ایک قول یہ ہے کہ پہلے یہ کتابت فرض تھی پھر  لَایُضَآرَّکَاتِبٌ سے منسوخ ہوئی۔

۶۰۱

یعنی اگر مدیون مجنون و ناقص العقل یا بچہ یا شیخِ فانی ہو یا گونگا ہونے یا زبان نہ جاننے کی وجہ سے اپنے مدعا کا بیان نہ کر سکتا ہو۔

۶۰۲

گواہ کے لئے حریت و بلوغ مع اسلام شرط ہے کفار کی گواہی صرف کفار پر مقبول ہے۔

۶۰۳

مسئلہ : تنہا عورتوں کی شہادت جائز نہیں خواہ وہ چار کیوں نہ ہوں مگر جن امور پر مرد مطلع نہیں ہو سکتے جیسے کہ بچہ جننا باکرہ ہونا اور نسائی عیوب اس میں ایک عورت کی شہادت بھی مقبول ہے 

مسئلہ: حدود قصاص میں عورتوں کی شہادت بالکل معتبر نہیں صرف مردوں کی شہادت ضروری ہے اس کے سوا اور معاملات میں ایک مرد اور دو عورتوں کی شہادت بھی مقبول ہے۔ ( مدارک و احمدی)۔

۶۰۴

جن کا عادل ہونا تمہیں معلوم ہو اور جن کے صالح ہونے پر تم اعتماد رکھتے ہو۔

۶۰۵

مسئلہ: اس آیت سے معلوم ہوا کہ ادائے شہادت فرض ہے جب مدعی گواہوں کو طلب کرے تو انہیں گواہی کا چھپانا جائز نہیں یہ حکم حدود کے سوا اور امور میں ہے لیکن حدود میں گواہ کو اظہار و اخفاء کا اختیار ہے بلکہ اخفاء افضل ہے حدیث شریف میں ہے سیِّد عالم صلی اللّٰہ علیہ و آلہ و سلم نے فرمایا :جو مسلمان کی پردہ پوشی کرے اللّٰہ تبارک و تعالیٰ دنیا و آخرت میں اس کی ستّاری کرے گا لیکن چوری میں مال لینے کی شہادت دینا واجب ہے تاکہ جس کا مال چوری کیا گیا ہے اس کا حق تلف نہ ہو گواہ اتنی احتیاط کر سکتا ہے کہ چوری کا لفظ نہ کہے گواہی میں یہ کہنے پر اکتفا کرے کہ یہ مال فلاں شخص نے لیا۔

۶۰۶

چونکہ اس صورت میں لین دین ہو کر معاملہ ختم ہو گیا اور کوئی اندیشہ باقی نہ رہا نیز ایسی تجارت اور خرید و فروخت بکثرت جاری رہتی ہے اس میں کتابت و اشہاد کی پابندی شاق و گراں ہو گی۔

۶۰۷

یہ مستحب ہے کیونکہ اس میں احتیاط ہے۔

۶۰۸

یُضَآرَّ میں دو احتمال ہیں مجہول و معروف ہونے کے قراء ۃ ابن عباس رضی اللّٰہ عنہما اوّل کی اور قراء ۃ عمر رضی اللّٰہ تعالیٰ عنہ ثانی کی مؤیدّ ہے پہلی تقدیر پر معنی یہ ہیں کہ اہل معاملہ کاتبوں اور گواہوں کو ضرر نہ پہنچائیں اس طرح کہ وہ اگر اپنی ضرورتوں میں مشغول ہوں تو انہیں مجبور کریں اور ان کے کام چھڑائیں یا حق کتابت نہ دیں یا گواہ کو سفر خرچ نہ دیں اگر وہ دوسرے شہر سے آیا ہو دوسری تقدیر پر معنی یہ ہیں کہ کاتب و شاہد اہل معاملہ کو ضرر نہ پہنچائیں اس طرح کہ باوجود فرصت و فراغت کے نہ آئیں یا کتابت میں تحریف و تبدیل زیادتی و کمی کریں۔

(۲۸۳)  اور اگر تم سفر میں ہو (ف ۶۰۹) اور لکھنے  والا  نہ پاؤ  (ف ۶۱۰) تو گِرو  (رہن)  ہو قبضہ میں  دیا ہوا (ف ۶۱۱)  اور اگر تم ایک کو دوسرے  پر اطمینان ہو تو وہ جسے  اس نے  امین سمجھا تھا (ف ۶۱۲) اپنی امانت ادا کر دے  (ف ۶۱۳)  اور اللہ سے  ڈرے  جو اس کا رب ہے  اور  گواہی نہ چھپاؤ (ف ۶۱۴) اور جو گواہی چھپائے  گا تو اندر سے  اسکا دل گنہگار ہے  (ف ۶۱۵) اور اللہ تمہارے  کاموں کو جانتا ہے۔

۶۰۹

اور قرض کی ضرورت پیش آئے۔

۶۱۰

اور وثیقہ و دستاویز کی تحریر کا موقعہ نہ ملے تو اطمینان کے لئے۔

۶۱۱

یعنی کوئی چیز دائن کے قبضہ میں گروِی کے طور پر دے دو 

مسئلہ : یہ مستحب ہے اور حالتِ سفر میں رہن آیت سے ثابت ہوا اور غیر سفر کی حالت میں حدیث سے ثابت ہے چنانچہ رسول کریم صلی اللّٰہ علیہ و آلہ و سلم نے مدینہ طیبہ میں اپنی زرہ مبارک یہودی کے پاس گروی رکھ کر بیس صاع جَ لئے مسئلہ اس آیت سے رہن کا جواز اور قبضہ کا شرط ہونا ثابت ہوتا ہے۔

۶۱۲

یعنی مدیون جس کو دائن نے امین سمجھا تھا۔

۶۱ٍ۳

اس امانت سے دین مراد ہے۔

۶۱۴

کیونکہ اس میں صاحبِ حق کے حق کا ابطال ہے یہ خطاب گواہوں کو ہے کہ وہ جب شہادت کی اقامت و ادا کے لئے طلب کئے جائیں تو حق کو نہ چھپائیں اور ایک قول یہ ہے کہ یہ خطاب مدیونوں کو ہے کہ وہ اپنے نفس پر شہادت دینے میں تامل نہ کریں۔

۶۱۵

حضرت ابن عباس رضی اللّٰہ عنہما سے ایک حدیث مروی ہے کہ کبیرہ گناہوں میں سب سے بڑا گناہ اللّٰہ کے ساتھ شریک کرنا اور جھوٹی گواہی دینا اور گواہی کو چھپانا ہے۔

(۲۸۴)  اللہ ہی کا ہے  جو کچھ آسمانوں میں ہے  اور جو کچھ زمین میں ہے، اور اگر تم ظاہر کرو جو کچھ (ف ۶۱۶) تمہارے  جی میں ہے  یا چھپاؤ اللہ تم سے  اس کا حساب لے  گا (ف ۶۱۷) تو جسے  چاہے  گا بخشے   گا (ف ۶۱۸) اور جسے  چاہے  گا سزا دے  گا (ف ۶۱۹) اور اللہ ہر چیز پر قادر ہے۔

۶۱۶

بدی۔

۶۱۷

انسان کے دل میں دو طرح کے خیالات آتے ہیں ایک بطور وسوسہ کے ان سے دِل کا خالی کرنا انسان کی مقدرت میں نہیں لیکن وہ ان کو برا جانتا ہے اور عمل میں لانے کا ارادہ نہیں کرتا ان کو حدیث نفس اور وسوسہ کہتے ہیں اس پر مؤاخذہ نہیں بخاری و مسلم کی حدیث ہے سیّدِ عالم صلی اللّٰہ علیہ و آلہ و سلم نے فرمایا: کہ میری امت کے دلوں میں جو وسوسہ گزرتے ہیں اللّٰہ تعالیٰ ان سے تجاوز فرماتا ہے جب تک کہ وہ انہیں عمل میں نہ لائیں یا ان کے ساتھ کلام نہ کریں یہ وسوسے اس آیت میں داخل نہیں،دوسرے وہ خیالات جن کو انسان اپنے دل میں جگہ دیتا ہے اور ان کو عمل میں لانے کا قصد و ارادہ کرتا ہے ان پر مؤاخذہ ہو گا اور انہیں کا بیان اس آیت میں ہے 

مسئلہ : کُفر کا عزم کرنا کُفر ہے اور گناہ کا عزم کر کے اگر آدمی اس پر ثابت رہے اور اس کا قصد و ارادہ رکھے لیکن اس گناہ کو عمل میں لانے کے اسباب اس کو بہم نہ پہنچیں اور مجبوراً وہ اس کو کر نہ سکے تو جمہور کے نزدیک اس سے مؤاخذہ کیا جائے گا شیخ ابو منصور ماتریدی اور شمس الائمہ حلوائی اسی طرف گئے ہیں اور ان کی دلیل آیہ  اِنَّ الَّذِیْنَ یُحِبُّوْنَ اَنْ تَشِیْعَ الْفَاحِشَۃُ اور حدیث حضرت عائشہ ہے جس کا مضمون یہ ہے کہ بندہ جس گناہ کا قصد کرتا ہے اگر وہ عمل میں نہ آئے جب بھی اس پر عقاب کیا جاتا ہے۔ مسئلہ : اگر بندے نے کسی گناہ کا ارادہ کیا پھر اس پر نادم ہوا اور استغفار کیا تو اللّٰہ اس کو معاف فرمائے گا۔

۶۱۸

اپنے فضل سے اہلِ ایمان کو۔

۶۱۹

اپنے عدل سے۔

(۲۸۵) سب نے  مانا (ف ۶۲۰) اللہ اور اس کے  فرشتوں اور اس کی کتابوں اور اس کے  رسولوں کو (ف ۶۲۱) یہ کہتے  ہوئے  کہ ہم اس کے  کسی رسول پر ایمان لانے  میں فرق نہیں کرتے  (ف ۶۲۲) اور عرض کی کہ ہم نے  سنا اور مانا (ف ۶۲۳) تیری معافی ہو  اے  رب ہمارے !  اور تیری ہی طرف پھرنا ہے۔

۶۲۰

زجاج نے کہا کہ جب اللّٰہ تعالیٰ نے اس سورت میں نماز۔ زکوٰۃ۔ روزے حج کی فرضیت اور طلاق۔ ایلا ء حیض و جہاد کے احکام اور انبیاء کے واقعات بیان فرمائے تو سورت کے آخر میں یہ ذکر فرمایا کہ نبی کریم صلی اللّٰہ علیہ و آلہ و سلم اور مؤمنین نے اس تمام کی تصدیق فرمائی اور قرآن اور اس کے جملہ شرائع و احکام کے منزَّل مِنَ اللّٰہ ہونے کی تصدیق کی۔

۶۲۱

یہ اصول و ضروریاتِ ایمان کے چار مرتبے ہیں۔ (۱) اللّٰہ تعالیٰ پر ایمان لانا یہ اسطرح کہ اعتقاد و تصدیق کرے کہ اللّٰہ واحد اَحَدْ ہے اسکا کوئی شریک و نظیر نہیں اس کے تمام اسمائے حسنہ و صفاتِ عُلیا پر ایمان لائے اور یقین کرے اور مانے کہ وہ علیم اور ہر شئے پر قدیر ہے اور اس کے علم و قدرت سے کوئی چیز باہر نہیں۔(۲) ملائکہ پر ایمان لانا یہ اس طرح پر ہے کہ یقین کرے اور مانے کہ وہ موجود ہیں معصوم ہیں پاک ہیں اللّٰہ تعالیٰ کے اور اس کے رسولوں کے درمیان احکام و پیام کے وسائط ہیں۔(۳) اللّٰہ کی کتابوں پر ایمان لانا اس طرح کہ جو کتابیں اللّٰہ تعالیٰ نے نازل فرمائیں اور اپنے رسولوں کے پاس بطریق وحی بھیجیں بے شک و شبہہ سب حق و صدق اور اللّٰہ کی طرف سے ہیں اور قرآن کریم تغییر تبدیل تحریف سے محفوظ ہے اور محکم و متشابہ پر مشتمل ہے۔(۴) رسولوں پر ایمان لانا اسطرح پر کہ ایمان لائے کہ وہ اللّٰہ کے رسول ہیں جنہیں اُس نے اپنے بندوں کی طرف بھیجا اسکی وحی کے امین ہیں گناہوں سے پاک معصوم ہیں ساری خلق سے افضل ہیں ان میں بعض حضرات بعض سے افضل ہیں۔

۶۲۲

جیسا کہ یہود و نصاریٰ نے کیا کہ بعض پر ایمان لائے بعض کا انکار کیا۔

۶۲ٍ۳

تیرے حکم و ارشاد کو۔

(۲۸۶) اللہ کسی جان پر بوجھ نہیں ڈالتا  مگر اس کی طاقت بھر، اس کا فائدہ ہے  جو اچھا کمایا اور اس کا نقصان ہے  جو برائی کمائی (ف ۶۲۴) اے  رب ہمارے ! ہمیں نہ پکڑ اگر ہم بھولیں (ف ۶۲۵) یا چُوکیں اے  رب ہمارے ! اور ہم پر بھاری بوجھ نہ رکھ جیسا تو نے  ہم سے  اگلوں پر رکھا تھا،  اے  رب ہمارے ! اور ہم پر وہ بوجھ نہ ڈال جس کی ہمیں سہار  (برداشت) نہ ہو اور ہمیں معاف فرما دے  اور بخش دے  اور ہم پر  مہر کر تو ہمارا مولیٰ ہے۔ تو کافروں پر ہمیں مدد دے۔

۶۲۴

یعنی ہر جان کو عمل نیک کا اجرو ثواب اور عمل بد کا عذاب و عقاب ہو گا اس کے بعد اللّٰہ تعالیٰ نے اپنے مؤمن بندوں کو طریقِ دُعا کی تلقین فرمائی کہ وہ اس طرح اپنے پروردگار سے عرض کریں۔

۶۲۵

اور سہو سے تیرے کسی حکم کی تعمیل میں قاصر رہیں۔

سورۂ آل عمران
اللہ کے  نام سے  شروع جو نہایت مہربان رحم والا (ف ۱) 

سورہ آلِ عمران مدنی ہے، اس میں دوسو آیتیں اور بیس رکوع ہیں 

۱۔

سورہ آل عمران مدینہ طیبہ میں نازل ہوئی اس میں دو سو آیتیں تین ہزار چار سو اسی کلمہ چودہ ہزار پانچ سو بیس حروف ہیں۔

(۱) الم۔

(۲) اللہ ہے  جس کے  سوا کسی کی پوجا نہیں (ف ۲)  آپ زندہ اور ونکا قائم رکھنے  والا، 

۲۔

شان نزول: مفسرین نے فرمایا :کہ یہ آیت وفد نجران کے حق میں نازل ہوئی جو ساٹھ سواروں پر مشتمل تھا اس میں چودہ سردار تھے اور تین اس قوم کے بڑے اکابر و مقتدا ایک عاقب جس کا نام عبدالمسیح تھا یہ شخص امیر قوم تھا اور بغیر اس کی رائے کے نصاریٰ کوئی کام نہیں کرتے تھے دوسرا سید جس کا نام ایہم تھا یہ شخص اپنی قوم کا معتمد اعظم اور مالیات کا افسرِ اعلیٰ تھا خوردو نوش اور رسدوں کے تمام انتظامات اسی کے حکم سے ہوتے تھے تیسرا ابو حارثہ ابن علقمہ تھا یہ شخص نصاریٰ کے تمام علماء اور پادریوں کا پیشوائے اعظم تھا سلاطین روم اس کے علم اور اس کے دینی عظمت کے لحاظ سے اس کا اکرام و ادب کرتے تھے یہ تمام لوگ عمدہ اور قیمتیں پوشاکیں پہن کر بڑی شان و شکوہ سے حضور سید عالم صلی اللّٰہ علیہ و آلہ و سلم سے مناظرہ کرنے کے قصد سے آئے اور مسجد اقدس میں داخل ہوئے حضورِ اقدس علیہ الصلوٰۃ و التسلیمات اس وقت نماز عصر ادا فرما رہے تھے ان لوگوں کی نماز کا وقت بھی آگیا اور انہوں نے بھی مسجد شریف ہی میں جانب شرق متوجہ ہو کر نماز شروع کر دی فراغ کے بعد حضور اقدس صلی اللّٰہ علیہ و آلہ و سلم سے گفتگو شروع کی حضور علیہ الصلوۃ والتسلیمات نے فرمایا :تم اسلام لاؤ کہنے لگے ہم آپ سے پہلے اسلام لا چکے حضور علیہ الصلوٰۃ و التسلیمات نے فرمایا یہ غلط ہے یہ دعویٰ جھوٹا ہے تمہیں اسلام سے تمہارا یہ دعویٰ روکتا ہے کہ اللّٰہ کے اولاد ہے اور تمہاری صلیب پرستی روکتی ہے اور تمہارا خنزیر کھانا روکتا ہے انہوں نے کہا کہ اگر عیسیٰ خدا کے بیٹے نہ ہوں تو بتائیے ان کا باپ کون ہے اور سب کے سب بولنے لگے حضور سید عالم صلی اللّٰہ علیہ و آلہ و سلم نے فرمایا کیا تم نہیں جانتے کہ بیٹا باپ سے ضرور مشابہ ہوتا ہے انہوں نے اقرار کیا پھر فرمایا کیا تم نہیں جانتے کہ ہمارا رب حی لایموت ہے اس کے لئے موت محال ہے اور عیسیٰ علیہ الصلوٰۃ و التسلیمات پر موت آنے والی ہے انہوں نے اس کا بھی اقرار کیا پھر فرمایا کیا تم نہیں جانتے کہ ہمارا رب بندوں کا کار ساز اور انکا حافظ حقیقی اور روزی دینے والا ہے انہوں نے کہا ہاں حضور نے فرمایا کیا حضرت عیسیٰ بھی ایسے ہی ہیں کہنے لگے نہیں فرمایا کیا تم نہیں جانتے کہ اللّٰہ تعالیٰ پر آسمان و زمین کی کوئی چیز پوشیدہ نہیں انہوں نے اقرار کیا حضور نے فرمایا کہ حضرت عیسیٰ بغیر تعلیم الٰہی اس میں سے کچھ جانتے ہیں انہوں نے کہا نہیں حضور نے فرمایا کیا تم نہیں جانتے کہ حضرت عیسیٰ حمل میں رہے پیدا ہونے والوں کی طرح پیدا ہوئے بچوں کی طرح غذا دیئے گئے کھاتے پیتے تھے عوارضِ بشری رکھتے تھے انہوں نے اس کا اقرار کیا حضور نے فرمایا پھر وہ کیسے اِلٰہ ہو سکتے ہیں جیسا کہ تمہارا گمان ہے اس پر وہ سب ساکت رہ گئے اور ان سے کوئی جواب بن نہ آیا اس پر سور ۂ آل عمران کی اوّل سے کچھ اوپر اسی ۸۰ آیتیں نازل ہوئیں فائدہ صفات الٰہیہ میں حی بمعنی دائم باقی کے ہے یعنی ایسا ہمیشگی رکھنے والا جس کی موت ممکن نہ ہو قیوم وہ ہے جو قائم بالذات ہو اور خلق اپنی دُنیوی اور اُخروی زندگی میں جو حاجتیں رکھتی ہے اس کی تدبیر فرمائے۔

(۳) اس نے  تم پر یہ سچی کتاب اتاری  اگلی کتابوں کی تصدیق فرماتی اور اس نے  اس سے  پہلے  توریت  اور انجیل اتاری، 

(۴) لوگوں کو راہ دکھاتی اور فیصلہ اتارا، بیشک وہ جو اللہ کی آیتوں سے  منکر ہوئے  (ف ۳ )ان کے  لئے  سخت عذاب ہے  اور اللہ غالب بدلہ لینے  والا ہے، 

ٍ۳۔

اس میں وفد نجران کے نصرانی بھی داخل ہیں۔

(۵) اللہ پر کچھ چھپا ہوا نہیں زمین میں نہ آسمان میں۔

 (۶)  وہی ہے  کہ تمہاری تصویر بناتا ہے  ماؤں کے  پیٹ میں جیسی چاہے  (ف ۴) اس کے  سوا کسی کی عبادت نہیں عزت والا حکمت والا (ف ۵)

۴۔

مرد۔ عورت۔گورا۔ کالا۔ خوب صورت بد شکل وغیرہ بخاری و مسلم کی حدیث میں ہے سید عالم صلی اللّٰہ علیہ و آلہ و سلم نے فرمایا تمہارا مادۂ پیدائش ماں کے پیٹ میں چالیس روز جمع ہوتا ہے پھر اتنے ہی دن علقہ یعنی خونِ بستہ کی شکل میں ہوتا ہے پھر اتنے ہی دن پارۂ گوشت کی صورت میں رہتا ہے پھر اللّٰہ تعالیٰ ایک فرشتہ بھیجتا ہے جو اس کا رزق اس کی عمر اس کے عمل اس کا انجام کار یعنی اس کی سعادت و شقاوت لکھتا ہے پھر اس میں روح ڈالتا ہے تو اس کی قسم جس کے سوا کوئی معبود نہیں آدمی جنّتیوں کے سے عمل کرتا رہتا ہے یہاں تک کہ اس میں اور جنت میں ہاتھ بھر کا یعنی بہت ہی کم فرق رہ جاتا ہے تو کتاب سبقت کرتی ہے اور وہ دوزخیوں کے سے عمل کرتا ہے،اسی پر اس کا خاتمہ ہو جاتا ہے اور داخل جہنّم ہوتا ہے اور کوئی ایسا ہوتا ہے کہ دوزخیوں کے سے عمل کرتا رہتا ہے یہاں تک کہ اس میں اور دوزخ میں ایک ہاتھ کا فرق رہ جاتا ہے پھر کتاب سبقت کرتی ہے اور اس کی زندگی کا نقشہ بدلتا ہے اور وہ جنّتیوں کے سے عمل کرنے لگتا ہے اسی پر اس کا خاتمہ ہوتا ہے اور داخل جنت ہو جاتا ہے۔

۵۔

اس میں بھی نصاریٰ کا رد ہے جو حضرت عیسیٰ علیہ الصلوٰۃ و التسلیمات کو خدا کا بیٹا کہتے اور ان کی عبادت کرتے تھے۔

(۷) وہی ہے  جس نے  تم پر یہ کتاب اتاری اس  کی کچھ آیتیں صاف معنی رکھتی ہیں (ف ۶) وہ کتاب کی اصل ہیں (ف ۷) اور دوسری وہ ہیں جن کے  معنی میں اشتباہ ہے   (ف ۸) وہ جن کے  دلوں میں کجی ہے  (ف ۹) وہ اشتباہ وا لی کے  پیچھے  پڑتے  ہیں (ف ۱۰) گمراہی چاہنے  (ف ۱۱) اور اس کا پہلو ڈھونڈنے  کو (ف ۱۲) اور اس کا ٹھیک پہلو اللہ ہی کو معلوم ہے  (ف ۱۳) اور پختہ علم والے  (ف ۱۴) کہتے  ہیں ہم اس پر ایمان لائے  (ف ۱۵) سب ہمارے  رب کے  پاس سے  ہے  (ف ۱۶) اور نصیحت نہیں مانتے  مگر عقل والے  (ف ۱۷)

۶۔

جس میں کوئی احتمال و اشتباہ نہیں۔

۷۔

کہ احکام میں ان کی طرف رجوع کیا جاتا ہے اور حلال و حرام میں انہیں پر عمل۔

۸۔

وہ چند وجوہ کا احتمال رکھتی ہیں ان میں سے کون سی وجہ مراد ہے یہ اللّٰہ ہی جانتا ہے یا جس کو اللّٰہ تعالیٰ اسکا علم دے۔

۹۔

یعنی گمراہ اور بد مذہب لوگ جو ہوائے نفسانی کے پابند ہیں۔

۱۰۔

اور اس کے ظاہر پر حکم کرتے ہیں یا تاویل باطل کرتے ہیں اور یہ نیک نیتی سے نہیں بلکہ (جمل)۔

۱۱۔

اور شک و شبہ میں ڈالنے (جمل)۔

۱۲۔

اپنی خواہش کے مطابق باوجودیکہ وہ تاویل کے اہل نہیں (جمل و خازن)۔

۱ٍ۳۔

حقیقت میں (جمل) اور اپنے کرم و عطا سے جس کو وہ نوازے۔

۱۴۔

حضرت ابن عباس رضی اللّٰہ تعالیٰ عنہما سے مروی ہے آپ فرماتے تھے کہ میں راسخین فی العلم سے ہوں اور مجاہد سے مروی ہے کہ میں ان میں سے ہوں جو متشابہ کی تاویل جانتے ہیں۔حضرت انس بن مالک رضی اللّٰہ عنہ سے مروی ہے کہ راسخ فی العلم وہ عالم با عمل ہے جو اپنے علم کا متبع ہو اور ایک قول مفسرین کا یہ ہے کہ راسخ فی العلم وہ ہیں جن میں چار صفتیں ہوں۔تقویٰ اللّٰہ کا۔تواضع لوگوں سے زُہد دنیا سے مجاہدہ نفس کے ساتھ (خازن)۔

۱۵۔

کہ وہ اللّٰہ کی طرف سے ہے اور جو معنی اس کی مراد ہیں حق ہیں اور اس کا نازل فرمانا حکمت ہے۔

۱۶۔

محکم ہو یا متشابہ۔

۱۷۔

اور راسخ علم والے کہتے ہیں۔

(۸) اے  رب ہمارے  دل ٹیڑھے  نہ کر بعد اس کے  کہ تو نے  ہمیں ہدایت دی اور ہمیں اپنے  پاس سے  رحمت عطا کر بیشک تو ہے  بڑا دینے  والا۔

 (۹) اے  رب ہمارے  بیشک تو سب لوگوں کو جمع کرنے  والا ہے  (ف ۱۸) اس دن کے  لئے  جس میں کوئی شبہ نہیں (ف ۱۹) بیشک اللہ کا وعدہ نہیں بدلتا (ف ۲۰)

۱۸۔

حساب یا جزا کے واسطے۔

۱۹۔

وہ روزِ قیامت ہے۔

۲۰۔

تو جس کے دل میں کجی ہو وہ ہلاک ہو گا اور جو تیرے منت و احسان سے ہدایت پائے وہ سعید ہو گا نجات پائے گا مسئلہ اس آیت سے معلوم ہوا کہ کذب منافی الوہیت ہے لہذا حضرت قدوس قدیر کا کذب محال اور اس کی طرف اس کی نسبت سخت بے ادبی (مدارک و ابو مسعود وغیرہ)۔

(۱۰) بیشک وہ جو کافر ہوئے  (ف ۲۱) ان کے  مال اور ان کی اولاد اللہ سے  انہیں کچھ نہ بچاسکیں گے  اور وہی دوزخ کے  ایندھن ہیں۔

۲۱۔

رسول اکرم صلی اللّٰہ علیہ و آلہ و سلم سے منحرف ہو کر۔

(۱۱)  جیسے  فرعون والوں اور ان سے  اگلوں کا طریقہ،  انہوں نے  ہماری آیتیں جھٹلائیں تو اللہ نے  ان کے  گناہوں پر ان کو پکڑا اور اللہ کا عذاب سخت، 

(۱۲) فرما دو،  کافروں سے  کوئی دم جاتا ہے  کہ تم مغلوب ہو گے  اور دوزخ کی طرف ہانکے  جاؤ گے  (ف ۲۲) اور وہ بہت ہی برا بچھونا۔

۲۲۔

شان نزول حضرت ابن عباس رضی اللّٰہ عنہما سے مروی ہے کہ جب بدر میں کفار کو رسول اکرم صلی اللّٰہ علیہ و آلہ و سلم شکست دے کر مدینہ طیبہ واپس ہوئے تو حضور نے یہود کو جمع کر کے فرمایا کہ تم اللّٰہ سے ڈرو اور اس سے پہلے اسلام لاؤ کہ تم پر ایسی مصیبت نازل ہو جیسی بدر میں قریش پر ہوئی تم جان چکے ہو میں نبی مرسل ہوں تم اپنی کتاب میں یہ لکھا پاتے ہو اس پر انہوں نے کہا کہ قریش تو فنونِ حرب سے نا آشنا ہیں اگر ہم سے مقابلہ ہوا تو آپ کو معلوم ہو جائے گا کہ لڑنے والے ایسے ہوتے ہیں اس پر یہ آیت کریمہ نازل ہوئی اور انہیں خبر دی گئی کہ وہ مغلوب ہوں گے اور قتل کئے جائیں گے گرفتار کئے جائیں گے ان پر جِزیہ مقرر ہو گا، چنانچہ ایسا ہی ہوا کہ نبی کریم صلی اللّٰہ علیہ و آلہ و سلم نے ایک روز میں چھ سو کی تعداد کو قتل فرمایا اور بہتوں کو گرفتار کیا اور اہلِ خیبر پر جِزیہ مقرر فرمایا۔

(۱۳) بیشک تمہارے  لئے  نشانی تھی (ف ۲۳) دو گروہوں میں جو آپس میں بھڑ پڑے  (ف ۲۴) ایک جتھا اللہ  کی راہ میں لڑتا (ف ۲۵) اور دوسرا کافر (ف ۲۶) کہ انہیں آنکھوں دیکھا اپنے  سے  دونا سمجھیں، اور اللہ اپنی مدد سے  زور دیتا ہے  جسے  چاہتا ہے  (ف ۲۷) بیشک اس میں عقلمندوں کے  لئے  ضرور دیکھ کر سیکھنا ہے۔

۲ٍ۳۔

اس کے مخاطب یہود ہیں اور بعض کے نزدیک تمام کفار اور بعض کے نزدیک مومنین (جمل)۔

۲۴۔

جنگ بدر میں۔

۲۵۔

یعنی نبیِ کریم صلی اللّٰہ علیہ و آلہ و سلم اور آپ کے اصحاب ان کی کل تعداد تین سو تیرہ تھی ستتّر مہاجر اور دو سو چھتیس انصار مہاجرین کے صاحبِ رابیت حضرت علی مرتضیٰ تھے اور انصار کے حضرت سعد بن عبادہ رضی اللّٰہ عنہما اس کل لشکر میں دو گھوڑے ستر اونٹ اور چھ زرہ آٹھ تلواریں تھیں اور اس واقعہ میں چودہ صحابہ شہید ہوئے چھ مہاجر اور آٹھ انصار۔

۲۶۔

کفار کی تعداد نو سو پچاس تھی ان کا سردار عتبہ بن ربیعہ تھا اور انکے پاس سو(۱۰۰) گھوڑے تھے اور سات سو اونٹ اور بکثرت زرہ اور ہتھیار تھے (جمل)۔

۲۷۔

خواہ اس کی تعداد قلیل ہی ہو اور سر و سامان کی کتنی ہی کمی ہو۔

(۱۴)  لوگوں کے  لئے  آراستہ کی گئی ان خواہشوں کی محبت (ف ۲۸) عورتوں اور بیٹے  اور تلے   اوپر سونے   چاندی  کے  ڈھیر اور  نشان کئے  ہوئے  گھوڑے  اور چوپائے  اور کھیتی یہ جیتی دنیا کی پونجی ہے  (ف ۲۹) اور اللہ ہے  جس کے  پاس اچھا ٹھکانا (ف ۳۰)

۲۸۔

تاکہ شہوت پرستوں اور خدا پرستوں کے درمیان فرق و امتیاز ظاہر ہو جیسا کہ دوسری آیت میں ارشاد فرمایا اِنَّا جَعَلْنَامَاعَلَی الاَرۡضِ زِیْنَۃً لَّھَالِنَبْلُوَھُمْ اَیُّھُمْ اَحْسَنُ عَمَلاً۔

۲۹۔

اس سے کچھ عرصہ نفع پہنچتا ہے پھر فنا ہو جاتی ہے انسان کو چاہئے کہ متاع دنیا کو ایسے کام میں خرچ کرے جس میں اس کی عاقبت کی درستی اور سعادتِ آخرت ہو۔

ٍ۳۰۔

جنّت تو چاہیے کہ اس کی رغبت کی جائے اور دُنیائے ٔ نا پائیدار کی فانی مرغوبات سے دل نہ لگایا جائے۔

(۱۵) تم فرماؤ کیا میں تمہیں اس سے  (ف ۳۱) بہتر چیز بتا دوں پرہیزگاروں کے  لئے  ان کے  رب کے  پاس جنتیں ہیں جن کے  نیچے  نہریں رواں ہمیشہ ان میں رہیں گے  اور ستھری بیبیاں (ف ۳۲) اور اللہ کی خوشنودی (ف ۳۳) اور اللہ بندوں کو دیکھتا ہے  (ف ۳۴) 

ٍ۳۱۔

متاع دنیا سے۔

ٍ۳۲۔

جو زنانہ عوارض اور ہر ناپسند و قابلِ نفرت چیز سے پاک۔

ٍ۳ٍ۳۔

اور یہ سب سے اعلیٰ نعمت ہے۔

(۱۶) وہ جو کہتے  ہیں اے  رب ہمارے ! ہم ایمان لائے  تو ہمارے  گناہ معاف کر اور ہمیں دوزخ کے  عذاب سے  بچا لے۔

۳۴۔

ا ور ان کے اعمال و احوال جانتا اور ان کی جزا دیتا ہے۔

 (۱۷)  صبر والے  (ف ۳۵) اور سچے  (ف ۳۶) اور ادب  والے  اور راہِ خدا میں خرچنے  والے  اور پچھلے  پہر سے  معافی مانگنے  والے  (ف ۳۷) 

ٍ۳۵۔

جو طاعتوں اور مصیبتوں پر صبر کریں اور گناہوں سے باز رہیں۔

ٍ۳۶۔

جن کے قول اور ارادے اور نیّتیں سب سچی ہوں۔

ٍ۳۷۔

اس میں آخر شب میں نماز پڑھنے والے بھی داخل ہیں اور وقت سحر کے دعا و استغفار کرنے والے بھی یہ وقت خلوت و اجابت دعا کا ہے۔ حضرت لقمان علیہ السلام نے اپنے فرزند سے فرمایا کہ مُرغ سے کم نہ رہنا کہ وہ تو سحر سے ندا کرے اور تم سوتے رہو۔

(۱۸)  اور اللہ نے  گواہی دی کہ اس کے  سوا کوئی معبود نہیں (ف ۳۸) اور فرشتوں نے  اور عالموں نے  (ف ۳۹) انصاف سے  قائم ہو کر اس کے  سوا کسی کی عبادت نہیں عزت والا حکمت والا۔

۳۸۔

شان نزول احبار شام میں سے دو شخص سید عالم صلی اللّٰہ علیہ و آلہ و سلم کی خدمت میں حاضر ہوئے جب انہوں نے مدینہ طیبہ دیکھا تو ایک دوسرے سے کہنے لگا کہ نبی آخر الزماں کے شہر کی یہی صفت ہے، جو اس شہر میں پائی جاتی ہے جب آستانہ اقدس پر حاضر ہوئے تو انہوں نے حضور کے شکل و شمائل توریت کے مطابق دیکھ کر حضور کو پہچان لیا اور عرض کیا آپ محمد ہیں حضور نے فرمایا ہاں،پھر عرض کیا کہ آپ احمد ہیں (صلی اللّٰہ علیہ و آلہ و سلم ) فرمایا ہاں، عرض کیا ہم ایک سوال کرتے ہیں اگر آپ نے ٹھیک جواب دے دیا تو ہم آپ پر ایمان لے آئیں گے فرمایا سوال کرو انہوں نے عرض کیا کہ کتاب اللّٰہ میں سب سے بڑی شہادت کون سی ہے اس پر یہ آیت کریمہ نازل ہوئی اور اس کو سن کر وہ دونوں حِبر مسلمان ہو گئے حضرت سعید بن جُبَیْر رضی اللّٰہ عنہ سے مروی ہے کہ کعبہ معظمہ میں تین سو ساٹھ بت تھے جب مدینہ طیبہ میں یہ آیت نازل ہوئی تو کعبہ کے اندر وہ سب سجدہ میں گر گئے۔

ٍ۳۹۔

یعنی انبیاء و اولیاء نے۔

(۱۹)  بیشک اللہ کے  یہاں اسلام ہی دین ہے  (ف ۴۰) اور پھوٹ میں نہ  پڑے  کتابی (ف ۴۱) مگر اس کے  کہ انہیں علم آ چکا (ف ۴۲) اپنے  دلو ں کی جلن سے  (ف ۴۳) اور جو اللہ کی آیتوں کا منکر ہو تو بیشک اللہ جلد حساب لینے  والا ہے، 

۴۰۔

اس کے سوا کوئی اور دین مقبول نہیں یہود و نصاریٰ وغیرہ کفار جو اپنے دین کو افضل و مقبول کہتے ہیں اس آیت میں ان کے دعویٰ کو باطل کر دیا۔

۴۱۔

یہ آیت یہود و نصاریٰ کے حق میں وارد ہوئی جنہوں نے اسلام کو چھوڑا اور انہوں نے سیّد انبیاء محمد مصطفیٰ  صلی اللّٰہ علیہ و آلہ و سلم کی نبوّت میں اختلاف کیا۔

۴۲۔

وہ اپنی کتابوں میں سیّد عالم صلی اللّٰہ علیہ و آلہ و سلم کی نعت و صفت دیکھ چکے اور انہوں نے پہچان لیا کہ یہی وہ نبی ہیں جن کی کتبِ الٰہیہ میں خبریں دی گئی ہیں۔

۴۳۔

یعنی ان کے اختلاف کا سبب ان کا حسد اور منافع دنیویہ کی طمع ہے۔

(۲۰) پھر اے  محبوب! اگر وہ تم سے  حجت کریں تو فرما دو میں اپنا منہ اللہ کے  حضور جھکائے  ہوں اور جو میرے  پیرو ہوئے  (ف ۴۴) اور کتابیوں اور اَن پڑھوں سے  فرماؤ (ف ۴۵) کیا تم نے  گردن رکھی (ف ۴۶) پس اگر وہ گردن رکھیں جب تو راہ پا گئے  اور اگر منہ پھیریں تو تم پر تو یہی حکم پہنچا دینا ہے  (ف ۴۷) اور اللہ بندوں  کو دیکھ رہا ہے، 

۴۴۔

یعنی میں اور میرے متبعین ہمہ تن اللّٰہ تعالیٰ کے فرمانبردار اور مطیع ہیں ہمارا دین دینِ توحید ہے جس کی صحت تمہیں خود اپنی کتابوں سے بھی ثابت ہو چکی ہے تو اس میں تمہارا ہم سے جھگڑا کرنا بالکل باطل ہے۔

۴۵۔

جتنے کافر غیر کتابی ہیں وہ اُمیّین میں داخل ہیں انہیں میں سے عرب کے مشرکین بھی ہیں۔

۴۶۔

اور دین اسلام کے حضور سر نیاز خم کیا یا باوجود براہین بیّنہ قائم ہونے کے تم ابھی تک اپنے کفر پر ہو یہ دعوت ِ اسلام کا ایک پیرایہ ہے اور اس طرح انہیں دینِ حق کی طرف بلایا جاتا ہے۔

۴۷۔

وہ تم نے پورا کر ہی دیا اس سے انہوں نے نفع نہ اٹھایا تو نقصان میں وہ رہے اس میں حضور سیّد عالم صلی اللّٰہ علیہ و آلہ و سلم کی تسکین خاطر ہے کہ آپ ان کے ایمان نہ لانے سے رنجیدہ نہ ہوں۔

(۲۱)  وہ جو اللہ کی آیتوں سے  منکر ہوتے  اور پیغمبروں کو ناحق شہید کرتے  (ف ۴۸) اور انصاف کا حکم کرنے  والوں کو قتل کرتے  ہیں انہیں خوشخبری دو درد ناک عذاب کی۔

۴۸۔

جیسا کہ بنی اسرائیل نے صبح کو ایک ساعت کے اندر تینتالیس(۴۳) نبیوں کو قتل کیا پھر جب ان میں سے ایک سو بارہ عابدوں نے اٹھ کر انہیں نیکیوں کا حکم دیا اور بدیوں سے منع کیا تو اسی روز شام کو انہیں بھی قتل کر دیا اس آیت میں سید عالم صلی اللّٰہ علیہ و آلہ و سلم کے زمانہ کے یہود کو تو بیخ ہے کیونکہ وہ اپنے آباء و  اجداد کے ایسے بدترین فعل سے راضی ہیں۔

(۲۲) یہ ہیں وہ جن کے  اعمال اکارت گئے  دنیا و آخرت  میں (ف ۴۹) اور ان کا کوئی مددگار نہیں (ف ۵۰)

۴۹۔

مسئلہ اس آیت سے معلوم ہوا کہ انبیاء کی جناب میں بے ادبی کفر ہے اور یہ بھی کہ کُفر سے تمام اعمال اکارت ہو جاتے ہیں۔

۵۰۔

کہ انہیں عذابِ الٰھی سے بچائے۔

(۲۳) کیا تم نے  انہیں دیکھا جنہیں کتاب کا ایک حصہ ملا (ف ۵۱) کتاب اللہ کی طرف بلائے  جاتے  ہیں کہ وہ ان کا فیصلہ کرے  پھر ان میں کا ایک گروہ اس سے  روگرداں ہو کر پھر جاتا ہے  (ف ۵۲)

۵۱۔

یعنی یہود کو کہ انہیں توریت شریف کے علوم و احکام سکھائے گئے تھے جن میں سیّد عالم صلی اللّٰہ علیہ و آلہ و سلم کے اوصاف و احوال اور دینِ اسلام کی حقانیت کا بیان ہے اس سے لازم آتا تھا کہ جب حضور تشریف فرما ہوں اور انہیں قرآنِ کریم کی طرف دعوت دیں تو وہ حضور پر اور قرآن شریف پر ایمان لائیں اور اس کے احکام کی تعمیل کریں لیکن ان میں سے بہتوں نے ایسا نہیں کیا اس تقدیر پر آیت میں  مِنَ الْکِتَابِ  سے توریت اور کتاب اللّٰہ سے قرآن شریف مراد ہے۔

۵۲۔

شان نزول اس آیت کے شان نزول میں حضرت ابن عباس رضی اللّٰہ عنہما سے ایک روایت یہ آئی ہے کہ ایک مرتبہ سیّد عالم صلی اللّٰہ علیہ و آلہ و سلّم بیت المِدراس میں تشریف لے گئے اور وہاں یہود کو اسلام کی دعوت دی نُعَیۡم ابن عمرو اور حارث ابن زید نے کہا کہ اے محمد صلی اللّٰہ علیہ و آلہ و سلم آپ کس دین پر ہیں فرمایا، ملّتِ ابراہیمی پر وہ کہنے لگے حضرت ابراہیم علیہ السلام تو یہودی تھے سیدِ عالم صلی اللّٰہ علیہ و آلہ و سلم نے فرمایا توریت لاؤ ابھی ہمارے تمہارے درمیان فیصلہ ہو جائے گا اس پر نہ جمے اور منکر ہو گئے اس پر یہ آیتِ شریفہ نازل ہوئی اس تقدیر پر آیت میں کتاب اللّٰہ سے توریت مراد ہے انہیں حضرت ابن عباس رضی اللّٰہ عنہما سے ایک روایت یہ بھی مروی ہے کہ یہود خیبر میں سے ایک مر دنے ایک عورت کے ساتھ زنا کیا تھا اور توریت میں ایسے گناہ کی سزا پتھر مار مار کر ہلاک کر دینا ہے لیکن چونکہ یہ لوگ یہودیوں میں اونچے خاندان کے تھے اس لئے انہوں نے ان کا سنگسار کرنا گوارہ نہ کیا اوراس معاملہ کو بایں امید سیّد عالم صلی اللّٰہ علیہ و آلہ و سلّم کے پاس لائے کہ شاید آپ سنگسار کرنے کا حکم نہ دیں مگر حضور نے ان دونوں کے سنگسار کرنے کا حکم دیا اس پر یہود طیش میں آئے اور کہنے لگے کہ اس گناہ کی یہ سزا نہیں آپ نے ظلم کیا، حضور نے فرمایا کہ فیصلہ توریت پر رکھو کہنے لگے یہ انصاف کی بات ہے توریت منگائی گئی اور عبداللّٰہ بن صوریا یہود کے بڑے عالم نے اس کو پڑھا اس میں آیت رجم آئی جس میں سنگسار کرنے کا حکم تھا عبداللّٰہ نے اس پر ہاتھ رکھ لیا اور اس کو چھوڑ گیا حضرت عبداللّٰہ بن سلام نے اس کا ہاتھ ہٹا کر آیت پڑھ دی یہودی ذلیل ہوئے اور وہ یہودی مرد و عورت جنہوں نے زنا کیا تھا حضور کے حکم سے سنگسار کئے گئے اس پر یہ آیت نازل ہوئی۔

(۲۴) یہ جرأت (ف ۵۳) انہیں اس لئے  ہوئی کہ وہ  کہتے  ہیں ہرگز ہمیں آگ نہ چھوئے  گی مگر گنتی کے  دنوں (ف ۵۴) اور ان کے  دین میں انہیں فریب دیا اس جھوٹ نے  جو باندھتے  تھے  (ف ۵۵) 

۵۳۔

کتابِ الٰہی سے رو گردانی کرنے کی۔

۵۴۔

یعنی چالیس دن یا ایک ہفتہ پھر کچھ غم نہیں۔

۵۵۔

اور ان کا یہ قول تھا کہ ہم اللّٰہ کے بیٹے اور اس کے پیارے ہیں وہ ہمیں گناہوں پر عذاب نہ کرے گا مگر بہت تھوڑی مدت۔

(۲۵) تو کیسی ہو گی جب ہم انہیں اکٹھا کریں گے  اس دن کے  لئے  جس میں شک نہیں (ف ۵۶) اور ہر جان کو اس کی کمائی پوری بھر (بالکل پوری) دی جائے  گی اور ان پر ظلم نہ ہو گا، 

۵۶۔

اور وہ روز قیامت ہے۔

(۲۶) یوں عرض کر،  اے  اللہ! ملک کے  مالک تو جسے  چاہے  سلطنت دے  اور جس سے  چاہے  چھین لے، اور جسے  چاہے  عزت دے  اور جسے  چاہے   ذلت دے، ساری بھلائی تیرے  ہی ہاتھ ہے، بیشک تو سب کچھ کر سکتا ہے  (ف ۵۷) 

۵۷۔

شانِ نزول فتح مکہ کے وقت سیّد انبیاء صلی اللّٰہ علیہ و آلہ و سلم نے اپنی امت کو ملک فارس و روم کی سلطنت کا وعدہ دیا تو یہود و منافقین نے اس کو بہت بعید سمجھا اور کہنے لگے کہاں محمد مصطفیٰ  ٰ (صلی اللّٰہ علیہ و آلہ و سلم )اور کہاں فارس و روم کے ملک وہ بڑے زبردست اور نہایت محفوظ ہیں اس پر یہ آیتِ کریمہ نازل ہوئی اور آخر کار حضور کا وہ وعدہ پورا ہوکررہا۔

(۲۷)  تو دن کا  حصّہ رات میں ڈالے  اور رات کا حصہ دن میں ڈالے  (ف ۵۸) اور مردہ سے  زندہ نکالے  اور زندہ سے  مردہ نکالے  (ف ۵۹) اور جسے  چاہے  بے  گنتی دے، 

۵۸۔

یعنی کبھی رات کو بڑھائے دن کو گھٹائے اور کبھی دن کو بڑھا کر رات کو گھٹائے یہ تیری قدرت ہے تو فارس و روم سے ملک لے کر غلامانِ مصطفیٰ  ٰ (صلی اللّٰہ علیہ و آلہ و سلم )کو عطا کرنا اس کی قدرت سے کیا بعید ہے۔

۵۹۔

زندے سے مردے کا نکالنا اس طرح ہے جیسے کہ زندہ انسان کو نطفۂ بے جان سے اور پرند کے زندہ بچے کو بے روح انڈے سے اور زندہ دِل مؤمن کو مردہ دل کافر سے اور زندہ سے مُردہ نکالنا اس طرح جیسے کہ زندہ انسان سے نطفۂ بے جان اور زندہ پرند سے بے جان انڈا اور زندہ دل ایمان دار سے مردہ دِل کافر۔

(۲۸)  مسلمان کافروں کو اپنا  دوست نہ بنا لیں مسلمانوں کے  سوا (ف ۶۰) اور جو ایسا کرے  گا اسے  اللہ سے  کچھ علاقہ نہ رہا مگر یہ کہ تم ان سے  کچھ ڈرو (ف ۶۱) اور اللہ تمہیں اپنے  غضب سے  ڈراتا ہے  اور اللہ ہی کی طرف پھرنا ہے، 

۶۰۔

شانِ نزول حضرت عبادہ ابنِ صامت نے جنگِ احزاب کے دِن سیدِ عالم صلی اللّٰہ علیہ و آلہ و سلّم سے عرض کیا کہ میرے ساتھ پانچسو یہودی ہیں جو میرے حلیف ہیں میری رائے ہے کہ میں دشمن کے مقابل ان سے مدد حاصل کروں اس پر یہ آیت کریمہ نازل ہوئی اور کافروں کو دوست اور مدد گار بنانے کی ممانعت فرمائی گئی۔

۶۱۔

کفار سے دوستی و محبّت ممنوع و حرام ہے، انہیں راز دار بنانا اُن سے موالات کرنا ناجائز ہے اگر جان یا مال کا خوف ہو تو ایسے وقت صرف ظاہری برتاؤ جائز ہے۔

(۲۹) تم فرما دو کہ اگر تم اپنے  جی کی بات چھپاؤ یا ظاہر کرو اللہ کو سب معلوم ہے، اور جانتا ہے  جو کچھ آسمانوں میں ہے  اور جو کچھ زمین میں ہے، اور ہر چیز پر اللہ کا قابو ہے۔

(۳۰) جس دن ہر جان نے  جو بھلا کیا حاضر پائے  گی (ف ۶۲) اور جو برا کام کیا، امید کرے  گی کاش مجھ میں اور اس میں دور کا فاصلہ ہوتا (ف ۶۳) اور اللہ تمہیں اپنے  عذاب سے  ڈراتا ہے، اور اللہ بندوں پر مہربان ہے۔

۶۲۔

یعنی روز قیامت ہر نفس کو اعمال کی جزا ملے گی اور اس میں کچھ کمی و کوتاہی نہ ہو گی۔

۶۳۔

یعنی میں نے یہ برا کام نہ کیا ہوتا۔

(۳۱) اے  محبوب! تم فرما دو کہ لوگو اگر تم اللہ کو دوست رکھتے  ہو تو میرے  فرمانبردار ہو جاؤ اللہ تمہیں دوست رکھے  گا (ف ۶۴) اور تمہارے  گناہ بخش دے  گا اور اللہ بخشنے  والا مہربان ہے، 

۶۴۔

اس آیت سے معلوم ہوا کہ اللہ کی محبّت کا دعویٰ جب ہی سچّا ہو سکتا ہے جب آدمی سیّد عالم صلی اللّٰہ علیہ و آلہ و سلم کا متبع ہو اور حضور صلی اللّٰہ علیہ و آلہ و سلم کی اطاعت اختیار کرے شانِ نزول حضرت ابنِ عباس رضی اللّٰہ عنہما سے مروی ہے کہ رسولِ کریم صلی اللّٰہ علیہ و آلہ و سلم قریش کے پاس ٹھہرے جنہوں نے خانہ کعبہ میں بت نصب کئے تھے اور انہیں سجا سجا کر ان کو سجدہ کر رہے تھے حضور نے فرمایا اے گروہِ قریش خدا کی قسم تم اپنے آباء حضرت ابراہیم اور حضرت اسمعیل کے دین کے خلاف ہو گئے قریش نے کہا ہم ان بتوں کو اللّٰہ کی محبت میں پوجتے ہیں تاکہ یہ ہمیں اللّٰہ سے قریب کریں اس پر یہ آیتِ کریمہ نازل ہوئی اور بتایا گیا کہ محبّتِ الٰہی کا دعویٰ سیّد عالم صلی اللّٰہ علیہ و آلہ و سلّم کے اتباع و فرماں برداری کے بغیر قابلِ قبول نہیں جو اس دعوے کا ثبوت دینا چاہے حضور کی غلامی کرے اور حضور نے بت پرستی کو منع فرمایا تو بت پرستی کرنے والا حضور کا نافرمان اور محبّتِ الٰہی کے دعویٰ میں جھوٹا ہے۔

(۳۲) تم فرما دو کہ حکم  مانو اللہ اور رسول کا (ف ۶۵) پھر اگر وہ منہ پھیریں تو اللہ کو خوش نہیں آتے  کافر۔

۶۵۔

یہی اللّٰہ کی محبت کی نشانی ہے اور اللّٰہ تعالیٰ کی اطاعت بغیر اطاعتِ رسول نہیں ہو سکتی بخاری و مسلم کی حدیث میں ہے جس نے میری نافرمانی کی اس نے اللّٰہ کی نافرمانی کی۔

(۳۳) بیشک اللہ نے  چن لیا  آدم اور نوح اور  ابراہیم کی آ  ل اولاد اور عمران کی آ ل کو سارے  جہاں سے  (ف ۶۶) 

۶۶۔

یہود نے کہا تھا کہ ہم حضرت ابراہیم و اسحٰق و یعقوب علیہم الصلوٰۃ والسلام کی اولاد سے ہیں اور انہیں کے دین پر ہیں اس پر یہ آیت کریمہ نازل ہوئی اور بتادیا گیا کہ اللّٰہ تعالیٰ نے ان حضرات کو اسلام کے ساتھ برگزیدہ کیا تھا اور تم اے یہود اسلام پر نہیں ہو تو تمہارا یہ دعویٰ غلط ہے۔

(۳۴) یہ ایک نسل ہے  ایک دوسرے  سے  (ف ۶۷) اور اللہ سنتا جانتا ہے، 

۶۷۔

ان میں باہم نسلی تعلقات بھی ہیں اور آپس میں یہ حضرات ایک دوسرے کے معاون و مددگار بھی۔

(۳۵) جب عمران کی بی بی نے  عرض کی (ف ۶۸) اے  رب میرے ! میں تیرے  لئے  منت مانتی ہو جو میرے  پیٹ میں ہے  کہ خالص تیری ہی خدمت میں رہے  (ف ۶۹) تو تو مجھ سے  قبول کر لے  بیشک تو ہی سنتا جانتا، 

۶۸۔

عمران دو ہیں ایک عمران بن یَصۡھُرۡ بن فاہث بن لاویٰ بن یعقوب یہ تو حضرت موسیٰ و ہارون کے والد ہیں دوسرے عمران بن ماثان یہ حضرت عیسیٰ علیہ الصلوٰۃ والسلام کی والدہ مریم کے والد ہیں دونوں عمرانوں کے درمیان ایک ہزار آٹھ سو برس کا فرق ہے یہاں دوسرے عمران مراد ہیں ان کی بی بی صاحبہ کا نام حَنَّہ بنت فاقوذا ہے یہ مریم کی والدہ ہیں۔

۶۹۔

اور تیری عبادت کے سوا دنیا کا کوئی کام اس کے متعلق نہ ہو بیت المقدِس کی خدمت اس کے ذمہ ہو علماء نے واقعہ اس طرح ذکر کیا ہے کہ حضرت زکریاء و عمران دونوں ہم زُلف تھے فاقوذا کی دُختر ایشاع جو حضرت یحییٰ کی والدہ ہیں اور ان کی بہن حَنَّہ جو فاقوذا کی دوسری دختر اور حضرت مریم کی والدہ ہیں وہ عمران کی بی بی تھیں ایک زمانہ تک حَنَّہ کے اولاد نہیں ہوئی یہاں تک کہ بڑھاپا آگیا اور مایوسی ہو گئی یہ صالحین کا خاندان تھا اور یہ سب لوگ اللّٰہ کے مقبول بندے تھے ایک روز حَنَّہ نے ایک درخت کے سایہ میں ایک چڑیا دیکھی جو اپنے بچہ کو بھرا رہی تھی یہ دیکھ کر آپ کی دل میں اولاد کا شوق پیدا ہوا اور بارگاہِ الٰہی میں دعا کی کہ یارب اگر تو مجھے بچہ دے تو میں اس کو بیت المقدِس کا خادم بناؤں اور اس خدمت کے لئے حاضر کر دوں جب وہ حاملہ ہوئیں اور انہوں نے یہ نذر مان لی تو ان کے شوہر نے فرمایا:کہ یہ تم نے کیا کیا اگر لڑکی ہو گی تو وہ اس قابل کہاں ہے اس زمانہ میں لڑکوں کو خدمتِ بیتُ المقْدِس کے لئے دیا جاتا تھا اور لڑکیاں عوارض نسائی اور زنانہ کمزوریوں اور مردوں کے ساتھ نہ رہ سکنے کی وجہ سے اس قابل نہیں سمجھی جاتی تھیں اس لئے ان صاحبوں کو شدید فکر لاحق ہوئی اورحَنَّہ کے وضع حمل سے قبل عمران کا انتقال ہو گیا۔

(۳۶) پھر جب اسے  جنا بولی،  اے  رب میرے ! یہ تو میں نے  لڑکی جنی (ف ۷۰) اور اللہ جو خوب معلوم ہے  جو کچھ وہ جنی، اور وہ لڑکا جو اس نے  مانگا  اس لڑکی سا نہیں (ف ۷۱) اور میں  نے  اس کا نام مریم رکھا (ف ۷۲) اور میں اسے  اور اس کی اولاد کو تیری پناہ میں دیتی ہوں راندے  ہوئے  شیطان سے، 

۷۰۔

حَنَّہ نے یہ کلمہ اعتذار کے طور پر کہا اور ان کو حسرت و غم ہوا کہ لڑکی ہوئی تو نذر کسی طرح پوری ہو سکے گی۔

۷۱۔

کیونکہ یہ لڑکی اللّٰہ کی عطا ہے اور اس کے فضل سے فرزند سے زیادہ فضیلت رکھنے والی ہے یہ صاحب زادی حضرت مریم تھیں اور اپنے زمانہ کی عورتوں میں سب سے اجمل وافضل تھیں۔

۷۲۔

مریم کے معنی عابدہ ہیں۔

(۳۷) تو اسے  اس کے  رب نے  اچھی طرح قبول کیا (ف ۷۳) اور اسے  اچھا پروان چڑھایا (ف ۷۴) اور اسے  زکریا کی نگہبانی میں دیا، جب زکریا اس کے  پاس اس کی نماز پڑھنے  کی جگہ جاتے  اس کے  پاس نیا رزق پاتے  (ف ۷۵) کہا اے  مریم! یہ تیرے  پاس کہاں سے  آیا، بولیں وہ اللہ کے  پاس سے  ہے، بیشک اللہ جسے  چاہے  بے  گنتی دے  (ف ۷۶)

۷۳۔

اور نذر میں لڑکے کی جگہ حضرت مریم کو قبول فرما یا حَنَّہ نے ولادت کے بعد حضرت مریم کو ایک کپڑے میں لپیٹ کر بیتُ المقْدِس میں احبار کے سامنے رکھ دیا یہ احبار حضرت ہارون کی اولاد میں تھے اور بیتُ المقْدِس میں ان کا منصب ایسا تھا جیسا کہ کعبہ شریف میں حجبہ کا چونکہ حضرت مریم ان کے امام اور ان کے صاحبِ قربان کی دختر تھیں اور ان کا خاندان بنی اسرائیل میں بہت اعلیٰ اور اہل علم کا خاندان تھا اس لئے ان سب نے جن کی تعداد ستائیس تھی حضرت مریم کو لینے اور ان کا تکفّل کرنے کی رغبت کی حضرت زکریا نے فرمایا کہ میں ان کا سب سے زیادہ حقدار ہوں کیونکہ میرے گھر میں ان کی خالہ ہیں معاملہ اس پر ختم ہوا کہ قرعہ ڈالا جائے قرعہ حضرت زکریا ہی کے نام پر نکلا۔

۷۴۔

حضرت مریم ایک دن میں اتنا بڑھتی تھیں جتنا اور بچے ایک سال میں۔

۷۵۔

بے فصل میوے جو جنت سے اترتے اور حضرت مریم نے کسی عورت کا دودھ نہ پیا۔

۷۶۔

حضرت مریم نے صِغر سنی میں کلام کیا جب کہ وہ پالنے میں پرورش پارہی تھیں جیسا کہ ان کے فرزند حضرت عیسیٰ علیہ الصلوٰۃوالسلام نے اسی حال میں کلام فرمایا مسئلہ یہ آیت کراماتِ اولیاء کے ثبوت کی دلیل ہے کہ اللّٰہ تعالیٰ اُن کے ہاتھوں پر خوارق ظاہر فرماتا ہے حضرت زکریا نے جب یہ دیکھا تو فرمایا جو ذات پاک مریم کو بے وقت بے فصل اور بغیر سبب کے میوہ عطا فرمانے پر قادر ہے وہ بے شک اس پر قادر ہے کہ میری بانجھ بی بی کو نئی تندرستی دے اور مجھے اس بڑھاپے کی عمر میں امید منقطع ہو جائے کے بعد فرزند عطا کرے بایں خیال آپ نے دعا کی جس کا اگلی آیت میں بیان ہے۔

(۳۸)  یہاں (ف ۷۷) پکارا زکریا اپنے  رب کو بولا اے  رب! میرے  مجھے  اپنے  پاس سے  دے  ستھری  اولاد، بیشک تو ہی ہے  دعا سننے  والا، 

۷۷۔

یعنی محراب بیت المقدِس میں دروازے بند کر کے دعا کی۔

(۳۹) تو فرشتوں نے  اسے  آواز دی اور وہ اپنی نماز کی جگہ کھڑا  نماز پڑھ رہا تھا (ف ۷۸) بیشک اللہ آپ کو مژدہ دیتا ہے  یحییٰ کا جو اللہ کی طرف کے  ایک کلمہ کی (ف ۷۹) تصدیق کرے  گا اور سردار (ف ۸۰) اور ہمیشہ کے  لیے  عورتوں سے  بچنے  والا اور نبی ہمارے  خاصوں میں سے  (ف ۸۱)

۷۸۔

حضرت زکریا علیہ السلام عالم کبیر تھے۔قربانیاں بارگاہِ الٰہی میں آپ ہی پیش کیا کرتے تھے اور مسجد شریف میں بغیر آپ کے اِذن کے کوئی داخل نہیں ہو سکتا تھا جس وقت محراب میں آپ نماز میں مشغول تھے اور باہر آدمی دخول کی اجازت کا انتظار کر رہے تھے دروازہ بند تھا اچانک آپ نے ایک سفید پوش جوان دیکھا وہ حضرت جبریل تھے انہوں نے آپ کو فرزند کی بشارت دی جو  اَنَّ اللّٰہَ یُبَشِّرُکَ  میں بیان فرمائی گئی۔

۷۹۔

کلمہ سے مراد حضرت عیسیٰ ابنِ مریم ہیں کہ انہیں اللّٰہ تعالیٰٰ نے کُن فرما کر بغیر باپ کے پیدا کیا اور ان پر سب سے پہلے ایمان لانے اور ان کی تصدیق کرنے والے حضرت یحییٰ ہیں جو حضرت عیسیٰ علیہ السلام سے عمر میں چھ ماہ بڑے تھے یہ دونوں حضرات خالہ زاد بھائی تھے حضرت یحییٰ کی والدہ اپنی بہن حضرت مریم سے ملیں تو انہیں اپنے حاملہ ہونے پر مطلع کیا حضرت مریم نے فرمایا میں بھی حاملہ ہوں حضرت یحییٰ کی والدہ نے کہا اے مریم مجھے معلوم ہوتا ہے کہ میرے پیٹ کا بچہ تمہارے پیٹ کے بچے کو سجدہ کرتا ہے۔

۸۰۔

سیّد اس رئیس کو کہتے ہیں جو مخدوم و مُطَاع ہو حضرت یحییٰ مؤمنین کے سردار اور علم و حلم و دین میں ان کے رئیس تھے۔

۸۱۔

حضرت زکریا علیہ السلام نے براہ تعجب عرض کیا۔

(۴۰) بولا اے  میرے  رب میرے  لڑکا  کہاں سے  ہو گا مجھے  تو پہنچ گیا بڑھا پا  (ف ۸۲) اور میری عورت بانجھ (ف ۸۳) فرمایا اللہ یوں ہی کرتا ہے  جو چاہے  (ف ۸۴)

۸۲۔

اور عمر ایک سو بیس سال کی ہو چکی۔

۸۳۔

ان کی عمر اٹھانوے سال کی مقصود سوال سے یہ ہے کہ بیٹا کس طرح عطا ہو گا آیا میری جوانی لوٹائی جائے گی اور بی بی کا بانجھ ہونا دور کیا جائے گا یا ہم دونوں اپنے حال پر رہیں گے۔

۸۴۔

بڑھاپے میں فرزند عطا کرنا اس کی قدرت سے کچھ بعید نہیں۔

(۴۱) عرض کی اے  میرے  رب میرے  لئے  کوئی نشانی کر دے  (ف ۸۵) فرمایا تیری نشانی یہ ہے  کہ تین دن تو لوگوں سے  بات نہ کرے  مگر اشارہ سے  اور اپنے  رب کی بہت یاد کر (ف ۸۶) اور کچھ دن رہے   اور تڑکے  اس کی پاکی بول، 

۸۵۔

جس سے مجھے اپنی بی بی کے حمل کا وقت معلوم ہوتا کہ میں اور زیادہ شکر و عبادت میں مصروف ہوں۔

۸۶۔

چنانچہ ایسا ہی ہوا کہ آدمیوں کے ساتھ گفتگو کرنے سے زبان مبارک تین روز تک بند رہی اور تسبیح و ذکر پر آپ قادر رہے اوریہ ایک عظیم معجزہ ہے کہ جس میں جوارح صحیح و سالم ہوں اور زبان سے تسبیح و تقدیس کے کلمات ادا ہوتے رہیں مگر لوگوں کے ساتھ گفتگو نہ ہو سکے اور یہ علامت اس لئے مقرر کی گئی کہ اس نعمتِ عظیمہ کے ادائے حق میں زبان ذکر و شکر کے سوا اور کسی بات میں مشغول نہ ہو۔

(۴۲) اور جب فرشتوں نے  کہا، اے  مریم، بیشک اللہ نے  تجھے  چن لیا (ف ۸۷) اور خوب ستھرا کیا (ف ۸۸) اور آج سارے  جہاں کی عورتوں سے  تجھے  پسند کیا (ف ۸۹)

۸۷۔

کہ باوجود عورت ہونے کے بیت المقدِس کی خدمت کے لئے نذر میں قبول فرمایا اور یہ بات اُن کے سوا کسی عورت کو میسّر نہ آئی اسی طرح ان کے لئے جنتی رزق بھیجنا حضرت زکریا کو ان کا کفیل بنانا یہ حضرت مریم کی برگزیدگی ہے۔

۸۸۔

مرد رسیدگی سے اور گناہوں سے اور بقول بعضے زنانے عوارض سے۔

۸۹۔

کہ بغیر باپ کے بیٹا دیا اور ملائکہ کا کلام سنوایا۔

(۴۳)  اے  مریم اپنے  رب کے  حضور ادب سے  کھڑی ہو (ف ۹۰) اور اس کے  لئے  سجدہ کر اور رکوع والوں کے  ساتھ رکوع کر، 

۹۰۔

جب فرشتوں نے یہ کہا کہ حضرت مریم نے اتنا طویل قیام کیا کہ آپ کے قدم مبارک پر ورم آگیا اور پاؤں پھٹ کر خون جاری ہو گیا۔

(۴۴) یہ غیب کی خبریں ہیں کہ ہم خفیہ طور پر تمہیں بتاتے  ہیں (ف ۹۱) اور تم ان کے  پاس نہ تھے  جب وہ اپنی قلموں سے  قرعہ ڈالتے  تھے  کہ مریم کس کی پرورش میں رہیں اور تم ان کے  پاس نہ تھے  جب وہ جھگڑ رہے  تھے (ف ۹۲) 

۹۱۔

اس آیت سے معلوم ہوا کہ اللّٰہ تعالیٰ نے اپنے حبیب صلی اللّٰہ علیہ و آلہ و سلم کو غیب کے علوم عطا فرمائے۔

۹۲۔

باوجود اس کے آپ کا ان واقعات کی اطلاع دینا دلیل قوی ہے اس کی کہ آپ کو غیبی علوم عطا فرمائے گئے۔

(۴۵) اور یاد کرو جب فرشتو ں نے  مریم سے  کہا، اے  مریم! اللہ تجھے  بشارت دیتا ہے  اپنے  پاس سے  ایک کلمہ کی (ف ۹۳) جس کا نام ہے  مسیح عیسیٰ مریم کا بیٹا  رُو دار (باعزت) ہو گا (ف ۹۴) دنیا اور آخرت میں اور قرب والا (ف ۹۵)

۹۳۔

یعنی ایک فرزند کی۔

۹۴۔

صاحبِ جاہ و منزلت۔

۹۵۔

بارگاہِ الٰہی میں۔

(۴۶)  اور لوگوں سے  بات کرے  گا پالنے  میں (ف ۹۶) اور پکی عمر میں (ف ۹۷) اور خاصوں میں ہو گا، بولی اے  میرے  رب! میرے  بچہ کہاں سے  ہو گا مجھے  تو کسی شخص نے  ہاتھ نہ لگایا (ف ۹۸)

۹۶۔

بات کرنے کی عمر سے قبل۔

۹۷۔

آسمان سے نزول کے بعد اس آیت سے ثابت ہوتا ہے کہ حضرت عیسیٰ علیہ السلام آسمان سے زمین کی طرف اتریں گے جیسا کہ احادیث میں وارد ہوا ہے اور دجّال کو قتل کریں گے۔

۹۸۔

اور دستور یہ ہے کہ بچہ عورت و مرد کے اختلاط سے ہوتا ہے تو مجھے بچہ کس طرح عطا ہو گا نکاح سے یا یونہی بغیر مرد کے۔

(۴۷) فرمایا اللہ یوں ہی پیدا کرتا ہے  جو چاہے  جب، کسی کام کا حکم فرمائے  تو اس سے  یہی کہتا ہے  کہ ہو جا  وہ فوراً ہو جاتا ہے، 

  (۴۸) اور اللہ سکھائے  گا کتاب اور حکمت اور توریت اور انجیل، 

(۴۹) اور رسول ہو گا بنی اسرائیل کی طرف، یہ فرماتا ہو کہ میں تمہارے  پاس ایک نشانی لایا ہوں (ف ۹۹) تمہارے  رب کی طرف سے  کہ میں تمہارے  لئے  مٹی سے   پرند کی سی مور ت بناتا ہوں پھر اس میں پھونک مارتا ہوں تو وہ فوراً پرند ہو جاتی ہے  اللہ کے  حکم سے  (ف ۱۰۰) اور میں شفا دیتا ہوں مادر زاد اندھے  اور سفید داغ والے  کو (ف ۱۰۱) اور میں مُردے  جلاتا ہوں اللہ کے  حکم سے  (ف ۱۰۲) اور تمہیں بتاتا ہوں جو تم کھاتے  اور جو اپنے  گھروں میں جمع کر رکھتے  ہو، (ف ۱۰۳) بیشک ان باتوں میں تمہارے  لئے  بڑی نشانی ہے  اگر تم ایمان رکھتے  ہو، 

۹۹۔

جو میرے دعوائے نبوّت کے صدق کی دلیل ہے۔

۱۰۰۔

جب حضرت عیسیٰ علیہ الصلوٰۃ و السلام نے نبوت کا دعویٰ کیا اور معجزات دکھائے تو لوگوں نے درخواست کی کہ آپ ایک چمگادڑ پیدا کریں آپ نے مٹی سے چمگادڑ کی صورت بنائی پھر اس میں پھونک ماری تو وہ اڑنے لگی چمگادڑ کی خصوصیّت یہ ہے کہ وہ اڑنے والے جانوروں میں بہت اکمل اور عجیب تر ہے اور قدرت پر دلالت کرنے میں اوروں سے ابلغ کیونکہ وہ بغیر پروں کے تو اُڑتی ہے اور دانت رکھتی ہے اور ہنستی ہے اور اس کی مادہ کے چھاتی ہوتی ہے اور بچہ جنتی ہے باوجودیکہ اُڑنے والے جانوروں میں یہ باتیں نہیں ہیں۔

۱۰۱۔

جس کا برص عام ہو گیا ہو اور اطبا اس کے علاج سے عاجز ہوں چونکہ حضرت عیسیٰ علیہ  الصلوٰۃ والسلام کے زمانہ میں طب انتہاے ٔ عروج پر تھی اور اس کے ماہرین امر علاج میں ید طولیٰ رکھتے تھے اس لئے ان کو اسی قسم کے معجزے دکھائے گئے تاکہ معلوم ہو کہ طب کے طریقہ سے جس کا علاج ممکن نہیں ہے اس کو تندرست کر دینا یقیناً معجزہ اور نبی کے صدق نبوّت کی دلیل ہے وہب کا قول ہے کہ اکثر حضرت عیسیٰ علیہ السلام کے پاس ایک ایک دن میں پچاس پچاس ہزار مریضوں کا اجتماع ہو جاتا تھا ان میں جو چل سکتا تھا وہ حاضر خدمت ہوتا تھا اور جسے چلنے کی طاقت نہ ہوتی اس کے پاس خود حضرت تشریف لے جاتے اور دعا فرما کر اس کو تندرست کرتے اور اپنی رسالت پر ایمان لانے کی شرط کر لیتے۔

۱۰۲۔

حضرت ابن عباس نے فرمایا کہ حضرت عیسیٰ علیہ ا الصلوٰۃ والسلام نے چار شخصوں کو زندہ کیا ایک عازر جس کو آپ کے ساتھ اخلاص تھا جب اس کی حالت نازک ہوئی تو اس کی بہن نے آپ کو اطلاع دی مگر وہ آپ سے تین روز کی مسافت کے فاصلہ پر تھا جب آپ تین روز میں وہاں پہنچے تو معلوم ہوا کہ اس کے انتقال کو تین روز ہو چکے آپ نے اس کی بہن سے فرمایا ہمیں اس کی قبر پر لے چل وہ لے گئی آپ نے اللّٰہ تعالیٰ سے دعا فرمائی عازر  باذنِ الٰہی زندہ ہو کر قبر سے باہر آیا اور مدّت تک زندہ رہا اور اس کے اولاد ہوئی ایک بڑھیا کا لڑکا جس کا جنازہ حضرت کے سامنے جا رہا تھا آپ نے اس کے لئے دعا فرمائی وہ زندہ ہو کر نعش برداروں کے کندھوں سے اتر پڑا کپڑے پہنے گھر آیا زندہ رہا اولاد ہوئی ایک عاشر کی لڑکی شام کو مری اللّٰہ تعالیٰ نے حضرت عیسیٰ علیہ الصلوٰۃ والسلام کی دعا سے اس کو زندہ کیا ایک سام بن نوح جن کی وفات کو ہزاروں برس گزر چکے تھے لوگوں نے خواہش کی کہ آپ ان کو زندہ کریں آپ ان کی نشاندہی سے قبر پر پہنچے اور اللّٰہ تعالیٰ سے دعا کی سام نے سنا کوئی کہنے والا کہتا ہے اَجِبْ رُوْحَ اللّٰہ یہ سنتے ہی وہ مرعوب اور خوف زدہ اٹھ کھڑے ہوئے اور انہیں گمان ہوا کہ قیامت قائم ہو گئی اس ہول سے ان کا نصف سر سفید ہو گیا، پھر وہ حضرت عیسیٰ علیہ السلام پر ایمان لائے اور انہوں نے حضرت عیسیٰ علیہ الصلوٰۃ والسلام سے درخواست کی کہ دوبارہ انہیں سکرات موت کی تکلیف نہ ہو بغیر اس کے واپس کیا جائے چنانچہ اسی وقت ان کا انتقال ہو گیا اور باذنِ اللّٰہ فرمانے میں رد ہے نصاریٰ کا جو حضرت مسیح کی الوہیت کے قائل تھے۔

۱۰۳۔

جب حضرت عیسیٰ علیہ الصلوٰۃ  و التسلیمات نے بیماروں کو اچھا کیا اور مردوں کو زندہ کیا تو بعض لوگوں نے کہا کہ یہ تو جادو ہے اور کوئی معجزہ دکھائیے تو آپ نے فرمایا کہ جو تم کھاتے ہو اور جو جمع کر رکھتے ہو میں اس کی تمہیں خبر دیتا ہوں اسی سے ثابت ہوا کہ غیب کے علوم انبیاء کا معجزہ ہیں اور حضرت عیسیٰ علیہ السلام کے دستِ مبارک پر یہ معجزہ بھی ظاہر ہوا آپ آدمی کو بتا دیتے تھے جو وہ کل کھا چکا اور آج کھائے گا اور جو اگلے وقت کے لئے تیار کر رکھا ہے۔ آپ کے پاس بچے بہت سے جمع ہو جاتے تھے آپ انہیں بتاتے تھے کہ تمہارے گھر فلاں چیز تیار ہوئی ہے تمہارے گھر والوں نے فلاں فلاں چیز کھائی ہے فلاں چیز تمہارے لئے اٹھا رکھی ہے بچے گھر جاتے روتے گھر والوں سے وہ چیز مانگتے گھر والے وہ چیز دیتے۔ اور ان سے کہتے کہ تمہیں کس نے بتایا بچے کہتے حضرت عیسیٰ علیہ السلام نے تو لوگوں نے اپنے بچوں کو آپ کے پاس آنے سے روکا اور کہا وہ جادو گر ہیں ان کے پاس نہ بیٹھو اور ایک مکان میں سب بچوں کو جمع کر دیا حضرت عیسیٰ علیہ السلام بچوں کو تلاش کرتے تشریف لائے تو لوگوں نے کہا وہ یہاں نہیں ہیں آپ نے فرمایا کہ پھر اس مکان میں کون ہے انہوں نے کہا سور ہیں فرمایا ایسا ہی ہو گا اب جو دروازہ کھولتے ہیں تو سب سور ہی سور تھے۔ الحاصل غیب کی خبریں دینا انبیاء کا معجزہ ہے اور بے وساطت انبیاء کوئی بشر امور غیب پر مطلع نہیں ہو سکتا۔

(۵۰) اور تصدیق کرتا آیا ہوں اپنے  سے  پہلے  کتاب توریت کی اور اس لئے  کہ حلال کروں تمہارے  لئے  کچھ وہ چیزیں جو تم پر حرام تھیں (ف ۱۰۴) اور میں تمہارے  پاس پاس تمہارے  رب کی طرف سے  نشانی لایا ہوں، تو اللہ سے  ڈرو اور میرا حکم مانو، 

(۵۰) اور تصدیق کرتا آیا ہوں اپنے  سے  پہلے  کتاب توریت کی اور اس لئے  کہ حلال کروں تمہارے  لئے  کچھ وہ چیزیں جو تم پر حرام تھیں (ف ۱۰۴) اور میں تمہارے  پاس پاس تمہارے  رب کی طرف سے  نشانی لایا ہوں، تو اللہ سے  ڈرو اور میرا حکم مانو، 

۱۰۴۔

جو شریعت موسیٰ علیہ السلام میں حرام تھیں جیسے کہ اونٹ کے گوشت مچھلی کچھ پرند۔

(۵۱) بیشک میرا تمہارا سب کا رب اللہ ہے  تو اسی کو پوجو (ف ۱۰۵) یہ ہے  سیدھا راستہ، 

۱۰۵۔

یہ اپنی عبدیت کا اقرار اور اپنی ربوبیت کی نفی ہے اس میں نصاریٰ کا رد ہے۔

(۵۲) پھر جب عیسیٰ نے  ان سے  کفر پایا (ف ۱۰۶) بولا کون میرے  مددگار ہوتے  ہیں اللہ کی طرف،  حواریوں نے  کہا  (ف ۱۰۷) ہم دینِ خدا کے  مددگار ہیں ہم اللہ پر ایمان لائے، اور آپ گواہ ہو جائیں کہ ہم مسلمان ہیں (ف ۱۰۸) 

۱۰۶۔

یعنی جب حضرت عیسیٰ علیہ الصلوٰۃ والسلام نے دیکھا کہ یہود اپنے کفر پر قائم ہیں اور آ پ کے قتل کا ارادہ رکھتے ہیں اور اتنی آیات باہرات اور معجزات سے اثر پذیر نہیں ہوئے اور اس کا سبب یہ تھا کہ انہوں نے پہچان لیا تھا کہ آپ ہی وہ مسیح ہیں جن کی توریت میں بشارت دی گئی ہے اور آپ ان کے دین کو منسوخ کریں گے تو جب حضرت عیسیٰ علیہ الصلوۃ والسلام نے دعوت کا اظہار فرمایا تو یہ ان پر بہت شاق گزرا اور وہ آپ کے ایذا و قتل کے درپے ہوئے اور آپ کے ساتھ انہوں نے کفر کیا۔

۱۰۷۔

حواری وہ مخلصین ہیں جو حضرت عیسیٰ علیہ السلام کے دین کے مددگار تھے اور آپ پر اوّل ایمان لائے یہ بارہ اشخاص تھے۔

۱۰۸۔

مسئلہ : اس آیت سے ایمان و اسلام کے ایک ہونے پر استدلال کیا جاتا ہے اور یہ بھی معلوم ہوتا ہے کہ پہلے انبیاء کا دین اسلام تھا نہ کہ یہودیت و نصرانیت۔

(۵۳) اے  رب ہمارے ! ہم اس پر ایمان لائے  جو تو نے  اتارا  اور رسول کے  تابع ہوئے  تو ہمیں حق پر گواہی دینے  والوں میں لکھ لے۔

 (۵۴) اور کافروں نے  مکر کیا (ف ۱۰۹) اور اللہ نے  ان کے  ہلاک کی خفیہ تدبیر فرمائی  اور اللہ سب سے  بہتر چھپی تدبیر والا ہے  (ف ۱۱۰) 

۱۰۹۔

یعنی کفار بنی اسرائیل نے حضرت عیسیٰ علیہ الصلوٰۃ والسلام کے ساتھ مَکر کیا کہ دھوکے کے ساتھ آپ کے قتل کا انتظام کیا اور اپنے ایک شخص کو اس کام پر مقرر کر دیا۔

۱۱۰۔

اللّٰہ تعالیٰ نے اُن کے مَکر کا یہ بدلہ دیا کہ حضرت عیسیٰ علیہ السلام کو آسمان پر اُٹھا لیا اور حضرت عیسیٰ علیہ الصلٰوۃوالسلام کی شباہت اس شخص پر ڈال دی جو اُن کے قتل کے لئے آمادہ ہوا تھا چنانچہ یہود نے اس کو اسی شبہ پر قتل کر دیا۔ مسئلہ لفظ مَکر لُغتِ عرب میں سَتر یعنی پوشیدگی کے معنیٰ میں ہے اسی لئے خفیہ تدبیر کو بھی مَکر کہتے ہیں اور وہ تدبیر اگر اچھے مقصد کے لئے ہو تو محمود اور کِسی قبیح غرض کے لئے ہو تو مذموم ہوتی ہے مگر اُردو زبان میں یہ لفظ فریب کے معنیٰ میں مستعمل ہوتا ہے اس لئے ہر گز شانِ الٰہی میں نہ کہا جائے گا اور اب چونکہ عربی میں بھی بمعنی خداع کے معروف ہو گیا ہے اس لئے عربی میں بھی شانِ الٰہی میں اس کا اطلاق جائز نہیں آیت میں جہاں کہیں وارد ہوا وہ خفیہ تدبیر کے معنیٰ میں ہے۔

(۵۵) یاد کرو جب اللہ  نے  فرمایا اے  عیسیٰ میں تجھے  پوری عمر تک پہنچاؤں گا (ف ۱۱۱) اور تجھے  اپنی طرف اٹھا لوں گا (ف ۱۱۲) اور تجھے  کافروں سے  پاک کر دوں گا اور تیرے  پیروؤں کو (ف ۱۱۳) قیامت تک تیرے  منکروں پر (ف ۱۱۴) غلبہ دوں گا پھر تم سب میری طرف پلٹ کر آؤ گے  تو میں تم میں فیصلہ فرما دوں گا جس بات میں جھگڑتے  ہو، 

۱۱۱۔

یعنی تمہیں کفار قتل نہ کر سکیں گے (مدارک وغیرہ)۔

۱۱۲۔

آسمان پر محل کرامت اور مَقَرِّ ملائکہ میں بغیر موت کے حدیث شریف میں ہے سیّد عالم صلی اللّٰہ علیہ و آلہ و سلم نے فرمایا حضرت عیسیٰ میری اُمت پر خلیفہ ہو کر نازل ہوں گے صلیب توڑیں گے خنازیر کو قتل کریں گے چالیس سال رہیں گے نکاح فرمائیں گے اولاد ہو گی، پھر آپ کا وصال ہو گا وہ اُمت کیسے ہلاک ہو جس کے اول میں ہوں اور آخر عیسیٰ اور وسط میں میرے اہل بیت میں سے مہدی مسلم شریف کی حدیث میں ہے کہ حضرت عیسیٰ علیہ السلام مَنَارۂ شرقی دمشق پر نازل ہوں گے یہ بھی وارد ہوا کہ حجرۂ رسول اللّٰہ صلی اللّٰہ علیہ و آلہ و سلم میں مدفون ہوں گے۔

۱۱ٍ۳۔

یعنی مسلمانوں کو جو آپ کی نبوت کی تصدیق کرنے والے ہیں۔

(۵۶) تو  وہ جو کافر ہوئے  (ف ۱۱۴)میں انہیں دنیا و آخرت میں سخت عذاب کروں گا، اور انکا کوئی مددگار نہ ہو گا۔

(۵۷) اور وہ جو ایمان لائے  اور اچھے  کام کئے  اللہ ان کا نیگ (انعام) انہیں بھرپور دے  گا اور ظالم اللہ کو نہیں بھاتے۔

۱۱۴۔

جو یہود ہیں۔

(۵۸) یہ ہم تم پر پڑھتے  ہیں کچھ آیتیں اور حکمت وا لی نصیحت، 

(۵۹) عیسیٰ کی کہاوت اللہ کے  نزدیک آدم کی طرح ہے  (ف ۱۱۵) اسے  مٹی سے  بنایا پھر فرمایا ہو جا وہ فوراً ہو جاتا ہے۔

۱۱۵۔

شانِ نزول نصاریٰ نجران کا ایک وفد سید عالم صلی اللّٰہ علیہ و آلہ و سلم کی خدمت میں آیا اور وہ لوگ حضور سے کہنے لگے آپ گمان کرتے ہیں کہ عیسیٰ اللّٰہ کے بندے ہیں فرمایا ہاں اس کے بندے اور اس کے رسول اور اس کے کلمے جو کواری بتول عذراء کی طرف القاء کئے گئے نصاریٰ یہ سن کر بہت غصہ میں آئے اور کہنے لگے یا محمد کیا تم نے کبھی بے باپ کا انسان دیکھا ہے اس سے ان کا مطلب یہ تھا کہ وہ خدا کے بیٹے ہیں (معاذ اللّٰہ )اس پر یہ آیت نازل ہوئی اور یہ بتایا گیا کہ حضرت عیسیٰ علیہ السلام صرف بغیر باپ ہی کے ہوئے اور حضرت آدم علیہ السلام تو ماں اور باپ دونوں کے بغیر مٹی سے پیدا کئے گئے تو جب انہیں اللّٰہ کا مخلوق اور بندہ مانتے ہو تو حضرت عیسیٰ علیہ السلام کو اللّٰہ کا مخلوق و بندہ ماننے میں کیا تعجب ہے۔

  (۶۰)  اے  سننے  والے ! یہ تیرے  رب کی طرف سے  حق ہے  تو شک والوں میں نہ ہونا، 

(۶۱) پھر اے  محبوب! جو تم سے  عیسیٰ کے  بارے  میں حجت کریں بعد اس کے  کہ تمہیں علم آ چکا تو ان سے  فرما دو  آ ؤ  ہم بلائیں اپنے  بیٹے  اور تمہارے  بیٹے  اور اپنی عورتیں اور تمہاری عورتیں اور اپنی جانیں اور تمہاری جانیں، پھر مباہلہ کریں تو جھوٹوں پر اللہ کی لعنت ڈا لیں (ف ۱۱۶)

۱۱۶۔

جب رسول کریم صلی اللّٰہ علیہ و آلہ و سلم نے نصاریٰ نجران کو یہ آیت پڑھ کر سنائی اور مباہلہ کی دعوت دی تو کہنے لگے کہ ہم غور اور مشورہ کر لیں کل آپ کو جواب دیں گے جب وہ جمع ہوئے تو انہوں نے اپنے سب سے بڑے عالم اور صاحب رائے شخص عاقب سے کہا کہ اے عبدالمسیح آپ کی کیا رائے ہے اس نے کہا اے جماعت نصاریٰ تم پہچان چکے کہ محمدنبی مرسل تو ضرور ہیں اگر تم نے ان سے مباہلہ کیا تو سب ہلاک ہو جاؤ گے اب اگر نصرانیت پر قائم رہنا چاہتے ہو تو انہیں چھوڑ و اور گھر کو لوٹ چلو یہ مشورہ ہونے کے بعد وہ رسول کریم صلی اللّٰہ علیہ و آلہ و سلم کی خدمت میں حاضر ہوئے تو انہوں نے دیکھا کہ حضور کی گود میں تو امام حسین ہیں اور دست مبارک میں حسن کا ہاتھ اور فاطمہ اور علی حضور کے پیچھے ہیں (رضی اللّٰہ تعالیٰ عنہم)اور حضور ان سب سے فرما رہے ہیں کہ جب میں دعا کروں تو تم سب آمین کہنا نجران کے سب سے بڑے نصرانی عالم(پادری)نے جب ان حضرات کو دیکھا تو کہنے لگا اے جماعت نصاریٰ میں ایسے چہرے دیکھ رہا ہوں کہ اگر یہ لوگ اللّٰہ سے پہاڑ کو ہٹا دینے کی دعا کریں تو اللّٰہ تعالیٰ پہاڑ کو جگہ سے ہٹا دے ان سے مباہلہ نہ کرنا ہلاک ہو جاؤ گے اور قیامت تک روئے زمین پر کوئی نصرانی باقی نہ رہے گایہ سن کر نصاریٰ نے حضور کی خدمت میں عرض کیا کہ مباہلہ کی تو ہماری رائے نہیں ہے آخر کار انہوں نے جزیہ دینا منظور کیا مگر مباہلہ کے لئے تیار نہ ہوئے سید عالم صلی اللّٰہ علیہ و آلہ و سلم نے فرمایا کہ اس کی قسم جس کے دستِ قدرت میں میری جان ہے نجران والوں پر عذاب قریب آ ہی چکا تھا اگر وہ مباہلہ کرتے تو بندروں اور سوروں کی صورت میں مسخ کر دیئے جاتے اور جنگل آگ سے بھڑک اٹھتا اور نجران اور وہاں کے رہنے والے پرند تک نیست و نابود ہو جاتے اور ایک سال کے عرصہ میں تمام نصاریٰ ہلاک ہو جاتے۔

(۶۲) یہی بیشک سچا بیان ہے  (ف ۱۱۷) اور اللہ کے  سوا کوئی معبود نہیں (ف ۱۱۸) اور بیشک اللہ ہی غالب ہے  حکمت والا، 

 (۶۳) پھر اگر وہ منہ پھیریں تو  اللہ  فسادیوں کو جانتا ہے، 

۱۱۷۔

کہ حضرت عیسیٰ اللّٰہ کے بندے اور اس کے رسول ہیں اور ا ن کا وہ حال ہے جو اوپر مذکور ہو چکا۔

۱۱۸۔

اس میں نصاریٰ کا بھی رد ہے اور تمام مشرکین کا بھی۔

 (۶۴) تم فرماؤ، اے  کتابیو! ایسے  کلمہ کی طرف آؤ جو ہم میں تم میں یکساں ہے  (ف ۱۱۹) یہ کہ عبادت نہ کریں مگر خدا کی اور اس کا شریک کسی کو نہ کریں (ف ۱۲۰) اور ہم میں کوئی ایک دوسرے  کو رب نہ بنا لے  اللہ کے  سوا  (ف ۱۲۱) پھر اگر وہ نہ مانیں تو کہہ دو تم گواہ رہو کہ ہم مسلمان ہیں، 

۱۱۹۔

اور قرآن اور توریت اور انجیل اس میں مختلف نہیں۔

۱۲۰۔

نہ حضرت عیسیٰ کو نہ حضرت عزیر کو نہ اور کسی کو۔

۱۲۱۔

جیسا کہ یہود و نصاریٰ نے احبار و رہبان کو بنایا کہ انہیں سجدے کرتے اور ان کی عبادتیں کرتے (جمل)۔

(۶۵) اے  کتاب والو! ابراہیم کے  باب میں کیوں جھگڑتے  ہو توریت و انجیل تو نہ اتری مگر ان کے  بعد تو کیا تمہیں عقل نہیں (ف ۱۲۲) 

۱۲۲۔

شان نزول نجران کے نصاریٰ اور یہود کے احبار میں مباحثہ ہوا یہودیوں کا دعویٰ تھا کہ حضرت ابراہیم علیہ السلام یہودی تھے اور نصرانیوں کایہ دعویٰ تھا کہ آپ نصرانی تھے یہ نزاع بہت بڑھا تو فریقین نے سید عالم صلی اللّٰہ علیہ و آلہ و سلم کو حَکَمۡ مانا اور آپ سے فیصلہ چاہا اس پر یہ آیت کریمہ نازل ہوئی اور علماء توریت و انجیل پر ان کا کمال جہل ظاہر کر دیا گیا کہ ان میں سے ہر ایک کا دعویٰ ان کے کمال جہل کی دلیل ہے۔ یہودیت و نصرانیت توریت و انجیل کے نزول کے بعد پیدا ہوئیں اور حضرت موسیٰ علیہ الصلوٰۃ و السلام کا زمانہ جن پر توریت نازل ہوئی حضرت ابراہیم علیہ السلام سے صد ہا برس بعد ہے اور حضرت عیسیٰ جن پر انجیل نازل ہوئی ان کا زمانہ حضرت موسیٰ علیہ الصلوٰۃ والسلام کے بعد دو ہزار برس کے قریب ہوا ہے اور توریت و انجیل کسی میں آپ کو یہودی یا نصرانی نہیں فرمایا گیا باوجود اس کے آپ کی نسبت یہ دعویٰ جہل و حماقت کی انتہا ہے۔

(۶۶) سنتے  ہو یہ جو تم ہو (ف ۱۲۳) اس میں جھگڑے  جس کا تمہیں علم تھا (ف ۱۲۴) تو اس میں (ف ۱۲۵) کیوں جھگڑتے  ہو جس کا تمہیں علم ہی نہیں اور اللہ جانتا ہے  اور تم نہیں جانتے  (ف ۱۲۶)

۱۲ٍ۳۔

اے اہلِ کتاب تم۔

۱۲۴۔

اور تمہاری کتابوں میں اس کی خبر دی گئی تھی یعنی نبی آخر الزماں صلی اللّٰہ تعالیٰ علیہ و آلہ و سلم کے ظہور اور آپ کی نعت و صفت کی جب یہ سب کچھ جان پہچان کر بھی تم حضور پر ایمان نہ لائے اور تم نے اس میں جھگڑا کیا۔

۱۲۵۔

یعنی حضرت ابراہیم علیہ السلام کو یہودی یا نصرانی کہتے ہیں۔

۱۲۶۔

حقیقت حال یہ ہے کہ۔

  (۶۷) ابراہیم نہ یہودی تھے  نہ نصرانی بلکہ ہر باطل سے  جدا مسلمان تھے، اور مشرکوں سے  نہ تھے  (ف ۱۲۷)

۱۲۷۔

تونہ کسی یہودی یا نصرانی کا اپنے آپ کو دین میں حضرت ابراہیم علیہ السلام کی طرف منسوب کرنا صحیح ہو سکتا ہے نہ کسی مشرک کا بعض مفسرین نے فرمایا کہ اس میں یہود و نصاریٰ پر تعریض ہے کہ وہ مشرک ہیں۔

(۶۸) بیشک سب لوگوں سے  ابراہیم کے  زیادہ حق دار وہ تھے  جو ان کے  پیرو ہوئے  (ف ۱۲۸) اور یہ نبی (ف ۱۲۹) اور ایمان والے  (ف ۱۳۰) اور ایمان والوں کا ولی اللہ ہے، 

۱۲۸۔

اور انکے عہدِ نبوت میں ان پر ایمان لائے اور انکی شریعت پر عامل رہے۔

۱۲۹۔

سید عالم صلی اللّٰہ علیہ و آلہ و سلم۔

۱ٍ۳۰۔

اور آپ کے اُمتی۔

(۶۹) کتابیوں کا ایک گروہ دل سے  چاہتا ہے  کہ کسی طرح تمہیں گمراہ کر دیں، اور وہ اپنے  ہی آپ کو گمراہ کرتے  ہیں اور انہیں شعور نہیں (ف ۱۳۱)

۱ٍ۳۱۔

شا نِ نزول یہ آیت حضرت معاذ بن جبل و حذیفہ بن یمان اور عمار بن یاسر کے حق میں نازل ہوئی جن کو یہوداپنے دین میں داخل کرنے کی کوشش کرتے اور یہودیت کی دعوت دیتے تھے اس میں بتایا گیا کہ یہ ان کی ہوس خام ہے وہ ان کو گمراہ نہ کر سکیں گے۔

(۷۰)  اے  کتابیو! اللہ کی آیتوں سے  کیوں کفر کرتے  ہو حالانکہ تم خود گواہی ہو (ف ۱۳۲)

۱ٍ۳۲۔

اور تمہاری کتابوں میں سید عالم صلی اللّٰہ علیہ و آلہ و سلم کی نعت و صفت موجود ہے اور تم جانتے ہو کہ وہ نبی برحق ہیں اور ان کادین سچا دین۔

(۷۱) اے  کتابیو! حق میں باطل کیوں ملاتے  ہو (ف ۱۳۳) اور حق کیوں چھپاتے  ہو حالانکہ تمہیں خبر ہے۔

۱ٍ۳ٍ۳۔

اپنی کتابوں میں تحریف و تبدیل کر کے۔

(۷۲) اور کتابیوں کا ایک گروہ بولا (ف ۱۳۴) وہ جو ایمان والوں پر اترا (ف ۱۳۵) صبح کو اس پر ایمان لاؤ اور شام کو منکر ہو جاؤ شاید وہ پھر جائیں (ف ۱۳۶) 

۱ٍ۳۴۔

اور انہوں نے باہم مشورہ کر کے یہ مَکر سوچا۔
۱ٍ۳۵۔

یعنی قرآن شریف۔

۱ٍ۳۶۔

شانِ نزول یہود اسلام کی مخالفت میں رات دن نئے نئے مَکر کیا کرتے تھے خیبر کے علماء یہود کے بارہ شخصوں نے باہمی مشورہ سے ایک یہ مَکر سوچا کہ ان کی ایک جماعت صبح کو اسلام لے آئے اور شام کو مرتد ہو جائے اور لوگوں سے کہے کہ ہم نے اپنی کتابوں میں جو دیکھا تو ثابت ہوا کہ محمد مصطفیٰ  صلی اللّٰہ علیہ و آلہ و سلم وہ نبی موعود نہیں ہیں جن کی ہماری کتابوں میں خبر ہے تاکہ اس حرکت سے مسلمانوں کو دین میں شبہ پیدا ہو لیکن اللّٰہ تعالیٰ نے یہ آیت نازل فرما کر ان کا یہ راز فاش کر دیا اور ان کا یہ مَکر نہ چل سکا اور مسلمان پہلے سے خبردار ہو گئے۔

(۷۳) اور یقین نہ لاؤ مگر اس کا جو تمہارے  دین کا پیرو  ہو  تم فرما دو کہ اللہ  ہی کی ہدایت ہدایت ہے  (ف ۱۳۷) (یقین کا ہے  کا نہ لاؤ) اس کا کہ کسی کو ملے  (ف ۱۳۸) جیسا تمہیں ملا یا کوئی تم پر حجت لا سکے  تمہارے  رب کے  پاس (ف ۱۳۹) تم فرما دو کہ فضل تو اللہ ہی کے  ہاتھ ہے  جسے  چاہے  دے، اور اللہ وسعت والا علم والا ہے۔

۱ٍ۳۷۔

اور جواس کے سوا ہے وہ باطل و گمراہی ہے۔

۱ٍ۳۸۔

دین و ہدایت اور کتاب و حکمت اور شرف فضیلت۔

۱ٍ۳۹۔

روز قیامت۔

(۷۴) اپنی رحمت سے  (ف ۱۴۰) خاص کرتا ہے  جسے  چاہے  (ف ۱۴۱) اور اللہ بڑے  فضل والا ہے۔

۱۴۰۔

یعنی نبوّت و رسالت سے۔

۱۴۱۔

مسئلہ اس سے ثابت ہوتا ہے کہ نبوّت جس کسی کو ملتی ہے اللّٰہ کے فضل سے ملتی ہے اس میں استحقاق کادخل نہیں ( خازن)۔

(۷۵) اور کتابیوں میں کوئی وہ ہے  کہ اگر تو اس کے  پاس ایک ڈھیر امانت رکھے  تو وہ تجھے  ادا کر دے  گا (ف ۱۴۲) اور ان میں کوئی وہ ہے  کہ اگر ایک اشرفی اس کے  پاس امانت رکھے  تو وہ تجھے  پھیر کر نہ دے  گا مگر جب تک تو اس کے  سر پر کھڑا رہے  (ف ۱۴۳) یہ اس لئے  کہ وہ کہتے  ہیں کہ اَن پڑھوں (ف ۱۴۴) کے  معاملہ میں ہم پر کوئی مؤاخذہ نہیں اور اللہ پر جان بوجھ کر جھوٹ باندھتے  ہیں (ف ۱۴۵) 

۱۴۲۔

شان نزول یہ آیت اہل کتاب کے حق میں نازل ہوئی اور اس میں ظاہر فرمایا گیا کہ ان میں دو قسم کے لوگ ہیں امین و خائن بعض تو ایسے ہیں کہ کثیر مال ان کے پاس امانت رکھا جائے تو بے کم و کاست وقت پر ادا کر دیں جیسے حضرت عبداللّٰہ بن سلام جن کے پاس ایک قریشی نے بارہ سو اَوقِیہ سونا امانت رکھا تھا آپ نے اس کو ویسا ہی ادا کیا اور بعض اہل کتاب میں اتنے بد دیانت ہیں کہ تھوڑے پر بھی ان کی نیت بگڑ جاتی ہے جیسے کہ فخاص بن عازوراء جس کے پاس کسی نے ایک اشرفی امانت رکھی تھی مانگتے وقت اس سے مُکَرگیا۔

۱۴۳۔

اور جب ہی دینے والا اس کے پاس سے ہٹے وہ مال امانت ہضم کر جاتا ہے۔

۱۴۴۔

یعنی غیر کتابیوں۔

۱۴۵۔

کہ اس نے اپنی کتابوں میں دوسرے دین والوں کے مال ہضم کرجانے کا حکم دیا ہے باوجود یہ کہ وہ خوب جانتے ہیں کہ ان کی کتابوں میں کوئی ایسا حکم نہیں۔

(۷۶) ہاں کیوں نہیں جس نے  اپنا عہد پورا کیا اور پرہیز گاری کی اور بیشک پرہیزگار اللہ کو خوش آتے  ہیں۔

 (۷۷) جو اللہ کے  عہد اور اپنی قسموں کے  بدلے  ذلیل دام لیتے  ہیں (ف ۱۴۶)  آخرت میں ان کا کچھ حصہ نہیں اور اللہ نہ ان سے  بات کرے  نہ ان کی طرف نظر فرمائے  قیامت کے  دن اور نہ انہیں پاک کرے، اور ان کے  لئے  دردناک عذاب ہے  (ف ۱۴۷)

۱۴۶۔

شانِ نزول یہ آیت یہود کے احبار اور انکے رؤساء ابو رافع وکنانہ بن ابی الحقیق اورکعب بن اشرف وحیّی بن اخطب کے حق میں نازل ہوئی جنہوں نے اللّٰہ تعالیٰ کاوہ عہد چھپایا تھا جو سید عالم صلی اللّٰہ علیہ و آلہ و سلم پر ایمان لانے کے متعلق ان سے توریت میں لیا گیا۔ انہوں نے اس کو بدل دیا اور بجائے اس کے اپنے ہاتھوں سے کچھ کا کچھ لکھ دیا اور جھوٹی قسم کھائی کہ یہ اللّٰہ کی طرف سے ہے اور یہ سب کچھ انہوں نے اپنی جماعت کے جاہلوں سے رشوتیں اور زر حاصل کرنے کے لئے کیا۔

۱۴۷۔

مسلم شریف کی حدیث میں ہے سید عالم صلی اللّٰہ تعالیٰ علیہ و آلہ و سلم نے فرمایا تین لوگ ایسے ہیں کہ روز قیامت اللّٰہ تعالیٰ نہ ان سے کلام فرمائے اور نہ ان کی طرف نظر رحمت کرے نہ انہیں گناہوں سے پاک کرے اور انہیں درد ناک عذاب ہے اس کے بعد سید عالم صلی اللّٰہ علیہ و آلہ و سلم نے اس آیت کو تین مرتبہ پڑھا حضرت ابوذر راوی نے کہا کہ وہ لوگ ٹوٹے اور نقصان میں رہے یا رسول اللّٰہ وہ کون لوگ ہیں حضور نے فرمایا ازار کو ٹخنوں سے نیچے لٹکانے والا اور احسان جتانے والا اور اپنے تجارتی مال کو جھوٹی قسم سے رواج دینے والا حضرت ابو امامہ کی حدیث میں ہے سید عالم صلی اللّٰہ علیہ و آلہ و سلم نے فرمایا جو کسی مسلمان کا حق مارنے کے لئے قسم کھائے اللّٰہ اس پر جنت حرام کرتا ہے اور دوزخ لازم کرتا ہے صحابہ نے عرض کیا یا رسول اللّٰہ اگرچہ تھوڑی ہی چیز ہو فرمایا اگرچہ ببول کی شاخ ہی کیوں نہ ہو۔

(۷۸) اور ان میں کچھ وہ ہیں جو زبان پھیر کر کتاب میں میل (ملاوٹ) کرتے  ہیں کہ تم سمجھو یہ بھی کتاب میں ہے  اور وہ کتاب میں نہیں، اور وہ کہتے  ہیں یہ اللہ کے  پاس سے   ہے  اور وہ اللہ کے  پاس سے  نہیں، اور اللہ پر دیدہ  و دانستہ جھوٹ باندھتے  ہیں (ف ۱۴۸) 

۱۴۸۔

شانِ نزول حضرت ابن عباس رضی اللّٰہ عنہما نے فرمایا کہ یہ آیت یہود و نصاریٰ دونوں کے حق میں نازل ہوئی کہ انہوں نے توریت و انجیل کی تحریف کی اور کتاب اللّٰہ میں اپنی طرف سے جو چاہا ملایا۔

(۷۹) کسی آدمی کا یہ حق نہیں کہ اللہ اسے  کتاب اور حکم و پیغمبری دے  (ف ۱۴۹) پھر وہ لوگوں سے  کہے  کہ اللہ کو چھوڑ کر میرے  بندے  ہو جاؤ (ف ۱۵۰) ہاں یہ کہے  گا کہ  اللہ والے  (ف ۱۵۱) ہو جاؤ اس سبب سے  کہ تم کتاب سکھاتے  ہو اور اس سے  کہ تم درس کرتے  ہو(ف ۱۵۲)

۱۴۹۔

اور کمال علم و عمل عطا فرمائے اور گناہوں سے معصوم کرے۔

۱۵۰۔

یہ انبیاء سے ناممکن ہے اور ان کی طرف ایسی نسبت بہتان ہے۔شانِ نزول نجران کے نصاریٰ نے کہا کہ ہمیں حضرت عیسیٰ علیہ الصلوٰۃ والسلام نے حکم دیا ہے کہ ہم انہیں رب مانیں اس آیت میں اللّٰہ تعالیٰ نے ان کے اس قول کی تکذیب کی اور بتایا کہ انبیاء کی شان سے ایسا کہنا ممکن ہی نہیں اس آیت کے شان نزول میں دوسرا قول یہ ہے کہ ابو رافع یہودی اور سید نصرانی نے سرور عالم صلی اللّٰہ علیہ و آلہ و سلم سے کہایا محمد آپ چاہتے ہیں کہ ہم آپ کی عبادت کریں اور آپ کو رب مانیں حضور نے فرمایا اللّٰہ کی پناہ کہ میں غیر اللّٰہ کی عبادت کا حکم کروں نہ مجھے اللّٰہ نے اس کا حکم دیا نہ مجھے اس لئے بھیجا۔

۱۵۱۔

ربّانی کے معنی عالم فقیہ اور عالم با عمل اور نہایت دیندار کے ہیں۔

۱۵۲۔

اس سے ثابت ہوا کہ علم و تعلیم کا ثمرہ یہ ہونا چاہئے کہ آدمی اللّٰہ والا ہو جائے جسے علم سے یہ فائدہ نہ ہوا اس کاعلم ضائع اور بے کار ہے۔

(۸۰) اور نہ تمہیں یہ حکم دے  گا (ف ۱۵۳) کہ فرشتوں اور پیغمبروں کو خدا ٹھیرا لو، کیا تمہیں کفر کا حکم دے  گا بعد اس کے  کہ تم مسلمان ہولیے  (ف ۱۵۴) 

۱۵۳۔

اللّٰہ تعالیٰ یا اس کا کوئی نبی۔

۱۵۴۔

ایسا کسی طرح نہیں ہو سکتا۔

(۸۱) اور یاد کرو جب اللہ نے  پیغمبروں سے  ان کا عہد لیا (ف ۱۵۵) جو میں تم کو کتاب اور حکمت دوں پھر تشریف لائے  تمہارے  پاس وہ رسول (ف ۱۵۶) کہ تمہاری کتابوں کی تصدیق فرمائے  (ف ۱۵۷) تو تم ضرور ضرور اس پر ایمان لانا اور ضرور ضرور اس کی مدد کرنا، فرمایا کیوں تم نے  اقرار کیا اور اس پر میرا بھاری ذمہ لیا ؟ سب نے  عرض کی، ہم نے  اقرار کیا، فرمایا تو ایک دوسرے  پر گواہ ہو جاؤ اور میں آپ تمہارے  ساتھ گواہوں میں ہوں، 

۱۵۵۔

حضرت علی مرتضیٰ نے فرمایا کہ اللّٰہ تعالیٰ نے حضرت آدم اور ان کے بعد جس کسی کو نبوت عطا فرمائی ان سے سید انبیاء محمد مصطفیٰ  صلی اللّٰہ علیہ و آلہ و سلم کی نسبت عہد لیا اور ان انبیاء نے اپنی قوموں سے عہد لیا کہ اگر ان کی حیات میں سید عالم صلی اللّٰہ علیہ و آلہ و سلم مبعوث ہوں تو آپ پر ایمان لائیں اور آپ کی نصرت کریں اس سے ثابت ہوا کہ حضور تمام انبیاء میں سب سے افضل ہیں۔

۱۵۶۔

یعنی سید عالم محمد مصطفیٰ  صلی اللّٰہ علیہ و آلہ و سلم۔

۱۵۷۔

اس طرح کہ انکے صفات و احوال اس کے مطابق ہوں جو کتب انبیاء میں بیان فرمائے گئے ہیں۔

(۸۲) تو جو کوئی اس (ف ۱۵۸) کے  بعد پھرے  (ف ۱۵۹) تو وہی لوگ فاسق ہیں (ف ۱۶۰)

۱۵۸۔

عہد۔

۱۵۹۔

اور آنے والے نبی محمد مصطفیٰ  صلی اللّٰہ تعالیٰ علیہ و آلہ و سلم پر ایمان لانے سے اعراض کرے۔

۱۶۰۔

خارج از ایمان۔

(۸۳) تو کیا اللہ کے  دین کے  سوا اور دین چاہتے  ہیں (ف ۱۶۱) اور اسی کے  حضور گردن رکھے  ہیں جو کوئی آسمانوں اور زمین میں ہیں (ف ۱۶۲) خوشی سے  (ف ۱۶۳) سے  مجبوری سے  (ف ۱۶۴)

۱۶۱۔

بعد عہد لئے جانے کے اور دلائل واضح ہونے کے باوجود۔

۱۶۲۔

ملائکہ اور انسان و جنات۔

۱۶۳۔

دلائل میں نظر کر کے اور انصاف اختیار کر کے۔ اور یہ اطاعت ان کو فائدہ دیتی اور نفع پہنچاتی ہے۔

۱۶۴۔

کسی خوف سے یا عذاب کے دیکھ لینے سے جیسا کہ کافر عند الموت وقت یاس ایمان لاتا ہے یہ ایمان اسکو قیامت میں نفع نہ دے گا۔

(۸۴) اور اُسی کی طرف پھیریں گے، یوں کہو کہ ہم ایمان لائے  اللہ پر اور اس پر جو ہماری طرف اترا اور جو  اترا ابراہیم اور اسماعیل اور اسحاق اور یعقوب اور ان کے  بیٹوں پر اور جو کچھ ملا موسیٰ اور عیسیٰ اور انبیاء کو ان کے  رب سے، ہم ان میں کسی پر ایمان میں فرق نہیں کرتے  (ف ۱۶۵) اور ہم اسی کے  حضور گردن جھکائے  ہیں 

۱۶۵۔

جیسا کہ یہود و نصاریٰ نے کیا کہ بعض پر ایمان لائے بعض کے منکر ہو گئے۔

(۸۵)  اور جو  اسلام کے  سوا کوئی دین چاہے  گا وہ ہرگز اس سے  قبول نہ کیا جائے  گا اور وہ آخرت میں زیاں کاروں سے  ہے، 

(۸۶) کیونکر اللہ ایسی قوم کی ہدایت چاہے  جو ایمان لا کر کافر ہو گئے  (ف ۱۶۶) اور گواہی دے  چکے  تھے  کہ رسول (ف ۱۶۷) سچا ہے  اور انہیں کھلی نشانیاں آ چکی تھیں (ف ۱۶۸) اور اللہ ظالموں کو ہدایت نہیں کرتا 

۱۶۶۔

شانِ نزول حضرت ابن عباس رضی اللّٰہ عنہما نے فرمایا کہ یہ آیت یہود و نصاریٰ کے حق میں نازل ہوئی کہ یہود حضور کی بعثت سے قبل آپ کے وسیلہ سے دعائیں کرتے تھے اور آپ کی نبوت کے مُقِرّ تھے اور آپ کی تشریف آوری کا انتظار کرتے تھے جب حضور کی تشریف آوری ہوئی تو حسداً  آپ کا انکار کرنے لگے اور کافر ہو گئے معنیٰ یہ ہیں کہ اللّٰہ تعالیٰ ایسی قوم کو کیسے توفیق ایمان دے کہ جو جان پہچان کر اور مان کر منکر ہو گئی۔

۱۶۷۔

یعنی سید انبیاء محمد مصطفیٰ  صلی اللّٰہ علیہ و آلہ و سلم۔

۱۶۸۔

اور وہ روشن معجزات دیکھ چکے تھے۔

(۸۷) ان کا بدلہ یہ ہے  کہ ان پر لعنت ہے   اللہ اور فرشتوں اور آدمیوں کی سب کی۔

( ۸۸) ہمیشہ  اس میں رہیں، نہ ان پر سے   عذاب ہلکا ہو اور نہ انہیں مہلت دی جائے۔

 (۸۹) مگر جنہوں نے  اس کے  بعد توبہ کی (ف ۱۶۹) اور آپا  سنبھالا تو ضرور اللہ بخشنے  والا مہربان ہے۔

۱۶۹۔

اور کفر سے باز آئے۔ شانِ نزول :حارث ابن سوید انصاری کو کفار کے ساتھ جا ملنے کے بعد ندامت ہوئی تو انہوں نے اپنی قوم کے پاس پیام بھیجا کہ رسول کریم صلی اللّٰہ علیہ و آلہ و سلم سے دریافت کریں کہ کیا میری توبہ قبول ہو سکتی ہے انکے حق میں یہ آیت نازل ہوئی تب وہ مدینہ منورہ میں تائب ہو کر حاضر ہوئے اور سید عالم صلی اللّٰہ علیہ و آلہ و سلم نے ان کی توبہ قبول فرمائی۔

(۹۰) بیشک وہ جو ایمان لا کر کافر ہوئے  پھر اور کفر میں بڑھے  (ف ۱۷۰)  ان کی توبہ ہرگز قبول نہ ہو گی (ف ۱۷۱) اور وہی ہیں بہکے  ہوئے۔

۱۷۰۔

شانِ نزول:یہ آیت یہود کے حق میں نازل ہوئی جنہوں نے حضرت موسیٰ علیہ السلام پر ایمان لانے کے بعد حضرت عیسیٰ علیہ السلام اور انجیل کے ساتھ کفر کیا پھر کفر میں اور بڑھے اور سید انبیاء محمد مصطفیٰ  صلی اللّٰہ علیہ و آلہ و سلم اور قرآن کے ساتھ کفر کیا،اور ایک قول یہ ہے کہ یہ آیت یہود و نصاریٰ کے حق میں نازل ہوئی جو سید عالم صلی اللّٰہ علیہ و آلہ و سلم کی بعثت سے قبل تو اپنی کتابوں میں آپ کی نعت و صفت دیکھ کر آپ پر ایمان رکھتے تھے اور آ پ کے ظہور کے بعد کافر ہو گئے اور پھر کفر میں اور شدید ہو گئے۔

۱۷۱۔

اس حال میں یا وقت موت یا اگر وہ کفر پر مرے۔

(۹۱) وہ جو کافر ہوئے  اور کافر ہی مرے  ان میں کسی سے  زمین بھر سونا  ہرگز قبول نہ کیا جائے  گا اگرچہ اپنی خلاصی کو دے، ان کے  لئے  دردناک عذاب ہے   اور ان کا کوئی یار نہیں۔

(۹۲) تم ہرگز بھلائی کو نہ پہنچو  گے  جب تک راہِ خدا میں اپنی پیاری چیز نہ  خرچ کرو (ف ۱۷۲) اور تم جو کچھ خرچ کرو اللہ کو معلوم ہے، 

۱۷۲۔

بر سے تقویٰ و طاعت مراد ہے حضرت ابن عمر رضی اللّٰہ تعالیٰ عنہما نے فرمایا کہ یہاں خرچ کرنا عام ہے تمام صدقات کا یعنی واجبہ ہوں یا نافلہ سب اس میں داخل ہیں حسن کا قول ہے کہ جو مال مسلمانوں کو محبوب ہو اور اسے رضائے الٰہی کے لئے خرچ کرے وہ اس آیت میں داخل ہے خواہ ایک کھجور ہی ہو(خازن) عمر بن عبدالعزیز شکر کی بوریاں خرید کر صدقہ کرتے تھے ان سے کہا گیا اس کی قیمت ہی کیوں نہیں صدقہ کر دیتے فرمایا شکر مجھے محبوب و مرغوب ہے یہ چاہتا ہوں کہ راہِ خدا میں پیاری چیز خرچ کروں (مدارک) بخاری و مسلم کی حدیث ہے کہ حضرت ابو طلحہ انصاری مدینے میں بڑے مالدار تھے انہیں اپنے اموال میں بیرحا(باغ)بہت پیارا تھا جب یہ آیت نازل ہوئی تو انہوں نے بارگاہِ رسالت میں کھڑے ہو کر عرض کیا مجھے اپنے اموال میں بیر حاسب سے پیارا ہے میں اس کو راہِ خدا میں صدقہ کرتا ہوں حضور نے اس پر مسرت کا اظہار فرمایا اور حضرت ابوطلحہ نے بایمائے حضور اپنے اقارب اور بنی عم میں اس کو تقسیم کر دیا حضرت عمر فاروق رضی اللّٰہ عنہ نے ابو موسی اشعری کو لکھا کہ میرے لئے ایک باندی خرید کر بھیج دو جب وہ آئی تو آپ کو بہت پسند آئی آپ نے یہ آیت پڑھ کر اللّٰہ کے لئے اس کو آزاد کر دیا۔

(۹۳) سب کھانے  بنی اسرائیل کو حلال تھے  مگر وہ جو  یعقوبؑ نے  اپنے  اوپر حرام کر لیا تھا توریت اترنے  سے  پہلے  تم فرماؤ توریت لا کر پڑھو اگر سچے  ہو(ف ۱۷۳)

۱۷۳۔

شانِ نزول: یہود نے سید عالم سے کہا کہ حضور اپنے آپ کو ملّتِ ابراہیمی پر خیال کرتے ہیں باوجود یکہ حضرت ابراہیم علیہ السلام اونٹ کا گوشت اور دودھ نہیں کھاتے تھے آپ کھاتے ہیں تو آپ ملّتِ ابراہیمی پر کیسے ہوئے حضور نے فرمایا کہ یہ چیزیں حضرت ابراہیم پر حلال تھیں یہود کہنے لگے کہ یہ حضرت نوح پر بھی حرام تھیں حضرت ابراہیم پر بھی حرام تھیں اور ہم تک حرام ہی چلی آئیں اس پر اللّٰہ تبارک و تعالیٰ نے یہ آیت نازل فرمائی اور بتایا گیا کہ یہود  کا یہ دعویٰ غلط ہے بلکہ یہ چیزیں حضرت ابراہیم و اسمٰعیل و اسحاق و یعقوب پرحلال تھیں حضرت یعقوب نے کسی سبب سے ان کو اپنے اوپر حرام فرمایا اور یہ حرمت ان کی اولاد میں باقی رہی یہود نے اس کا انکار کیا تو حضور صلی اللہ علیہ و سلم نے فرمایا کہ توریت اس مضمون پر ناطق ہے اگر تمہیں انکار ہے تو توریت لاؤ اس پر یہود کو اپنی فضیحت و رسوائی کا خوف ہوا اور وہ توریت نہ لا سکے ان کا کذب ظاہر ہو گیا اور انہیں شرمندگی اٹھانی پڑی فائدہ اس سے ثابت ہوا کہ پچھلی شریعتوں میں احکام منسوخ ہوتے تھے اس میں یہود کا رد ہے جو نسخ کے قائل نہ تھے فائدہ حضور سید عالم صلی اللّٰہ علیہ و آلہ و سلم اُمّی تھے باوجود اس کے یہود کو توریت سے الزام دینا اور توریت کے مضامین سے استدلال فرمانا آپ کا معجزہ اور نبوت کی دلیل ہے اور اس سے آپ کے وہبی اور غیبی علوم کا پتہ چلتا ہے۔

(۹۴) تو اس کے  بعد جو اللہ پر جھوٹ باندھے  (ف ۱۷۴) تو وہی ظالم ہیں۔

۱۷۴۔

اور کہے کہ ملتِ ابراہیمی میں اونٹوں کے گوشت اور دودھ اللّٰہ تعالیٰ نے حرام کئے تھے۔

(۹۵) تم فرماؤ اللہ سچا ہے، تو ابراہیم کے  دین پر چلو (ف ۱۷۵) جو ہر باطل سے  جدا تھے  اور شرک والوں میں نہ تھے، 

۱۷۵۔

کہ وہی ا سلام اور دین محمدی ہے۔

(۹۶)  بیشک سب میں پہلا گھر جو لوگوں کی عبادت کو مقرر ہوا وہ ہے  جو مکہ میں ہے  برکت والا اور سارے  جہان کا  راہنما (ف ۱۷۶)

۱۷۶۔

شانِ نزول:یہود نے مسلمانوں سے کہا تھا کہ بیت المَقدِس ہمارا قبلہ ہے کعبہ سے افضل اور اس سے پہلا ہے انبیاء کا مقام ہجرت و قبلۂ عبادت ہے مسلمانوں نے کہا کہ کعبہ افضل ہے اس پر یہ آیت کریمہ نازل ہوئی اور اس میں بتایا گیا کہ سب سے پہلا مکان جس کو اللّٰہ تعالیٰ نے طاعت و عبادت کے لئے مقرر کیا نماز کا قبلہ حج اور طواف کا موضع بنایا جس میں نیکیوں کے ثواب زیادہ ہوتے ہیں وہ کعبہ معظمہ ہے جو شہر مکہ معظمہ میں واقع ہے حدیث شریف میں ہے کہ کعبہ معظمہ بیت المَقدِس سے چالیس سال قبل بنایا گیا۔

(۹۷) اس میں کھلی نشانیاں ہیں (ف ۱۷۷) ابراہیم کے  کھڑے  ہونے  کی جگہ (ف ۱۷۸) اور جو اس میں آئے  امان میں ہو (ف ۱۷۹) اور اللہ کے  لئے  لوگوں پر اس گھر کا حج کرنا ہے  جو اس تک چل سکے  (ف ۱۸۰) اور جو منکر ہو تو اللہ سارے  جہان سے  بے  پرواہ ہے  (ف ۱۸۱)

۱۷۷۔

جو اس کی حرمت و فضیلت پر دلالت کرتی ہیں ان نشانیوں میں سے بعض یہ ہیں کہ پرند کعبہ شریف کے اوپر نہیں بیٹھتے اور اس کے اوپر سے پرواز نہیں کرتے بلکہ پرواز کرتے ہوئے آتے ہیں تو اِدھر اُدھر ہٹ جاتے ہیں اور جو پرند بیمار ہو جاتے ہیں وہ اپنا علاج یہی کرتے ہیں کہ ہوائے کعبہ میں ہو کر گزر جائیں اسی سے انہیں شفا ہوتی ہے اور وُحوش ایک دوسرے کو حرم میں ایذا نہیں دیتے حتی کہ کتے اس سرزمین میں ہرن پر نہیں دوڑتے اور وہاں شکار نہیں کرتے اور لوگوں کے دل کعبہ معظمہ کی طرف کھنچتے ہیں اور اس کی طرف نظر کرنے سے آنسو جاری ہوتے ہیں اور ہر شب جمعہ کو ارواحِ اَولیاء اس کے گرد حاضر ہوتی ہیں اور جو کوئی اس کی بے حرمتی کا قصد کرتا ہے برباد ہو جاتا ہے انہیں آیات میں سے مقام ابراہیم وغیرہ وہ چیزیں ہیں جن کا آیت میں بیان فرمایا گیا(مدارک و خازن وا حمدی)۔

۱۷۸۔

مقام ابراہیم وہ پتھر ہے جس پر حضرت ابراہیم علیہ السلام کعبہ شریف کی تعمیر کے وقت کھڑے ہوتے تھے اور اس میں آ پ کے قدمِ مبارک کے نشان تھے جو باوجود طویل زمانہ گزرنے اور بکثرت ہاتھوں سے مَس ہونے کے ابھی تک کچھ باقی ہیں۔

۱۷۹۔

یہاں تک کہ اگر کوئی شخص قتل و جنایت کر کے حرم میں داخل ہو تو وہاں نہ اس کو قتل کیا جائے نہ اس پر حد قائم کی جائے حضرت عمر فاروق رضی اللّٰہ عنہ نے فرمایا کہ اگر میں اپنے والد خطاب کے قاتل کو بھی حرم شریف میں پاؤں تو اس کو ہاتھ نہ لگاؤں یہاں تک کہ وہ وہاں سے باہر آئے۔

۱۸۰۔

مسئلہ :اس آیت میں حج کی فرضیت کا بیان ہے اور اس کا کہ استطاعت شرط ہے حدیث شریف میں سید عالم صلی اللّٰہ علیہ و آلہ و سلم نے اس کی تفسیر زادو راحلہ سے فرمائی زاد یعنی توشہ کھانے پینے کا انتظام اس قدر ہونا چاہئے کہ جا کر واپس آنے تک کے لئے کافی ہو اور یہ واپسی کے وقت تک اہل و عیال کے نفقہ کے علاوہ ہونا چاہئے راہ کا امن بھی ضروری ہے کیونکہ بغیر اس کے استطاعت ثابت نہیں ہوتی۔

۱۸۱۔

اس سے اللّٰہ تعالیٰ کی ناراضی ظاہر ہوتی ہے اور یہ مسئلہ بھی ثابت ہوتا ہے کہ فرض قطعی کا منکر کافر ہے۔

(۹۸) تم فرماؤ اے  کتابیو! اللہ کی آیتیں کیوں نہیں مانتے  (ف ۱۸۲) اور تمہارے  کام اللہ سامنے  ہیں۔

۱۸۲۔

جو سید عالم صلی اللّٰہ علیہ و آلہ و سلم کے صدق نبوت پر دلالت کرتی ہیں۔

(۹۹) تم فرماؤ اے  کتابیو! کیوں اللہ کی راہ سے  روکتے  ہو (ف ۱۸۳) اسے  جو ایمان لائے  اسے  ٹیڑھا کیا چاہتے  ہو اور تم خود اس پر گواہ ہو (ف ۱۸۴) اور اللہ تمہارے  کوتکوں (برے  اعمال، کرتوت) سے  بے  خبر نہیں، 

۱۸۳۔

نبی صلی اللّٰہ علیہ و آلہ و سلم کی تکذیب کر کے اور آپ کی نعت و صفت چھپا کر جو توریت میں مذکور ہے۔

۱۸۴۔

کہ سید عالم صلی اللّٰہ علیہ و آلہ و سلم کی نعت توریت میں مکتوب ہے اور اللّٰہ کو جو دین مقبول ہے وہ صرف دین اسلام ہی ہے۔

(۱۰۰) اے  ایمان والو!  اگر تم کچھ کتابیوں کے  کہے  پر چلے  تو وہ تمہارے  ایمان کے  بعد کافر کر چھوڑیں گے (ف ۱۸۵)

۱۸۵۔

شانِ نزول:اَوس و خَزْرَج کے قبیلوں میں پہلے بڑی عداوت تھی اور مدتوں ان کے درمیان جنگ جاری رہی سید عالم صلی اللّٰہ علیہ و آلہ و سلم کے صدقہ میں ان قبیلوں کے لوگ اسلام لا کر باہم شیرو شکر ہوئے ایک روز وہ ایک مجلس میں بیٹھے ہوئے اُنس و محبت کی باتیں کر رہے تھے شاس بن قیس یہودی جو بڑا دشمن اسلام تھا اس طرف سے گزرا اور ان کے باہمی روابط دیکھ کر جل گیا اور کہنے لگا کہ جب یہ لوگ آپس میں مل گئے تو ہمارا کیا ٹھکانا ہے ایک جوان کو مقرر کیا کہ انکی مجلس میں بیٹھ کر ان کی پچھلی لڑائیوں کا ذکر چھیڑے اور اس زمانہ میں ہر ایک قبیلہ جو اپنی مدح اور دوسروں کی حقارت کے اشعار لکھتا تھا پڑھے چنانچہ اس یہودی نے ایسا ہی کیا اور اس کی شرر انگیزی سے دونوں قبیلوں کے لوگ طیش میں آ گئے اور ہتھیار اٹھا لئے قریب تھا کہ خونریزی ہو جائے سید عالم صلی اللّٰہ علیہ و آلہ و سلم یہ خبر پاکر مہاجرین کے ساتھ تشریف لائے اور فرمایا کہ اے جماعت اہل اسلام یہ کیا جاہلیت کے حرکات ہیں میں تمہارے درمیان ہوں اللّٰہ تعالیٰ نے تم کو اسلام کی عزت دی جاہلیت کی بلاسے نجات دی تمہارے درمیان الفت و محبت ڈالی تم پھر زمانۂ کفر کی حالت کی طرف لوٹتے ہو حضور کے ارشاد نے ان کے دلوں پر اثر کیا اور انہوں نے سمجھا کہ یہ شیطان کا فریب اور دشمن کا مَکر تھا انہوں نے ہاتھوں سے ہتھیار پھینک دیئے اور روتے ہوئے ایک دوسرے سے لپٹ گئے اور حضور سید عالم صلی اللّٰہ علیہ و آلہ و سلم کے ساتھ فرمانبردارانہ چلے آئے ا ن کے حق میں یہ آیت نازل ہوئی۔

(۱۰۱) اور تم کیوں کر کفر کرو گے  تم پر اللہ کی آیتیں پڑھی جاتی ہیں اور تم میں اس کا رسول تشریف لایا  اور جس نے  اللہ کا سہارا لیا تو ضرور وہ سیدھی راہ دکھایا گیا، 

(۱۰۲) اے  ایمان والو! اللہ سے  ڈرو جیسا اس سے  ڈرنے  کا حق ہے  اور ہرگز نہ مرنا مگر مسلمان، 

(۱۰۳) اور اللہ کی رسی مضبوط تھام لو (ف ۱۸۶) سب مل کر اور آپس میں پھٹ نہ جانا (ف رقوں میں نہ بٹ جانا) (ف ۱۸۷) اور اللہ کا احسان اپنے  اوپر  یاد کرو جب تم میں بیر تھا اس نے  تمہارے  دلوں میں ملاپ کر دیا تو اس کے  فضل سے  تم آپس  میں بھائی ہو گئے  (ف ۱۸۸)  اور تم ایک غار دوزخ کے  کنارے  پر تھے  (ف ۱۸۹) تو اس نے  تمہیں اس سے  بچا دیا (ف ۱۹۰) اللہ تم سے  یوں ہی اپنی آیتیں بیان فرماتا ہے  کہ کہیں تم ہدایت پاؤ۔

۱۸۶۔

حَبْلِ اللّٰہ ِ کی تفسیر میں مفسرین کے چند قول ہی ععددں بعض کہتے ہیں اس سے قرآن مراد ہے مُسلِم کی حدیث شریف میں وارد ہوا کہ قرآن پاک حبل اللّٰہ ہے جس نے اس کا اتباع کیا وہ ہدایت پر ہے جس نے اُس کو چھوڑا وہ گمراہی پر حضرت ابن مسعود رضی اللّٰہ عنہ نے فرمایا کہ حبل اللّٰہ سے جماعت مراد ہے اور فرمایا کہ تم جماعت کو لازم کر لو کہ وہ حبل اللّٰہ ہے جس کو مضبوط تھامنے کا حکم دیا گیا ہے۔

۱۸۷۔

جیسے کہ یہود و نصاریٰ متفرق ہو گئے اس آیت میں اُن افعال و حرکات کی ممانعت کی گئی جو مسلمانوں کے درمیان تفرق کا سبب ہوں طریقہ مسلمین مذہب اہل سنت ہے اس کے سوا کوئی راہ اختیار کرنا دین میں تفریق اور ممنوع ہے۔

۱۸۸۔

اور اسلام کی بدولت عداوت دور ہو کر آپس میں دینی محبت پیدا ہوئی حتیٰ کہ اَوس اور خَزْرَج کی وہ مشہور لڑائی جو ایک سو بیس سال سے جاری تھی اور اس کے سبب رات دن قتل و غارت کی گرم بازاری رہتی تھی سید عالم صلی اللّٰہ علیہ و آلہ و سلّم کے ذریعہ اللّٰہ تعالیٰ نے مٹا دی اور جنگ کی آگ ٹھنڈی کر دی اور جنگ جو قبیلوں میں الفت و محبت کے جذبات پیدا کر دیئے۔

۱۸۹۔

یعنی حالتِ کفر میں کہ اگر اسی حال پر مر جاتے تو دوزخ میں پہنچتے۔

۱۹۰۔

دولت ایمان عطا کر کے۔

  (۱۰۴) اور تم میں ایک گروہ ایسا ہونا چاہئے  کہ بھلائی کی طرف بلائیں اور اچھی بات کا حکم دیں اور بری سے   منع کریں (ف ۱۹۱) اور یہی لوگ مراد کو پہنچے  (ف ۱۹۲)

۱۹۱۔

اس آیت سے امر معروف و نہی منکر کی فرضیت اور اجماع کے حجت ہونے پر استدلال کیا گیا ہے۔

۱۹۲۔

حضرت علی مرتضیٰ نے فرمایا کہ نیکیوں کا حکم کرنا اور بدیوں سے روکنا بہترین جہاد ہے۔

(۱۰۵) اور ان جیسے  نہ ہونا جو آپس میں پھٹ گئے  اور ان میں پھوٹ پڑ گئی (ف ۱۹۳) بعد اس کے  کہ روشن نشانیاں انہیں آ چکی تھیں (ف ۱۹۴) اور ان کے  لیے  بڑا عذاب ہے، 

۱۹۳۔

جیسا کہ یہود و نصاریٰ آپس میں مختلف ہوئے اور ان میں ایک دوسرے کے ساتھ عناد و دشمنی راسخ ہو گئی یا جیسا کہ خود تم زمانۂ اسلام سے پہلے جاہلیت کے وقت میں متفرق تھے تمہارے درمیان بغض و عناد تھا مسئلہ : اس آیت میں مسلمانوں کو آپس میں اتفاق و اجتماع کا حکم دیا گیا اور اختلاف اور اس کے اسباب پیدا کرنے کی ممانعت فرمائی گئی احادیث میں بھی اس کی بہت تاکیدیں وارد ہیں اور جماعت مسلمین سے جدا ہونے کی سختی سے ممانعت فرمائی گئی ہے جو فرقہ پیدا ہوتا ہے اس حکم کی مخالفت کر کے ہی پیدا ہوتا ہے اور جماعت مسلمین میں تفرقہ اندازی کے جرم کا مرتکب ہوتا ہے اور حسب ارشاد حدیث وہ شیطان کا شکار ہے اَعَاذَنَا اللّٰہُ تَعَالیٰ مِنہُ۔
۱۹۴۔

اور حق واضح ہو چکا تھا۔

(۱۰۶) جس دن کچھ منہ اجالے  ہوں گے  اور کچھ منہ کالے  تو وہ جن کے  منہ کالے  ہوئے  (ف ۱۹۵) کیا تم ایمان لا کر کافر ہوئے  (ف ۱۹۶) تو اب عذاب چکھو اپنے  کفر کا بدلہ، 

۱۹۵۔

یعنی کفّار اُن سے تو بیخاً کہا جائے گا۔

۱۹۶۔

اس کے مخاطب یا تو تمام کفار ہیں اس صورت میں ایمان سے روز میثاق کا ایمان مراد ہے جب اللّٰہ تعالیٰ نے اُن سے فرمایا تھا کیا میں تمہارا رب نہیں ہوں سب نے  بَلیٰ کہا تھا اور ایمان لائے تھے اب جو دُنیا میں کافر ہوئے تو اُن سے فرمایا جاتا ہے کہ روز میثاق ایمان لانے کے بعد تم کافر ہو گئے حسن کا قول ہے کہ اس سے منافقین مراد ہیں جنہوں نے زبان سے اظہار ایمان کیا تھا اور ان کے دل مُنکر تھے عِکْرَمہ نے کہا کہ وہ اہل کتاب ہیں جو سید عالم صلی اللّٰہ تعالیٰ علیہ و سلم کی بعثت کے قبل تو حضور پر ایمان لائے اور حضور کے ظہور کے بعد آپ کا انکار کر کے کافر ہو گئے ایک قول یہ ہے کہ اس کے مخاطب مرتدین ہیں جو اسلام لا کر پھر گئے اور کافر ہو گئے۔

(۱۰۷) اور وہ جن کے  منہ اجالے  ہوئے  (ف ۱۹۷) وہ اللہ کی رحمت میں ہیں وہ ہمیشہ اس میں رہیں گے۔

۱۹۷۔

یعنی اہل ایمان کہ اس روز بکرمہٖ تعالیٰ و ہ فرحان و شاداں ہوں گے اور اُن کے چہرے چمکتے دمکتے ہوں گے داہنے بائیں اور سامنے نُور ہو گا۔

(۱۰۸) یہ اللہ کی آیتیں ہیں کہ ہم ٹھیک ٹھیک تم پر پڑھتے  ہیں، اور اللہ جہاں والوں پر ظلم نہیں چاہتا(ف ۱۹۸)

۱۹۸۔

اور کسی کو بے جرم عذاب نہیں دیتا اور کسی کی نیکی کا ثواب کم نہیں کرتا۔

(۱۰۹) اور اللہ ہی کا ہے  جو کچھ آسمانوں میں ہے  اور جو کچھ زمین میں ہے، اور اللہ ہی کی طرف سب کاموں کی رجوع ہے، 

(۱۱۰) تم بہتر ہو (ف ۱۹۹) ان امتوں میں جو لوگوں میں ظاہر ہوئیں بھلائی کا حکم دیتے  ہو اور برائی سے  منع کرتے  ہو اور اللہ پر ایمان رکھتے  ہو، اور اگر کتابی ایمان لاتے  (ف ۲۰۰) تو ان کا بھلا تھا،  ان میں کچھ مسلمان ہیں (ف ۲۰۱) اور زیادہ کافر۔

۱۹۹۔

اے اُمّتِ محمد صلی اللّٰہ علیہ و آلہ و سلم۔ شانِ نزول : یہودیوں میں سے مالک بن صیف اور وہب بن یہودا نے حضرت عبداللّٰہ بن مسعود وغیرہ اصحابِ رسول اللّٰہ صلی اللّٰہ علیہ و آلہ و سلم سے کہا ہم تم سے افضل ہیں اور ہمارا دین تمہارے دین سے بہتر ہے جس کی تم ہمیں دعوت دیتے ہو اس پر یہ آیت نازل ہوئی ترمذی کی حدیث میں ہے سید عالم صلی اللّٰہ علیہ و آلہ و سلم نے فرمایا اللّٰہ تعالیٰ میری امت کو گمراہی پر جمع نہ کرے گا اور اللّٰہ تعالیٰ کا دست رحمت جماعت پر ہے جو جماعت سے جدا ہوا دوزخ میں گیا۔

۲۰۰۔

سید انبیاء محمد مصطفیٰ  صلی اللّٰہ علیہ و آلہ و سلم پر۔

۲۰۱۔

جیسے کہ حضرت عبداللّٰہ بن سلام اور انکے اصحاب یہود میں سے اور نجاشی اور ان کے اصحاب نصاریٰ میں سے۔

(۱۱۱) وہ تمہارے  کچھ نہ بگاڑیں گے  مگر یہی ستانا (ف ۲۰۲) اور اگر تم سے  لڑیں تو تمہارے  سامنے  سے  پیٹھ پھیر جائیں گے  (ف ۲۰۳) پھر ان کی مدد نہ ہو گی۔

۲۰۲۔

زبانی طعن و تشنیع اور دھمکی وغیرہ سے شان نزول یہود میں سے جو لوگ اسلام لائے تھے جیسے حضرت عبداللّٰہ ابن سلام اور اُن کے ہمراہی رؤساء یہود ان کے دشمن ہو گئے اور انہیں ایذا دینے کی فکر میں رہنے لگے اس پر یہ آیت نازل ہوئی اور اللّٰہ تعالیٰ نے ایمان لانے والوں کو مطمئن کر دیا کہ زبانی قیل و قال کے سوا وہ مسلمانوں کو کوئی آزار نہ پہنچا سکیں گے غلبہ مسلمانوں ہی کو رہے گا اور یہود کا انجام ذلت و رسوائی ہے۔

۲۰۳۔

اور تمہارے مقابلہ کی تاب نہ لا سکیں گے یہ غیبی خبریں ایسی ہی واقع ہوئیں۔

(۱۱۲) ان پر جما دی گئی خواری جہاں ہوں امان نہ پائیں (ف ۲۰۴)  مگر اللہ کی ڈور (ف ۲۰۵) اور آدمیوں کی ڈور سے  (ف ۲۰۶) اور غضب الٰہی کے  سزاوار ہوئے  اور ان پر جما دی گئی محتاجی (ف ۲۰۷) یہ اس لئے  کہ وہ اللہ کی آیتوں سے  کفر کرتے  اور پیغمبروں کو ناحق شہید کرتے، یہ اس لئے  کہ نا  فرمانبردار اور سرکش تھے۔

۲۰۴۔

ہمیشہ ذلیل ہی رہیں گے عزّت کبھی نہ پائیں گے اسی کا اثر ہے کہ آج تک یہود کو کہیں کی سلطنت میسّر نہ آئی جہاں رہے رعایا و غلام ہی بن کر رہے۔

۲۰۵۔

تھام کر یعنی ایمان لا کر۔

۲۰۶۔

یعنی مسلمانوں کی پناہ لے کر اور انہیں جزیہ دے کر۔

۲۰۷۔

چنانچہ یہودی کو مالدار ہو کر بھی غناءِ قلبی میسر نہیں ہوتا۔

(۱۱۳) سب ایک سے  نہیں کتابیوں میں کچھ وہ  ہیں کہ حق پر قائم ہیں (ف ۲۰۸) اللہ کی آیتیں پڑھتے  ہیں رات کی گھڑیوں میں اور سجدہ کرتے  ہیں (ف ۲۰۹)

۲۰۸۔

شان نزول: جب حضرت عبداللّٰہ بن سلام اور انکے اصحاب ایمان لائے تو احبار یہود نے جل کر کہا کہ محمد مصطفیٰ  صلی اللّٰہ علیہ و آلہ و سلم پر ہم میں سے جو ایمان لائے ہیں وہ برے لوگ ہیں اگر برے نہ ہوتے تو اپنے باپ دادا کا دین نہ چھوڑتے اس پر یہ آیت نازل فرمائی گئی عطاء کا قول ہے  مِنَ اَھْلِ الْکِتَابِ اُمَّۃ قَآئِمَۃٌ  سے چالیس مرد اہل نجران کے بتیس۳۲ حبشہ کے آٹھ روم کے مراد ہیں جو دین عیسوی پر تھے پھر سید عالم صلی اللّٰہ علیہ و آلہ و سلم پر ایمان لائے۔

۲۰۹۔

یعنی نماز پڑھتے ہیں اس سے یا تو نماز عشاء مراد ہے جو اہل کتاب نہیں پڑھتے یا نماز تہجد۔

(۱۱۴) اللہ اور  پچھلے  دن پر ایمان لاتے  ہیں اور بھلائی کا حکم دیتے   اور برائی سے  منع کرتے  ہیں (ف ۲۱۰) اور نیک کاموں پر دوڑتے  ہیں، اور یہ لوگ لائق ہیں۔

۲۱۰۔

اور دین میں مداہنت نہیں کرتے۔

(۱۱۵) اور وہ جو بھلائی کریں ان کا حق نہ مارا جائے  گا اور اللہ کو معلوم ہیں ڈر والے  (ف ۲۱۱)

۲۱۱۔

یہود نے عبداللّٰہ بن سلام اور انکے اصحاب سے کہا تھا کہ تم دین اسلام قبول کر کے ٹوٹے میں پڑے تو اللّٰہ تعالیٰ نے انہیں خبر دی کہ وہ درجاتِ عالیہ کے مستحق ہوئے اور اپنی نیکیوں کی جزا پائیں گے یہود کی بکواس بے ہودہ ہے۔

(۱۱۶) وہ جو کافر ہوئے  ان کے  مال اور اولاد (ف ۲۱۲) ان کو اللہ سے  کچھ نہ بچا لیں گے  اور وہ جہنمی ہیں ان کو ہمیشہ اس میں رہنا (ف ۲۱۳)

۲۱۲۔

جن پر انہیں بہت ناز ہے۔

۲۱ٍ۳۔

شان نزول: یہ آیت بنی قُرَیْظَہ و نُضَیر کے حق میں نازل ہوئی یہود کے روساء نے تحصیلِ ریاست و مال کی غرض سے رسولِ کریم صلی اللّٰہ علیہ و آلہ و سلم کے ساتھ دشمنی کی تھی اللّٰہ تعالیٰ نے اس آیت میں ارشاد فرمایا کہ ان کے مال و اولاد کچھ کام نہ آئیں گے وہ رسول کی دُشمنی میں ناحق اپنی عاقبت برباد کر رہے ہیں ایک قول یہ ہے کہ یہ آیت مشرکینِ قریش کے حق میں نازل ہوئی کیونکہ ابوجہل کو اپنی دولت و مال پر بڑا فخر تھا اور ابوسفیان نے بدر و اُحد میں مشرکین پر بہت کثیر مال خرچ کیا تھا ایک قول یہ ہے کہ یہ آیت تمام کفار کے حق میں عام ہے ان سب کو بتایا گیا کہ مال و اولاد میں سے کوئی بھی کام آنے والا اور عذابِ الٰہی سے بچانے والا نہیں۔

(۱۱۷) کہاوت اس کی جو اس دنیا میں زندگی میں (ف ۲۱۴) خرچ کرتے  ہیں اس ہوا کی سی ہے  جس میں  پالا ہو وہ ایک ایسی قوم کی کھیتی پر پڑی جو اپنا ہی برا کرتے  تھے  تو اسے  بالکل مار گئی (ف ۲۱۵) اور اللہ نے  ان پر ظلم نہ کیا ہاں وہ خود اپنی جانوں پر ظلم کرتے  ہیں، 

۲۱۴۔

مُفَسرِین کا قول ہے کہ اس سے یہود کا وہ خرچ مراد ہے جو اپنے علماء اور رؤساء پر کرتے تھے ایک قول یہ ہے کہ کفار کے تمام نفقات و صدقات مراد ہیں ایک قول یہ ہے کہ ریا کار کا خرچ کرنا مراد ہے کیونکہ ان سب لوگوں کا خرچ کرنا یا نفع دنیوی کے لئے ہو گا یا نفع اُخروی کے لئے اگر محض نفع دنیوی کے لئے ہو تو آخرت میں اس سے کیا فائدہ اور ریاکار کو تو آخرت اور رضائے الٰہی مقصود ہی نہیں ہوتی اس کا عمل دکھاوے اور نمود کے لئے ہوتا ہے ایسے عمل کا آخرت میں کیا نفع اور کافر کے تمام عمل اکارت ہیں وہ اگر آخرت کی نیت سے بھی خرچ کرے تو نفع نہیں پا سکتا ان لوگوں کے لئے وہ مثال بالکل مطابق ہے جو آیت میں ذکر فرمائی جاتی ہے۔

۲۱۵۔

یعنی جس طرح کہ برفانی ہوا کھیتی کو برباد کر دیتی ہے اسی طرح کُفر انفاق کو باطل کر دیتا ہے۔

(۱۱۸) اے  ایمان والو!  غیروں کو اپنا راز دار نہ بناؤ (ف ۲۱۶) وہ تمہاری برائی میں کمی نہیں کرتے  ان کی آرزو ہے، جتنی ایذا پہنچے  بیَر ان کی باتوں سے  جھلک اٹھا اور وہ (ف ۲۱۷) جو سینے  میں چھپائے  ہیں اور بڑا ہے، ہم نے  نشانیاں تمہیں کھول کر سنا دیں اگر تمہیں عقل ہو (ف ۲۱۸)

۲۱۶۔

ان سے دوستی نہ کرو محبت کے تعلقات نہ رکھو وہ قابلِ اعتماد نہیں ہیں۔ شان نزول: بعض مسلمان یہود سے قرابت اور دوستی اور پڑوس وغیرہ تعلقات کی بنا پر میل جول رکھتے تھے ان کے حق میں یہ آیت نازل ہوئی 

مسئلہ: کفار سے دوستی و محبت کرنا اور انہیں اپنا راز دار بنانا ناجائز و ممنوع ہے۔

۲۱۷۔

غیظ و عناد۔

۲۱۸۔

تو اُن سے دوستی نہ کرو۔

  (۱۱۹) سنتے  ہو  یہ جو تم ہو  تم تو انہیں چاہتے  ہو (ف ۲۱۹) اور وہ تمہیں نہیں چاہتے  (ف ۲۲۰) اور حال یہ کہ تم سب کتابوں پر ایمان لاتے  ہو (ف ۲۲۱) اور وہ جب تم سے  ملتے  ہیں کہتے  ہیں ہم ایمان لائے  (ف ۲۲۲) اور اکیلے  ہوں تو  تم پر انگلیاں چبائیں غصہ سے  تم فرما دو کہ مرجاؤ اپنی گھٹن (قلبی جلن) میں (ف ۲۲۳) اللہ خوب جانتا  ہے  دلوں کی بات، 

۲۱۹۔

رشتہ داری اور دوستی وغیرہ تعلقات کی بنا ء پر۔

۲۲۰۔

اور دینی مخالفت کی بنا پر تم سے دشمنی رکھتے ہیں۔

۲۲۱۔

ا ور وہ تمہاری کتاب پر ایمان نہیں رکھتے۔

۲۲۲۔

یہ منافقین کا حال ہے۔

۲۲ٍ۳۔

بمیرتا برہی اے حسود کیں رنجیست ٭ کہ از مشقت اوجز بمرگ نتواں رست۔

(۱۲۰) تمہیں کوئی بھلائی پہنچے  تو انہیں برا لگے  (ف ۲۲۴) اور تم کہ برائی پہنچے  تو اس پر خوش ہوں، اور اگر تم صبر اور پرہیز گاری کیے  رہو (ف ۲۲۵) تو ان کا داؤ تمہارا کچھ نہ بگاڑے  گا، بیشک ان کے  سب کام خدا کے  گھیرے  میں ہیں، 

۲۲۴۔

اور اس پر وہ رنجیدہ ہوں۔

۲۲۵۔

اور اُن سے دوستی و محبت نہ کرو مسئلہ اس آیت سے معلُوم ہوا کہ دشمن کے مقابلے میں صبر و تقویٰ کام آتا ہے۔

(۱۲۱) اور یاد کرو اے  محبوب! جب تم صبح کو (ف ۲۲۶) اپنے  دولت خانہ  سے  برآمد ہوئے  مسلمانوں کو لڑائی کے  مور چوں پر قائم کرتے  (ف ۲۲۷)  اور اللہ سنتا جانتا ہے، 

۲۲۶۔

بمقام مدینہ طیّبہ بقصد اُحد۔

۲۲۷۔

جمہور مُفسّرِین کا قول ہے کہ یہ بیان جنگ ِاُحد کا ہے جس کا اجمالی واقعہ یہ ہے کہ جنگ بدر میں شکست کھانے سے کفّار کو بڑا رنج تھا اس لئے اُنہوں نے بقصدِ انتقام لشکرِ گراں مرتب کر کے فوج کَشی کی، جب رسولِ کریم صلی اللّٰہ علیہ و آلہ و سلم کو خبر ملی کہ لشکرِ کفّار اُحد میں اُترا ہے تو آپ نے اصحاب سے مشورہ فرمایا اس مشورت میں عبداللّٰہ بن ابی بن سلول کو بھی بلایا گیا جو اس سے قبل کبھی کسی مشورت کے لئے بُلایا نہ گیا تھا اکثر انصار کی اور اس عبداللّٰہ کی یہ رائے ہوئی کہ حضور مدینہ طیبہ میں ہی قائم رہیں اور جب کفّار یہاں آئیں تب اُن سے مقابلہ کیا جائے یہی سیّدِ عالم صلی اللّٰہ علیہ و آلہ و سلم کی مرضی تھی لیکن بعض اصحاب کی رائے یہ ہوئی کہ مدینہ طیبہ سے باہر نکل کر لڑنا چاہئے اور اسی پر انہوں نے اصرار کیا سیّد عالم صلی اللّٰہ علیہ و آلہ و سلم دولت سرائے اقدس میں تشریف لے گئے اور اسلحہ زیب تن فرما کر باہر تشریف لائے اب حضور کو دیکھ کر ان اصحاب کو ندامت ہوئی اور انہوں نے عرض کیا کہ حضور کو رائے دینا اور اس پر اصرار کرنا ہماری غلطی تھی اس کو معاف فرمائیے اور جو مرضیِ مُبارک ہو وہی کیجئے۔ حضور نے فرمایا کہ نبی کے لئے سزاوار نہیں کہ ہتھیار پہن کر قبل جنگ اُتار دے مشرکین اُحد میں چہار شنبہ پنج شنبہ کو پہنچے تھے اور رسول ِ کریم صلی اللّٰہ علیہ و آلہ و سلم جمعہ کے روز بعد نماز جمعہ ایک انصاری کی نماز جنازہ پڑھ کر روانہ ہوئے اور پندرہ شوال ۳ھ روز یک شنبہ اُحد میں پہنچے یہاں نزول فرمایا اور پہاڑ کا ایک درّہ جو لشکرِ اسلام کے پیچھے تھا اس طرف سے اندیشہ تھا کہ کسی وقت دشمن پشت پر سے آکر حملہ کرے اس لئے حضور نے عبداللّٰہ بن زُبیر کو پچاس تیر اندازوں کے ساتھ وہاں مامور فرمایا کہ اگر دشمن اس طرف سے حملہ آور ہو تو تیر باری کر کے اُس کو دفع کر دیا جائے اور حکم دیا کہ کسی حال میں یہاں سے نہ ہٹنا اور اس جگہ کو نہ چھوڑنا خواہ فتح ہو یا شکست ہو عبداللّٰہ بن ابی بن سلول منافق جس نے مدینہ طیبہ میں رہ کر جنگ کرنے کی رائے دی تھی اپنی رائے کے خلاف کئے جانے کی وجہ سے برہم ہوا اور کہنے لگا کہ حضور سیّدِ عالم صلی اللّٰہ علیہ و آلہ و سلم نے نو عمر لڑکوں کا کہنا تو مانا اور میری بات کی پروا نہ کی اس عبداللّٰہ بن اُبَیْ کے ساتھ تین سو منافق تھے ان سے اس نے کہا کہ جب دشمن لشکرِ اسلام کے مقابل آ جائے اس وقت بھاگ پڑو تاکہ لشکرِ اسلام میں ابتری ہو جائے اور تمہیں دیکھ کر اور لوگ بھی بھاگ نکلیں۔ مسلمانوں کے لشکر کی کل تعداد معہ ان منافقین کے ہزار تھی اور مشرکین تین ہزار، مقابلہ ہوتے ہی عبداللّٰہ بن اُبَی منافق اپنے تین سو منافقوں کو لے کر بھاگ نکلا اور حضور کے سات سو اصحاب حضور کے ساتھ رہ گئے اللّٰہ تعالیٰ نے اُن کو ثابت رکھا یہاں تک کہ مشرکین کو ہزیمت ہوئی اب صحابہ بھاگتے ہوئے مشرکین کے پیچھے پڑ گئے اور حضور سیّدِ عالم صلی اللّٰہ علیہ و آلہ و سلم نے جہاں قائم رہنے کے لئے فرمایا تھا وہاں قائم نہ رہے تو اللّٰہ تعالیٰ نے اِنہیں یہ دکھا دیا کہ بدر میں اللّٰہ اور اس کے رسول کی فرمانبرداری کی برکت سے فتح ہوئی تھی یہاں حضور کے حکم کی مخالفت کا نتیجہ یہ ہوا کہ اللّٰہ تعالیٰ نے مشرکین کے دلوں سے رُعب و ہیبت دور فرمائی اور وہ پلٹ پڑے اور مسلمانوں کو ہزیمت ہوئی رسولِ کریم صلی اللّٰہ علیہ و آلہ و سلم کے ساتھ ایک جماعت رہی جس میں حضرت ابوبکر و علی و عباس و طلحہ و سعد تھے اسی جنگ میں دندانِ اقدس شہید ہوا اور چہرۂ اقدس پر زخم آیا اسی کے متعلق یہ آیتِ کریمہ نازل ہوئی۔

(۱۲۲) جب تم میں کے  دو گروہوں کا ارادہ ہوا کہ نامردی کر جائیں (ف ۲۲۸) اور اللہ ان کا سنبھالنے  والا ہے  اور مسلمانوں کو اللہ ہی پر بھروسہ چاہئے، 

۲۲۸۔

یہ دونوں گروہ انصار میں سے تھے ایک بنی سلمہ خَزْرَجْ میں سے اور ایک بنی حارثہ اَوْس میں سے یہ دونوں لشکر کے بازو تھے جب عبداللّٰہ بن ابی بن سلول منافق بھاگا تو انہوں نے بھی واپس جانے کا قصد کیا اللّٰہ تعالیٰ نے کرم کیا اور انہیں اس سے محفوظ رکھا اور وہ حضور کے ساتھ ثابت رہے یہاں اس نعمت و احسان کا ذکر فرمایا ہے۔

(۱۲۳) اور بیشک اللہ نے  بدر میں تمہاری مدد کی جب تم بالکل بے  سر و سامان تھے  (ف ۲۲۹) تو اللہ سے  ڈرو کہیں تم شکر گزار ہو۔

۲۲۹۔

تمہاری تعداد بھی کم تھی تمہارے پاس ہتھیاروں اور سواروں کی بھی کمی تھی۔

(۱۲۴) جب اے  محبوب تم مسلمانوں سے  فرماتے  تھے  کیا تمہیں یہ کافی نہیں کہ تمہارا رب تمہاری مدد کرے  تین ہزار فرشتہ اتار کر۔

(۱۲۵) ہا ں کیوں نہیں اگر تم صبر و تقویٰ کرو اور کافر اسی دم تم پر آ پڑیں تو تمہارا رب تمہاری مدد کو  پانچ ہزار فرشتے  نشان والے  بھیجے  گا (ف ۲۳۰)

۲ٍ۳۰۔

چنانچہ مؤمنین نے روز بدر صبر و تقویٰ سے کام لیا اللّٰہ تعالیٰ نے حسب وعدہ پانچ ہزار فرشتوں کی مدد بھیجی اور مسلمانوں کی فتح اور کافروں کی شکست ہوئی۔

(۱۲۶) اور یہ فتح اللہ نے  نہ کی مگر تمہاری خوشی کے  لئے  اور اسی لئے  کہ اس سے  تمہارے  دلوں کو چین ملے  (ف ۲۳۱) اور مدد نہیں مگر اللہ غالب حکمت والے  کے  پاس سے  (ف ۲۳۲) 

۲ٍ۳۱۔

اور دُشمن کی کثرت اور اپنی قلّت سے پریشانی اور اضطراب نہ ہو۔

۲ٍ۳۲۔

تو چاہئے کہ بندہ مسبّب الاسباب پر نظر رکھے اور اسی پر توکل رکھے۔

(۱۲۷) اس لئے  کہ کافروں کا ایک حصہ کاٹ دے  (ف ۲۳۳) یا انہیں ذلیل کرے  کہ نامراد پھر جائیں۔

۲ٍ۳ٍ۳۔

اس طرح کہ اُن کے بڑے بڑے سردار مقتول ہوں اور گرفتار کئے جائیں جیسا کہ بدر میں پیش آیا۔

(۱۲۸) یہ بات تمہارے  ہاتھ نہیں یا انہیں توبہ کی توفیق دے   یا ان پر عذاب کرے  کہ وہ ظالم ہیں۔

 (۱۲۹) اور اللہ ہی کا ہے  جو کچھ آسمانوں میں ہے  اور جو کچھ زمین میں ہے  جسے  چاہے  بخشے  اور جسے  چاہے  عذاب کرے، اور اللہ بخشنے  والا مہربان۔

 (۱۳۰) اے  ایمان والوں سود دونا دون نہ کھاؤ (ف ۲۳۴) اللہ سے  ڈرو اس امید پر کہ تمہیں فلاح ملے۔

۲ٍ۳۴۔

مسئلہ : اس آیت میں سود کی ممانعت فرمائی گئی مع توبیخ کے اس زیادتی پر جو اس زمانہ میں معمول تھی کہ جب میعاد آ جاتی تھی اور قرضدار کے پاس ادا کی کوئی شکل نہ ہوتی تو قرض خواہ مال زیادہ کر کے مدّت بڑھا دیتا۔ اور ایسا بار بار کرتے جیسا کہ اس ملک کے سود خوار کرتے ہیں اور اس کو سود در سود کہتے۔ 

مسئلہ: اس آیت سے ثابت ہوا کہ گناہ کبیرہ سے آدمی ایمان سے خارج نہیں ہوتا۔

(۱۳۱) اور اس آگ سے  بچو جو کافروں کے  لئے  تیار رکھی ہے  (ف ۲۳۵)

۲ٍ۳۵۔

حضرت ابن عباس رضی اللّٰہ عنہما نے فرمایا اس میں ایمانداروں کو تہدید ہے کہ سود وغیرہ جو چیزیں اللّٰہ نے حرام فرمائیں ان کو حلال نہ جانیں کیونکہ حرام قطعی کو حلال جاننا کُفر ہے۔

(۱۳۲) اور اللہ و رسول کے  فرمانبردار  رہو (ف ۲۳۶) اس امید پر کہ تم رحم کیے  جاؤ۔

۲ٍ۳۶۔

کہ رسُول صلی اللّٰہ علیہ و آلہ و سلم کی طاعت طاعتِ الٰہی ہے اور رسُول کی نافرمانی کرنے والا اللّٰہ کا فرمانبردار نہیں ہو سکتا۔

(۱۳۳) اور دوڑو (ف ۲۳۷) اپنے   رب کی  بخشش  اور  ایسی  جنت  کی  طرف جس کی  چوڑان  میں (ف ۲۳۸)  سب  آسمان  و زمین  پرہیزگاروں کے  لئے  تیار کر رکھی ہے  

۲ٍ۳۷۔

توبہ و ادائے فرائض و  طاعات و اخلاصِ عمل اختیار کر کے۔

۲ٍ۳۸۔

یہ جنّت کی وُسعت کا بیان ہے اس طرح کہ لوگ سمجھ سکیں کیونکہ اُنہوں نے سب سے وسیع چیز جو دیکھی ہے وہ آسمان و زمین ہی ہے اس سے وہ اندازہ کر سکتے ہیں کہ اگر آسمان و زمین کے طبقے طبقے اور پرت پرت بنا کر جوڑ دیئے جائیں اور سب کا ایک پرت کر دیا جائے اس سے جنّت کے عرض کا اندازہ ہوتا ہے کہ جنّت کتنی وسیع ہے ہر قَل بادشاہ نے سید عالم صلی اللّٰہ علیہ و آلہ و سلم کی خدمت میں لکھا کہ جب جنّت کی یہ وسعت ہے کہ آسمان و زمین اس میں آ جائیں تو پھر دوزخ کہاں ہے۔ حضورِ اقدس صلی اللّٰہ علیہ و آلہ و سلم نے جواب میں فرمایا کہ سُبحانَ اللّٰہ جب دن آتا ہے تو رات کہاں ہوتی ہے اس کلام بلاغت نظام کے معنی نہایت دقیق ہیں ظاہر پہلو یہ ہے کہ دورۂ فلکی سے ایک جانب میں دن حاصل ہوتا ہے تو اس کے جانب مقابل میں شب ہوتی ہے اسی طرح جنت جانبِ بالا میں ہے اور دوزخ جہت پستی میں یہود نے یہی سوال حضرت عمر رضی اللّٰہ عنہ سے کیا تھا تو آپ نے بھی یہی جواب دیا تھا اس پر انہوں نے کہا کہ توریت میں بھی اسی طرح سمجھایا گیا ہے معنی یہ ہیں کہ اللّٰہ کی قدرت و اختیار سے کچھ بعید نہیں جس شے کو جہاں چاہے رکھے یہ انسان کی تنگی نظر ہے کہ کسی چیز کی وسعت سے حیران ہوتا ہے تو پوچھنے لگتا ہے کہ ایسی بڑی چیز کہاں سمائے گی حضرت انس بن مالک رضی اللّٰہ تعالیٰ عنہ سے دریافت کیا گیا کہ جنّت آسمان میں ہے یا زمین میں فرمایا کون سی زمین اور کون سا آسمان ہے جس میں جنت سما سکے عرض کیا گیا پھر کہاں ہے فرمایا آسمانوں کے اوپر زیرِعرش۔

 (۱۳۴) (ف ۲۳۹) وہ جو اللہ کے  راہ میں خرچ کرتے  ہیں خوشی میں اور رنج میں (ف ۲۴۰) اور غصہ پینے  والے  اور لوگوں سے  درگزر کرنے  والے، اور نیک لوگ اللہ کے  محبوب ہیں، 

۲ٍ۳۹۔

اس آیت اور اس سے اوپر کی آیت  وَاتَّقُوالنَّارَالَّتِیْ اُعِدَّتْ لِلْکٰفِرِیْنَ  سے ثابت ہوا کہ جنّت و دوزخ پیدا ہو چکیں موجود ہیں۔

۲۴۰۔

یعنی ہر حال میں خرچ کرتے ہیں بخاری و مسلم میں حضرت ابوہریرہ رضی اللّٰہ عنہ سے مروی ہے سید عالم نے فرمایا خرچ کرو تم پر خرچ کیا جائے گا یعنی خدا کی راہ میں دو تمہیں اللّٰہ کی رحمت سے ملے گا۔

(۱۳۵) اور وہ کہ جب کوئی بے  حیائی یا اپنی جانوں پر ظلم کریں (ف ۲۴۱) اللہ کو یاد کر کے  اپنے  گناہوں کی معافی چاہیں (ف ۲۴۲) اور گناہ کون بخشے  سوا اللہ کے، اور اپنے  کیے  پر جان بوجھ کر اڑ  نہ جائیں۔

۲۴۱۔

یعنی اُن سے کوئی کبیرہ یا صغیرہ گناہ سرزد ہو۔

۲۴۲۔

اور توبہ کریں اور گناہ سے باز آئیں اور آئندہ کے لئے اس سے باز رہنے کا عزم پختہ کریں کہ یہ توبہ مقبولہ کے شرائط میں سے ہے۔

(۱۳۶) ایسوں کو بدلہ ان کے  رب کی بخشش اور جنتیں ہیں (ف ۲۴۳) جن کے  نیچے  نہریں رواں ہمیشہ ان میں رہیں اور کامیوں (نیک لوگوں ) کا اچھا نیگ (انعام، حصہ) ہے  (ف ۲۴۴)

۲۴۳۔

شان نزول: تیہان خرما فروش کے پاس ایک حسین عورت خرمے خریدنے آئی اُس نے کہا یہ خرمے تو اچھے نہیں ہیں عمدہ خرمے مکان کے اندر ہیں اس حیلے سے اس کو مکان میں لے گیا اور پکڑ کر لپٹا لیا اور منہ چُوم لیا عورت نے کہا خدا سے ڈر یہ سنتے ہی اس کو چھوڑ دیا اور شرمندہ ہوا اور سید عالم صلی اللّٰہ علیہ و آلہ و سلم کی خدمت میں حاضر ہو کر حال عرض کیا اس پر یہ آیت  وَالَّذِیْنَ اِذَا فَعَلُوْ نازل ہوئی ایک قول یہ ہے کہ ایک انصاری اور ایک ثقفی دونوں میں محبت تھی اور ہر ایک نے ایک دوسرے کو بھائی بنایا تھا ثقفی جہاد میں گیا تھا اور اپنے مکان کی نگرانی اپنے بھائی انصاری کے سپرد کر گیا تھا ایک روز انصاری گوشت لایا جب ثقفی کی عورت نے گوشت لینے کے لئے ہاتھ بڑھایا تو انصاری نے اُس کا ہاتھ چُوم لیا اور چُومتے ہی اس کو سخت ندامت و شرمندگی ہوئی اور وہ جنگل میں نکل گیا اپنے سر پر خاک ڈالی اور منہ پر طمانچے مارے جب ثقفی جہاد سے واپس آیا تو اس نے اپنی بی بی سے انصاری کا حال دریافت کیا اس نے کہا خدا ایسے بھائی نہ بڑھائے اور واقعہ بیان کیا انصاری پہاڑوں میں روتا استغفار و توبہ کرتا پھرتا تھا ثقفی اس کو تلاش کر کے سید عالم صلی اللّٰہ علیہ و آلہ و سلم کی خدمت میں لایا اِس کے حق میں یہ آیتیں نازل ہوئیں۔

۲۴۴۔

یعنی اطاعت شعاروں کے لئے بہتر جزا ہے۔

(۱۳۷) تم سے  پہلے  کچھ طریقے  برتاؤ میں آ چکے  ہیں (ف ۲۴۵) تو زمین میں چل کر دیکھو کیسا انجام ہوا جھٹلانے  والوں کا (ف ۲۴۶) 

۲۴۵۔

پچھلی اُمتوں کے ساتھ جنہوں نے حِرص دنیا اور اس کے لذّات کی طلب میں انبیاء و مرسلین کی مخالفت کی اللّٰہ تعالیٰ نے انہیں مہلتیں دیں پھر بھی وہ راہِ راست پر نہ آئے تو انہیں ہلاک و برباد کر دیا۔

۲۴۶۔

تاکہ تمہیں عبرت ہو۔

(۱۳۸) یہ لوگوں کو بتانا اور راہ دکھانا اور پرہیزگاروں کو نصیحت ہے۔

 (۱۳۹) اور نہ سستی کرو اور نہ غم کھاؤ (ف ۲۴۷) تم ہی غالب آؤ گے   اگر ایمان رکھتے  ہو، 

۲۴۷۔

اس کا جو جنگِ اُحد میں پیش آیا۔

(۱۴۰) اگر تمہیں (ف ۲۴۸) کوئی تکلیف پہنچی تو وہ لوگ بھی ویسی ہی تکلیف پا چکے  ہیں (ف ۲۴۹) اور یہ دن ہیں جن میں ہم نے  لوگوں کے  لیے   باریاں رکھی ہیں (ف ۲۵۰) اور اس لئے  کہ اللہ پہچان کرا دے  ایمان والوں کی (ف ۲۵۱)  اور تم میں سے  کچھ لوگوں کو شہادت کا مرتبہ دے   اور  اللہ دوست نہیں رکھتا ظالموں کو، 

۲۴۸۔

جنگِ اُحد میں۔

۲۴۹۔

جنگِ بدر میں باوجود اس کے انہوں نے پست ہمّتی نہ کی اور تم سے مقابلہ کرنے میں سُستی سے کام نہ لیا تو تمہیں بھی سُستی و کم ہمّتی نہ چاہئے۔

۲۵۰۔

کبھی کِسی کی باری ہے کبھی کِسی کی۔

۲۵۱۔

صبر و اخلاص کے ساتھ کہ اُن کو مشقت و ناکامی جگہ سے نہیں ہٹا سکتی اور ان کے پائے ثبات میں لغزش نہیں آ سکتی۔

(۱۴۱) اور اس لئے  کہ اللہ مسلمانوں کا نکھار کر دے  (ف ۲۵۲) اور کافروں کو مٹا دے  (ف ۲۵۳)

۲۵۲۔

اور انہیں گناہوں سے پاک کر دے۔

۲۵۳۔

یعنی کافروں سے جو مسلمانوں کو تکلیفیں پہنچتی ہیں وہ تو مسلمانوں کے لئے شہادت و تطہیر ہیں اور مُسلمان جو کُفّار کو قتل کریں تو یہ کُفّار کی بربادی اَور اُن کا استیصال ہے۔

(۱۴۲) کیا اس گمان میں ہو کہ جنت میں چلے   جاؤ گے   اور ابھی اللہ نے  تمہارے  غازیوں کا امتحان نہ لیا اور نہ صبر والوں آزمائش کی(ف ۲۵۴)

۲۵۴۔

کہ اللّٰہ کی رضاء کے لئے کیسے زخم کھاتے اور تکلیف اُٹھاتے ہیں اِس میں اُن پر عتاب ہے جو روز اُحد کُفّار کے مقابلہ سے بھاگے۔

  (۱۴۳) اور تم تو موت کی تمنا کیا کرتے  تھے  اس کے  ملنے  سے  پہلے  (ف ۲۵۵) تو اب وہ تمہیں  نظر آئی آنکھوں کے  سامنے، 

۲۵۵۔

شانِ نزول: جب شہداءِ بدر کے درجے اور مرتبے اور ان پر اللّٰہ تعالیٰ کے انعام و احسان بیان فرمائے گئے تو جو مسلمان وہاں حاضر نہ تھے انہیں حسرت ہوئی اور انہوں نے آرزو کی کہ کاش کِسی جہاد میں انہیں حاضری میسّر آئے اور شہادت کے درجات ملیں اِنہی لوگوں نے حضور سیّدِ عالم صلی اللّٰہ علیہ و آلہ و سلم سے اُحد پر جانے کے لئے اصرار کیا تھا اُن کے حق میں یہ آیت نازل ہوئی۔

(۱۴۴) اور محمد تو ایک رسول (ف ۲۵۶) ان سے  پہلے   اور رسول ہو چکے  (ف ۲۵۷) تو کیا اگر وہ انتقال فرمائیں یا شہید ہوں تو تم الٹے  پاؤں پھر جاؤں گے  اور جو الٹے  پاؤں پھرے  گا اللہ کا کچھ نقصان نہ  کرے  گا، اور عنقریب اللہ شکر والوں کو صلہ دے  گا(ف ۲۵۸)
۲۵۶۔

اور رسولوں کی بعثت کا مقصُوُد رسالت کی تبلیغ اور حجّت کا لازم کر دینا ہے نہ کہ اپنی قوم کے درمیان ہمیشہ موجود رہنا۔

۲۵۷۔

اور اُنکے متبعین اُن کے بعد اُن کے دین پر باقی رہے شانِ نزول جنگِ اُحد میں جب کافروں نے پُکارا کہ محمد مصطفیٰ  صلی اللّٰہ علیہ و آلہ و سلم شہید ہو گئے اور شیطان نے یہ جھوٹی افواہ مشہور کی تو صحابہ کو بہت اِضطراب ہوا اَور اُن میں سے کچھ لوگ بھاگ نکلے پھر جب ندا کی گئی کہ رسولِ کریم صلی اللّٰہ علیہ و آلہ و سلم تشریف رکھتے ہیں تو صحابہ کی ایک جماعت واپس آئی حضور نے انہیں ہزیمت پر ملامت کی اُنہوں نے عرض کیا ہمارے ماں اور باپ آپ پر فدا ہوں آپ کی شہادت کی خبر سُن کر ہمارے دِل ٹوٹ گئے اور ہم سے ٹھہرا نہ گیا اس پر یہ آیتِ کریمہ نازل ہوئی اور فرمایا گیا کہ انبیاء کے بعد بھی اُمّتوں پر اُن کے دین کا اتباع لازم رہتا ہے تو اگر ایسا ہوتا بھی تو حضور کے دین کا اتباع اور اس کی حمایت لازم رہتی۔

۲۵۸۔

جو نہ پھرے اور اپنے دین پر ثابت رہے ان کو شاکرین فرمایا کیونکہ اُنہوں نے اپنے ثبات سے نعمتِ اسلام کا شکر ادا کیا حضرت علی مرتضیٰ رضی اللّٰہ تعالیٰ عنہ فرماتے تھے کہ حضرت ابوبکر صدیق رضی اللّٰہ عنہ امینُ الشاکرین ہیں۔

 (۱۴۵) اور کوئی جان بے  حکم خدا مر نہیں سکتی (ف ۲۵۹) سب کا وقت لکھا رکھا ہے  (ف ۲۶۰) اور دنیا کا انعام چاہے  (ف۲۶۱) ہم اس میں سے  اسے  دیں اور جو آخرت کا انعام چاہے  ہم اس میں سے  اسے  دیں (ف ۲۶۲) اور قریب ہے  کہ ہم شکر والوں کو صلہ عطا کریں۔

۲۵۹۔

اس میں جہاد کی ترغیب ہے،اور مسلمانوں کو دُشمن کے مقابلہ پر جری بنایا جاتا ہے کہ کوئی شخص بغیر حکمِ الٰہی کے مر نہیں سکتا چاہے وہ مہالک و معارک میں گھس جائے اور جب موت کا وقت آتا ہے تو کوئی تدبیر نہیں بچا سکتی۔

۲۶۰۔

اس سے آگے پیچھے نہیں ہو سکتا۔

۲۶۱۔

اور اس کو اپنے عمل و طاعت سے حصولِ دنیا مقصُود ہو۔

۲۶۲۔

اس سے ثابت ہوا کہ مدار نیّت پر ہے جیسا کہ بخاری و مسلم شریف کی حدیث میں آیا ہے۔

(۱۴۶) اور کتنے  ہی انبیاء نے  جہاد کیا ان کے  ساتھ بہت خدا والے   تھے، تو نہ سست پڑے   ان مصیبتوں سے  جو اللہ کی راہ میں انہیں پہنچیں اور نہ کمزور ہوئے   اور نہ دبے  (ف ۲۶۳)  اور صبر والے  اللہ کو محبوب ہیں۔

۲۶۳۔

ایسا ہی ہر ایماندار کو چاہئے۔

(۱۴۷) اور  وہ کچھ بھی نہ کہتے  تھے  سوا اس دعا کے  (ف ۲۶۴)  کہ اے  ہمارے  رب بخش دے  ہمارے  گناہ اور  جو زیادتیاں ہم نے  اپنے  کام کیں (ف ۲۶۵)  اور ہمارے  قدم جما دے  اور ہمیں ان کافر لوگوں پر مدد دے (ف ۲۶۶)

۲۶۴۔

یعنی حمایت دین و مقاماتِ حرب میں اُن کی زبان پر کوئی ایسا کلمہ نہ آتا جِس میں گھبراہٹ پریشانی اور تزلزل کا شائبہ بھی ہوتا بلکہ وہ استقلال کے ساتھ ثابت قدم رہتے اور دُعا کرتے۔

۲۶۵۔

یعنی تمام صغائر و کبائر باوجود یکہ وہ لوگ ربّانی یعنی اتقیا تھے پھر بھی گناہوں کا اپنی طرف نسبت کرنا شانِ تواضع و انکسار اور آدابِ عبدیت میں سے ہے۔

۲۶۶۔

اس سے یہ مسئلہ معلُوم ہوا کہ طلبِ حاجت سے قبل توبہ و استغفار آدابِ دُعا میں سے ہے۔

(۱۴۸) تو اللہ نے  انہیں دنیا کا انعام دیا (ف ۲۶۷) اور آخرت کے  ثواب کی خوبی (ف ۲۶۸) اور نیکی والے  اللہ کو پیارے  ہیں۔

۲۶۷۔

یعنی فتح و ظفر اور دشمنوں پر غلبہ۔

۲۶۸۔

مغفرت و جنّت اور استحقاق سے زیادہ انعام و اکرام۔

(۱۴۹) اے  ایمان والو! اگر تم  کافروں کے  کہے  پر چلے  (۲۶۹) تو وہ تمہیں الٹے  پاؤں لوٹا دیں گے  (ف ۲۷۰) پھر ٹوٹا کھا کے  پلٹ جاؤ گے  (ف ۲۷۱) 

۲۶۹۔

خواہ وہ یہود و نصاریٰ ہوں یا منافق و مشرک۔

۲۷۰۔

کفر و بے دینی کی طرف۔

۲۷۱۔

مسئلہ : اس آیت سے معلوم ہوا کہ مسلمانوں پر لازم ہے کہ وہ کُفّار سے علیٰحدگی اختیار کریں اور ہر گز اُن کی رائے و مشورے پر عمل نہ کریں اور اُن کے کہے پرنہ چلیں۔

(۱۵۰) بلکہ اللہ تمہارا مولا ہے  اور وہ سب سے  بہتر مددگار، 

(۱۵۱)  کوئی دم جاتا ہے  کہ ہم کافروں کے  دلوں میں رعب ڈالیں گے  (ف ۲۷۲) کہ انہوں نے  اللہ کا شریک ٹھہرایا جس پر اس نے  کوئی سمجھ نہ  اتاری اور ان کا ٹھکانا دوزخ ہے، اور کیا برا  ٹھکانا  ناانصافوں کا۔

۲۷۲۔

جنگِ اُحد سے واپس ہو کر جب ابوسفیان وغیرہ اپنے لشکریوں کے ساتھ مکّہ مکرّمہ کی طرف روانہ ہوئے تو اُنہیں اس پر افسوس ہوا کہ ہم نے مسلمانوں کو بالکل ختم کیوں نہ کر ڈالا آپس میں مشورہ کر کے اس پر آمادہ ہوئے کہ چل کر اُنہیں ختم کر دیں جب یہ قصد پختہ ہوا تو اللّٰہ تعالیٰ نے اُن کے دلوں میں رُعب ڈالا اور انہیں خوفِ شدید پیدا ہوا اور وہ مکہ مکرمہ ہی کی طرف واپس ہو گئے اگر چہ سبب تو خاص تھا لیکن رُعب تمام کُفّار کے دلوں میں ڈال دیا گیا کہ دُنیا کے سارے کفار مسلمانوں سے ڈرتے ہیں اور بفضلہٖ تعالیٰ دین اسلام تمام ادیان پر غالب ہے۔

(۱۵۲) اور بیشک اللہ نے  تمہیں سچ کر دکھایا  اپنا وعدہ جب کہ تم اس کے  حکم سے  کافروں کو قتل کرتے  تھے  (ف ۲۷۳) یہاں تک کہ جب تم نے  بزدلی کی اور حکم میں جھگڑا ڈالا (ف ۲۷۴) اور نافرمانی کی (ف ۲۷۵) بعد اس کے  کہ اللہ تمہیں دکھا چکا تمہاری خوشی کی بات (ف ۲۷۶) تم میں کوئی دنیا چاہتا تھا (ف ۲۷۷) اور تم میں کوئی آخرت چاہتا تھا (ف ۲۷۸) پھر تمہارا منہ ان سے  پھیر دیا کہ تمہیں آزمائے  (ف ۲۷۹) اور بیشک اس نے  تمہیں معاف کر دیا، اور اللہ مسلمانوں پر فضل کرتا ہے۔

۲۷۳۔

جنگِ اُحد میں۔

۲۷۴۔

کُفّار کی ہزیمت کے بعد حضرت عبداللّٰہ بن جبیر کے ساتھ جو تیر انداز تھے وہ آپس میں کہنے لگے کہ مشرکین کو ہزیمت ہو چکی اب یہاں ٹھہر کر کیا کریں چلو کچھ مال غنیمت حاصل کرنے کی کوشش کریں بعض نے کہا مرکز مت چھوڑو رسول کریم صلی اللّٰہ علیہ و آلہ و سلم نے بتاکید حکم فرمایا ہے کہ تم اپنی جگہ قائم رہنا کسی حال میں مرکز نہ چھوڑنا جب تک میرا حکم نہ آئے مگر لوگ غنیمت کے لئے چل پڑے اور حضرت عبداللّٰہ بن جبیر کے ساتھ دس سے کم اصحاب رہ گئے۔

۲۷۵۔

کہ مرکز چھوڑ دیا اور غنیمت حاصل کرنے میں مشغول ہو گئے۔

۲۷۶۔

یعنی کُفّار کی ہزیمت۔

۲۷۷۔

جو مرکز چھوڑ کر غنیمت کے لئے چلا گیا۔

۲۷۸۔

جو اپنے امیر عبداللّٰہ بن جبیر کے ساتھ اپنی جگہ پر قائم رہ کر شہید ہو گیا۔

۲۷۹۔

اور مصیبتوں پر تمہارے صابر و ثابت رہنے کا امتحان ہو۔

(۱۵۳) جب تم منہ اٹھائے   چلے  جاتے  تھے  اور پیٹھ پھیر کر کسی کو نہ دیکھتے  اور دوسری جماعت میں ہمارے  رسول تمہیں پکار رہے  تھے  (ف ۲۸۰) تو تمہیں غم کا بدلہ غم دیا (ف ۲۸۱) اور معافی اس لئے  سنائی کہ جو ہاتھ سے  گیا اور جو افتاد پڑی اس کا رنج نہ  کرو اور اللہ کو تمہارے  کاموں کی خبر ہے۔

۲۸۰۔

کہ خدا کے بندو میری طرف آؤ۔

۲۸۱۔

یعنی تم نے جو رسولِ کریم صلی اللّٰہ علیہ و آلہ و سلم کے حکم کی مخالفت کر کے آپ کو غم پہنچا یا تھا اس کے بدلے تم کو ہزیمت کے غم میں مبتلا کیا۔

(۱۵۴) پھر تم پر غم کے  بعد چین کی نیند اتاری (ف ۲۸۲) کہ تمہاری ایک جماعت کو گھیرے  تھی (ف ۲۸۳) اور ایک گروہ کو (ف ۲۸۴) اپنی جان کی پڑی تھی (ف ۲۸۵) اللہ پر بے  جا گمان کرتے  تھے  (ف ۲۸۶) جاہلیت کے  سے  گمان،  کہتے  کیا اس کام میں کچھ ہمارا بھی اختیار ہے  تم فرما دو کہ اختیار تو سارا اللہ کا ہے  (ف ۲۸۷) اپنے  دلوں میں چھپاتے  ہیں (ف ۲۸۸) جو تم پر ظاہر نہیں کرتے  کہتے  ہیں، ہمارا کچھ بس ہوتا (ف ۲۸۹) تو ہم یہاں نہ مارے  جاتے، تم فرما دو کہ اگر تم اپنے   گھروں میں ہوتے  جب بھی جن کا مارا جانا لکھا جا چکا تھا اپنی قتل گاہوں تک نکل آتے  (ف ۲۹۰) اور اس لئے  کہ اللہ تمہارے  سینوں کی بات آزمائے  اور جو کچھ تمہارے  دلو ں میں ہے  (ف ۲۹۱) اسے  کھول دے  اور اللہ دلوں کی بات جانتا ہے (ف ۲۹۲)

۲۸۲۔

جو رُعب و خَوف دلوں میں تھا اس کو اللّٰہ تعالیٰ نے دُور کیا اور امن و راحت کے ساتھ اُن پر نیند اُتاری یہاں تک کہ مسلمانوں کو غنودگی آ گئی اور نیند نے اُن پر غلبہ کیا حضرت ابوطلحہ فرماتے ہیں کہ روزِ اُحد نیند ہم پر چھا گئی ہم میدان میں تھے تلوار ہمارے ہاتھ سے چھُوٹ جاتی تھی پھر اُٹھاتے تھے پھر چھُوٹ جاتی تھی۔

۲۸۳۔

اور وہ جماعت مؤمنین صادق الایمان کی تھی۔

۲۸۴۔

جو منافق تھے۔

۲۸۵۔

اور وہ خوف سے پریشان تھے اللّٰہ تعالیٰ نے وہاں مؤمنین کو منافقین سے اس طرح ممتاز کیا تھا کہ مؤمنین پر تو امن و اطمینان کی نیند کا غلبہ تھا اور منافقین خوف و ہراس میں اپنی جانوں کے خوف سے پریشان تھے اور یہ آیتِ عظیمہ اور معجزۂ باہرہ تھا۔

۲۸۶۔

یعنی منافقین کو یہ گمان ہو رہا تھا کہ اللّٰہ تعالیٰ سیّدِ عالم صلی اللّٰہ علیہ و آلہ و سلم کی مدد نہ فرمائے گایا یہ کہ حضور شہید ہو گئے۔ اب آپ کا دین باقی نہ رہے گا۔

۲۸۷۔

فتح و ظفر قضا و قدر سب اُس کے ہاتھ ہے۔

۲۸۸۔

منافقین اپنا کُفر اور وعدۂ الٰہی میں اپنا متردد ہونا اور جہاد میں مسلمانوں کے ساتھ چلے آنے پر متاسّف ہونا۔

۲۸۹۔

اور ہمیں سمجھ ہوتی تو ہم گھر سے نہ نکلتے مسلمانوں کے ساتھ اہلِ مکّہ سے لڑائی کے لئے نہ آتے اور ہمارے سردار نہ مارے جاتے۔ پہلے مقولہ کا قائل عبداللّٰہ بن اُبَی بن سلول منافق ہے اور اِس مقولہ کا قائل معتب بن قشیر۔

۲۹۰۔

اور گھروں میں بیٹھ رہنا کچھ کام نہ آتا کیونکہ قضا و قدر کے سامنے تدبیر و حیلہ بے کار ہے۔

۲۹۱۔

اخلاص یا نفاق۔

۲۹۲۔

اس سے کچھ چھپا نہیں اور یہ آزمائش دُوسروں کو خبردار کرنے کے لئے ہے۔

(۱۵۵) بیشک وہ جو تم میں سے  پھر گئے  (ف ۲۹۳) جس دن دونوں فوجیں ملی تھیں انہیں شیطان ہی نے  لغزش دی ان کے  بعض اعمال کے  باعث (ف ۲۹۴) اور بیشک اللہ نے  انہیں معاف  فرما دیا، بیشک اللہ بخشنے  والا حلم والا ہے۔

۲۹۳۔

اور جنگِ اُحد میں بھاگ گئے اور نبیء کریم صلی اللّٰہ علیہ و آلہ و سلم کے ساتھ تیرہ یا چودہ اصحاب کے سوا کوئی باقی نہ رہا۔

۲۹۴۔

کہ اُنہوں نے سیّدِ عالم صلی اللّٰہ علیہ و آلہ و سلم کے حکم کے بَرخلاف مرکز چھوڑا۔

(۱۵۶) اے  ایمان والو! ان کافروں (ف ۲۹۵) کی طرح نہ ہونا جنہوں نے  اپنے  بھائیوں کی نسبت کہا کہ جب وہ سفر یا جہاد کو گئے  (ف ۲۹۶) کہ ہمارے  پاس ہوتے  تو نہ مرتے  اور نہ مارے  جاتے  اس لئے  اللہ ان کے  دلوں میں اس کا افسوس رکھے، اور اللہ  جِلاتا اور  مارتا ہے  (ف ۲۹۷) اور اللہ تمہارے  کام دیکھ رہا ہے۔

۲۹۵۔

یعنی ابن ابی وغیرہ منافقین۔

۲۹۶۔

اور اِس سفر میں مر گئے یا جِہاد میں شہید ہو گئے۔

۲۹۷۔

موت و حیات اُسی کے اختیار میں ہے وہ چاہے تو مسافر و غازی کو سلامت لائے اور محفوظ گھر میں بیٹھے ہوئے کو موت دے اُن منافقین کے پاس بیٹھ رہنا کیا کسی کو موت سے بچا سکتا ہے اور جہاد میں جانے سے کب موت لازم ہے اور اگر آدمی جہاد میں مارا جائے تو وہ موت گھر کی موت سے بدرجہا بہتر لہذا منافقین کا یہ قول باطل اور فریب دہی ہے اوران کا مقصد مسلمانوں کو جہاد سے نفرت دلانا ہے جیسا کہ اگلی آیت میں ارشاد ہوتا ہے۔

(۱۵۷) اور بیشک اگر تم اللہ کی  راہ میں مارے  جاؤ یا مر جاؤ تو اللہ کی بخشش اور رحمت (ف ۲۹۹) ان کے  سارے  دھن دولت سے  بہتر ہے۔

۲۹۸۔

اور بالفرض وہ صورت پیش ہی آ جائے جس کا تمہیں اندیشہ دلایا جاتا ہے۔

۲۹۹۔

جو راہِ خدا میں مرنے پر حاصِل ہوتی ہے۔

(۱۵۸) اور اگر تم  مرو یا مارے  جاؤ تو اللہ کی طرف اٹھنا ہے  (ف ۳۰۰) 

ٍ۳۰۰۔

یہاں مقاماتِ عبدیّت کے تینوں مقاموں کا بیان فرمایا گیا پہلا مقام تو یہ ہے کہ بندہ بخوفِ دوزخ اللّٰہ کی عبادت کرے اُسکو عذابِ نار سے امن دی جاتی ہے اس کی طرف لَمَغْفِرَۃٌ مِّنَ اللّٰہ میں اشارہ ہے دُوسری قسم وہ بندے ہیں جو جنّت کے شوق میں اللّٰہ کی عبادت کرتے ہیں اس کی طرف ورَحْمَۃٌ  میں اشارہ ہے کیونکہ رحمت بھی جنت کا ایک نام ہے تیسری قِسم وہ مخلص بندے ہیں جو عشقِ الٰہی اور ا سکی ذاتِ پاک کی محبت میں اِس کی عبادت کرتے ہیں اور اُن کا مقصُود اُس کی ذات کے سوا اور کچھ نہیں ہے اِنہیں حق سبحانہ، تعالیٰ اپنے دائرۂ کرامت میں اپنی تجلّی سے نوازے گا اِس کی طرف  لَاِالَی اللّٰہِ تُحْشَرُوْنَ میں اشارہ ہے۔

(۱۵۹) تو کیسی کچھ اللہ کی مہربانی ہے  کہ اے  محبوب! تم ان کے  لئے  نرم دل ہوئے  (ف ۳۰۱) اور اگر تند مزاج سخت دل ہوتے  (ف ۳۰۲) تو وہ ضرور تمہارے  گرد  سے   پریشان ہو جاتے  تو تم انہیں  معاف  فرماؤ اور ان کی شفاعت کرو (ف ۳۰۳)  اور کاموں میں ان سے  مشورہ لو (ف ۳۰۴)  اور جو کسی  بات کا ارادہ پکا کر لو تو اللہ  پر  بھروسہ کرو (ف ۳۰۵) بیشک توکل والے  اللہ کو پیارے  ہیں، 

ٍ۳۰۱۔

اور آپ کے مزاج میں اِس درجہ لُطف و کرم اور راْفت و رحمت ہوئی کہ روزِ اُحد غضب نہ فرمایا۔

ٍ۳۰۲۔

اور شدّت و غِلظت سے کام لیتے۔

ٍ۳۰۳۔

تاکہ اللّٰہ تعالیٰ معاف فرمائے۔

ٍ۳۰۴۔

کہ اُس میں اُن کی دِلداری بھی ہے اور عزّت افزائی بھی اور یہ فائدہ بھی کہ مشورہ سنّت ہو جائے گا اور آئندہ امّت اِس سے نفع اُٹھاتی رہے گی۔ مشورہ کے معنیٰ ہیں کِسی امر میں رائے دریافت کرنا 

مسئلہ : اِس سے اِجتہاد کا جواز اور قِیاس کا حجّت ہونا ثابت ہوا۔(مدارک و خازن)۔

ٍ۳۰۵۔

توکل کے معنی ہیں اللّٰہ تبارک و تعالیٰ پر اعتماد کرنا اور کاموں کو اُس کے سپرد کر دینا مقصُود یہ ہے کہ بندے کا اعتماد تمام کاموں میں اللّٰہ پر ہونا چاہئے 

مسئلہ: اس سے معلوم ہوا ہے کہ مشورہ توکل کے خلاف نہیں ہے۔

(۱۶۰) اگر اللہ تمہاری مدد کرے  تو کوئی تم پر غالب نہیں آ سکتا (ف ۳۰۶) اور اگر وہ تمہیں چھوڑ دے  تو ایسا کون ہے  جو پھر تمہاری مدد کرے  اور مسلمانوں کو اللہ ہی پر بھروسہ چاہئے۔

۳۰۶۔

اور مددِ الٰہی وہی پاتا ہے جو اپنی قوّت و طاقت پر بھروسہ نہیں کرتا اللّٰہ تعالیٰ کی قدرت و رحمت کا اُمّیدوار رہتا ہے۔

(۱۶۱) اور کسی نبی پر یہ  گمان نہیں ہو سکتا کہ وہ کچھ چھپا رکھے  (ف ۳۰۷) اور جو چھپا رکھے  وہ قیامت کے  دن اپنی چھپائی چیز لے  کر آئے  گا پھر ہر جان کو ان کی کمائی بھرپور دی جائے  گی اور ان پر ظلم نہ ہو گا۔

۳۰۷۔

کیونکہ یہ شانِ نبوّت کے خلاف ہے اور انبیاء سب معصوم ہیں اور اِن سے ایسا ممکن نہیں نہ وحی میں نہ غیر وحی میں اور جو کوئی شخص کچھ چھپا رکھے اُس کا حکم اِسی آیت میں آگے بیان فرمایا جاتا ہے۔

(۱۶۲) تو کیا جو اللہ کی مرضی پر چلا (ف ۳۰۸) وہ اس جیسا ہو گا جس نے  اللہ کا غضب اوڑھا (ف ۳۰۹) اور اس کا ٹھکانا جہنم ہے، اور کیا بری  جگہ  پلٹنے   کی۔

۳۰۸۔

اور اِس کی اطاعت کی نافرمانی سے بچا جیسے کہ مہاجرین و انصارو صالحین امت۔

ٍ۳۰۹۔

یعنی اللّٰہ کا نافرمان ہوا جیسے منافقین و کُفّار۔

(۱۶۳) وہ اللہ کے  یہاں درجہ درجہ ہیں (ف ۳۱۰) اور اللہ ان کے  کام دیکھتا ہے۔

۳۱۰۔

ہر ایک کی منزلت اور اس کا مقام جُدا نیک کا الگ بد کا الگ۔

(۱۶۴) بیشک اللہ کا بڑا احسان ہوا (ف ۳۱۱) مسلمانوں پر کہ ان میں انہیں میں سے  (ف ۳۱۲) ایک  رسول (ف ۳۱۳) بھیجا جو ان پر اس کی آیتیں پڑھتا ہے  (ف ۳۱۴) اور انہیں پاک کرتا ہے  (ف ۳۱۵) اور انہیں کتاب و حکمت سکھاتا ہے  (ف ۳۱۶) اور وہ ضرور اس سے  پہلے   کھلی گمراہی میں تھے (ف ۳۱۷) 

ٍ۳۱۱۔

منّت نعمتِ عظیمہ کو کہتے ہیں اور بے شک سیّدِ عالم صلی اللّٰہ علیہ و آلہ و سلم کی بعثت نعمتِ عظیمہ ہے کیونکہ خلق کی پیدائش جہل و عدمِ دَرَایَت و قلتِ فہم و نقصانِ عقل پر ہے تو اللّٰہ تعالیٰ نے رسولِ کریم صلی اللّٰہ علیہ و آلہ و سلم کو ان میں مبعوث فرما کر انہیں گمراہی سے رہائی دی اور حضور کی بدولت انہیں بینائی عطا فرما کر جہل سے نکالا اور آپ کے صدقہ میں راہِ راست کی ہدایت فرمائی اور آپ کے طفیل میں بے شمار نعمتیں عطا کیں۔

ٍ۳۱۲۔

یعنی اُنکے حال پر شفقت و کرم فرمانے والا اور اُن کے لئے باعثِ فخر و شرف جس کے احوال زُہد وَرَع راست بازی دیانت داری خصائلِ جمیلہ اخلاقِ حمیدہ سے وہ واقف ہیں۔

ٍ۳۱ٍ۳۔

سیّدِ عالم خاتَم الانبیاء محمد مصطفیٰ  صلی اللّٰہ علیہ و آلہ و سلم۔

ٍ۳۱۴۔

اور اُس کی کتابِ مجید فرقانِ حمید اُن کو سُناتا ہے باوجود یہ کہ اُن کے کان پہلے کبھی کلامِ حق و وحیِ سماوی سے آشنا نہ ہوئے تھے۔

ٍ۳۱۵۔

کُفر و ضلالت اور ارتکابِ محرمات و معاصی اور خصائلِ ناپسندیدہ و ملکاتِ رذیلہ و ظلماتِ نفسانیہ سے۔

ٍ۳۱۶۔

اور نفس کی قوت عملیہ اور علمیہ دونوں کی تکمیل فرماتا ہے۔

ٍ۳۱۷۔

کہ حق و باطِل و نیک و بد میں امتیاز نہ رکھتے تھے اور جہل و نابینائی میں مبتلا تھے۔

(۱۶۵) کیا جب تمہیں کوئی  مصیبت پہنچے   (ف ۳۱۸) کہ اس سے  دونی تم پہنچا چکے  ہو (ف ۳۱۹) تو کہنے  لگو کہ یہ کہاں سے  آئی (ف ۳۲۰) تم فرما دو کہ وہ تمہاری ہی طرف سے  آئی (ف ۳۲۱) بیشک اللہ سب کچھ کر سکتا ہے، 

ٍ۳۱۸۔

جیسی کہ جنگِ اُحد میں پہنچی کہ تم میں سے ستّر قتل ہوئے۔

ٍ۳۱۹۔

بدر میں کہ تم نے ستّر کو قتل کیا ستّر کو گرفتار کیا۔

ٍ۳۲۰۔

اور کیوں پہنچی جب کہ ہم مسلمان ہیں اور ہم میں رسول اللّٰہ صلی اللّٰہ علیہ و آلہ و سلم تشریف فرما ہیں۔

ٍ۳۲۱۔

کہ تم نے رسولِ کریم صلی اللّٰہ علیہ و آلہ و سلم کی مرضی کے خلاف مدینہ طیّبہ سے باہر نِکل کر جنگ کرنے پر اصرار کیا پھر وہاں پہنچنے کے بعد باوجود حضور کی شدید ممانعت کے غنیمت کے لئے مرکز چھوڑا یہ سبب تمہارے قتل و ہزیمت کا ہوا۔

(۱۶۶) اور وہ مصیبت جو تم پر آئی (ف ۳۲۲) جس دن دونوں فوجیں (ف ۳۲۳) ملی تھیں وہ اللہ کے  حکم سے  تھی اور اس لئے  کہ پہچان کرا دے  ایمان والوں کی، 

ٍ۳۲۲۔

اُحد میں۔

ٍ۳۲ٍ۳۔

مؤمنین و مشرکین کی۔

(۱۶۷)  اور اس لئے   کہ پہچان کرا دے، ان کی جو منافق  ہوئے  (ف ۳۲۴) اور ان سے  کہا گیا کہ آؤ (ف ۳۲۶) اللہ کی راہ میں لڑو یا دشمن کو ہٹاؤ (ف ۳۲۷) بولے  اگر ہم لڑائی  ہوتی جانتے  تو ضرو ر تمہارا ساتھ دیتے، اور اس دن ظاہری ایمان کی بہ نسبت کھلے  کفر سے  زیادہ  قریب ہیں، اپنے  منہ سے  کہتے  ہیں جو ان کے  دل میں نہیں اور اللہ کو معلوم ہے  جو چھپا رہے  ہیں (ف ۳۲۸)

ٍ۳۲۴۔

یعنی مؤمن و منافق ممتاز ہو گئے۔

ٍ۳۲۵۔

یعنی عبداللّٰہ بن ابی بن سلول وغیرہ منافقین سے۔

ٍ۳۲۶۔

مسلمانوں کی تعداد بڑھاؤ اور حفاظت دین کے لئے۔

ٍ۳۲۷۔

اپنے اہل و مال کو بچانے کے لئے۔

ٍ۳۲۸۔

یعنی نفاق۔

(۱۶۸) وہ جنہوں نے  اپنے  بھائیوں کے  بارے  میں (ف ۳۲۹) کہا اور آپ بیٹھ رہے  کہ وہ ہمارا کہا مانتے  (ف ۳۳۰) تو نہ مارے  جاتے  تم فرما دو تو اپنی ہی موت ٹال دو اگر سچے  ہو(ف ۳۳۱) 

ٍ۳۲۹۔

یعنی شہدائے اُحد جو نسبی طور پر ان کے بھائی تھے ان کے حق میں عبداللّٰہ بن ابی وغیرہ منافقین نے۔

ٍ۳ٍ۳۰۔

اور رسول اللّٰہ صلی اللّٰہ علیہ و آلہ و سلم کے ساتھ جہاد میں نہ جاتے یا وہاں سے پھر آتے۔

ٍ۳ٍ۳۱۔

مروی ہے کہ جس روز منافقین نے یہ بات کہی اسی دن ستر منافق مر گئے۔

(۱۶۹) اور جو اللہ کی راہ میں مارے  گئے  (ف ۳۳۲) ہر گز انہیں مردہ نہ خیال کرنا، بلکہ  وہ اپنے  رب کے  پاس زندہ ہیں روزی پاتے  ہیں (ف ۳۳۳)

ٍ۳ٍ۳۲۔

مؤمنین و مشرکین کی۔

ٍ۳ٍ۳ٍ۳۔

اور زندوں کی طرح کھاتے پیتے عیش کرتے ہیں۔ سیاق آیت اس پر دلالت کرتا ہے کہ حیات روح و جسم دونوں کے لئے ہے علماء نے فرمایا کہ شہداء کے جسم قبروں میں محفوظ رہتے ہیں مٹی ان کو نقصان نہیں پہنچاتی اور زمانہ صحابہ میں اور اس کے بعد بکثرت معائنہ ہوا ہے کہ اگر کبھی شہداء کی قبریں کھل گئیں تو انکے جسم تر و تازہ پائے گا۔(خازن وغیرہ)۔

(۱۷۰) شاد ہیں اس پر جو اللہ نے  انہیں اپنے  فضل سے  دیا  (ف ۳۳۴) اور خوشیاں منا رہے  ہیں اپنے  پچھلوں کی جو ابھی ان سے  نہ ملے  (ف ۳۳۵) کہ ان پر نہ کچھ اندیشہ ہے  اور نہ کچھ غم، 

ٍ۳ٍ۳۴۔

فضل و کرامت اور انعام و احسان موت کے بعد حیات دی اپنا مقرّب کیا جنت کا رزق اور اس کی نعمتیں عطا فرمائیں اور ان منازل کے حاصل کرنے کے لئے توفیق شہادت دی۔

ٍ۳ٍ۳۵۔

اور دنیا میں وہ ایمان و تقویٰ پر ہیں جب شہید ہوں گے ان کے ساتھ ملیں گے اور روز قیامت امن اور چین کے ساتھ اٹھائے جائیں گے۔

(۱۷۱) خوشیاں مناتے  ہیں اللہ کی نعمت اور فضل کی اور یہ کہ اللہ ضائع نہیں کرتا اجر مسلمانوں کا(ف ۳۳۶) 

ٍ۳ٍ۳۶۔

بخاری و مسلم کی حدیث میں ہے حضور نے فرمایا جس کسی کے راہ خدا میں زخم لگا وہ روز قیامت ویسا ہی آئے گا جیسا زخم لگنے کے وقت تھا اس کے خون میں خوشبو مشک کی ہو گی اور رنگ خون کا ترمذی و نسائی کی حدیث میں ہے کہ شہید کو قتل سے تکلیف نہیں ہوتی مگر ایسی جیسی کسی کو ایک خراش لگے مسلم شریف،حدیث میں ہے شہید کے تمام گناہ معاف کر دیئے جاتے ہیں سوائے قرض کے۔

(۱۷۲) وہ جو  اللہ و رسول کے  بلانے  پر حاضر ہوئے  بعد اس کے  کہ انہیں زخم پہنچ چکا تھا (ف ۳۳۷) ان کے  نیکوکاروں اور پرہیزگاروں کے  لئے  بڑا ثواب ہے۔

۳ٍ۳۷۔

شانِ نزول: جنگ احد سے فارغ ہونے کے بعد جب ابوسفیان مع اپنے ہمراہیوں کے مقام روحاء میں پہنچے تو انہیں افسوس ہوا کہ وہ واپس کیوں آ گئے مسلمانوں کا بالکل خاتمہ ہی کیوں نہ کر دیا یہ خیال کر کے انہوں نے پھر واپس ہونے کا ارادہ کیا سید عالم صلی اللّٰہ علیہ و آلہ و سلم نے ابوسفیان کے تعاقب کے لئے روانگی کا اعلان فرما دیا صحابہ کی ایک جماعت جن کی تعداد ستر تھی اور جو جنگ احد کے زخموں سے چور ہو رہے تھے حضور کے اعلان پر حاضر ہو گئے اور حضور صلی اللّٰہ علیہ و آلہ و سلم اس جماعت کو لے کر ابوسفیان کے تعاقب میں روانہ ہو گئے جب حضور مقام حَمراءالاسد پر پہنچے جو مدینہ سے آٹھ میل ہے تو وہاں معلوم ہوا کہ مشرکین مرعوب و خوف زدہ ہو کر بھاگ گئے اس واقعہ کے متعلق یہ آیت نازل ہوئی۔

(۱۷۳) وہ جن سے  لوگوں نے  کہا (ف ۳۳۸) کہ لوگوں نے  (ف ۳۳۹) تمہارے  لئے  جتھا جوڑا تو ان سے  ڈرو تو ان کا ایمان اور  زائد ہوا اور بولے  اللہ ہم کو بس ہے  اور کیا اچھا کارساز  (ف ۳۴۰)

ٍ۳ٍ۳۸۔

یعنی نُعَیم بن مسعود اشجعی نے۔

ٍ۳ٍ۳۹۔

یعنی ابوسفیان وغیرہ مشرکین نے۔

ٍ۳۴۰۔

شانِ نزول: جنگ اُحد سے واپس ہوتے ہوئے ابوسفیان نے سید عالم صلی اللّٰہ علیہ و آلہ و سلم سے پکار کر کہہ دیا تھا کہ اگلے سال ہماری آپ کی مقام بدر میں جنگ ہو گی۔ حضور نے انکے جواب میں فرمایا انشاء اللّٰہ جب وہ وقت آیا اور ابوسفیان اہل مکہ کو لے کر جنگ کے لئے روانہ ہوئے تو اللّٰہ تعالیٰ نے ان کے دل میں خوف ڈالا اور انہوں نے واپس ہو جانے کا ارادہ کیا اس موقع پر ابوسفیان کی نُعَیم بن مسعود اشجعی سے ملاقات ہوئی جو عمرہ کرنے آیا تھا ابوسفیان نے اس سے کہا کہ اے نعیم اس زمانہ میں میری لڑائی مقام بدر میں محمد مصطفیٰ  صلی اللّٰہ علیہ و آلہ و سلم کے ساتھ طے ہو چکی ہے اور اس وقت مجھے مناسب یہ معلوم ہوتا ہے کہ میں جنگ میں نہ جاؤں واپس جاؤں تو مدینہ جا اور تدبیر کے ساتھ مسلمانوں کو میدان جنگ میں جانے سے روک دے اس کے عوض میں تجھ کو دس اونٹ دوں گا نعیم نے مدینہ پہنچ کر دیکھا کہ مسلمان جنگ کی تیاری کر رہے ہیں ان سے کہنے لگا کہ تم جنگ کے لئے جانا چاہتے ہو اہل مکہ نے تمہارے لئے بڑے لشکر جمع کئے ہیں خدا کی قسم تم میں سے ایک بھی پھر کر نہ آئے گا سید عالم صلی اللّٰہ علیہ و آلہ و سلم نے فرمایا خدا کی قسم میں ضرور جاؤں گاچاہے میرے ساتھ کوئی بھی نہ ہو پس حضور ستر سواروں کو ہمراہ لے کر حَسْبُنَا اللّٰہُ وَ نِعْمَ الْوَ کِیْلُ پڑھتے ہوئے روانہ ہوئے بدر میں پہنچے وہاں آٹھ شب قیام کیا مال تجارت ساتھ تھا اس کو فروخت کیا خوب نفع ہوا اور سالم غانم مدینہ طیبہ واپس ہوئے جنگ نہیں ہوئی چونکہ ابو سفیان اور اہل مکہ خوف زدہ ہو کر مکہ شریف کو واپس ہو گئے تھے اس واقعہ کے متعلق یہ آیت نازل ہوئی۔

(۱۷۴) تو پلٹے  اللہ کے  احسان اور فضل سے  (ف ۳۴۱) کہ انہیں کوئی برائی نہ پہنچی اور اللہ کی خوشی پر چلے  (ف ۳۴۲) اور اللہ بڑے  فضل والا ہے  (ف ۳۴۳)

ٍ۳۴۱۔

بامن و عافیت منافع تجارت حاصل کر کے۔

ٍ۳۴۲۔

اور دشمن کے مقابلہ کے لئے جرأت سے نکلے اور جہاد کا ثواب پایا۔

ٍ۳۴۳۔

کہ اس نے اطاعت رسول صلی اللّٰہ علیہ و آلہ و سلم اور آمادگی جہاد کی توفیق دی اور مشرکین کے دلوں کو خوف زدہ کر دیا کہ وہ مقابلہ کی ہمت نہ کر سکے اور راہ میں سے واپس ہو گئے۔

(۱۷۵) وہ تو شیطان ہی ہے  کہ اپنے  دوستوں سے  دھمکاتا ہے  (ف ۳۴۴) تو ان سے  نہ ڈرو (ف ۳۴۵) اور مجھ سے  ڈرو اگر ایمان رکھتے  ہو (ف  ۳۴۶)

ٍ۳۴۴۔

اور مسلمانوں کو مشرکین کی کثرت سے ڈراتا ہے جیسا کہ نعیم بن مسعود اشجعی نے کیا۔

ٍ۳۴۵۔

یعنی منافقین و مشرکین جو شیطان کے دوست ہیں ان کا خوف نہ کرو۔

ٍ۳۴۶۔

کیونکہ ایمان کا مقتضا ہی یہ ہے کہ بندے کو خدا ہی کا خوف ہو۔

(۱۷۶) اور اے  محبوب! تم ان کا کچھ غم نہ کرو جو کفر پر دوڑتے  ہیں (ف ۳۴۷) وہ اللہ کا  کچھ بگاڑیں گے  اور اللہ چاہتا ہے  کہ آخرت میں ان کا کوئی حصہ نہ رکھے  (ف ۳۴۸) اور ان کے  لئے  بڑا عذاب ہے، 

ٍ۳۴۷۔

خواہ وہ کُفّارِ قریش ہوں یا منافقین یا رؤساء یہود یا مرتدین وہ آپ کے مقابلہ کے لئے کتنے ہی لشکر جمع کریں کامیاب نہ ہوں گے۔

ٍ۳۴۸۔

اس میں قَدرِیّہ و معتزلہ کا رد ہے اور آیت دلیل ہے اس پر کہ خیرو شر بہ ارادۂ الٰہی ہے۔

(۱۷۷)  وہ جنہوں نے  ایمان کے  بدلے  کفر مول لیا (ف ۳۴۹) اللہ کا کچھ نہ بگاڑیں گے  اور ان کے  لئے  دردناک عذاب ہے۔

۳۴۹۔

یعنی منافقین جو کلمۂ ایمان پڑھنے کے بعد کافر ہوئے یا وہ لوگ جو باوجود ایمان پر قادر ہونے کے کافر ہی رہے اور ایمان نہ لائے۔

(۱۷۸) اور ہرگز کافر اس گمان  میں نہ رہیں کہ  وہ جو ہم انہیں ڈھیل دیتے  ہیں کچھ ان کے  لئے  بھلا ہے، ہم تو اسی لئے  انہیں ڈھیل دیتے  ہیں کہ اور گناہ میں بڑھیں (ف ۳۵۰) اور ان کے  لئے  ذلت کا عذاب ہے۔

۳۵۰۔

حق سے عناد اور رسول صلی اللّٰہ علیہ و آلہ و سلم سے خلاف کر کے حدیث شریف میں ہے سید عالم صلی اللّٰہ علیہ و آلہ و سلم سے دریافت کیا گیا، کون شخص اچھا ہے فرمایا جس کی عمر دراز ہو اور عمل اچھے ہوں عرض کیا گیا اور بدتر کون ہے فرمایا جس کی عمر دراز ہو اور عمل خراب۔

(۱۷۹)  اللہ  مسلمانوں کو اس  حال پر چھوڑنے  کا نہیں جس پر تم ہو (ف ۳۵۱) جب تک جدا نہ کر دے  گندے  کو (ف ۳۵۲) ستھرے  سے  (ف ۳۵۳) اور اللہ کی شان یہ نہیں کہ اے  عام لوگو! تمہیں غیب کا علم  دے  دے  ہاں اللہ چن لیتا ہے  اپنے  رسولوں سے  جسے  چاہے  (ف ۳۵۴) تو ایمان لاؤ اللہ  اور اس کے  رسولوں پر اور اگر ایمان لاؤ (ف ۳۵۵) اور پرہیز گاری کرو تو تمہارے  لئے  بڑا ثواب ہے، 

ٍ۳۵۱۔

اے کلمہ گویانِ اسلام۔

ٍ۳۵۲۔

یعنی منافق کو۔

ٍ۳۵۳۔

مومن مخلص سے یہاں تک کہ اپنے نبی صلی اللّٰہ علیہ و آلہ و سلم کو تمہارے احوال پر مطلع کر کے مومن و منافق ہر ایک کو ممتاز فرما دے۔شانِ نزول: رسول کریم صلی اللّٰہ علیہ و آلہ و سلم نے فرمایا کہ خلقت و آفرینش سے قبل جب کہ میری امت مٹی کی شکل میں تھی اسی وقت وہ میرے سامنے اپنی صورتوں میں پیش کی گئی جیسا کہ حضرت آدم پر پیش کی گئی اور مجھے علم دیا گیا کہ کون مجھ پر ایمان لائے گا کون کفر کرے گا یہ خبر جب منافقین کو پہنچی تو انہوں نے براہِ استہزاء کہا کہ محمد مصطفیٰ  صلی اللّٰہ علیہ و آلہ و سلم کا گمان ہے کہ وہ یہ جانتے ہیں کہ جو لوگ ابھی پیدا بھی نہیں ہوئے ان میں سے کون ان پر ایمان لائے گا کون کفر کرے گا باوجود یکہ ہم ان کے ساتھ ہیں اور وہ ہمیں نہیں پہچانتے اس پر سید عالم صلی اللّٰہ علیہ و آلہ و سلم نے منبر پر قیام فرما کر اللّٰہ تعالیٰ کی حمد و ثنا کے بعد فرمایا ان لوگوں کا کیا حال ہے جو میرے علم میں طعن کرتے ہیں آج سے قیامت تک جو کچھ ہونے والا ہے اس میں سے کوئی چیز ایسی نہیں ہے جس کا تم مجھ سے سوال کرو اور میں تمہیں اس کی خبر نہ دے دوں۔عبداللّٰہ بن حذافہ سہمی نے کھڑے ہو کر کہا میرا باپ کون ہے یا رسول اللّٰہ صلی اللّٰہ علیہ و آلہ و سلم فرمایا حذافہ پھر حضرت عمر رضی ا للہ تعالیٰ عنہ کھڑے ہوئے انہوں نے فرمایا یا رسول اللّٰہ ہم اللّٰہ کی ربوبیت پر راضی ہوئے اسلام کے دین ہونے پر راضی ہوئے قرآن کے امام ہونے پر راضی ہوئے آپ کے نبی ہونے پر راضی ہوئے ہم آپ سے معافی چاہتے ہیں حضور نے فرمایا کیا تم باز آؤ گے کیا تم باز آؤ گے پھر منبر سے اترآئے اس پر اللّٰہ تعالیٰ نے یہ آیت نازل فرمائی اس حدیث سے ثابت ہوا کہ سید عالم صلی اللّٰہ علیہ و آلہ و سلم کو قیامت تک کی تمام چیزوں کا علم عطا فرمایا گیا ہے۔ اور حضور کے علم غیب میں طعن کرنا منافقین کا طریقہ ہے۔

ٍ۳۵۴۔

تو ان برگزیدہ رسولوں کو غیب کا علم دیتا ہے اور سید انبیاء حبیب خدا صلی اللّٰہ علیہ و آلہ و سلم رسولوں میں سب سے افضل اور اعلیٰ ہیں اس آیت سے اور اس کے سوا بکثرت آیات و حدیث سے ثابت ہے کہ اللّٰہ تعالیٰ نے حضور علیہ الصلو ۃ والسلام کو غیوب کے علوم عطا فرمائے اور غیوب کے علم آپ کا معجزہ ہیں۔

ٍ۳۵۵۔

اور تصدیق کرو کہ اللّٰہ تعالیٰ نے اپنے برگزیدہ رسولوں کو غیب پر مطلع کیا ہے۔

(۱۸۰) اور جو بخل کرتے  ہیں (ف ۳۵۶) اس چیز میں جو اللہ نے  انہیں اپنے  فضل سے  دی ہرگز اسے  اپنے  لئے  اچھا نہ سمجھیں بلکہ وہ ان کے  لئے  برا ہے، عنقریب وہ جس میں بخل کیا تھا قیامت کے  دن ان کے  گلے  کا طوق ہو گا (ف ۳۵۷) اور اللہ ہی وارث ہے  آسمانوں اور زمین کا (ف ۳۵۸)  اور اللہ تمہارے  کاموں سے  خبردار ہے، 

ٍ۳۵۶۔

بخل کی معنیٰ میں اکثر علماء اس طرف گئے ہیں کہ واجب کا ادا نہ کرنا بخل ہے اسی لئے بخل پر شدید وعیدیں آئی ہیں چنانچہ اس آیت میں بھی ایک وعید آ رہی ہے ترمذی کی حدیث میں ہے بخل اور بد خلقی یہ دو خصلتیں ایماندار میں جمع نہیں ہوتیں۔ اکثر مفسرین نے فرمایا کہ یہاں بخل سے زکوٰۃ کا نہ دینا مراد ہے۔

ٍ۳۵۷۔

بخاری شریف کی حدیث میں ہے کہ جس کو اللّٰہ نے مال دیا اور اس نے زکوٰۃ ادا نہ کی روز قیامت وہ مال سانپ بن کر اس کو طوق کی طرح لپٹے گا اور یہ کہہ کر ڈستا جائے گا کہ میں تیرا مال ہوں میں تیرا خزانہ ہوں۔

ٍ۳۵۸۔

وہی دائم باقی ہے اور سب مخلوق فانی ان سب کی ملک باطل ہونے والی ہے۔ تو نہایت نادانی ہے کہ اس مال نا پائیدار پر بخل کیا جائے اور راہ خدا میں نہ دیا جائے۔

(۱۸۱) بیشک اللہ نے  سنا جنہوں نے  کہا کہ اللہ محتاج ہے  اور ہم غنی (ف ۳۵۹) اور ہم غنی (ف ۳۵۹) اب ہم لکھ رکھیں گے  ان کا  کہا (ف ۳۶۰) اور انبیاء کو ان کا ناحق شہید کرنا (ف ۳۶۱) اور فرمائیں گے  کہ چکھو آگ کا عذاب۔

۳۵۹۔

یہود نے یہ آیہ  مَنْ ذَا الَّذِیْ یُقْرِضُ اللّٰہَ قَرْضاً حَسَناً سن کر کہا تھا کہ محمد صلی اللّٰہ علیہ و آلہ و سلم کا معبود ہم سے قرض مانگتا ہے تو ہم غنی ہوئے وہ فقیر ہوا اس پر یہ آیت کریمہ نازل ہوئی۔

ٍ۳۶۰۔

اعمال ناموں میں۔

ٍ۳۶۱۔

قتل انبیاء کو اس مقولہ پر معطوف کرنے سے معلوم ہوتا ہے کہ یہ دونوں جرم بہت عظیم ترین ہیں۔ اور قباحت میں برابر ہیں اور شانِ انبیاء میں گستاخی کرنے والا شانِ الٰہی میں بے ادب ہو جاتا ہے۔

(۱۸۲) یہ بدلا ہے  اس کا جو تمہارے  ہاتھوں نے  آگے  بھیجا اور اللہ بندوں پر ظلم نہیں کرتا۔

 (۱۸۳) وہ جو کہتے  ہیں اللہ نے  ہم سے  اقرار کر لیا ہے  کہ ہم کسی رسول پر ایمان نہ لائیں جب تک ایسی قربانی کا حکم نہ لائے  جس آ  گ کھائے  (ف ۳۶۲) تم فرما دو مجھ سے  پہلے  بہت رسول تمہارے  پاس کھلی نشانیاں اور یہ حکم لے  کر آئے  جو تم کہتے  ہو پھر تم نے  انہیں کیوں شہید کیا اگر سچے  ہو(ف ۳۶۳)

ٍ۳۶۲۔

شانِ نزول: یہود کی ایک جماعت نے سید عالم صلی اللّٰہ علیہ و آلہ و سلم سے کہا تھا کہ ہم سے توریت میں عہد لیا گیا ہے کہ جو مدعی رسالت ایسی قربانی نہ لائے جس کو آسمان سے سفید آگ اتر کر کھائے اس پر ہم ہرگز ایمان نہ لائیں اس پر یہ آیت نازل ہوئی اور انکے اس کذب محض اور افتراء خالص کا ابطال کیا گیا کیونکہ اس شرط کا توریت میں نام و نشان بھی نہیں ہے اور ظاہر ہے کہ نبی کی تصدیق کے لئے معجزہ کافی ہے کوئی معجزہ ہو جب نبی نے کوئی معجزہ دکھایا اس کے صدق پر دلیل قائم ہو گئی اور اس کی تصدیق کرنا اور اس کی نبوت کو ماننا لازم ہو گیا اب کسی خاص معجزہ کا اصرار حجت قائم ہونے کے بعد نبی کی تصدیق کا انکار ہے۔

ٍ۳۶۳۔

جب تم نے یہ نشانی لانے والے انبیاء کو قتل کیا اور ان پر ایمان نہ لائے تو ثابت ہو گیا کہ تمہارا یہ دعویٰ جھوٹا ہے۔

(۱۸۴) تو اے  محبوب! اگر وہ تمہاری تکذیب کرتے  ہیں تو تم سے  اگلے  رسولوں کی بھی  تکذیب کی گئی ہے  جو صاف نشانیاں (ف ۳۶۴) اور صحیفے  اور چمکتی کتاب (ف ۳۶۵) لے  کر آئے  تھے  

ٍ۳۶۴۔

یعنی معجزات باہرہ۔

ٍ۳۶۵۔

توریت و انجیل۔

(۱۸۵) ہر جان کو موت چکھنی ہے، اور تمہارے  بدلے  تو قیامت  ہی کو پورے  ملیں گے، جو آگ سے  بچا کر جنت میں داخل کیا گیا وہ مراد کو پہنچا، اور دنیا کی زندگی تو یہی دھوکے  کا مال ہے (ف ۳۶۶)

ٍ۳۶۶۔

دنیا کی حقیقت اس مبارک جملہ نے بے حجاب کر دی آدمی زندگانی پر مفتون ہوتا ہے اسی کو سرمایہ سمجھتا ہے اور اس فرصت کو بے کار ضائع کر دیتا ہے۔ وقت اخیر اسے معلوم ہوتا ہے کہ اس میں بقا نہ تھی اس کے ساتھ دل لگانا حیات باقی اور اخروی زندگی کے لئے سخت مضرت رساں ہوا حضرت سعید بن جبیر نے فرمایا کہ دنیا طالبِ دنیا کے لئے متاع غرور اور دھوکے کا سرمایہ ہے لیکن آخرت کے طلب گار کے لئے دولتِ باقی کے حصول کا ذریعہ اور نفع دینے والا سرمایہ ہے یہ مضمون اس آیت کے اوپر کے جملوں سے مستفاد ہوتا ہے۔

(۱۸۶) بیشک ضرور تمہاری آزمائش ہو گی تمہارے  مال اور تمہاری جانوں میں (ف ۳۶۷) اور بیشک ضرور تم اگلے  کتاب والوں (ف ۳۶۸) اور مشرکوں سے  بہت کچھ برا سنو گے  اور اگر تم صبر کرو اور  بچتے  رہو (۳۶۹) تو یہ بڑی ہمت کا کام ہے۔

۳۶۷۔

حقوق و فرائض اور نقصان اور مصائب اور امراض و خطرات و قتل و رنج و غم وغیرہ سے تاکہ مؤمن و غیر مومن میں امتیاز ہو جائے مسلمانوں کو یہ خطاب اس لئے فرمایا گیا کہ آنے والے مصائب و شدائد پر انہیں صبر آسان ہو جائے۔

ٍ۳۶۸۔

یہود و نصاریٰ۔

ٍ۳۶۹۔

معصیّت سے۔

(۱۸۷) اور یاد کرو جب اللہ نے   عہد لیا ان سے  جنہیں کتاب عطا  فرمائی کہ تم ضرور اسے  لوگوں سے  بیان کر دینا اور نہ چھپانا (ف ۳۷۰) تو انہوں نے  اسے  اپنی پیٹھ کے  پیچھے  پھینک دیا اور اس کے  بدلے  ذلیل دام حاصل کیے  (ف ۳۷۱) تو کتنی بری خریداری ہے  (ف ۳۷۲)

ٍ۳۷۰۔

اللّٰہ تعالیٰ نے علماء توریت و انجیل پر واجب کیا تھا کہ ان دونوں کتابوں میں سید عالم صلی اللّٰہ علیہ و آلہ و سلم کی نبوت پر دلالت کرنے والے جو دلائل ہیں وہ لوگوں کو خوب اچھی طرح مشرح کر کے سمجھا دیں اور ہر گز نہ چھپائیں۔

ٍ۳۷۱۔

اور رشوتیں لے کر حضور سید عالم صلی اللّٰہ علیہ و آلہ و سلم کے اوصاف کو چھپایا جو توریت و انجیل میں مذکور تھے۔

ٍ۳۷۲۔

علم دین کا چھپانا ممنوع ہے، حدیث شریف میں آیا کہ جس شخص سے کچھ دریافت کیا گیا جس کو وہ جانتا ہے اور اس نے اس کو چھپایا روزِ قیامت اس کے آگ کی لگام لگائی جائے گی 

مسئلہ :علماء پر واجب ہے کہ اپنے علم سے فائدہ پہنچائیں اور حق ظاہر کریں اور کسی غرض فاسد کے لئے اس میں سے کچھ نہ چھپائیں۔

(۱۸۸) ہر گز  نہ سمجھنا انہیں جو خوش ہوتے   ہیں اپنے  کیے  پر اور چاہتے  ہیں کہ بے  کیے  ان کی تعریف ہو (ف ۳۷۳) ایسوں کو ہرگز عذاب سے  دور نہ جاننا اور ان کے  لیے  دردناک عذاب  ہے  

ٍ۳۷۳۔

شانِ نزول: یہ آیت یہود کے حق میں نازل ہوئی جو لوگوں کو دھوکا دینے اور گمراہ کرنے پر خوش ہوتے اور باوجود نادان ہونے کے یہ پسند کرتے کہ انہیں عالم کہا جائے 

مسئلہ: اس آیت میں وعید ہے خود پسندی کرنے والے کے لئے اور اس کے لئے جو لوگوں سے اپنی جھوٹی تعریف چاہے جو لوگ بغیر علم اپنے آپ کو عالم کہلواتے ہیں یا اسی طرح اور کوئی غلط وصف اپنے لئے پسند کرتے ہیں انہیں اس سے سبق حاصل کرنا چاہئے۔

(۱۸۹) اور اللہ ہی کے  لئے  ہے  آسمانوں اور زمین کی بادشاہی (ف ۳۷۴) اور اللہ ہر چیز پر قادر ہے۔

۳۷۴۔

اس میں ان گستاخوں کا رد ہے جنہوں نے کہا تھا کہ اللّٰہ فقیر ہے۔

(۱۹۰) بیشک آسمانوں اور زمین کی پیدائش اور رات اور دن کی باہم بدلیوں میں نشانیاں ہیں (ف ۳۷۵) عقلمندوں کے  لئے  (ف ۳۷۶)

ٍ۳۷۵۔

صانع قدیم علیم حکیم قادر کے وجود پر دلالت کرنے والی۔

ٍ۳۷۶۔

جن کی عقل کدورت سے پاک ہو اور مخلوقات کے عجائب و غرائب کو اعتبار و استدلال کی نظر سے دیکھتے ہوں۔

(۱۹۱) جو اللہ کی یاد کرتے ہیں کھڑے  اور بیٹھے  اور کروٹ پر لیٹے  (ف ۳۷۷) اور آسمانوں اور زمین کی پیدائش میں غور کرتے  ہیں (ف ۳۷۸) اے  رب ہمارے ! تو نے  یہ بیکار  نہ بنایا (ف ۳۷۹) پاکی ہے   تجھے  تو ہمیں دوزخ کے  عذاب سے  بچا لے، 

ٍ۳۷۷۔

یعنی تمام احوال میں مسلم شریف میں مروی ہے کہ سید عالم صلی اللّٰہ علیہ و آلہ و سلم تمام احیان میں اللّٰہ کا ذکر فرماتے تھے بندہ کا کوئی حال یادِ الٰہی سے خالی نہ ہونا چاہئے حدیث شریف میں ہے جو بہشتی باغوں کی خوشہ چینی پسند کرے اسے چاہئے کہ ذکر الٰہی کی کثرت کرے۔

ٍ۳۷۸۔

اور اس سے ان کے صانع کی قدرت و حکمت پر استدلال کرتے ہیں یہ کہتے ہوئے کہ۔

ٍ۳۷۹۔

بلکہ اپنی معرفت کی دلیل بنایا۔

(۱۹۲) اے  رب ہمارے ! بیشک جسے  تو دوزخ میں لے  جائے  اسے  ضرور تو نے  رسوائی دی اور ظالموں کا کوئی مددگار نہیں۔

 (۱۹۳) اے  رب ہمارے  ہم نے  ایک منادی کو سنا (ف ۳۸۰) کہ ایمان کے  لئے  ندا فرماتا ہے  کہ اپنے  رب پر ایمان لاؤ تو ہم ایمان لائے  اے  رب ہمارے  تو  ہمارے  گنا بخش دے  اور ہماری برائیاں محو فرما دے  اور  ہماری موت اچھوں کے  ساتھ کر (ف ۳۸۱)

ٍ۳۸۰۔

اس منادی سے مراد یا سید انبیاء محمد مصطفیٰ  صلی اللّٰہ علیہ و آلہ و سلم ہیں جن کی شان میں د اعِیاً اِلیَ اللّٰہِ بِاِذْنِہٖ  وارد ہے یا قرآن کریم۔

ٍ۳۸۱۔

انبیاء و صالحین کے کہ ہم ان کے فرماں برداروں میں داخل کئے جائیں۔

(۱۹۴) اے  رب ہمارے ! اور ہمیں دے  وہ (ف ۳۸۲) جس کا تو نے   ہم سے  وعدہ کیا ہے  اپنے  رسولوں  کی معرفت اور ہمیں قیامت کے  دن رسوا نہ کر، بیشک تو وعدہ خلاف نہیں کرتا۔

۳۸۲۔

وہ فضل و رحمت۔

(۱۹۵) تو ان کی  دعا سن لی ان کے  رب نے  کہ میں تم میں کام والے  کی محنت  اکارت نہیں کرتا  مرد ہو یا عورت تم آپس میں ایک ہو (ف ۳۸۳) تو وہ جنہوں نے  ہجرت کی اور اپنے  گھروں سے  نکالے  گئے  اور میری راہ میں ستائے  گئے  اور لڑے  اور مارے  گئے  میں ضرور ان کے  سب گناہ اتار دوں گا اور ضرور انہیں باغوں میں لے   جاؤں گا جن کے  نیچے  نہریں رواں (ف ۳۸۴) اللہ کے  پاس کا ثواب، اور اللہ ہی کے  پاس اچھا ثواب ہے۔

۳۸۳۔

اور جزائے اعمال میں عورت و مرد کے درمیان کوئی فرق نہیں۔ شانِ نزول:ام المومنین حضرت ام سلمہ رضی اللّٰہ تعالیٰ عنہا نے عرض کیا یا رسول اللّٰہ صلی اللّٰہ علیہ و آلہ و سلم میں ہجرت میں عورتوں کا کچھ ذکر ہی نہیں سنتی یعنی مردوں کے فضائل تو معلوم ہوئے لیکن یہ بھی معلوم ہو کہ عورتوں کو بھی ہجرت کا کچھ ثواب ملے گا اس پر یہ آیت کریمہ نازل ہوئی اور انکی تسکین فرما دی گئی کہ ثواب عمل پر مرتب ہے عورت کا ہویا  مرد کا۔

ٍ۳۸۴۔

یہ سب اللّٰہ کا فضل و کرم ہے۔

(۱۹۶) اے  سننے  والے ! کافروں کا شہروں میں اہلے   گہلے  پھرنا ہرگز تجھے  دھوکا نہ  دے  (ف ۳۸۵)

ٍ۳۸۵۔

شانِ نزول: مسلمانوں کی ایک جماعت نے کہا کہ کفار و مشرکین اللّٰہ کے دشمن تو عیش و آرام میں ہیں اور ہم تنگی و مشقت میں اس پر یہ آیت نازل ہوئی اور انہیں بتایا گیا کہ کفّار کا یہ عیش متاع قلیل ہے اور انجام خراب۔

(۱۹۷) تھوڑا برتنا، ان کا ٹھکانا دوزخ ہے، اور کیا ہی برا بچھونا، 

(۱۹۸) لیکن وہ جو اپنے  رب سے  ڈرتے  ہیں ان کے  لئے  جنتیں ہیں جن کے  نیچے  نہریں بہیں ہمیشہ ان میں  رہیں اللہ کی طرف کی، مہمانی اور جو اللہ پاس ہے  وہ نیکوں کے  لئے  سب سے  بھلا (ف ۳۸۶)

ٍ۳۸۶۔

بخاری و مسلم کی حدیث میں ہے کہ حضرت عمر رضی اللّٰہ عنہ سید عالم صلی اللّٰہ علیہ و آلہ و سلم کی دولت سرائے اقدس میں حاضر ہوئے تو انہوں نے دیکھا کہ سلطان کونین ایک بوریئے پر آرام فرما ہیں چمڑہ کا تکیہ جس میں ناریل کے ریشے بھرے ہوئے ہیں زیر سر مبارک ہے جسم اقدس میں بوریئے کے نقش ہو گئے ہیں یہ حال دیکھ کر حضرت فاروق رو پڑے سیّد عالم صلی اللّٰہ علیہ و آلہ و سلم نے سبب گریہ دریافت کیاتو عرض کیا کہ یا رسول اللّٰہ قیصر و کسریٰ تو عیش و راحت میں ہوں اور آپ رسول خدا ہو کر اس حالت میں۔فرمایا کیا تمہیں پسند نہیں کہ ان کے لئے دنیا ہو اور ہمارے لئے آخرت۔

(۱۹۹) اور بیشک کچھ کتابیں ایسے   ہیں کہ اللہ پر ایمان لاتے  ہیں اور اس پر جو تمہاری طرف اترا اور جو ان کی طرف اترا (ف ۳۸۷) ان کے  دل اللہ کے  حضور جھکے  ہوئے  (ف ۳۸۸) اللہ کی آیتوں کے  بدلے  ذلیل  دام نہیں لیتے  (ف ۳۸۹) یہ وہ ہیں، جن کا ثواب ان کے  رب کے  پاس ہے  اور اللہ جلد حساب کرنے  والا ہے، 

ٍ۳۸۷۔

شانِ نزول: حضرت ابن عباس رضی اللّٰہ عنہما نے فرمایا یہ آیت نجاشی بادشاہِ حبشہ کے باب میں نازل ہوئی ان کی وفات کے دن سید عالم صلی اللّٰہ علیہ و آلہ و سلم نے اپنے اصحاب سے فرمایا چلو اور اپنے بھائی کی نماز پڑھو جس نے دوسرے ملک میں وفات پائی ہے حضور بقیع شریف میں تشریف لے گئے اور زمین حبشہ آپ کے سامنے کی گئی اور نجاشی بادشاہ کا جنازہ پیش نظر ہوا اس پر آپ نے چار تکبیروں کے ساتھ نماز پڑھی اور اس کے لئے استغفار فرمایا۔ سبحان اللّٰہ۔ کیا نظر ہے کیا شان ہے سرزمین حبشہ حجاز میں سامنے پیش کر دی جاتی ہے منافقین نے اس پر طعن کیا اور کہا دیکھو حبشہ کے نصرانی پر نماز پڑھتے ہیں جس کو آپ نے کبھی دیکھا بھی نہیں اور وہ آپ کے دین پر بھی نہ تھا اس پر اللّٰہ تعالیٰ نے یہ آیت نازل فرمائی۔

ٍ۳۸۸۔

عجز و انکسار اور تواضع و اخلاص کے ساتھ۔

ٍ۳۸۹۔

جیسا کہ یہود کے رؤساء لیتے ہیں۔

(۲۰۰)  اے  ایمان والو! صبر کرو (ف ۳۹۰)  اور صبر میں دشمنوں سے  آگے  رہو اور سرحد پر  اسلامی ملک کی نگہبانی کرو اور اللہ سے  ڈرتے  رہو اس امید پر کہ کامیاب ہو۔

۳۹۰۔

اپنے دین پر اور اس کو کسی شدت و تکلیف وغیرہ کی وجہ سے نہ چھوڑو صبر کے معنیٰ میں حضرت جنید رضی اللّٰہ تعالیٰ عنہ نے فرمایا کہ صبر نفس کو ناگوار امر پر روکنا ہے بغیر جزع کے بعض حکماء نے کہا،صبر کی تین قسمیں ہیں۔ (۱) ترک شکایت (۲) قبول قضا(۳) صدوق رضا۔

سورۂ نساء
اللہ کے  نام سے  شروع جو نہایت مہربان رحم والا

سورہ نساء مدنی ہے، اس میں ایک سو چھہتر آیتیں اور چوبیں رکوع ہیں  (ف ۱)
۱۔

سورۂ نِساء مدینہ طیبہ میں نازل ہوئی اس میں ایک سو چھہتر(۱۷۶) آیتیں ہیں اور تین ہزار پینتالیس کلمے اور سولہ ہزار تیس (۱۶۰۳۰)حرف ہیں۔

(۱) اے  لوگو ! (ف ۲) اپنے  رب سے  ڈرو جس نے  تمہیں ایک جان سے  پیدا کیا (ف ۳) اور اسی میں سے  اس کا جوڑا بنایا  اور ان دونوں سے  بہت سے  مرد و  عورت پھیلا دیئے  اور اللہ سے  ڈرو جس کے  نام  پر مانگتے  ہو اور رشتوں کا لحاظ رکھو (ف ۴) بیشک اللہ ہر وقت تمہیں دیکھ رہا ہے، 

۲۔

یہ خطاب عام ہے تمام بنی آدم کو۔

ٍ۳۔

ابوالبشر حضرتِ آدم سے جن کو بغیر ماں باپ کے مٹی سے پیدا کیا تھا انسان کی ابتدائے پیدائش کا بیان کر کے قدرتِ الٰہیہ کی عظمت کا بیان فرمایا گیا اگرچہ دنیا کے بے دین بد عقلی و نا فہمی سے اس کا مضحکہ اُڑاتے ہیں لیکن اصحابِ فہم و خِرد جانتے ہیں کہ یہ مضمون ایسی زبردست برہان سے ثابت ہے جس کا انکار محال ہے مردم شماری کا حساب پتہ دیتا ہے کہ آج سے سو برس قبل دنیا میں انسانوں کی تعداد آج سے بہت کم تھی اور اس سے سو برس پہلے اور بھی کم تو اس طرح جانب ماضی میں چلتے چلتے اس کمی کی حد ایک ذات قرار پائے گی یا یوں کہئے کہ قبائل کی کثیر تعداد یں ایک شخص کی طرف منتہی ہو جاتی ہیں مثلاً سید دنیا میں کروڑوں پائے جائیں گے مگر جانب ماضی میں اُن کی نہایت سیدِ عالم صلی اللّٰہ علیہ و آلہ و سلم کی ایک ذات پر ہو گی اور بنی اسرائیل کتنے بھی کثیر ہوں مگر اس تمام کثرت کا مرجع حضرت یعقوب علیہ السلام کی ایک ذات ہو گی اسی طرح اور اوپر کو چلنا شروع کریں تو انسان کے تمام شُعوب و قبائل کی انتہا ایک ذات پر ہو گی اس کا نام کتبِ الٰہیہ میں آدم علیہ السلام ہے اور ممکن نہیں ہے کہ وہ ایک شخص تَوالُد و تَناسُل کے معمولی طریقہ سے پیدا ہو سکے اگر اس کے لئے باپ فرض بھی کیا جائے تو ماں کہاں سے آئے لہٰذا ضروری ہے کہ اس کی پیدائش بغیر ماں باپ کے ہواور جب بغیر ماں باپ کے پیدا ہوا تو بالیقین اُنہیں عناصر سے پیدا ہو گا جو اُس کے وجود میں پائے جاتے ہیں پھر عناصر میں سے جو عنصر اس کا مسکن ہو اور جس کے سوا دوسرے میں وہ نہ رہ سکے لازم ہے کہ وہی اس کے وجود میں غالب ہو اس لئے پیدائش کی نسبت اُسی عنصر کی طرف کی جائے گی یہ بھی ظاہر ہے کہ توالد و تناسل کا معمولی طریقہ ایک شخص سے جاری نہیں ہو سکتا۔ اس لئے اس کے ساتھ ایک اور بھی ہو کہ جوڑا ہو جائے اور وہ دوسرا شخص انسانی جو اس کے بعد پیداہو مُقتضائے حکمت یہی ہے کہ اُسی کے جسم سے پیدا کیا جائے کیونکہ ایک شخص کے پیدا ہونے سے نوع موجود ہو چکی مگر یہ بھی لازم ہے کہ اس کی خلقت پہلے انسان سے توالد معمولی کے سوا کسی اور طریقہ سے ہو کیونکہ توالدِ معمولی بغیر دو کے ممکن ہی نہیں اور یہاں ایک ہی ہے لہذا حکمت الٰہیہ نے حضرت آدم کی ایک بائیں پسلی ان کے خواب کے وقت نکالی اور اُن سے اُن کی بی بی حضرت حوّا کو پیدا کیا چونکہ حضرت حوّا بطریق توالد معمولی پیدا نہیں ہوئیں اس لئے وہ اولاد نہیں ہو سکتیں جس طرح کہ اس طریقہ کے خلاف جسم انسانی سے بہت سے کیڑے پیدا ہوا کرتے ہیں وہ اس کی اولاد نہیں ہو سکتے ہیں خواب سے بیدار ہو کر حضرت آدم نے اپنے پاس حضرت حوّا کو دیکھا تو محبتِ جنسیّت دِل میں موجزَن ہوئی اُن سے فرمایا تم کون ہو انہوں نے عرض کیا عورت فرمایا کس لئے پیدا کی گئی ہو۔ عرض کیا آپ کی تسکینِ خاطر کے لئے تو آپ اُن سے مانوس ہوئے۔

۴۔

اِنہیں قطع نہ کرو حدیث شریف میں ہے جو رزق کی کشائش چاہے اس کو چاہئے کہ صلۂ رحمی کرے اور رشتہ داروں کے حقوق کی رعایت رکھے۔

(۲) اور یتیموں کو ان کے  مال دو (ف ۵) اور ستھرے  (ف ۶) کے  بدلے   گندا نہ لو (ف ۷)  اور ان کے  مال اپنے  مالوں میں ملا کر نہ کھا جاؤ، بیشک یہ بڑا گناہ ہے  

۵۔

شان نزول: ایک شخص کی نگرانی میں اُس کے یتیم بھتیجے کا کثیر مال تھا جب وہ یتیم بالغ ہو ا اور اس نے اپنا مال طلب کیا تو چچا نے دینے سے انکار کر دیا اِس پر یہ آیت نازل ہوئی اِس کو سن کر اُس شخص نے یتیم کا مال اُس کے حوالہ کیا اور کہا کہ ہم اللّٰہ اور اُس کے رسول کی اطاعت کرتے ہیں۔

۶۔

یعنی اپنے حلال مال۔

۷۔

یتیم کا مال جو تمہارے لئے حرام ہے اس کو اچھا سمجھ کر اپنے ردّی مال سے نہ بدلو کیونکہ وہ ردّی تمہارے لئے حلال و طیّب ہے اور یہ حرام و خبیث۔

(۳) ا ور اگر تمہیں  اندیشہ ہو کہ یتیم لڑکیوں میں انصاف نہ کرو گے  (ف ۸) تو نکاح میں لاؤ جو عورتیں تمہیں خوش آئیں دو دو اور تین تین او  ر چار چار (ف ۹) پھر اگر ڈرو کہ دو بیبیوں کو برابر نہ رکھ سکو گے  تو ایک ہی کرو یا کنیزیں جن کے  تم مالک ہو یہ اس سے  زیادہ قریب ہے  کہ تم سے  ظلم نہ ہو (ف ۱۰)

۸۔

اور ان کے حقوق کی رعایت نہ رکھ سکو گے۔

۹۔

آیت کے معنی میں چند قول ہیں حسن کا قول ہے کہ پہلے زمانہ میں مدینہ کے لوگ اپنی زیرِ ولایت یتیم لڑکی سے اُس کے مال کی وجہ سے نکاح کر لیتے باوجود یکہ اُس کی طرف رغبت نہ ہوتی پھر اُس کے ساتھ صحبت و معاشرت میں اچھا سلوک نہ کرتے اور اُس کے مال کے وارث بننے کے لئے اُس کی موت کے منتظر رہتے اِس آیت میں اُنہیں اِس سے روکا گیا ایک قول یہ ہے کہ لوگ یتیموں کی ولایت سے تو بے انصافی ہو جانے کے اندیشہ سے گھبراتے تھے اور زنا کی پرواہ نہ کرتے تھے اُنہیں بتایا گیا کہ اگر تم نا انصافی کے اندیشہ سے یتیموں کی ولایت سے گریز کرتے ہو تو زنا سے بھی خوف کرو اور اُس سے بچنے کے لئے جو عورتیں تمہارے لئے حلال ہیں اُن سے نکاح کرو اور حرام کے قریب مت جاؤ۔ ایک قول یہ ہے کہ لوگ یتیموں کی ولایت و سرپرستی میں تو نا انصافی کا اندیشہ کرتے تھے اور بہت سے نکاح کرنے میں کچھ باک نہیں رکھتے تھے اُنہیں بتایا گیا کہ جب زیادہ عورتیں نکاح میں ہوں تو اُن کے حق میں نا انصافی سے بھی ڈرو۔ اُتنی ہی عورتوں سے نکاح کرو جن کے حقوق ادا کر سکو عِکْرَمَہ نے حضرت ابن عباس سے روایت کی کہ قریش دس دس بلکہ اس سے زیادہ عورتیں کرتے تھے اور جب اُن کا بار نہ اٹھ سکتا تو جو یتیم لڑکیاں اُن کی سرپرستی میں ہوتیں اُن کے مال خرچ کر ڈالتے اس آیت میں فرمایا گیا کہ اپنی استطاعت دیکھ لو اور چار سے زیادہ نہ کرو تاکہ تمہیں یتیموں کا مال خرچ کرنے کی حاجت پیش نہ آئے 

مسئلہ: اِس آیت سے معلُوم ہوا کہ آزاد مرد کے لئے ایک وقت میں چار عورتوں تک سے نکاح جائز ہے خواہ وہ حُرَّہ ہوں یا اَمَہ یعنی باندی 

مسئلہ: تمام امّت کا اجماع ہے کہ ایک وقت میں چار عورتوں سے زیادہ نکاح میں رکھنا کسی کے لئے جائز نہیں سوائے رسولِ کریم صلی اللّٰہ علیہ و آلہ و سلم کے یہ آپ کے خصائص میں سے ہے۔ ابوداؤد کی حدیث میں ہے کہ ایک شخص اسلام لائے اُن کی آٹھ بی بیاں تھیں حضور نے فرمایا اِن میں سے چار رکھنا، ترمذی کی حدیث میں ہے کہ غیلان بن سلمہ ثَقَفِی اسلام لائے اُن کے دس بی بیاں تھیں وہ ساتھ مسلمان ہوئیں حضور نے حکم دیا اِن میں سے چار رکھو۔

۱۰۔

مسئلہ : اِس سے معلوم ہوا کہ بی بیوں کے درمیان عدل فرض ہے نئی پرانی باکرہ ثَیِّبَہ سب اِس اِستحقاق میں برابر ہیں یہ عدل لباس میں کھانے پینے میں سُکنیٰ یعنی رہنے کی جگہ میں اور رات کو رہنے میں لازم ہے ان امور میں سب کے ساتھ یکساں سلوک ہو۔

(۴) اور عورتوں کو ان کے  مہر خوشی سے  دو (ف ۱۱) پھر اگر وہ اپنے  دل کی خوشی سے  مہر میں سے  تمہیں کچھ دے  دیں تو اسے  کھاؤ رچتا پچتا (ف ۱۲)

۱۱۔

اس سے معلوم ہوا کہ مَہر کی مستحق عورتیں ہیں نہ کہ ان کے اولیاء اگر اولیاء نے مَہر وصول کر لیا ہو تو انہیں لازم ہے کہ وہ مہر اس کی مستحق عورت کو پہنچا دیں۔

۱۲۔

مسئلہ : عورتوں کو اختیار ہے کہ وہ اپنے شوہروں کو مَہر کا کوئی جزو ہبہ کریں یا کل مہر مگر مہر بخشوانے کے لئے انہیں مجبور کرنا اُن کے ساتھ بد خَلقی کرنا نہ چاہئے کیونکہ اللّٰہ تعالیٰ نے  طِبْنَ لَکُمْ  فرمایا جس کے معنیٰ ہیں دل کی خوشی سے معاف کرنا۔

(۵) اور بے  عقلوں کو (ف ۱۳) ان کے  مال نہ دو جو تمہارے  پاس  ہیں جن کو اللہ نے  تمہاری بسر اوقات کیا ہے  اور انہیں اس میں سے  کھلاؤ اور پہناؤ  اور ان سے  اچھی بات کہو (ف ۱۴)

۱ٍ۳۔

جو اتنی سمجھ نہیں رکھتے کہ مال کا مَصرَف پہچانیں اُس کو بے محل خرچ کرتے ہیں اور اگر اُن پر چھوڑ دیا جائے تو وہ جلد ضائع کر دیں گے۔

۱۴۔

جس سے اُن کے دل کو تسلّی ہو اور وہ پریشان نہ ہوں مثلاً یہ کہ مال تمہارا ہے اور تم ہوشیار ہو جاؤ گے تو تمہیں سپرد کیا جائے گا۔

(۶) اور یتیموں کو آزماتے   رہو (ف ۱۵) یہاں تک کہ جب وہ نکاح کے  قابل ہوں تو اگر تم ان کی سمجھ ٹھیک دیکھو تو ان کے  مال انہیں سپرد کر دو اور انہیں نہ کھاؤ حد سے  بڑھ کر اور اس جلدی میں کہ کہیں بڑے  نہ ہو جائیں اور جسے  حاجت نہ ہو وہ بچتا رہے  (ف ۱۶) اور جو حاجت مند ہو وہ  بقدر مناسب کھائے،  پھر جب تم ان کے  مال انہیں سپرد کرو تو ان پر گواہ کر لو،  اور اللہ کافی ہے  حساب لینے  کو، 

۱۵۔

کہ اِن میں ہوشیاری اور معاملہ فہمی پیدا ہوئی یا نہیں۔

۱۶۔

یتیم کا مال کھانے سے۔

(۷) مردوں کے  لئے  حصہ ہے  اس میں سے  جو چھوڑ گئے  ماں باپ اور قرابت  والے  اور  عورتوں کے  لئے  حصہ ہے  اس میں سے  جو چھوڑ گئے  ماں باپ اور  قرابت والے  ترکہ تھوڑا ہو یا بہت، حصہ ہے  اندازہ باندھا ہوا  (ف ۱۷)

۱۷۔

زمانۂ جاہلیّت میں عورتوں اور بچوں کو وِرثہ نہ دیتے تھے اِس آیت میں اُس رسم کو باطل کیا گیا۔

(۸) پھر بانٹتے  وقت اگر رشتہ  دار اور یتیم اور مسکین (ف ۱۸) آ جائیں تو اس میں سے  انہیں بھی کچھ دو (ف ۱۹) اور ان سے  اچھی بات کہو (ف ۲۰)

۱۸۔

اجنبی جن میں سے کوئی میِّت کا وارث نہ ہو۔

۱۹۔

قبل تقسیم اور یہ دینا مستحب ہے۔

۲۰۔

اس میں عذرِ جمیل وعدہ حسنہ اور دعائے خیر سب داخل ہیں اِس آیت میں میت کے ترکہ سے غیر وارث رشتہ داروں اور یتیموں اور مسکینوں کو کچھ بطورِ صدقہ دینے اور قول معروف کہنے کا حکم دیا زمانۂ صحابہ میں اِس پر عمل تھا محمد بن سیرین سے مروی ہے کہ اُن کے والد نے تقسیمِ میراث کے وقت ایک بکری ذبح کرا کے کھانا پکایا اور رشتہ داروں یتیموں اور مسکینوں کو کھلایا اور یہ آیت پڑھی ابن سِیرین نے اسی مضمون کی عبیدہ سلمانی سے بھی روایت کی ہے اُس میں یہ بھی ہے کہ کہا کہ اگر یہ آیت نہ آئی ہوتی تو یہ صدقہ میں اپنے مال سے کرتا۔ تیجہ جس کو سویِم کہتے ہیں اور مسلمانوں میں معمول ہے وہ بھی اسی آیت کا اتباع ہے کہ اس میں رشتہ داروں اور یتیموں و مسکینوں پر تصدق ہوتا ہے اور کلمہ کا ختم اور قرآن پاک کی تلاوت اور دعا قول معروف ہے اس میں بعض لوگوں کو بے جا اصرار ہو گیا ہے جو بزرگوں کے اِس عمل کا ماخذ تو تلاش نہ کر سکے باوجود یہ کہ اتنا صاف قرآن پاک میں موجود تھا لیکن انہوں نے اپنی رائے کو دین میں دخل دیا اور عمل خیر کو روکنے پر مُصِر ہو گئے۔ اللّٰہ ہدایت کرے۔

(۹) اور ڈریں (ف ۲۱) وہ لوگ اگر اپنے   بعد ناتواں اولاد چھوڑتے  تو ان  کا کیسا انہیں خطرہ ہوتا تو چاہئے  کہ اللہ سے  ڈریں (ف ۲۲) اور سیدھی بات کریں (ف ۲۳)

۲۱۔

وصی اور یتیموں کے ولی اور وہ لوگ جو قریبِ موت مرنے والے کے پاس موجود ہوں۔

۲۲۔

اور مرنے والے کی ذُرِّیَّت کے ساتھ خلاف شفقت کوئی کارروائی نہ کریں جس سے اُس کی اولاد پریشان ہو۔

۲ٍ۳۔

مریض کے پاس اُس کی موت کے قریب موجود ہونے والوں کی سیدھی بات تو یہ ہے کہ اُسے صدقہ و وصیت میں یہ رائے دیں کہ وہ اتنے مال سے کرے جس سے اس کی اولاد تنگ دست نادار نہ رہ جائے اور وصی و ولی کی سیدھی بات یہ ہے کہ وہ مرنے والے کی ذرّیّت سے حُسن خُلق کے ساتھ کلام کریں جیسا اپنی اولاد کے ساتھ کرتے ہیں۔

(۱۰) وہ جو یتیموں کا مال ناحق کھاتے   ہیں وہ تو اپنے  پیٹ میں نری آگ بھرتے  ہیں (ف ۲۴) اور کوئی دم جاتا ہے  کہ بھڑتے  دھڑے  (آتش کدے ) میں جائیں گے، 

۲۴۔

یعنی یتیموں کا مال ناحق کھانا گویا آگ کھانا ہے کیونکہ وہ سبب ہے عذاب کا۔ حدیث شریف میں ہے روزِ قیامت یتیموں کا مال کھانے والے اِس طرح اُٹھائے جائیں گے کہ اُن کی قبروں سے اور اُن کے منہ سے اور اُنکے کانوں سے دھواں نکلتا ہو گا تو لوگ پہچانیں گے کہ یہ یتیم کا مال کھانے والا ہے۔

(۱۱) اللہ تمہیں حکم دیتا ہے  (ف ۲۵) تمہاری اولاد کے  بارے  میں (ف ۲۶) بیٹے  کا  حصہ دو بیٹیوں برابر ہے  (ف ۲۷)  پھر اگر نری لڑکیاں ہوں اگرچہ دو سے  اوپر (ف ۲۸)  تو ان کو ترکہ کی دو تہائی اور  اگر ایک لڑکی ہو تو اس کا آدھا (ف ۲۹) اور میت کے  ماں باپ کو ہر ایک کو اس کے  ترکہ سے  چھٹا اگر میت  کے  اولاد ہو (ف ۳۰) پھر اگر اس کی اولاد  نہ ہو اور ماں باپ چھوڑے  (ف ۳۱) تو  ماں  کا  تہائی پھر  اگر  اس کے   کئی  بہن  بھا ئی  ہو ں  (ف ۳۲) تو  ماں  کا  چھٹا (ف ۳۳) بعد اس وصیت کے   جو کر گیا اور دین کے  (ف ۳۴)  تمہارے  باپ  اور تمہارے  بیٹے   تم کیا جانو کہ ان  میں کون تمہارے  زیادہ کام آئے  گا (ف ۳۵) یہ حصہ باندھا ہوا ہے  اللہ کی طرف سے   بیشک اللہ علم والا حکمت والا ہے، 

۲۵۔

وَرَثہ کے متعلق۔

۲۶۔

اگر میت نے بیٹے بیٹیاں دونوں چھوڑی ہوں تو۔

۲۷۔

یعنی دختر کا حصہ پِسر سے آدھا ہے اور اگر مرنے والے نے صرف لڑکے چھوڑے ہوں تو کل مال اُنکا۔

۲۸۔

یا دو۔

۲۹۔

اِس سے معلوم ہوا کہ اگر اکیلا لڑکا وارث رہا ہو تو کُل مال اُس کا ہو گا کیونکہ اوپر بیٹے کا حصّہ بیٹیوں سے دُونا بتایا گیا ہے تو جب اکیلی لڑکی کا نصف ہوا تو اکیلے لڑکے کا اُس سے دُونا ہوا اور وہ کُل ہے۔

ٍ۳۰۔

خواہ لڑکا ہو یا لڑکی کہ ان میں سے ہر ایک کو اولاد کہا جاتا ہے۔

ٍ۳۱۔

یعنی صرف ماں باپ چھوڑے اور اگر ماں با پ کے ساتھ زوج یا زوجہ میں سے کسی کو چھوڑا تو ماں کا حصہ زوج کا حصہ نکالنے کے بعد جو باقی بچے اس کا تہائی ہو گا نہ کہ کُل کا تہائی۔

ٍ۳۲۔

سگے خواہ سوتیلے۔

ٍ۳ٍ۳۔

اور ایک ہی بھائی ہو تو وہ ماں کا حصّہ نہیں گھٹا سکتا۔

ٍ۳۴۔

کیونکہ وصیت اور دَین یعنی قرض ورثہ کی تقسیم سے مقدم ہے اور دَین وصیت پر بھی مقدم ہے۔ حدیث شریف میں ہے اِنَّ الدَّیْنَ قَبْلَ الْوَصِیَّۃِ۔
ٍ۳۵۔

اِس لئے حصوں کی تعیین تمہاری رائے پر نہیں چھوڑی۔

(۱۲) اور تمہاری بیبیاں جو چھوڑ جائیں اس میں سے  تمہیں آدھا ہے  اگر ان کی  اولاد نہ ہو،  پھر اگر  ان کی اولاد ہو تو ان کے  ترکہ میں سے  تمہیں چوتھائی ہے  جو وصیت وہ کر گئیں اور دَین نکال کر اور تمہارے  ترکہ میں عورتوں کا چوتھائی ہے  (ف ۳۶)  اگر تمہارے   اولاد نہ ہو پھر اگر تمہارے  اولاد ہو تو ان کا تمہارے  ترکہ میں سے  آٹھواں (ف ۳۷)  جو وصیت تم کر جاؤ اور دین  نکال کر،  اور اگر کسی  ایسے  مرد یا عورت کا ترکہ بٹنا ہو جس نے  ماں باپ اولاد کچھ نہ چھوڑے  اور ماں کی طرف سے  اس کا بھائی یا بہن ہے  تو ان میں سے  ہر ایک  کو چھٹا پھر اگر وہ بہن بھائی ایک سے  زیادہ ہوں تو سب تہائی میں شریک  ہیں (ف ۳۸) میت  کی  وصیت اور دین نکال کر جس میں اس نے  نقصان نہ پہنچایا ہو (ف ۳۹) یہ اللہ کا ارشاد ہے  اور اللہ علم والا حلم والا  ہے۔

۳۶۔

خواہ ایک بی بی ہو یا کئی ایک ہو گی تو وہ اکیلی چوتھائی پائے گی کئی ہونگی تو سب اس چوتھائی میں برابر شریک ہوں گی خواہ بی بی ایک ہو یا کئی ہوں حصہ یہی رہے گا۔

ٍ۳۷۔

خواہ بی بی ایک ہو یا زیادہ۔

ٍ۳۸۔

کیونکہ وہ ماں کے رشتہ کی بدولت مستحق ہوئے اور ماں تہائی سے زیادہ نہیں پاتی اور اِسی لئے اُن میں مرد کا حصہ عورت سے زیادہ نہیں ہے۔

ٍ۳۹۔

اپنے وارثوں کو تہائی سے زیادہ وصیت کر کے یا کسی وارث کے حق میں وصیت کر کے مسائل۔ فرائضِ وارث کئی قِسم ہیں اصحابِ فَرائض یہ وہ لوگ ہیں جن کے لئے حصے مقرر ہیں مثلاً بیٹی ایک ہو تو آدھے مال کی مالک زیادہ ہوں تو سب کے لئے دو تہائی۔ پوتی اور پرپوتی اور اس سے نیچے کی ہر پوتی اگر میت کے اولاد نہ ہو تو بیٹی کے حکم میں ہے اور اگر میت نے ایک بیٹی چھوڑی ہو تو یہ اُس کے ساتھ چھٹا پائے گی اور اگر میت نے بیٹا چھوڑا تو ساقط ہو جائے گی کچھ نہ پائے گی اور اگر میت نے دو بیٹیاں چھوڑیں تو بھی پوتی ساقط ہو گی لیکن اگر اُس کے ساتھ یا اُس کے نیچے درجہ میں کوئی لڑکا ہو گا تو وہ اُس کو عَصبہ بنا دے گا۔ سگی بہن میّت کے بیٹا یا پوتا نہ چھوڑنے کی صورت میں بیٹیوں کے حکم میں ہے۔ علاتی بہنیں جو باپ میں شریک ہوں اور اُن کی مائیں علیٰحدہ علیٰحدہ ہوں وہ حقیقی بہنوں کے نہ ہونے کی صورت میں ان کی مثل ہیں اور دونوں قسم کی بہنیں یعنی علاتی و حقیقی میت کی بیٹی یا پوتی کے ساتھ عصبہ ہو جاتی ہیں اور بیٹے اور پوتے اور اس کے ماتحت کے پوتے اور باپ کے ساتھ ساقط اور امام صاحب کے نزدیک دادا کے ساتھ بھی محروم ہیں۔ سوتیلے بھائی بہن جو فقط ماں میں شریک ہوں اِن میں سے ایک ہو تو چھٹا اور زیادہ ہوں تو تہائی اور ان میں مرد عورت برابر حصہ پائیں گے اور بیٹے پوتے اور اس کے ماتحت کے پوتے اور باپ دادا کے ہوتے ساقِط ہو جائیں گے باپ چھٹا حصہ پائے گا اگر میت نے بیٹا یا پوتا یا اُس سے نیچے کے پوتے چھوڑے ہوں اور اگر میت نے بیٹی یا پوتی یا اور نیچے کی کوئی پوتی چھوڑی ہو توباپ چھٹا اور وہ باقی بھی پائے گا جو اصحاب فرض کو دے کر بچے دادا یعنی باپ کا باپ۔ باپ کے نہ ہونے کی صورت میں مثل باپ کے ہے سوائے اس کے کہ ماں کو ثُلثِ مَابَقِیَ کی طرف رد نہ کر سکے گا۔ ماں کا چھٹا حصہ ہے اگر میت نے اپنی اولاد یا اپنے بیٹے یا پوتے یا پرپوتے کی اولاد یا بہن بھائی میں سے دو چھوڑے ہوں خواہ وہ بھائی سگے ہوں یا سوتیلے اور اگر اُن میں سے کوئی نہ چھوڑا ہو تو ماں کل مال کا تہائی پائے گی اور اگر میت نے زوج یا زوجہ اور ماں باپ چھوڑے ہوں تو ماں کو زوج یا زوجہ کا حصہ دینے کے بعد جو باقی رہے اُس کا تہائی ملے گا اور جَدّہ کا چھٹا حصہ ہے خواہ وہ ماں کی طرف سے ہو یعنی نانی یا باپ کی طرف سے ہو یعنی دادی ایک ہو یا زیادہ ہوں اور قریب والی دور والی کے لئے حاجب ہو جاتی ہے اور ماں ہر ایک جدہ کو محجوب کرتی ہے اور باپ کی طرف کی جدات باپ کے ہونے سے محجوب ہوتی ہیں اِس صورت میں کچھ نہ ملے گا زوج چہارم پائے گا اگر میت نے اپنی یا اپنے بیٹے پوتے پر پوتے وغیرہ کی اولاد چھوڑی ہو اور اگر اس قسم کی اولاد نہ چھوڑی ہو تو شوہر نصف پائے گا زوجہ میت کی اور اس کے بیٹے پوتے وغیرہ کی اولاد ہونے کی صورت میں آٹھواں حصہ پائے گی اور نہ ہونے کی صورت میں چوتھائی عصبات وہ وارث ہیں جن کے لئے کوئی حصہ معیّن نہیں اصحابِ فرض سے جو باقی بچتا ہے وہ پاتے ہیں اِن میں سب سے اولیٰ بیٹا ہے پھر اُس کا بیٹا پھر اور نیچے کے پوتے پھر باپ پھر دادا پھر آبائی سلسلہ میں جہاں تک کوئی پایا جائے پھر حقیقی بھائی پھر سوتیلا یعنی باپ شریک بھائی پھر سگے بھائی کا بیٹا پھر باپ شریک بھائی کا بیٹا۔ پھر چچا پھر باپ کے چچا پھر دادا کے چچا پھر آزاد کرنے والا پھر اُس کے عصبات ترتیب وار اور جن عورتوں کا حصّہ نصف یا دو تہائی ہے وہ اپنے بھائیوں کے ساتھ عصبہ ہو جاتی ہیں اور جو ایسی نہ ہوں وہ نہیں ذوی الارحام اصحابِ فرض اور عصبات کے سوا جو اقارب ہیں وہ ذوی الارحام میں داخل ہیں اور ان کی ترتیب عصبات کی مثل ہے۔

(۱۳) یہ اللہ کی حدیں ہیں اور جو حکم مانے  اللہ  اور  اللہ کے  رسول کا اللہ اسے  باغوں میں لے  جائے  گا جن کے  نیچے  نہریں رواں  ہمیشہ ان میں رہیں گے، اور یہی ہے   بڑی کامیابی۔

(۱۴) اور جو اللہ اور اس کے  رسول کی نافرمانی کرے  اور اس کی کل حدوں سے  بڑھ جائے  اللہ اسے  آگ میں داخل کرے  گا جس میں ہمیشہ رہے   گا اور اس کے  لئے  خواری کا عذاب ہے  (ف ۴۰) 

۴۰۔

کیونکہ کُل حَدوں سے تجاوز کرنے والا کافر ہے اس لئے کہ مؤمن کیسا بھی گنہگار ہو ایمان کی حد سے تو نہ گزرے گا۔

(۱۵) اور تمہاری عورتوں میں جو بدکاری کریں ان پر خاص اپنے  میں کے  (ف ۴۱) چار مردوں کی گواہی لو پھر اگر وہ گواہی دے  دیں تو ان عورتوں کو گھر میں بند رکھو (ف ۴۲) یہاں تک کہ انہیں موت اٹھا لے  یا اللہ ان کی کچھ راہ نکالے   (ف ۴۳)

۴۱۔

یعنی مسلمانوں میں کے۔

۴۲۔

کہ وہ بدکاری نہ کرنے پائیں۔

۴۳۔

یعنی حد مقرر فرمائے یا توبہ اور نکاح کی توفیق دے جو مفسرین اس آیت میں  اَلْفَاحِشَۃَ  (بدکاری) سے زنا مراد لیتے ہیں وہ کہتے ہیں کہ حبس کا حکم حدود نازل ہونے سے قبل تھا حدود کے ساتھ منسوخ کیا گیا (خازن و جلالین و احمدی)۔

(۱۶) اور تم میں جو مرد عورت ایسا کریں ان کو ایذا دو (ف ۴۴)  پھر اگر وہ توبہ کر لیں اور نیک ہو جائیں تو ان کا پیچھا چھوڑ دو، بیشک اللہ بڑا توبہ قبول کرنے  والا مہربان ہے  (ف ۴۵) 

۴۴۔

جِھڑ کو گُھڑ کو برا کہو شرم دلاؤ جوتیاں مارو(جلالین و مدارک و خازن وغیرہ)۔

۴۵۔

حسن کا قول ہے کہ زنا کی سز ا پہلے ایذا مقرر کی گئی پھر حَبس پھر کوڑے مارنا یا سنگسار کرنا ابن بحر کا قول ہے کہ پہلی آیت  وَالّٰتِیْ یَاْتِیْنَ  ان عورتوں کے باب میں ہے جو عورتوں کے ساتھ(بطریقِ مُساحقت) بدکاری کرتی ہیں اور دوسری آیت  وَالَّذَانِ  لواطت کرنے والوں کے حق میں ہے اور زانی اور زانیہ کا حکم سورہ نور میں بیان فرمایا گیا اس تقدیر پر یہ آیتیں غیر منسوخ ہیں اور ان میں امام ابوحنیفہ رحمۃ اللّٰہ علیہ کے لئے دلیل ظاہر ہے اس پر جو وہ فرماتے ہیں کہ لواطت میں تعزیر ہے حد نہیں۔

(۱۷) وہ توبہ جس کا قبول کرنا اللہ نے  اپنے  فضل سے  لازم کر لیا ہے  وہ انہیں کی ہے  جو نادانی سے  برائی کر بیٹھیں پھر تھوڑی دیر میں توبہ کر لیں (ف ۴۶) ایسوں پر اللہ  اپنی رحمت سے  رجوع کرتا ہے، اور اللہ علم و حکمت والا ہے۔

۴۶۔

ضَحّاک کا قول ہے کہ جو توبہ موت سے پہلے ہو وہ قریب ہے۔

(۱۸) اور وہ توبہ ان کی نہیں جو گناہوں میں لگے  رہتے  ہیں، (ف ۴۷) یہاں تک کہ جب ان میں کسی کو موت آئے  تو کہے  اب م  یں نے  توبہ کی (ف ۴۸) اور نہ ان کی جو کافر مریں ان کے  لئے  ہم نے  دردناک عذاب تیار رکھا ہے  (ف ۴۹)

۴۷۔

اور توبہ میں تاخیر کرتے جاتے ہیں۔

۴۸۔

قبول توبہ کا وعدہ جو اوپر کی آیت میں گزرا وہ ایسے لوگوں کے لئے نہیں ہے اللّٰہ مالک ہے جو چاہے کرے اُن کی توبہ قبول کرے یا نہ کرے بخشے یا عذاب فرمائے اس کی مرضی (احمدی)۔

۴۹۔

اس سے معلوم ہوا کہ وقتِ موت کافر کی توبہ اور اس کا ایمان مقبول نہیں۔

(۱۹) اے  ایمان والو! تمہیں حلال نہیں کہ عورتوں کے  وارث بن جاؤ زبردستی (ف ۵۰) اور عورتوں کو روکو نہیں اس نیت سے  کہ جو مہر  ان کو دیا تھا اس میں سے  کچھ لے  لو (ف ۵۱) مگر اس صورت میں کہ صریح بے  حیا ئی کا کام کریں (ف ۵۲) اور ان سے  اچھا برتاؤ کرو (ف ۵۳) پھر اگر وہ تمہیں پسند نہ آئیں (ف ۵۴) تو قریب ہے  کہ کوئی چیز تمہیں ناپسند ہو اور اللہ اس میں بہت بھلائی رکھے (ف ۵۵)

۵۰۔

شان نزول: زمانہ جاہلیت کے لوگ مال کی طرح اپنے اقارب کی بی بیوں کے بھی وارث بن جاتے تھے پھر اگر چاہتے تو بے مہر انہیں اپنی زوجیت میں رکھتے یا کسی اور کے ساتھ شادی کر دیتے اور خود مہر لے لیتے یا انہیں قید کر رکھتے کہ جو ورثہ انہوں نے پایا ہے وہ دے کر رہائی حاصل کریں یا مر جائیں تو یہ اُن کے وارث ہو جائیں غرض وہ عورتیں بالکل ان کے ہاتھ میں مجبور ہوتی تھیں اور اپنے اختیار سے کچھ بھی نہ کر سکتی تھیں اس رسم کو مٹانے کے لئے یہ آیت نازل فرمائی گئی۔

۵۱۔

حضرت ابن عباس رضی اللّٰہ عنہما نے فرمایا یہ اس کے متعلق ہے جو اپنی بی بی سے نفرت رکھتا ہو اور اِس لئے بدسلوکی کرتا ہو کہ عورت پریشان ہو کر مہر واپس کر دے یا چھوڑ دے اس کی اللّٰہ تعالیٰ نے مُمانعت فرمائی۔ ایک قول یہ ہے کہ لوگ عورت کو طلاق دیتے پھر رجعت کرتے پھر طلاق دیتے اس طرح اس کو مُعَلَّق رکھتے تھے کہ نہ وہ ان کے پاس آرام پا سکتی نہ دوسری جگہ ٹھکانہ کر سکتی، اس کو منع فرمایا گیا۔ ایک قول یہ ہے کہ مَیّت کے اولیاء کو خطاب ہے کہ وہ اپنے مورث کی بی بی کو نہ روکیں۔

۵۲۔

شوہر کی نافرمانی یا اس کی یا اس کے گھر والوں کی ایذا و  بدزبانی یا حرام کاری ایسی کوئی حالت ہو تو خُلع چاہنے میں مُضائِقہ نہیں۔

۵۳۔

کھلانے پہنانے میں بات چیت میں اور زوجیت کے امور میں۔

۵۴۔

بد خُلقی یا صورت ناپسند ہونے کی وجہ سے تو صبر کرو اور جدائی مت چاہو۔

۵۵۔

ولد صالح وغیرہ۔

(۲۰) اور اگر تم ایک بی بی کے  بدلے  دوسری بدلنا چاہو (ف ۵۶) اور اسے  ڈھیروں مال دے  چکے  ہو (ف ۵۷) تو اس میں سے  کچھ واپس نہ لو (ف ۵۸) کیا اسے  واپس لو گے  جھوٹ باندھ کر اور کھلے  گناہ سے  (ف ۵۹)

۵۶۔

یعنی ایک کو طلاق دے کر دوسری سے نکاح کرنا۔

۵۷۔

اس آیت سے گراں مہر مقرر کرنے کے جواز پر دلیل لائی گئی ہے حضرت عمر رضی اللّٰہ عنہ نے برسرِ منبر فرمایا کہ عورت کے مہر گراں نہ کرو ایک عورت نے یہ آیت پڑھ کر کہا کہ اے ابن خطاب اللّٰہ ہمیں دیتا ہے اور تم منع کرتے ہو اس پر امیر المؤمنین عمر رضی اللّٰہ عنہ نے فرمایا اے عمر تجھ سے ہر شخص زیادہ سمجھ دار ہے جو چاہو مقرر کرو سبحان اللّٰہ خلیفۂ رسول کے شانِ انصاف اور نفس شریف کی پاکی رَزَقَنَا اللّٰہُ تَعَالیٰ اِتَّبَاعَہٗ آمین۔

۵۸۔

کیونکہ جدائی تمہاری طرف سے ہے۔

۵۹۔

یہ اہلِ جاہلیّت کے اس فعل کا رد ہے کہ جب اُنہیں کوئی دوسری عورت پسند آتی تو وہ اپنی بی بی پر تہمت لگاتے تاکہ وہ اس سے پریشان ہو کر جو کچھ لے چکی ہے واپس دے دے اس طریقہ کو اس آیت میں منع فرمایا اور جھوٹ اور گناہ بتایا۔

(۲۱) اور کیونکر اسے  واپس لو گے  حالانکہ تم میں ایک دوسرے  کے  سامنے  بے  پردہ  ہولیا اور وہ تم سے  گاڑھا عہد لے  چکیں (ف ۶۰)

۶۰۔

وہ عہد اللّٰہ تعالی کا یہ ارشا دہے  فَاِمْسَاک ٌم بِمَعرُوْفٍ اَوْ تَسْرِیْح ٌم بِاِحْسَانٍ 

(۲۲) اور باپ دادا کی منکوحہ سے   نکاح نہ کرو (ف ۶۱) مگر جو ہو گزرا وہ بیشک بے  حیائی (ف ۶۲) اور غضب کا کام ہے، اور بہت بری راہ(ف ۶۳)

۶۱۔

مسئلہ: یہ آیت دلیل ہے اس پر کہ خلوتِ صحیحہ سے مہر مؤکَّد ہو جاتا ہے۔

۶۲۔

جیسا کہ زمانۂ جاہلیت میں رواج تھا کہ اپنی ماں کے سوا باپ کے بعد اس کی دوسری عورت کو بیٹا بیاہ لیتا تھا۔

۶۳۔

کیونکہ باپ کی بی بی بمنزلہ ماں کے ہے کہا گیا ہے نکاح سے وطی مراد ہے اس سے ثابت ہوتا ہے کہ باپ کی موطوء ہ یعنی جس سے اس نے صحبت کی ہو خواہ نکاح کر کے یا بطریق زنا یا وہ باندی ہو اس کا وہ مالک ہو کر ان میں سے ہر صورت میں بیٹے کا اس سے نکاح حرام ہے۔

 (۲۳) حرام ہوئیں تم پر تمہاری مائیں (ف ۶۴) اور بیٹیاں (ف ۶۵) اور بہنیں اور پھوپھیاں اور خالائیں اور بھتیجیاں اور بھانجیاں (ف ۶۶) اور تمہاری مائیں جنہوں نے  دودھ پلایا (ف ۶۷) اور دودھ کی بہنیں اور عورتوں کی مائیں (ف ۶۸) اور ان کی بیٹیاں جو تمہاری گود  میں ہیں (ف ۶۹) ان بیبیوں سے  جن سے  تم صحبت کر چکے  ہو تو پھر اگر تم نے  ان سے  صحبت نہ کی ہو تو ان کی بیٹیوں سے  حرج نہیں (ف ۷۰) اور تمہاری نسلی بیٹوں کی  بیبئیں (ف ۷۱) اور دو بہنیں اکٹھی کرنا (ف ۷۲) مگر جو ہو گزرا بیشک اللہ بخشنے  والا مہربان ہے۔

۶۴۔ 

اور ہر عورت جس کی طرف باپ یا ماں کے ذریعہ سے نسب رجوع کرتا ہو یعنی دادیاں و نانیاں خواہ قریب کی ہوں یا دور کی سب مائیں ہیں اور اپنی والدہ کے حکم میں داخل ہیں۔اب اس کے بعد جس قدر عورتیں حرام ہیں ان کا بیان فرمایا جاتا ہے ان میں سات تو نسب سے حرام ہیں۔ اور ہر عورت جس کی طرف باپ یا ماں کے ذریعہ سے نسب رجوع کرتا ہو یعنی دادیاں و نانیاں خواہ قریب کی ہوں یا دور کی سب مائیں ہیں اور اپنی والدہ کے حکم میں داخل ہیں۔

۶۵۔

پوتیاں اور نواسیاں کسی درجہ کی ہوں بیٹیوں میں داخل ہیں۔

۶۶۔

یہ سب سگی ہوں یا سوتیلی ان کے بعد ان عورتوں کا بیان کیا جاتا ہے جو سبب سے حرام ہیں۔

۶۷۔

دودھ کے رشتے شِیر خواری کی مدت میں قلیل دودھ پیا جائے یا کثیر اس کے ساتھ حرمت متعلق ہوتی ہے شِیر خواری کی مدت حضرت امام ابوحنیفہ رضی اللّٰہ عنہ کے نزدیک تیس ماہ اور صاحبین کے نزدیک دو سال ہیں شِیر خواری کی مدّت کے بعد دودھ پیا جائے اس سے حرمت متعلق نہیں ہوتی اللّٰہ نے رضاعت (شیر خواری ) کو نسب کے قائم مقام کیا ہے اور دودھ پلانے والی کو شیر خوار کی ماں اور اس کی لڑکی کو شیر خوار کی بہن فرمایا اسی طرح دودھ پلائی کا شوہر شیر خوار کا باپ اور اس کا باپ شیر خوار کا دادا اور اس کی بہن اس کی پھوپھی اور اس کا ہر بچہ جو دودھ پلائی کے سوا اور کسی عورت سے بھی ہو خواہ وہ قبل شیر خواری کے پیدا ہوا یا اس کے بعد وہ سب اس کے سوتیلے بھائی بہن ہیں اور دودھ پلائی کی ماں شیر خوار کی نانی اور اُس کی بہن اُس کی خالہ اور اُس شوہرسے اُس کے جو بچے پیدا ہوں وہ شیر خوار کے رضاعی بھائی بہن اور اُس شوہر کے علاوہ دوسرے شوہر سے جو ہوں وہ اس کی سوتیلے بھائی بہن اس میں اصل یہ حدیث ہے کہ رضاع سے وہ رشتے حرام ہو جاتے ہیں جو نسب سے حرام ہیں اس لئے شیر خوار پر اس کے رضاعی ماں باپ اور ان کے نسبی و رضاعی اصول و فروع سب حرام ہیں۔

۶۸۔

یہاں سے محرمات بالصَّہریۃ کا بیان ہے وہ تین ذکر فرمائی گئیں۔(۱) بیبیوں کی مائیں، بیبیوں کی بیٹیاں اور بیٹوں کی بیبیاں بیبیوں کی مائیں صرف عقد نکاح سے حرام ہو جاتی ہیں خواہ وہ بیبیاں مدخولہ ہوں یا غیر مدخولہ (یعنی ان سے صحبت ہوئی ہو یا نہ ہوئی ہو)۔

۶۹۔

گود میں ہونا غالب حال کا بیان ہے حرمت کے لئے شرط نہیں۔

۷۰۔

ان کی ماؤں سے طلاق یا موت وغیرہ کے ذریعہ سے قبل صُحبت جُدائی ہونے کی صورت میں اُن کے ساتھ نکاح جائز ہے۔

۷۱۔

اس سے مُتبنّیٰ نکل گئے ان کی عورتوں کے ساتھ نکاح جائز ہے اور رَضاعی بیٹے کی بی بی بھی حرام ہے کیونکہ وہ نسبی کے حکم میں ہے اور پوتے پر پوتے بیٹوں میں داخل ہیں۔

۷۲۔

یہ بھی حرام ہے خواہ دونوں بہنوں کو نکا ح میں جمع کیا جائے یا ملک یمین کے ذریعے سے وطی میں اور حدیث شریف میں پھوپھی،بھتیجی اور خالہ بھانجی کا نکاح میں جمع کرنا بھی حرام فرمایا گیا اور ضابطہ یہ کہ نکاح میں ہر ایسی دو عورتوں کا جمع کرنا حرام ہے جن میں سے ہر ایک کو مرد فرض کرنے سے دوسری اس کے لئے حلال نہ ہو جیسے کہ پھو پھی بھتیجی اگر پھوپھی کو مرد فرض کیا جائے تو چچا ہوا بھتیجی اس پر حرام ہے اور اگر بھتیجی کو مرد فرض کیا جائے تو بھتیجا ہوا پھوپھی اس پر حرام ہے حرمت دونوں طرف ہے اگر ایک طرف سے ہو تو جمع حرام نہ ہو گی جیسے کہ عورت اور اس کے شوہر کی لڑکی ان دونوں کو جمع کرنا حلال ہے کیونکہ شوہر کی لڑکی کو مرد فرض کیا جائے تو اس کے لئے باپ کی بیوی تو حرام رہتی ہے۔ مگر دوسری طرف سے یہ بات نہیں ہے یعنی شوہر کی بی بی کو اگر مرد فرض کیا جائے تو یہ اجنبی ہوگا اور کوئی رشتہ ہی نہ رہے گا۔

 (۲۴) اور حرام ہیں شوہر دار عورتیں مگر کافروں کی عورتیں جو تمہاری ملک میں آ جائیں (ف ۷۳) یہ اللہ کا نوشتہ ہے  تم پر اور ان (ف ۷۴) کے  سوا جو رہیں وہ تمہیں حلال ہیں کہ اپنے  مالوں کے  عوض تلاش کرو قید لاتے  (ف ۷۵) نہ پانی گراتے  (ف ۷۶) تو جن عورتوں کو نکاح میں لانا چاہو ان کے  بندھے  ہوئے  مہر انہیں دو، اور قرار داد کے  بعد اگر تمہارے  آپس میں کچھ رضامندی ہو جاوے  تو اس میں گناہ نہیں (ف ۷۷) بیشک اللہ علم و حکمت والا ہے۔

۷۳۔

گرفتار ہو کر بغیر اپنے شوہروں کے وہ تمہارے لئے بعد استبراء حلال ہیں اگرچہ دارالحرب میں اُن کے شوہر موجود ہوں کیونکہ تباین دارین کی وجہ سے اُن کی شوہروں سے فُرقت ہو چکی۔ شانِ نزول: حضرت ابوسعید خُدْرِی رضی اللّٰہ عنہ نے فرمایا ہم نے ایک روز بہت سی قیدی عورتیں پائیں جن کے شوہر دارالحرب میں موجود تھے تو ہم نے اُن سے قربت میں تامّل کیا،اور سیدِ عالم صلی اللّٰہ علیہ و آلہ و سلم سے مسئلہ دریافت کیا اس پر یہ آیت نازل ہوئی۔

۷۴۔

محرمات مذکورہ۔

۷۵۔

نکاح سے یا مِلک یمین سے اِس آیت سے کئی مسئلے ثابت ہوئے مسئلہ نکاح میں مہر ضروری ہے 

مسئلہ: اگر مہر معین نہ کیا ہو جب بھی واجب ہوتا ہے

مسئلہ: مہر مال ہی ہوتا ہے نہ کہ خدمت و تعلیم وغیرہ جو چیزیں مال نہیں ہیں مسئلہ اتنا قلیل جس کو مال نہ کہا جائے مہر ہونے کی صلاحیت نہیں رکھتا حضرت جابر اور حضرت علی مرتضیٰ رضی اللّٰہ عنہما سے مروی ہے کہ مہر کی ادنیٰ مقدار دس درم ہیں اس سے کم نہیں ہو سکتا۔

۷۶۔

اس سے حرام کاری مراد ہے اور اِس تعبیر میں تنبیہ ہے کہ زانی محض شہوت رانی کرتا اور مستی نکالتا ہے اور اس کا فعل غرضِ صحیح اور مقصدِ حَسن سے خالی ہوتا ہے نہ اولاد حاصل کرنا نہ نسل و نسب محفوظ رکھنا نہ اپنے نفس کو حرام سے بچانا اِن میں سے کوئی بات اس کو مدّ نظر نہیں ہوتی وہ اپنے نطفۂ و مال کو ضائع کر کے دین و دنیا کے خسارہ میں گرفتار ہوتا ہے۔

۷۷۔

خواہ عورت مہر مقرّر شدہ سے کم کر دے یا بالکل بخش دے یا مرد مقدارِ مہر کی اور زیادہ کر دے۔

 (۲۵) اور تم میں بے  مقدوری کے  باعث جن کے  نکاح میں آزاد عورتیں ایمان والیاں ف نہ ہوں تو ان سے  نکاح کرے  جو تمہارے  ہاتھ کی مِلک ہیں ایمان وا لی کنیزیں (ف ۷۸) اور اللہ تمہارے  ایمان کو خوب جانتا ہے، تم میں ایک دوسرے  سے  ہے  تو ان سے  نکاح کرو ان کے  مالکوں کی اجازت سے  (ف ۸۰) اور حسب دستور ان کے  مہر انہیں دو (ف ۸۱) قید میں آتیاں نہ مستی نکالتی اور نہ یار بناتی (ف ۸۲) جب وہ قید میں آ جائیں (ف ۸۳) پھر برا کام کریں تو ان پر اس سزا کی آدھی ہے  جو آزاد عورتوں پر ہے  (ف ۸۴) یہ (ف ۸۵) اس کے  لئے  جسے  تم میں سے  زنا کا اندیشہ ہے، اور صبر کرنا تمہارے  لئے  بہتر ہے  (ف ۸۶) اور اللہ بخشنے  والا مہربان ہے، 

۷۸۔

یعنی مسلمانوں کی ایماندار کنیزیں کیونکہ نکاح اپنی کنیز سے نہیں ہوتا وہ بغیر نکاح ہی مولیٰ کے لئے حلال ہے معنیٰ یہ ہیں کہ جو شخص حُرَّہْ مؤمنہ سے نکاح کی مَقدِرت و وُسعت نہ رکھتا ہو وہ ایماندار کنیز سے نکاح کرے یہ بات عار کی نہیں ہے۔ 

مسئلہ : جو شخص حُرّہْ سے نکاح کی وسعت رکھتا ہو اُس کو بھی مسلمان باندی سے نکاح کرنا جائز ہے یہ مسئلہ اس آیت میں تو نہیں ہے مگر اُوپر کی آیت  وَاُحِلَّ لَکُمْ مَّا وَرَآءَ ذٰلِکُمْ سے ثابت ہے 

مسئلہ: ایسے ہی کتابیہ باندی سے بھی نکاح جائز ہے اور مؤمنہ کے ساتھ افضل و مستحَب ہے جیسا کہ اس آیت سے ثابت ہوا۔

۷۹۔

یہ کوئی عار کی بات نہیں فضیلت ایمان سے ہے اِسی کو کافی سمجھو۔

۸۰۔

مسئلہ: اس سے معلوم ہوا کہ باندی کو اپنے مولیٰ کی اجازت بغیر نکاح کا حق نہیں اسی طرح غلام کو۔

۸۱۔

اگرچہ مالک اُن کے مہر کے مولیٰ ہیں لیکن باندیوں کو دینا مولیٰ ہی کو دینا ہے کیونکہ خود وہ اور جو کچھ اُن کے قبضہ میں ہو سب مولیٰ کی مِلک ہے یا یہ معنیٰ ہیں کہ اُن کے مالکوں کی اجازت سے مہر انہیں دو۔

۸۲۔

یعنی علانیہ و خفیہ کِسی طرح بدکاری نہیں کرتیں۔

۸۳۔

اور شوہر دار ہو جائیں۔

۸۴۔

جو شوہر دار نہ ہوں یعنی پچاس تازیانے کیونکہ حُرہ کے لئے سو تازیانے ہیں اور باندیوں کو رَجم نہیں کیا جاتا کیونکہ رجم قابلِ تَنصِیف نہیں ہے۔

۸۵۔

باندی سے نکاح کرنا۔

۸۶۔

باندی کے ساتھ نکاح کرنے سے کیونکہ اِس سے اولاد مملوک پیدا ہو گی۔
 (۲۶)

اللہ چاہتا ہے  کہ اپنے  احکام تمہارے  لئے  بیان کر دے  اور تمہیں اگلوں کی روشیں بتا دے  (ف ۸۷) اور تم پر اپنی رحمت سے  رجوع فرمائے  اور اللہ علم و حکمت والا ہے، 

۸۷۔

انبیاء و صالحین کی۔

(۲۷)

اور اللہ تم پر اپنی رحمت سے  رجوع فرمانا چاہتا ہے، اور جو اپنے  مزوں کے  پیچھے  پڑے  ہیں وہ چاہتے  ہیں کہ تم سیدھی راہ سے  بہت الگ ہو جاؤ (ف ۸۸)

۸۸۔

اور حرام میں مبتلا ہو کر اِنہیں کی طرح ہو جاؤ۔

(۲۸)

اللہ چاہتا ہے  کہ تم پر تخفیف کرے  (ف ۸۹) اور آدمی کمزور بنایا گیا (ف ۹۰)

۸۹۔

اور اپنے فضل سے احکام سَہل کرے۔

۹۰‏



اس کو عورتوں سے اور شَہوات سے صبر دُشوار ہے حدیث میں ہے سیدِ عالَم صلی اللّٰہ علیہ و آلہ و سلم نے فرمایا عورتوں میں بھلائی نہیں اور اُن کی طرف سے صبر بھی نہیں ہو سکتا نیکوں پر وہ غالب آتی ہیں بد اُن پر غالب آ جاتے ہیں۔

(۲۹)



اے  ایمان والو!  آپس میں ایک دوسرے  کے  مال ناحق نہ کھاؤ (ف ۹۱) مگر یہ کہ کوئی سودا تمہاری باہمی رضامندی کا ہو (ف ۹۲) اور اپنی جانیں قتل نہ کرو (ف ۹۳) بیشک اللہ تم پر مہربان ہے 

۹۱۔

چوری خیانت غصب۔ جوا، سُود جتنے حرام طریقے ہیں سب ناحق ہیں سب کی مُمانعت ہے۔

۹۲۔

وہ تمہارے لئے حلال ہے۔

۹۳۔

ایسے اَفعال اختیار کر کے جو دنیا یا آخرت میں ہلاکت کا باعث ہوں اس میں مسلمانوں کو قتل کرنا بھی آگیا اور مؤمن کا قتل خود اپنا ہی قتل ہے کیونکہ تمام مومن نفس واحد کی طرح ہیں 

مسئلہ : اِس آیت سے خود کُشی کی حُرمت بھی ثابت ہوئی اور نفس کا اِتبّاع کر کے حرام میں مبتلا ہونا بھی اپنے آپ کو ہلاک کرنا ہے۔

(۳۰) اور جو ظلم و زیادتی سے  ایسا کرے  گا تو عنقریب ہم اسے  آگ میں داخل کریں گے  اور یہ اللہ کو آسان ہے۔

 (۳۱) اگر بچتے  رہو کبیرہ گناہوں سے  جن کی تمہیں ممانعت ہے  (ف ۹۴) تو تمہارے  اور گناہ (ف ۹۵) ہم بخش دیں گے  اور تمہیں عزت کی جگہ داخل کریں گے، 

۹۴۔

اور جن پر وعید آئی یعنی وعدۂ عذاب دیا گیا مثلِ قتل زنا چوری وغیرہ کے۔

۹۵۔

صغائر مسئلہ کفر و شرک تو نہ بخشا جائے گا اگر آدمی اِسی پر مرا(اللّٰہ کی پناہ) باقی تمام گناہ صغیرہ ہوں یا کَبیرہ اللّٰہ کی مشیت میں ہیں چاہے اُن پر عذاب کرے چاہے معاف فرمائے۔

(۳۲) اور ا س کی آرزو نہ کرو جس سے  اللہ نے  تم میں ایک کو دوسرے  پر بڑائی دی (ف ۹۶) مردوں کے  لئے  ان کی کمائی سے  حصہ ہے، اور عورتوں کے  لئے  ان کی کمائی سے  حصہ (ف ۹۷) اور اللہ سے  اس کا فضل مانگو، بیشک اللہ سب کچھ جانتا ہے۔

۹۶۔

خواہ دُنیا کی جہت سے یا دین کی کہ آپس میں حسد و بغض نہ پَیدا ہو حسد نہایت بری صفت ہے حسد والا دوسرے کو اچھے حال میں دیکھتا ہے تو اپنے لئے اس کی خواہش کرتا ہے اور ساتھ میں یہ بھی چاہتا ہے کہ اس کا بھائی اس نعمت سے محروم ہو جائے۔ یہ ممنوع ہے بندے کو چاہئے کہ اللّٰہ کی تقدیر پر راضی رہے اُس نے جس بندے کو جو فضیلت دی خواہ دولت و غنا کی یا دینی مَناصب و مدارج کی یہ اُس کی حکمت ہے شانِ نزول: جب آیتِ میراث میں  لِلذَّکَرِمِثْلُ حَظِّ الْاُنْثَیَیْنِ ط نازل ہوا اور میت کے تَرکہ میں مرد کا حصّہ عورت سے دُونا مقرر کیا گیا تو مَردوں نے کہا کہ ہمیں اُمید ہے کہ آخرت میں نیکیوں کا ثواب بھی ہمیں عورتوں سے دونا ملے گا اور عورتوں نے کہا کہ ہمیں اُمید ہے کہ گناہ کا عذاب ہمیں مردوں سے آدھا ہو گا اس پر یہ آیت نازل ہوئی اور اِس میں بتایا گیا کہ اللّٰہ تعالیٰ نے جس کو جو فضل دیا وہ عین حکمت ہے بندے کو چاہئے کہ وہ اُس کی قضا پر راضی رہے۔

۹۷۔

ہر ایک کو اُس کے اعمال کی جزا ء۔ شان نزول : اُمّ المؤمنین حضرت اُمِّ سلمہ رضی اللّٰہ عنہانے فرمایا کہ ہم بھی اگر مرد ہوتے تو جہاد کرتے اور مَردوں کی طرح جان فدا کرنے کا ثواب عظیم پاتے اس پر یہ آیتِ کریمہ نازل ہوئی اور اِنہیں تسکین دی گئی کہ مَرد جہاد سے ثواب حاصل کر سکتے ہیں تو عورتیں شوہروں کی اطاعت اورپاکدامنی سے ثواب حاصِل کر سکتی ہیں۔

(۳۳) اور ہم نے  سب کے  لئے  مال کے  مستحق بنا دیے  ہیں جو کچھ چھوڑ جائیں ماں باپ اور قرابت والے  اور وہ جن سے  تمہارا حلف بندھ چکا (ف ۹۸) انہیں ان کا حصہ دو، بیشک ہر چیز اللہ کے  سامنے  ہے، 

۹۸۔

اس سے عقدِ موالات مراد ہے اس کی صورت یہ ہے کہ کوئی مجہولُ  النّسب شخص دُوسرے سے یہ کہے کہ تو میرا مولیٰ ہے میں مر جاؤں تو تو میرا وارث ہو گا اور میں کوئی جِنَایَت نہ کروں تو تجھے دِیَت دینی ہو گی دُوسرا کہے میں نے قبول کیا اِس صورت میں یہ عقد صحیح ہو جاتا ہے اور قبول کرنے والا وارث بن جاتا ہے اور دِیّت بھی اُس پر آ جاتی ہے اور دوسرا بھی اِسی کی طرح سے مجہولُ النَسب ہو اور ایسا ہی کہے اور یہ بھی قبول کر لے تو اُن میں سے ہر ایک دوسرے کا وارث اور اُس کی دِیّت کا ذِمہ دار ہو گا یہ عقد ثابت ہے صحابہ رضی اللّٰہ عنہم اِس کے قائل ہیں۔

(۳۴) مرد افسر ہیں عورتوں پر (ف ۹۹) اس لیے  کہ اللہ نے  ان میں ایک کو دوسرے  پر فضیلت دی(ف ۱۰۰) اور اس لئے  کہ مردوں نے  ان پر اپنے  مال خرچ کیے  (ف ۱۰۱) تو نیک بخت عورتیں ادب والیاں ف ہیں خاوند کے  پیچھے  حفاظت رکھتی ہیں (ف ۱۰۲) جس طرح اللہ نے  حفاظت کا حکم دیا اور جن عورتوں کی نافرمانی کا تمہیں اندیشہ ہو (ف ۱۰۳) تو انہیں سمجھاؤ اور ان سے  الگ سوؤ اور انہیں مارو پھر اگر وہ تمہارے  حکم میں آ جائیں تو ان پر زیادتی کی کوئی راہ نہ چاہو بیشک اللہ بلند بڑا ہے (ف ۱۰۵)

۹۹۔

تو عورتوں کو اُن کی اطاعت لازم ہے اور مردوں کو حق ہے کہ وہ عورتوں پر رِعایا کی طرح حکمرانی کریں اور اُن کے مصالح اور تدابیر اور تادیب و حفاظت کا سرانجام کریں شانِ نزول: حضرت سعد بن ربیع نے اپنی بی بی حبیبہ کو کسی خطا پر ایک طمانچہ مار ا اُن کے والِد انہیں سیدِ عالم صلی اللّٰہ تعالیٰ علیہ و سلم کی خدمت میں لے گئے اور انکے شوہر کی شکایت کی اِس باب میں یہ آیت نازل ہوئی۔

۱۰۰۔

یعنی مردوں کو عورتوں پر عقل و دانائی اور جہاد اور نبوّت و خلافت و امامت و اذان و خطبہ و جماعت و جمعہ و تکبیر و تشریق اور حدو قصاص کی شہادت کے اور ورثہ میں دونے حصّے اور تعصیب اور نکاح و طلاق کے مالک ہونے اور نسبوں کے ان کی طرف نسبت کئے جانے اور نماز و روزہ کے کامل طور پر قابل ہونے کے ساتھ کہ اُن کے لئے کوئی زمانہ ایسا نہیں ہے کہ نماز و روزہ کے قابل نہ ہوں اور داڑھیوں اور عِماموں کے ساتھ فضیلت دی۔

۱۰۱۔

مسئلہ: اس آیت سے معلوم ہوا کہ عورتوں کے نفقے مردوں پر واجب ہیں۔

۱۰۲۔

اپنی عفت اور شوہروں کے گھر مال اور اُن کے راز کی۔

۱۰۳۔

انہیں شوہر کی نافرمانی اور اُس کے اطاعت نہ کرنے اور اُس کے حقوق کا لحاظ نہ رکھنے کے نتائج سمجھاؤ جو دُنیا و آخرت میں پیش آتے ہیں اور اللّٰہ کے عذاب کا خوف دِلاؤ اور بتاؤ کہ ہمارا تم پر شرعاً حق ہے اور ہماری اطاعت تم پر فرض ہے اگر اِس پر بھی نہ مانیں۔

۱۰۴۔

ضرب غیر شدید۔

۱۰۵۔

اور تم گناہ کرتے ہو پھر بھی وہ تمہاری توبہ قبول فرماتا ہے تو تمہاری زیردست عورتیں اگر قصور کرنے کے بعد معافی چاہیں تو تمہیں بطریق اولیٰ معاف کرنا چاہئے اور اللّٰہ کی قدرت و برتری کا لحاظ رکھ کر ظلم سے مجتنب رہنا چاہئے۔

(۳۵) اور اگر تم کو میاں بی بی کے  جھگڑے  کا خوف ہو (ف ۱۰۶) تو ایک پنچ مرد والوں کی طرف سے  بھیجو اور ایک پنچ عورت والوں کی طرف سے  (ف ۱۰۷) یہ دونوں اگر صلح کرانا چاہیں گے  تو اللہ ان میں میل کر دے  گا، بیشک اللہ جاننے  والا خبردار ہے  (ف ۱۰۸)

۱۰۶۔

اور تم دیکھو کہ سمجھانا،علیٰحدہ سونا، مارنا کچھ بھی کار آمد نہ ہوا اور دونوں کی نا اتفاقی رفع نہ ہوئی۔

۱۰۷۔

کیونکہ اقارب اپنے رشتہ داروں کے خانگی حالات سے واقف ہوتے ہیں اور زوجین کے درمیان موافقت کی خواہش بھی رکھتے ہیں اور فریقین کو ان پر اطمینان بھی ہوتا ہے اور اُن سے اپنے دل کی بات کہنے میں تَامل بھی نہیں ہوتا ہے۔

۱۰۸۔

جانتا ہے کہ زوجین میں ظالم کون ہے۔ 

سئلہ: پنچوں کو زوجین میں تفریق کر دینے کا اختیار نہیں۔

(۳۶) اور اللہ کی بندگی کرو اور اس کا شریک کسی کو نہ ٹھہراؤ (ف ۱۰۹) اور ماں باپ سے  بھلائی کرو (ف ۱۱۰) اور رشتہ داروں (ف ۱۱۱) اور یتیموں اور محتاجوں (ف ۱۱۲) اور پاس کے  ہمسائے  اور دور کے  ہمسائے  (ف ۱۱۳) اور کروٹ کے  ساتھی (ف ۱۱۴) اور راہ گیر (ف ۱۱۵) اور اپنی باندی غلام سے  (ف ۱۱۶) بیشک اللہ کو خوش نہیں آتا کوئی اترانے  والے  بڑائی مارنے  والا (ف ۱۱۷)

۱۰۹۔

نہ جاندار کو نہ بے جان کو نہ اُس کی ربوبیت میں نہ اُس کی عبادت میں۔

۱۱۰۔

ادب و تعظیم کے ساتھ اور اُنکی خدمت میں مستعِد رہنا اور اُن پر خرچ کرنے میں کمی نہ کرو۔ مُسلِم شریف کی حدیث ہے سیدِ عالم صلی اللّٰہ علیہ و آلہ و سلم نے تین مرتبہ فرمایا اُس کی ناک خاک آلود ہو حضرت ابوہریرہ نے عرض کیا کِس کی یا رسول اللّٰہ فرمایا جس نے بوڑھے ماں باپ پائے یا اُن میں سے ایک کو پایا اور جنّتی نہ ہو گیا۔

۱۱۱۔

حدیث شریف میں ہے رشتہ داروں کے ساتھ اچھے سلوک کرنے والوں کی عمر دراز اور رزق وسیع ہوتا ہے۔(بخاری و مسلم)۔

۱۱۲۔

حدیث : سیدِ عالَم صلی اللّٰہ علیہ و آلہ و سلم نے فرمایا میں اور یتیم کی سرپرستی کرنے والا ایسے قریب ہوں گے جیسے اَنگشت شہادت اور بیچ کی انگلی (بخاری شریف)

حدیث: سیدِ عالم صلی اللّٰہ علیہ و آلہ و سلم نے فرمایا بیوہ اور مسکین کی امداد و خبر گیری کرنے والا مجاہد فی سبیل اللّٰہ کے مثل ہے۔

۱۱ٍ۳۔

سیّدِ عالم صلی اللّٰہ علیہ و آلہ و سلم نے فرمایا کہ جبریل مجھے ہمیشہ ہمسایوں کے ساتھ احسان کرنے کی تاکید کرتے رہے اِس حد تک کہ گمان ہوتا تھا کہ ُان کو وارث قرار دیں ( بخاری و مسلم)۔

۱۱۴۔

یعنی بی بی یا جو صحبت میں رہے یا رفیقِ سفر ہو یا ساتھ پڑھے یا مجلس و مسجد میں برابر بیٹھے۔

۱۱۵۔

اور مسافر و مہمان حدیث: جو اللّٰہ اور روزِ قیامت پر ایمان رکھے اُسے چاہئے کہ مہمان کا اکرام کرے۔(بخاری ومسلم)۔

۱۱۶۔

کہ انہیں اُن کی طاقت سے زیادہ تکلیف نہ دو اور سخت کلامی نہ کرو اور کھانا کپڑا بقدر ضرورت دو۔حدیث: رسولِ اکرم صلی اللّٰہ علیہ و آلہ و سلم نے فرمایا جنت میں بد خُلق داخل نہ ہو گا۔(ترمذی)۔

۱۱۷۔

مُتکبِّر خود بیں جو رشتہ داروں اور ہمسایوں کو ذلیل سمجھے۔

(۳۷) جو آپ بخل کریں اور اوروں سے  بخل کے  لئے  کہیں (ف ۱۱۸) اور اللہ نے  جو انہیں اپنے  فضل سے   دیا ہے  اسے  چھپائيں (ف ۱۱۹) اور کافروں کے  لئے  ہم نے  ذلت کا عذاب تیار کر رکھا ہے، 

۱۱۸۔

بخل یہ ہے کہ خود کھائے دُوسرے کو نہ دے شُحْ یہ ہے کہ نہ کھائے نہ کھلائے سخا یہ ہے کہ خود بھی کھائے اور دُوسروں کو بھی کھلائے، جود یہ ہے کہ آ پ نہ کھائے دوسرے کو کھلائے۔ شانِ نزول: یہ آیت یہود کے حق میں نازل ہوئی جو سیّدِ عالم صلی اللّٰہ علیہ و آلہ و سلم کی صفت بیان کرنے میں بخل کرتے اور چھپاتے تھے 

مسئلہ : اس سے معلُوم ہوا کہ علم کو چھپانا مذموم ہے۔

۱۱۹۔

حدیث شریف میں ہے کہ اللّٰہ کو پسند ہے کہ بندے پر اُس کی نعمت ظاہر ہو۔ 

مسئلہ: اللّٰہ کی نعمت کا اظہار اخلاص کے ساتھ ہو تو یہ بھی شکر ہے اور اس لئے آدمی کو اپنی حیثیت کے لائق جائز لباسوں میں بہتر پہننا مستحب ہے۔

(۳۸) اور وہ جو اپنے   مال لوگوں کے  دکھاوے  کو خرچ کرتے  ہیں (ف ۱۲۰) اور ایمان نہیں لاتے  اللہ اور نہ قیامت پر، اور جس کا مصاحب شیطان ہوا، (ف ۱۲۱) تو کتنا برا مصاحب ہے، 

۱۲۰۔

بخل کے بعد صرفِ بیجا کی برائی بیان فرمائی کہ جو لوگ محض نمود و نمائش اور نام آوری کے لئے خرچ کرتے ہیں اور رضائے الٰہی اِنہیں مقصُود نہیں ہوتی جیسے کہ مشرکین و منافقین یہ بھی اِنہیں کے حکم میں ہیں جن کا حکم اُوپر گزر گیا۔

۱۲۱۔

دنیاو آخرت میں دنیا میں تو اس طرح کہ وہ شیطانی کام کر کے اُس کو خوش کرتا رہا اور آخرت میں اس طرح کہ ہر کافر ایک شیطان کے ساتھ آتشی زنجیر میں جکڑا ہوا ہو گا۔(خازن)۔

(۳۹) اور ان کا کیا نقصان تھا اگر ایمان لاتے   اللہ اور  قیامت پر اور اللہ کے  دیے  میں سے  اس کی  راہ میں خرچ کرتے  (ف ۱۲۲) اور اللہ ان کو جانتا ہے، 

۱۲۲۔

اس میں سَراسر اُن کا نفع ہی تھا۔

(۴۰) اللہ ایک ذرہ بھر ظلم نہیں فرماتا  اور اگر کوئی نیکی ہو تو اسے  دونی کرتا اور اپنے  پاس سے  بڑا ثواب دیتا ہے۔

 (۴۱) تو کیسی ہو گی جب ہم ہر امت سے  ایک گواہ لائیں (ف ۱۲۳) اور اے  محبوب! تمہیں ان سب پر گواہ  اور نگہبان بنا کر لائیں (ف ۱۲۴)

۱۲ٍ۳۔

اُس نبی کو اور وہ اپنی امت کے ایمان و کفر و نفاق اور تمام افعال پر گواہی دیں کیونکہ انبیاء اپنی اُمتوں کے اَفعال سے باخبر ہوتے ہیں۔

۱۲۴۔

کہ تم نبیُ الانبیاء اور سارا عالَم تمہاری اُمّت۔

(۴۲) اس دن تمنا کریں گے  وہ جنہوں نے  کفر کیا اور رسول کی نافرمانی کی کاش انہیں مٹی میں دبا کر زمین برابر کر دی جائے، اور کوئی بات اللہ سے  نہ چھپا سکیں گے  (ف ۱۲۵)

۱۲۵۔

کیونکہ جب وہ اپنی خطاء سے مُکْریں گے اور قَسم کھا کر کہیں گے کہ ہم مُشرِک نہ تھے اور ہم نے خَطا نہ کی تھی تو اُنکے مونہوں پر مُہر لگا دی جائے گی اور اُن کے اعضاء و جَوارح کو گویائی دی جائے گی وہ اُن کے خلاف شہادت دیں گے۔

(۴۳) اے  ایمان والو! نشہ کی حالت میں نماز کے  پاس نہ جاؤ (ف ۱۲۶) جب تک اتنا ہوش نہ ہو کہ جو کہو اسے  سمجھو اور نہ ناپاکی کی حالت میں بے  نہائے  مگر مسافری میں (ف ۱۲۷) اور اگر تم بیمار ہو (ف ۱۲۸) یا سفر میں یا تم میں سے  کوئی قضائے  حاجت سے  آیا ہو (ف ۱۲۹) یا تم نے  عورتوں کو چھوا (ف ۱۳۰) اور پانی نہ پایا (ف ۱۳۱) تو پاک مٹی سے  تیمم کرو (ف ۱۳۲) تو اپنے  منہ اور ہاتھوں کا مسح کرو (ف ۱۳۳) بیشک اللہ معاف کرنے  والا بخشنے  والا ہے، 

۱۲۶۔

شانِ نزول: حضرت عبدالرحمن بن عوف نے ایک جماعتِ صحابہ کی دعوت کی اِس میں کھانے کے بعد شراب پیش کی گئی بعضوں نے پی کیونکہ اس وقت تک شراب حرام نہ ہوئی تھی پھر مغرب کی نماز پڑھی امام نشہ میں  قَلْ یٰایُّھَا الْکَافِرُوْنَ اَعْبُدُ مَاتَعْبُدوْنَ وَانْتُمْ عَابِدُوْنَ مَا اَعْبُدُ  پڑھ گئے اور دونوں جگہ لَا ترک کر دیا اور نشہ میں خبر نہ ہوئی اور معنی فاسد ہو گئے اس پر یہ آیت نازل ہوئی اور انہیں نشہ کی حالت میں نماز پڑھنے سے منع فرما دیا گیا تو مسلمانوں نے نماز کے اوقات میں شراب ترک کر دی اس کے بعد شراب بالکل حرام کر دی گئی 

مسئلہ: اس سے ثابت ہوا کہ آدمی نشہ کی حالت میں کلمۂ کفر زبان پر لانے سے کافر نہیں ہوتا اس لئے کہ قُلْ یٰاَۤ یُّھَا الْکَافِرُوْنَ میں دونوں جگہ لاَ کا ترک کُفر ہے لیکن اس حالت میں حضور نے اس پر کفر کا حکم نہ فرمایا بلکہ قرآن پاک میں اُن کو یٰاَۤیُّھَا الَّذِیْنَ اٰمَنُوْ سے خطاب فرمایا گیا۔

۱۲۷۔

جبکہ پانی نہ پاؤ تیمم کر لو۔

۱۲۸۔

اور پانی کا استعمال ضرر کرتا ہو۔

۱۲۹۔

یہ کنایہ ہے بے وضو ہونے سے۔

۱ٍ۳۰۔

یعنی جماع کیا۔

۱ٍ۳۱۔

اس کے استعمال پر قادر نہ ہونے خواہ پانی موجود نہ ہونے کے باعث یا دور ہونے کے سبب یا اس کے حاصل کرنے کا آلہ نہ ہو نے کے سبب یا سانپ،درندہ،دُشمن وغیرہ کوئی ہونے کے باعث۔

۱ٍ۳۲۔

یہ حکم مریضوں، مسافروں، جنابت اور حَدث والوں کو شامل ہے جو پانی نہ پائیں یا اس کے استعمال سے عاجز ہوں ( مدارک) 

مسئلہ : حیض و نفاس سے طہارت کے لئے بھی پانی سے عاجز ہونے کی صورت میں تیمّم جائز ہے جیسا کہ حدیث شریف میں آیا ہے۔

۱ٍ۳ٍ۳۔

طریقۂ تیمّم: تیمّم کرنے والا دل سے پاکی حاصل کرنے کی نیت کرے تیمم میں نیت بالا جماع شرط ہے کیونکہ وہ نصّ سے ثابت ہے جو چیز مٹی کی جنس سے ہو جیسے گَرد رِیتا پتّھر ان سب پر تیمم جائز ہے خواہ پتّھر پر غبار بھی نہ ہو لیکن پاک ہونا ان چیزوں کا شرط ہے تیمم میں دو ضربیں ہیں،ایک مرتبہ ہاتھ مار کر چہرہ پر پھیر لیں دوسری مرتبہ ہاتھوں پر۔ 

مسئلہ: پانی کے ساتھ طہارت اصل ہے اور تیمم پانی سے عاجز ہونے کی حالت میں اُس کا پُورا پُورا قائم مقام ہے جس طرح حدث پانی سے زائل ہوتا ہے اسی طرح تیمم سے حتّیٰ کہ ایک تیمم سے بہت سے فرائض و نوافل پڑھے جا سکتے ہیں۔ 

مسئلہ: تیمم کرنے والے کے پیچھے غُسل اور وضو کرنے والے کی اقتدا صحیح ہے۔شانِ نزول : غزوۂ بنی المُصْطَلَق میں جب لشکرِ اسلام شب کو ایک بیاباں میں اُترا جہاں پانی نہ تھا اور صبح وہاں سے کوچ کرنے کا ارادہ تھا وہاں اُمّ المؤمنین حضرت عائشہ رضی اللّٰہ عنہا کا ہار گم ہو گیا اس کی تلاش کے لئے سیّدِ عالم صلی اللّٰہ علیہ و آلہ و سلم نے وہاں اقامت فرمائی صبح ہوئی تو پانی نہ تھا۔ اللّٰہ تعالیٰ نے آیتِ تیمم نازل فرمائی۔ اُسَیْدْ بن حُضَیْر رضی اللّٰہ تعالیٰ عنہ نے کہا کہ اے آلِ ابوبکر یہ تمہاری پہلی ہی برکت نہیں ہے یعنی تمہاری برکت سے مسلمانوں کو بہت آسانیاں ہوئیں اور بہت فوائد پہنچے پھر اونٹ اٹھایا گیا تو اس کے نیچے ہار ملا۔ ہار گم ہونے اور سیّدِ عالَم صلی اللّٰہ علیہ و آلہ و سلم کے نہ بتانے میں بہت حکمتیں ہیں۔ حضرت صدیقہ کے ہار کی وجہ سے قیام اُنکی فضیلت و منزلت کا مُشْعِر ہے۔ صحابہ کا جُستجُو فرمانا اس میں ہدایت ہے کہ حضور کے ازواج کی خدمت مؤمنین کی سعادت ہے اور پھر حکمِ تیمم ہونا معلوم ہوتا ہے کہ حضور صلی اللّٰہ علیہ و آلہ و سلم کی ازواج کی خدمت کا ایسا صلہ ہے جس سے قیامت تک مسلمان منتفع ہوتے رہیں گے سبحان اللّٰہ۔

(۴۴)  کیا تم نے  انہیں نہ دیکھا جن کو کتاب سے  ایک حصہ ملا (ف ۱۳۴) گمراہی مول لیتے  ہیں (ف ۱۳۵) اور چاہتے  ہیں (ف ۱۳۶) کہ تم بھی راہ سے  بہک جاؤ۔

۱ٍ۳۴۔

وہ یہ کہ توریت سے اُنہوں نے صرف حضرت موسیٰ علیہ السلام کی نبوت کو پہچانا اور سیّدِ عالَم صلی اللّٰہ علیہ و آلہ و سلم کا جو اس میں بیان تھا اس حصّہ سے وہ محروم رہے اور آپ کی نبوت کے مُنکِر ہو گئے۔ شانِ نزول یہ آیت رِفاعہ بن زید اور مالک بن دَخشم یہودیوں کے حق میں نازل ہوئی یہ دونوں جب رسولِ کریم صلی اللّٰہ علیہ و آلہ و سلم سے بات کرتے تو زبان ٹیڑھی کر کے بولتے۔

۱ٍ۳۵۔

حضور کی نبوت کا انکار کر کے۔

۱ٍ۳۶۔

اے مسلمانو۔

(۴۵) اور اللہ خوب جانتا ہے  تمہارے  دشمنوں کو (ف ۱۳۷) اور اللہ کافی ہے  وا لی (ف ۱۳۸) اور اللہ کافی ہے  مددگار۔

۱ٍ۳۷۔

اور اُس نے تمہیں بھی اُن کی عداوت پر خبردار کر دیا تو چاہئے کہ اُن سے بچتے رہو۔

۱ٍ۳۸۔

اور جس کا کار ساز اللّٰہ ہو اُسے کیا اندیشہ۔

(۴۶) کچھ یہودی کلاموں کو ان کی جگہ سے  پھیرتے  ہیں (ف ۱۳۹) اور (ف ۱۴۰) کہتے  ہیں ہم نے  سنا اور نہ مانا اور (ف ۱۴۱) سنیئے  آپ سنائے  نہ جائیں (ف ۱۴۲) اور راعنا کہتے  ہیں (ف ۱۴۳) زبانیں پھیر کر (ف ۱۴۴) اور دین میں طعنہ کے  لئے  (ف ۱۴۵) اور اگر وہ (ف ۱۴۶) کہتے  کہ ہم نے  سنا اور مانا اور حضور ہماری بات سنیں اور حضور ہم پر نظر فرمائیں  تو ان کے  لئے  بھلائی اور راستی میں زیادہ ہوتا لیکن ان پر تو اللہ نے  لعنت کی ان کے  کفر کے  سبب تو یقین نہیں رکھتے  مگر تھوڑا (ف ۱۴۷)

۱ٍ۳۹۔

جو توریت شریف میں اللّٰہ تعالیٰ نے سیّدِ عالم صلی اللّٰہ علیہ و آلہ و سلم کی نعت میں فرمائے۔

۱۴۰۔

جب سیّدِ عالَم صلی اللّٰہ علیہ و آلہ و سلم انہیں کچھ حکم فرماتے ہیں تو۔

۱۴۱۔

کہتے ہیں۔

۱۴۲۔

یہ کلمہ ذو جہتین ہے مدح و ذم کے دونوں پہلو رکھتا ہے مَدح کا پہلو تو یہ ہے کہ کوئی ناگوار بات آپ کے سننے میں نہ آئے اور ذَم کا پہلو یہ کہ آپ کو سننا نصیب نہ ہو۔

۱۴۳۔

باوجود یہ کہ اس کلمہ کے ساتھ خطاب کی ممانعت کی گئی ہے کیونکہ یہ ان کی زبان میں خراب معنیٰ رکھتا ہے۔

۱۴۴۔

حق سے باطل کی طرف۔

۱۴۵۔

کہ وہ اپنے رفیقوں سے کہتے تھے کہ ہم حضور کی بد گوئی کرتے ہیں اگر آپ نبی ہوتے تو آپ اِس کو جان لیتے اللّٰہ تعالیٰ نے اُن کے خبث ضمائر کو ظاہر فرما دیا۔

۱۴۶۔

بجائے اُن کلمات کے اہلِ اَدب کے طریقہ پر۔

۱۴۷۔

اتنا کہ اللّٰہ نے اُنہیں پیدا کیا اور روزی دی اور اس قدر کافی نہیں جب تک کہ تمام ایمانیات کو نہ مانیں اور سب کی تصدیق نہ کریں۔

(۴۷) اے  کتاب والو! ایمان لاؤ اس پر جو ہم نے  اتارا تمہارے  ساتھ وا لی کتاب (ف ۱۴۸) کی تصدیق فرماتا قبل اس کے  کہ ہم بگاڑ دیں کچھ مونہوں کو (ف ۱۴۹) تو انہیں پھیر دیں ان کی پیٹھ کی طرف یا انہیں لعنت کریں جیسی لعنت کی ہفتہ والوں پر (ف ۱۵۰) اور خدا کا حکم ہو کر رہے، 

۱۴۸۔

توریت۔

۱۴۹۔

آنکھ، ناک، ابرو وغیرہ نقشہ مٹا کر۔

۱۵۰۔

ان دونوں باتوں میں سے ایک ضرور لازم ہے اور لعنت تو اُن پر ایسی پڑی کہ دنیا انہیں ملعون کہتی ہے یہاں مفسّرین کے چند اقوال ہیں بعض اس وعید کا وقوع دنیا میں بتاتے ہیں بعض آخرت میں بعض کہتے ہیں کہ لعنت ہو چکی اور وعید واقع ہو گئی بعض کہتے ہیں ابھی انتظار ہے بعض کا قول ہے کہ یہ وعید اس صورت میں تھی جب کہ یہود میں سے کوئی ایمان نہ لاتا اور چونکہ بہت سے یہود ایمان لے آئے اِس لئے شرط نہیں پائی گئی اور وعید اُٹھ گئی۔ حضرت عبداللّٰہ بن سلام جو اعظم علمائے یہود سے ہیں انہوں نے ملک شام سے واپس آتے ہوئے راہ میں یہ آیت سُنی اور اپنے گھر پہنچنے سے پہلے اسلام لا کر سیّدِ عالم صلی اللّٰہ علیہ و آلہ و سلم کی خدمت میں حاضر ہوئے اور عرض کیا یا رسول اللّٰہ میں نہیں خیال کرتا تھا کہ میں اپنا منہ پیٹھ کی طرف پھر جانے سے پہلے اور چہرہ کا نقشہ مٹ جانے سے قبل آپ کی خدمت میں حاضر ہو سکوں گا یعنی اس خوف سے اُنہوں نے ایمان لانے میں جلدی کی کیونکہ توریت شریف سے اُنہیں آپ کے رسولِ بَرحق ہونے کا یقینی عِلم تھا اسی خوف سے حضرت کعب احبار جو علمائے یہود میں بڑی منزلت رکھتے تھے حضرت عمر رضی اللّٰہ عنہ سے یہ آیت سن کر مسلمان ہو گئے۔

(۴۸) بیشک اللہ اسے  نہیں بخشتا کہ اس کے  ساتھ کفر کیا جائے  اور کفر سے  نیچے  جو کچھ ہے  جسے  چاہے  معاف فرما دیتا ہے  (ف ۱۵۱) اور جس نے  خدا کا شریک ٹھہرایا اس نے  بڑا گناہ کا طوفان باندھا، 

۱۵۱۔

معنی یہ ہیں کہ جو کفر پر مَرے اس کی بخشش نہیں اس کے لئے ہمیشگی کا عذاب ہے اور جس نے کفر نہ کیا ہو وہ خواہ کتنا ہی گنہگار مرتکبِ کبائر ہو اور بے توبہ بھی مر جائے تو اُس کے لئے خلود نہیں اِس کی مغفرت اللّٰہ کی مشیّت میں ہے چاہے معاف فرمائے یا اُس کے گناہوں پر عذاب کرے پھر اپنی رحمت سے جنّت میں داخل فرمائے اس آیت میں یہود کو ایمان کی ترغیب ہے،اور اس پر بھی دلالت ہے کہ یہود پر عُرفِ شرع میں مُشرِک کا اطلاق درست ہے۔

(۴۹) کیا تم نے  انہیں نہ دیکھا جو خود اپنی ستھرائی بیان کرتے  ہیں (ف ۱۵۲) بلکہ اللہ جسے  چاہے  ستھرا کرے  اور ان پر ظلم نہ ہو گا دانہ خرما کے  ڈورے  برابر (ف ۱۵۳)

۱۵۲۔

یہ آیت یہود و نصاریٰ کے حق میں نازل ہوئی جو اپنے آپ کو اللّٰہ کا بیٹا اور اُس کا پیارا بتاتے تھے اور کہتے تھے کہ یہود و نصاریٰ کے سوا کوئی جنّت میں نہ داخل ہو گا اس آیت میں بتایا گیا کہ انسان کا دِین داری اور صلاح و تقویٰ اور قرب و مقبولیت کا مدعی ہونا اور اپنے منہ سے اپنی تعریف کرنا کام نہیں آتا۔

۱۵۳۔

یعنی بالکل ظلم نہ ہو گا وہی سزا دی جائے گی جس کے وہ مستحق ہیں۔

(۵۰) دیکھو کیسا اللہ پر جھوٹ باندھ رہے  ہیں (ف ۱۵۴) اور یہ کافی ہے  صریح گناہ، 

۱۵۴۔

اپنے آپ کو بے گناہ اور مقبول بارگاہ بتا کر۔

(۵۱) کیا تم نے، وہ نہ دیکھے  جنہیں کتاب کا ایک حصہ ملا ایمان لاتے  ہیں بت اور شیطان پر اور کافروں کو کہتے  ہیں کہ یہ مسلمانوں سے  زیادہ راہ پر  ہیں۔

 (۵۲) یہ ہیں جن پر اللہ  نے  لعنت کی اور جسے  خدا لعنت کرے  تو ہر گز اسکا کوئی یار نہ پائے  گا (ف ۱۵۵)

۱۵۵۔

شانِ نزول: یہ آیت کعب بن اشرف وغیرہ علماء یہود کے حق میں نازل ہوئی جو ستّر سواروں کی جمعیّت لے کر قریش سے سیّدِ عالم صلی اللّٰہ علیہ و آلہ و سلم کے ساتھ جنگ کرنے پر حَلف لینے پہنچے،قریش نے اُن سے کہا چونکہ تم کتابی ہو اس لئے تم سیّدِ عالم صلی اللّٰہ علیہ و آلہ و سلم کے ساتھ زیادہ قرب رکھتے ہو ہم کیسے اطمینان کریں کہ تم ہم سے فریب کے ساتھ نہیں مل رہے ہو اگر اطمینان دلانا ہو تو ہمارے بتوں کو سجدہ کرو تو انہوں نے شیطان کی اطاعت کر کے بتوں کو سجدہ کیا پھر ابوسفیان نے کہا کہ ہم ٹھیک راہ پر ہیں یا محمد مصطفیٰ  صلی اللّٰہ علیہ و آلہ و سلم کعب بن اشرف نے کہا تمہیں ٹھیک راہ پر ہو اس پر یہ آیت نازل ہوئی اور اللّٰہ تعالیٰ نے ان پر لعنت فرمائی کہ انہوں نے حضور کی عداوت میں مشرکین کے بتوں تک کو پُوجا۔

(۵۳) کیا ملک میں ان کا کچھ حصہ ہے  (ف ۱۵۶) ایسا ہو تو لوگوں کو تِل بھر نہ دیں، 

۱۵۶۔

یہود کہتے تھے کہ ہم مُلک و نُبوّت کے زیادہ حق دار ہیں تو ہم کیسے عربوں کا اتباع کریں اللّٰہ تعالیٰ نے اُن کے اِس دعوے کو جھٹلا دیا کہ اُن کا مُلک میں حِصّہ ہی کیا ہے اور اگر بالفرض کچھ ہوتا تو اُن کا بخل اس درجہ کا ہے کہ۔

(۵۴) یا لوگوں سے  حسد کرتے  ہیں (ف ۱۵۷) اس پر جو اللہ نے  انہیں اپنے  فضل سے  دیا (ف ۱۵۸) تو ہم نے  تو ابراہیم کی اولاد کو کتاب اور حکمت عطا فرمائی اور انہیں بڑا ملک دیا (ف ۱۵۹)

۱۵۷۔

نبی صلی اللّٰہ علیہ و آلہ و سلم اور اہلِ ایمان سے۔

۱۵۸۔

نبوّت و نصرت و غلبہ و عزت وغیرہ نعمتیں۔

۱۵۹۔

جیسا کہ حضرت یوسف اور حضرت داؤد اور حضرت سلیمان علیہم السلام کو تو پھرا گر اپنے حبیب سیّدِ عالم صلی اللّٰہ علیہ و آلہ و سلم پر کرم کیا تو اس سے کیوں جلتے اور حسد کرتے ہو۔

(۵۵) تو ان میں کوئی اس پر ایمان لایا (ف ۱۶۰) اور کسی نے  اس سے  منہ پھیرا  (ف ۱۶۱) اور دوزخ کافی ہے  بھڑکتی آگ(ف ۱۶۲)

۱۶۰۔

جیسے کہ حضرت عبداللّٰہ بن سلام اور اُن کے ساتھ والے سیّدِ عالم صلی اللّٰہ علیہ و آلہ و سلم پر ایمان لائے۔

۱۶۱۔

اور ایمان سے محروم رہا۔

۱۶۲۔

اس کے لئے جو سیّدِ عالم صلی اللّٰہ علیہ و آلہ و سلم پر ایمان نہ لائے۔

(۵۶) جنہوں نے  ہماری آیتوں کا انکار کیا عنقریب ہم ان کو آگ میں داخل کریں گے، جب کبھی ان کی کھا لیں پک جائیں گی ہم ان کے  سوا اور کھا لیں انہیں بدل دیں گے  کہ عذاب کا مزہ لیں، بیشک اللہ غالب حکمت والا ہے۔

 (۵۷) اور جو لوگ ایمان لائے  اور اچھے  کام کیے  عنقریب ہم انہیں باغوں میں لے  جائیں گے  جن کے  نیچے  نہریں رواں ان میں ہمیشہ رہیں گے، ان کے  لیے  وہاں ستھری بیبیاں ہیں (ف ۱۶۳) اور ہم انہیں وہاں داخل کریں گے  جہاں سایہ ہی سایہ ہو گا (ف ۱۶۴)

۱۶۳۔

جو ہر نجاست و گندگی اور قابل نفرت چیز سے پاک ہیں۔

۱۶۴۔

یعنی سایۂ جنّت جس کی راحت و آسائش رسائی فہم و احاطۂ بیان سے بالا تر ہے۔

(۵۸) بیشک اللہ تمہیں حکم دیتا ہے  کہ امانتیں جن کی ہیں انہیں سپرد کرو (ف ۱۶۵) اور یہ کہ جب تم لوگوں میں فیصلہ کرو تو انصاف کے  ساتھ فیصلہ کرو (ف ۱۶۶) بیشک اللہ تمہیں کیا ہی خوب نصیحت فرماتا ہے، بیشک اللہ سنتا دیکھتا ہے، 

۱۶۵۔

اصحاب امانات اور حُکام کو امانتیں دیانت داری کے ساتھ حق دار کو ادا کرنے اور فیصلوں میں انصاف کرنے کا حکم دیا بعض مفسّرین کا قول ہے کہ فرائض بھی اللّٰہ تعالیٰ کی امانتیں ہیں اُن کی ادا بھی اس حکم میں داخل ہے۔

۱۶۶۔

فریقین میں سے اصلاً کِسی کی رعایت نہ ہو علماء نے فرمایا کہ حاکم کو چاہئے کہ پانچ باتوں میں فریقَین کے ساتھ برابر سلوک کرے۔(۱) اپنے پاس آنے میں جیسے ایک کو موقع دے دوسرے کو بھی دے (۲) نشست دونوں کو ایک سی دے (۳) دونوں کی طرف برابر متوجہ رہے (۴) کلام سننے میں ہر ایک کے ساتھ ایک ہی طریقہ رکھے (۵) فیصلہ دینے میں حق کی رعایت کرے جس کا دوسرے پر حق ہو پُورا پُورا دِلائے،حدیث شریف میں ہے انصاف کرنے والوں کو قرب الہی میں نوری منبر عطا ہوں گے شانِ نزول: بعض مفسّرین نے اِس کی شانِ نزول میں اِس واقعہ کا ذکر کیا ہے کہ فتح مکّہ کے وقت سیّدِ عالم صلی اللّٰہ علیہ و آلہ و سلم نے عثمان بن طلحہ خادم کعبہ سے کعبہ معظّمہ کی کلید لے لی۔ پھر جب یہ آیت نازل ہوئی تو آپ نے وہ کلید انہیں واپس دی اور فرمایا کہ اب یہ کلید ہمیشہ تمہاری نسل میں رہے گی اس پر عثمان بن طلحہ حجبی اسلام لائے اگرچہ یہ واقعہ تھوڑے تھوڑے تغیرات کے ساتھ بہت سے محدّثین نے ذکر کیا ہے مگر احادیث پر نظر کرنے سے یہ قابلِ وُثوق نہیں معلُوم ہوتا کیونکہ ابن عبداللّٰہ اور ابن مندہ اور ابن اثیر کی روایتوں سے معلوم ہوتا ہے کہ عثمان بن طلحہ ۸ ھ میں مدینہ طیبہ حاضر ہو کر مشرف با اسلام ہو چکے تھے اور اُنہوں نے فتحِ مکّہ کے روز کنجی خود اپنی خوشی سے پیش کی تھی بخاری اور مُسلِم کی حدیثوں سے یہی مستفاد ہوتا ہے۔

(۵۹) اے  ایمان والو! حکم مانو اللہ کا اور حکم مانو رسول کا (ف ۱۶۷) اور ان کا جو تم میں حکومت والے  ہیں (ف ۱۶۸) پھر اگر تم میں کسی بات کا جھگڑا  اٹھے  تو اسے  اللہ اور رسول کے  حضور رجوع کرو اگر اللہ اور قیامت پر  ایمان رکھتے  ہو (ف ۱۶۹) یہ بہتر ہے  اور اس کا انجام سب سے  اچھا، 

۱۶۷۔

کہ رسول کی اِطاعت اللّٰہ ہی کی اطاعت ہے بخاری و مسلم کی حدیث ہے سیّدِ عالَم صلی اللّٰہ علیہ و آلہ و سلم نے فرمایا جس نے میری اطاعت کی اُس نے اللّٰہ کی اطاعت کی اور جس نے میری نافرمانی کی اُس نے اللّٰہ کی نافرمانی کی۔

۱۶۸۔

اسی حدیث میں حضور فرماتے ہیں جس نے امیر کی اطاعت کی اُس نے میری اطاعت کی اور جس نے امیر کی نافرمانی کی اُس نے میری نافرمانی کی اِس آیت سے ثابت ہوا کہ مُسلِم اُمراء و حکام کی اطاعت واجب ہے جب تک وہ حق کے موافق رہیں اور اگر حق کے خلاف حکم کریں تو ان کی اطاعت نہیں۔

۱۶۹۔

اس آیت سے معلوم ہوا کہ احکام تین قسم کے ہیں ایک وہ جو ظاہر کتاب یعنی قرآن سے ثابت ہوں ایک وہ جو ظاہر حدیث سے ایک وہ جو قرآن و حدیث کی طرف بطریق قیاس رجوع کرنے سے اولی الامر میں امام امیر بادشاہ حاکم قاضی سب داخل ہیں خلافتِ کا ملہ تو زمانۂ رسالت کے بعد تیس سال رہی مگر خلافتِ ناقصہ خلفائے عباسیہ میں بھی تھی اور اب تو امامت بھی نہیں پائی جاتی۔ کیونکہ امام کے لئے قریش میں سے ہونا شرط ہے اور یہ بات اکثر مقامات میں معدوم ہے لیکن سلطنت و امارت باقی ہے اور چونکہ سلطان و امیر بھی اولو الامر میں داخل ہیں اِس لئے ہم پر اُن کی اطاعت بھی لازم ہے۔

(۶۰) کیا تم نے  انہیں نہ دیکھا جن کا دعویٰ ہے  کہ وہ  ایمان لائے  اس پر جو تمہاری طرف اترا اور اس پر جو تم سے  پہلے  اترا پھر چاہتے  ہیں کہ شیطان کو  اپنا پنچ بنائیں اور ان کو تو حکم یہ تھا کہ اسے  اصلاً نہ مانیں اور ابلیس یہ چاہتا ہے  کہ انہیں دور بہکاوے  (ف ۱۷۰)

(۶۱) اور جب ان سے  کہا جائے  کہ اللہ کی اتاری ہوئی کتاب اور رسول کی طرف آؤ تو  تم دیکھو گے  کہ منافق تم سے  منہ موڑ کر پھر جاتے  ہیں، 

۱۷۰۔

شانِ نزول: بِشر نامی ایک منافق کا ایک یہودی سے جھگڑا تھا، یہودی نے کہا چلو سیّدِ عالَم صلی اللّٰہ علیہ و آلہ و سلم سے طے کرا لیں منافق نے خیال کیا کہ حضور تو بے رعایت محض حق فیصلہ دیں گے اس کا مطلب حاصل نہ ہو گا اس لئے اُس نے باوجود مدعیِ ایمان ہونے کے یہ کہا کہ کعب بن اشرف یہودی کو پنچ بناؤ(قرآن کریم میں طاغوت سے اس کعب بن اشرف کے پاس فیصلہ لے جانا مراد ہے ) یہودی جانتا تھا کہ کعب رشوت خوار ہے اِس لئے اُس نے باوجود ہم مذہب ہونے کے اُس کو پنچ تسلیم نہ کیا ناچار منافق کو فیصلہ کے لئے سیّدِ عالم صلی اللّٰہ علیہ و آلہ و سلم کے حضور آنا پڑا۔ حضور نے جو فیصلہ دیا وہ یہودی کے موافق ہوا یہاں سے فیصلہ سننے کے بعد پھر منافق یہودی کے درپے ہوا اور اسے مجبور کر کے حضرت عمر رضی اللّٰہ عنہ کے پاس لایا یہودی نے آپ سے عرض کیا کہ میرا اس کا معاملہ سیّدِ عالم صلی اللّٰہ علیہ و آلہ و سلم طے فرما چکے لیکن یہ حضور کے فیصلہ سے راضی نہیں آپ سے فیصلہ چاہتا ہے فرمایا کہ ہاں میں ابھی آ کر اس کا فیصلہ کرتا ہوں یہ فرما کر مکان میں تشریف لے گئے اور تلوار لا کر اُس کو قتل کر دیا اور فرمایا جو اللّٰہ اور اس کے رسول کے فیصلہ سے راضی نہ ہو اُس کا میرے پاس یہ فیصلہ ہے۔

(۶۲) کیسی ہو گی جب ان پر کوئی افتاد پڑے  (ف ۱۷۱) بدلہ اسکا جو انکے  ہاتھوں نے  آگے  بھیجا (ف ۱۷۲) پھر اے  محبوب! تمہارے  حضور حاضر ہوں، اللہ کی قسم کھاتے  کہ ہمارا مقصود تو بھلائی اور میل ہی تھا(ف ۱۷۳) 

۱۷۱۔

جس سے بھاگنے بچنے کی کوئی راہ نہ ہو جیسی کہ بِشر منافق پر پڑی کہ اس کو حضرت عمر رضی اللہ عنہ نے قتل کر دیا۔

۱۷۲۔

کفر و نفاق اور معاصی جیسا کہ بِشر منافق نے رسول کریم صلی اللّٰہ علیہ و آلہ و سلم کے فیصلہ سے اعراض کر کے کیا۔

۱۷۳۔

اور وہ عذر و ندامت کچھ کام نہ دے جیسا کہ بِشر منافق کے مارے جانے کے بعد اُس کے اولیاء اُس کے خُون کا بدلہ طلب کرنے آئے اور بے جا معذرتیں کرنے اور باتیں بنانے لگے اللّٰہ تعالیٰ نے اس کے خون کا کوئی بدلہ نہیں دلایا کیونکہ وہ کشتنی ہی تھا۔

(۶۳) ان کے  دلوں کی تو بات اللہ جانتا ہے  تو تم ان سے  چشم پوشی کرو اور انہیں سمجھا دو اور ان کے  معاملہ میں ان سے  رسا بات کہو (ف ۱۷۴)

۱۷۴۔

جواُن کے دِل میں ا ثر کر جائے۔

(۶۴) اور ہم نے  کوئی رسول نہ بھیجا مگر اس لئے  کہ  اللہ کے  حکم سے  اس کی اطاعت کی جائے  (ف ۱۷۵) اور اگر جب وہ اپنی جانوں پر ظلم کریں (ف ۱۷۶) تو اے  محبوب! تمہارے  حضور حاضر ہوں اور پھر اللہ سے  معافی چاہیں اور رسول ان کی شفاعت فرمائے  تو ضرور اللہ کو بہت توبہ قبول کرنے  والا مہربان پائیں (ف ۱۷۷)

۱۷۵۔

جب کہ رسُول کا بھیجنا ہی اس لئے ہے کہ وہ مُطَاع بنائے جائیں اور اُن کی اطاعت فرض ہو تو جواُن کے حکم سے راضی نہ ہو اُس نے رسالت کو تسلیم نہ کیا وہ کافر واجب القتل ہے۔

۱۷۶۔

معصیت و نافرمانی کر کے۔

۱۷۷۔

اس سے معلوم ہوا کہ بارگاہِ الٰہی میں رسول اللّٰہ صلی اللّٰہ علیہ و آلہ و سلم کا وسیلہ اور آپ کی شفاعت کار بر آری کا ذریعہ ہے سیّدِ عالم صلی اللّٰہ علیہ و آلہ و سلم کی وفات شریف کے بعد ایک اعرابی روضۂ اقدس پر حاضر ہوا اور روضۂ شریفہ کی خاک پاک اپنے سر پر ڈالی اور عرض کرنے لگا یا رسول اللّٰہ جو آپ نے فرمایا ہم نے سُنا اور جو آپ پر نازل ہوا اس میں یہ آیت بھی ہے وَلَوْاَنَّھُمْ اِذْ ظَّلَمُوْا میں نے بے شک اپنی جان پر ظلم کیا اور میں آپ کے حضور میں اللّٰہ سے اپنے گناہ کی بخشش چاہنے حاضر ہوا تو میرے رب سے میرے گناہ کی بخشش کرائیے اس پر قبر شریف سے ندا آئی کہ تیری بخشش کی گئی اس سے چند مسائل معلوم ہوئے 

مسئلہ: اللّٰہ تعالی کی بارگاہ میں عرضِ حاجت کے لئے اُس کے مقبولوں کو وسیلہ بنانا ذریعہ کامیابی ہے مسئلہ قبر پر حاجت کے لئے جانا بھی  جَآءُ وْکَ  میں داخل اور خیرُ القرون کا معمول ہے 

مسئلہ: بعد وفات مقبُولانِ حق کو( یا )کے ساتھ ندا کرنا جائز ہے 

مسئلہ:مقبُولانِ حق مدد فرماتے ہیں اور ان کی دعا سے حاجت روائی ہوتی ہے۔

(۶۵) تو اے  محبوب! تمہارے  رب کی قسم وہ مسلمان نہ ہوں گے  جب تک اپنے  آپس کے  جھگڑے  میں تمہیں حاکم نہ بنائیں پھر جو کچھ تم حکم فرما دو اپنے  دلوں میں اس سے  رکاوٹ نہ پائیں اور جی سے  مان لیں (ف ۱۷۸)

۱۷۸۔

معنیٰ یہ ہیں کہ جب تک آپ کے فیصلے اور حکم کو صدقِ دِل سے نہ مان لیں مسلمان نہیں ہو سکتے سبحان اللّٰہ اس سے رسولِ اکرم صلی اللّٰہ علیہ و آلہ و سلم کی شان معلُوم ہوتی ہے 

شانِ نزول: پہاڑ سے آنے والا پانی جس سے باغوں میں آبِ رسانی کرتے ہیں اس میں ایک انصاری کا حضرت زبیر رضی اللّٰہ عنہ سے جھگڑا ہوا معاملہ سیّدِ عالم صلی اللّٰہ علیہ و آلہ و سلم کے حضور پیش کیا گیا حضور نے فرمایا اے زبیر تم اپنے باغ کو پانی دے کر اپنے پڑوسی کی طرف پانی چھوڑ دو یہ انصاری کو گراں گزرا اور اس کی زبان سے یہ کلمہ نکلا کہ زبیر آپ کے پھوپھی زاد بھائی ہیں۔ باوجودیکہ فیصلہ میں حضرت زبیر کو انصاری کے ساتھ احسان کی ہدایت فرمائی گئی تھی لیکن انصاری نے اس کی قدر نہ کی تو حضور صلی اللّٰہ علیہ و آلہ و سلم نے حضرت زبیر کو حکم دیا کہ اپنے باغ کو سیراب کر کے پانی روک لو انصافاً قریب والا ہی پانی کا مستحق ہے اس پر یہ آیت نازل ہوئی۔

(۶۶) اور اگر ہم ان پر فرض کرتے  کہ اپنے  آپ کو قتل کر دو یا اپنے  گھر بار چھوڑ کر نکل جاؤ (ف ۱۷۹) تو ان میں تھوڑے  ہی ایسا کرتے، اور اگر وہ کرتے  جس بات کی انہیں نصیحت دی جاتی ہے  (ف ۱۸۰) تو اس میں ان  کا بھلا تھا اور  ایمان پر خوب جمنا 

(۶۷) اور ایسا ہوتا تو ضرور ہم انہیں اپنے  پاس سے  بڑا ثواب دیتے  

۱۷۹۔

جیسا کہ بنی اسرائیل کو مصر سے نکل جانے اور توبہ کے لئے اپنے آپ کو قتل کا حکم دیا تھا شانِ نزول: ثابت بن قیس بن شَمَّاس سے ایک یہودی نے کہا کہ اللّٰہ نے ہم پر اپنا قتل اور گھر بار چھوڑ نا فرض کیا تھا ہم اس کو بجا لائے ثابت نے فرمایا کہ اگر اللّٰہ ہم پر فرض کرتا تو ہم بھی ضرور بجا لاتے اس پر یہ آیت نازل ہوئی۔

۱۸۰۔

یعنی رسول کریم صلی اللّٰہ علیہ و آلہ و سلم کی اطاعت اور آپ کی فرماں برداری کی۔

 (۶۸) اور ضرور ان کو سیدھی راہ کی ہدایت کرتے، 

(۶۹) اور جو اللہ اور اس کے  رسول کا حکم مانے  تو اُسے  ان کا ساتھ ملے  گا جن پر اللہ نے  فضل کیا یعنی انبیاء (ف ۱۸۱) اور صدیق (ف ۱۸۲) اور شہید (ف ۱۸۳) اور نیک لوگ (ف ۱۸۴) یہ کیا ہی اچھے  ساتھی ہیں، 

۱۸۱۔

تو انبیاء کے مخلص فرمانبردار جنت میں اُن کی صحبت و دیدار سے محروم نہ ہوں گے۔

۱۸۲۔

صدیق انبیاء کے سچے متبعین کو کہتے ہیں جو اخلاص کے ساتھ اُن کی راہ پر قائم رہیں مگر اس آیت میں نبی کریم صلی اللّٰہ علیہ و آلہ و سلم کے افاضل اصحاب مُراد ہیں جیسے کہ حضرت ابوبکر صدیق۔

۱۸۳۔

جنہوں نے راہِ خدا میں جانیں دیں۔

۱۸۴۔

وہ دیندار جو حق العباد اور حق اللّٰہ دونوں ادا کریں اور اُن کے احوال و اعمال اور ظاہر و باطن اچھے اور پاک ہوں شانِ نزول: حضرت ثوبان سیّدِ عالم صلی اللّٰہ علیہ و آلہ و سلم کے ساتھ کمال محبّت رکھتے تھے جُدائی کی تاب نہ تھی ایک روز اس قدر غمگین اور رنجیدہ حاضر ہوئے کہ چہرہ کا رنگ بدل گیا تھا تو حضور نے فرمایا آج رنگ کیوں بدلا ہوا ہے عرض کیا نہ مجھے کوئی بیماری ہے نہ درد بَجُز اس کے کہ جب حضور سامنے نہیں ہوتے تو انتہا درجہ کی وحشت و پریشانی ہو جاتی ہے جب آخرت کو یاد کرتا ہوں تو یہ اندیشہ ہوتا ہے کہ وہاں میں کس طرح دیدار پاسکوں گا آپ اعلی ترین مقام میں ہوں گے مجھے اللّٰہ تعالی نے اپنے کرم سے جنت بھی دی تو اس مقام عالی تک رسائی کہاں اس پر یہ آیت کریمہ نازل ہوئی اور انہیں تسکین دی گئی کہ باوجود فرق منازل کے فرمانبرداروں کو باریابی اور معیت کی نعمت سے سرفراز فرمایا جائے گا۔

(۷۰)  یہ اللہ کا فضل ہے، اور اللہ کافی ہے  جاننے  والا۔

 (۷۱) اے  ایمان والو! ہوشیاری سے  کام لو (ف ۱۸۵) پھر دشمن کی طرف تھوڑے  تھوڑے  ہو کر نکلو یا اکٹھے  چلو 

۱۸۵۔

دُشمن کے گھات سے بچو اور اُسے اپنے اُوپر موقع نہ دو ایک قول یہ بھی ہے کہ ہتھیار ساتھ رکھو 

مسئلہ: اِس سے معلوم ہوا کہ دشمن کے مقابلہ میں اپنی حفاظت کی تدبیریں جائز ہیں۔

(۷۲) اور تم میں کوئی وہ ہے  کہ ضرور  دیر  لگائے  گا (ف ۱۸۶) پھر اگر تم پر کوئی افتاد پڑے  تو کہے  خدا کا مجھ پر احسان تھا کہ میں ان کے  ساتھ حاضر نہ تھا۔

۱۸۶۔

یعنی منافقین۔

(۷۳) اور اگر تمہیں اللہ کا فضل ملے  (ف ۱۸۷) تو  ضرو ر  کہے   گویا تم اس میں کوئی دوستی نہ تھی اے  کاش میں ان کے  ساتھ ہوتا تو بڑی مراد پاتا، 

۱۸۷۔

تمہاری فتح ہو اور غنیمت ہاتھ آئے۔

(۷۴) تو انہیں اللہ کی راہ میں لڑنا چاہئے  جو دنیا کی زندگی بیچ کر آخرت لیتے  ہیں اور جو اللہ کی راہ میں لڑے  پھر مارا جائے  یا غالب آئے  تو عنقریب ہم اسے  بڑا ثواب دیں گے (ف ۱۸۸)۔

۱۸۸۔

وہی جس کے مقولہ سے یہ ثابت ہوتا ہے کہ،۔

(۷۵) اور تمہیں کیا ہوا کہ نہ لڑو اللہ کی راہ میں (ف ۱۸۹) اور کمزور مردوں اور عورتوں اور بچوں کے  واسطے  یہ دعا کر رہے  ہیں کہ اے  ہمارے  رب ہمیں اس  بستی سے  نکال جس کے  لوگ ظالم ہیں اور ہمیں اپنے  پاس سے  کوئی حمایتی دے  دے  اور ہمیں اپنے  پاس سے  کوئی مددگار دے  دے، 

۱۸۹۔

یعنی جہاد فرض ہے اور اس کے ترک کا تمہارے پاس کوئی عذر نہیں۔

(۷۶) ایمان والے  اللہ کی راہ میں لڑتے  ہیں (ف ۱۹۰) اور کفار شیطان کی راہ میں لڑتے  ہیں تو  شیطان کے  دوستوں سے  (ف ۱۹۱) لڑو بیشک شیطان کا  داؤ کمزور ہے  (ف ۱۹۲)

۱۹۰۔

اس آیت میں مسلمانوں کو جہاد کی ترغیب دی گئی تاکہ وہ ان کمزور مسلمانوں کو کفار کے پنجۂ ظلم سے چھڑائیں جنہیں مکّہ مکرّمہ میں مشرکین نے قید کر لیا تھا اور طرح طرح کی ایذائیں دے رہے تھے اور اُن کی عورتوں اور بچوں تک پر بے رحمانہ مظالم کرتے تھے اور وہ لوگ اُن کے ہاتھوں میں مجبور تھے اس حالت میں وہ اللّٰہ تعالی سے اپنی خلاصی اور مددِ الٰہی کی دعائیں کرتے تھے۔ یہ دعا قبول ہوئی اور اللّٰہ تعالی نے اپنے حبیب صلی اللّٰہ علیہ و آلہ و سلم کو اُن کا ولی و ناصر کیا اور انہیں مشرکین کے ہاتھوں سے چھڑایا اور مکّۂ مکرّمہ فتح کر کے اُن کی زبردست مدد فرمائی۔

۱۹۱۔

اعلائے دین اور رضائے الٰہی کے لئے۔

۱۹۲۔

یعنی کافروں کا اور وہ اللّٰہ کی مدد کے مقابلہ میں کیا چیز ہے۔

(۷۷) کیا تم نے  انہیں نہ دیکھا جن سے  کہا گیا اپنے  ہاتھ روک لو (ف ۱۹۳) اور نماز قائم رکھو اور زکوٰۃ دو پھر جب ان پر جہاد فرض کیا گیا (ف ۱۹۴) تو ان میں بعضے  لوگوں سے  ایسا ڈرنے  لگے  جیسے  اللہ سے  ڈرے  یا اس سے  بھی زائد (ف ۱۹۵) اور بولے  اے  رب ہمارے ! تو نے  ہم پر جہاد کیوں فرض کر دیا (ف ۱۹۶) تھوڑی مدت تک ہمیں اور جینے  دیا ہوتا، تم فرما  دو کہ دنیا کا برتنا تھوڑا ہے  (ف ۱۹۷) اور ڈر والوں کے  لئے  آخرت اچھی اور تم پر تاگے  برابر ظلم نہ ہو گا (ف ۱۹۸)

۱۹۳۔

قتال سے، شانِ نزول: مشرکینِ مکّہ مکرّمہ میں مسلمانوں کو بہت ایذائیں دیتے تھے ہجرت سے قبل اصحابِ رسُول صلی اللّٰہ علیہ و آلہ و سلم کی ایک جماعت نے حضور کی خدمت میں عرض کیا کہ آپ ہمیں کافروں سے لڑنے کی اجازت دیجئے انہوں نے ہمیں بہت ستایا ہے اور بہت ایذائیں دیتے ہیں۔ حضور نے فرمایا کہ اُن کے ساتھ جنگ کرنے سے ہاتھ روکو، نماز اور زکوٰۃ جو تم پر فرض ہے وہ ادا کرتے رہو۔ فائدہ۔ اس سے ثابت ہوا کہ نماز و زکوٰۃ جہاد سے پہلے فرض ہوئیں۔

۱۹۴۔

مدینہ طیبہ میں اور بدر کی حاضر ی کا حکم دیا گیا۔

۱۹۵۔

یہ خوف طبعی تھا کہ انسان کی جِبِلَّت ہے کہ موت و ہلاکت سے گھبراتا اور ڈرتا ہے۔

۱۹۶۔

اس کی حکمت کیا ہے یہ سوال وجہِ حکمت دریافت کرنے کے لئے تھانہ بطریقِ اعتراض اسی لئے اُن کو اس سوال پر توبیخ و ز جر نہ فرمایا گیا بلکہ جواب تسکین بخش عطا فرما دیا گیا۔

۱۹۷۔

زائل و فانی ہے۔

۱۹۸۔

اور تمہارے اجر کم نہ کئے جائیں گے تو جہاد میں اندیشہ و تامل نہ کرو۔

(۷۸) تم جہاں کہیں ہو موت تمہیں آلے  گی (ف ۱۹۹) اگرچہ مضبوط قلعوں میں ہو اور اُنہیں کوئی بھلائی پہنچے  (ف ۲۰۰) تو کہیں یہ اللہ کی طرف سے  ہے  اور انہیں کوئی برائی پہنچے  (ف ۲۰۱) تو کہیں یہ حضور کی طرف آئی (ف ۲۰۲) تم فرما دو سب اللہ کی طرف سے  ہے  (ف ۲۰۳) تو ان لوگوں کو کیا ہوا کوئی بات سمجھتے  معلوم ہی نہیں ہوتے۔

۱۹۹۔

اور اس سے رہائی پانے کی کوئی صورت نہیں اور جب موت ناگزیر ہے تو بستر پر مر جانے سے راہ خدا میں جان دینا بہتر ہے کہ یہ سعادتِ آخرت کا سبب ہے۔

۲۰۰۔

ارزانی و کثرت پیداوار وغیرہ کی۔

۲۰۱۔

گرانی قحط سالی وغیرہ۔

۲۰۲۔

یہ حال منافقین کا ہے کہ جب انہیں کوئی سختی پیش آتی تو اس کو سیّدِ عالم صلی اللّٰہ علیہ و آلہ و سلم کی طرف نسبت کرتے اور کہتے جب سے یہ آئے ہیں ایسی ہی سختیاں پیش آیا کرتی ہیں۔

۲۰۳۔

گرانی ہو یا ارزانی قحط ہو یا فراخ حالی رنج ہو یا راحت آرام ہو یا تکلیف فتح ہو یا شکست حقیقت میں سب اللّٰہ کی طرف سے ہے۔

(۷۹) اے  سننے  والے  تجھے  جو بھلائی پہنچے   وہ  اللہ کی طرف سے  ہے  (ف ۲۰۴) اور جو برائی پہنچے  وہ تیری اپنی طرف سے  ہے  (ف ۲۰۵) اور اے  محبوب ہم نے  تمہیں سب لوگوں کے  لئے  رسول  بھیجا (ف ۲۰۶) اور اللہ کافی ہے  گواہ  (ف ۲۰۷)

۲۰۴۔

اُس کا فضل و رحمت ہے۔

۲۰۵۔

کہ تو نے ایسے گناہوں کا ارتکاب کیا کہ تو اس کا مستحق ہوا 

مسئلہ: یہاں بُرائی کی نسبت بندے کی طرف مجاز ہے اور اُوپر جو مذکور ہوا وہ حقیقت تھی بعض مفسّرین نے فرمایا کہ بدی کی نسبت بندے کی طرف برسبیلِ ادب ہے خلاصہ یہ کہ بندہ جب فاعلِ حقیقی کی طرف نظر کرے تو ہر چیز کو اُسی کی طرف سے جانے اور جب اسباب پر نظر کرے تو بُرائیوں کو اپنی شامتِ نفس کے سبب سے سمجھے۔

۲۰۶۔

عرب ہوں یا عجم آپ تمام خلق کے لئے رسُول بنائے گئے اور کل جہان آپ کا اُمّتی کیا گیا یہ سیّدِ عالم صلی اللّٰہ علیہ و آلہ و سلم کی جلالتِ منصب اور رفعتِ منزلت کا بیان ہے۔

۲۰۷۔

آپ کی رسالتِ عامہ پر تو سب پر آپ کی اطاعت اور آپ کا اتباع فرض ہے۔

ْ (۸۰) جس نے  رسول کا حکم مانا بیشک اس نے  اللہ کا حکم مانا (ف ۲۰۸) اور جس نے  منہ پھیرا (ف ۲۰۹) تو ہم نے  تمہیں ان کے  بچانے  کو نہ بھیجا 

۲۰۸۔

شانِ نزول: رسُولِ کریم صلی اللّٰہ علیہ و آلہ و سلم نے فرمایا جس نے میری اطاعت کی اُس نے اللّٰہ کی اطاعت کی اور جس نے مجھ سے محبت کی اُس نے اللّٰہ سے محبّت کی اِس پر آج کل کے گستاخ بد دینوں کی طرح اُس زمانہ کے بعض منافقوں نے کہا کہ محمد مصطفیٰ  صلی اللّٰہ علیہ و آلہ و سلم یہ چاہتے ہیں کہ ہم انہیں رب مان لیں جیسا نصاریٰ نے عیسیٰ بن مریم کو رب مانا اس پر اللّٰہ تعالی نے اِن کے رَدّ میں یہ آیت نازل فرما کر اپنے نبی صلی اللّٰہ علیہ و آلہ و سلم کے کلام کی تصدیق فرما دی کہ کہ بے شک رسُول کی اطاعت اللّٰہ کی اطاعت ہے،۔

۲۰۹۔

اور آپ کی اطاعت سے اعراض کیا۔

(۸۱) اور کہتے  ہیں ہم نے  حکم مانا (ف ۲۱۰) پھر جب تمہارے  پاس سے  نکل کر جاتے  ہیں تو ان میں ایک گروہ جو کہہ گیا تھا اس کے  خلاف رات کو  منصوبے  گانٹھتا ہے  اور اللہ لکھ رکھتا ہے  ان کے  رات کے  منصوبے  (ف ۲۱۱) تو اے  محبوب تم ان سے  چشم پوشی کرو اور اللہ پر بھروسہ رکھو اور اللہ کافی ہے  کام بنانے  کو، 

۲۱۰۔

شانِ نزول: یہ آیت منافقین کے حق میں نازل ہوئی جو سیّدِ عالم صلی اللّٰہ علیہ و آلہ و سلم کے حضور میں ایمان و اطاعت شعاری کا اظہار کرتے تھے اور کہتے تھے ہم حضور پر ایمان لائے ہیں ہم نے حضور کی تصدیق کی ہے حضور جو ہمیں حکم فرمائیں اُس کی اطاعت ہم پر لازم ہے۔

۲۱۱۔

ان کے اعمال ناموں میں اور اُس کا اِنہیں بدلہ دے گا۔

(۸۲) تو کیا غور نہیں کرتے  قرآن میں (ف ۲۱۲) اور اگر وہ غیر خدا کے  پاس سے  ہوتا تو ضرور اس میں بہت اختلاف پاتے  (ف ۲۱۳)

۲۱۲۔

اور اس کے عُلوم و حِکَم کو نہیں دیکھتے کہ اُس نے اپنی فصاحت سے تمام خَلق کو عاجز کر دیا ہے اور غیبی خبروں سے منافقین کے احوال اور ان کے مکر و کید کا افشائے راز کر دیا ہے اور اوّلین و آخرین کی خبریں دی ہیں۔

۲۱ٍ۳۔

اور زمانۂ آئندہ کے متعلق غیبی خبریں مطابق نہ ہوتیں اور جب ایسا نہ ہوا اور قرآن پاک کی غیبی خبروں سے آئندہ پیش آنے والے واقعات مطابقت کرتے چلے گئے تو ثابت ہوا کہ یقیناً وہ کتاب اللّٰہ کی طرف سے ہے نیز اس کے مضامین میں بھی باہم اختلاف نہیں اسی طرح فصاحت و بلاغت میں بھی کیونکہ مخلوق کا کلام فصیح بھی ہو تو سب یکساں نہیں ہوتا کچھ بلیغ ہوتا ہے تو کچھ رکیک ہوتا ہے جیسا کہ شعراء اور زبان دانوں کے کلام میں دیکھا جاتا ہے کہ کوئی بہت ملیح اور کوئی نہایت پھیکا۔ یہ اللّٰہ تعالی ہی کے کلام کی شان ہے کہ اس کا تمام کلام فصاحت و بلاغت کی اعلی مرتبت پر ہے۔

(۸۳) اور جب ان کے  پاس کوئی بات اطمینان (ف ۲۱۴) یا ڈر (ف ۲۱۵) کی آتی ہے  اس کا چرچا کر بیٹھتے  ہیں (ف ۲۱۶) اور اگر اس میں رسول اور اپنے  ذی اختیار لوگوں (ف ۲۱۷) کی طرف رجوع لاتے  (ف ۲۱۸) تو ضرور اُن سے   اُ س  کی  حقیقت جان لیتے  یہ جو بعد میں کاوش کرتے  ہیں (ف ۲۱۹) اور اگر تم پر اللہ کا فضل (۲۲۰) اور اس کی رحمت (ف ۲۲۱) نہ ہوتی تو ضرور تم شیطان کے  پیچھے  لگ جاتے  (ف ۲۲۲) مگر تھوڑے  (۲۲۳)

۲۱۴۔

یعنی فتحِ اسلام۔

۲۱۵۔

یعنی مسلمانوں کی ہَزِیمت کی خبر۔

۲۱۶۔

جو مفسدے کا موجب ہوتا ہے کہ مسلمانوں کی فتح کی شہرت سے تو کفار میں جوش پیدا ہوتا ہے اور شکست کی خبر سے مسلمانوں کی حوصلہ شکنی ہوتی ہے۔

۲۱۷۔

اکابر صحابہ جو صاحب رائے اور صاحبِ بصیرت ہیں۔

۲۱۸۔

اور خود کچھ دخل نہ دیتے۔

۲۱۹۔

مسئلہ: مفسرین نے فرمایا اس آیت میں دلیل ہے جو از قیاس پر اور یہ بھی معلوم ہوتا ہے کہ ایک علم تو وہ ہے جو بہ نصِ قرآن و حدیث حاصل ہو اور ایک علم وہ ہے جو قرآن و حدیث سے استنباط و قیاس کے ذریعے حاصل ہوتا ہے 

مسئلہ:یہ بھی معلوم ہوا کہ امور دینیہ میں ہر شخص کو دخل دینا جائز نہیں جو اہل ہو اس کو تفویض کرنا چاہئے۔

۲۲۰۔

رسول کریم صلی اللّٰہ علیہ و آلہ و سلم کی بعثت۔

۲۲۱۔

نزول قرآن۔

۲۲۲۔

اور کفرو ضلال میں گرفتار رہتے۔

۲۲ٍ۳۔

وہ لوگ جو سیّدِ عالم صلی اللّٰہ علیہ و آلہ و سلم کی بعثت اور قرآن پاک کے نزول سے پہلے آ پ پر ایمان لائے جیسے زید بن عَمرو بن نُفِیل اور ورقہ بن نَوفَل اور قیس بن ساعِدہ۔

(۸۴) تو اے  محبوب اللہ کی راہ میں لڑو (۲۲۴) تم تکلیف نہ دیئے  جاؤ گے  مگر اپنے  دم کی (ف ۲۲۵) اور مسلمانوں کو آمادہ کرو (ف ۲۲۶) قریب ہے  کہ اللہ کافروں کی سختی روک دے  (ف ۲۲۷) اور اللہ کی آنچ (جنگی طاقت) سب سے  سخت تر ہے  اور اس کا عذاب سب سے  کڑا (زبردست) 

۲۲۴۔

خواہ کوئی تمہارا ساتھ دے یا نہ دے اور تم اکیلے رہ جاؤ۔

۲۲۵۔

شانِ نزول: بدر صغریٰ کی جنگ جو ابوسفیان سے ٹھہر چکی تھی جب اس کا وقت آ پہنچا تو رسول کریم صلی اللّٰہ علیہ و آلہ و سلم نے وہاں جانے کے لئے لوگوں کو دعوت دی بعضوں پر یہ گراں ہوا تو اللّٰہ تعالی نے یہ آیت نازل فرمائی اور اپنے حبیب صلی اللّٰہ علیہ و آلہ و سلم کو حکم دیا کہ وہ جہاد نہ چھوڑیں اگرچہ تنہا ہوں اللّٰہ آپ کا ناصر ہے اللّٰہ کا وعدہ سچا ہے یہ حکم پا کر رسول کریم صلی اللّٰہ علیہ و آلہ و سلم بدرصغریٰ کی جنگ کے لئے روانہ ہوئے صرف ستّر سوار ہمراہ تھے۔

۲۲۶۔

انہیں جہاد کی ترغیب دو اور بس۔

۲۲۷۔

چنانچہ ایسا ہی ہوا کہ مسلمانوں کا یہ چھوٹا سا لشکر کامیاب آیا اور کفار ایسے مرعوب ہوئے کہ وہ مسلمانوں کے مقابل میدان میں نہ آ سکے فائدہ : اس آیت سے ثابت ہوا کہ سیّدِ عالم صلی اللّٰہ علیہ و آلہ و سلم شجاعت میں سب سے اعلی ہیں کہ آپ کو تنہا کفار کے مقابل تشریف لے جانے کا حکم ہوا اور آپ آمادہ ہو گئے۔

(۸۵) جو اچھی سفارش کرے  (ف ۲۲۸) اس کے  لئے  اس میں سے  حصہ ہے  (ف ۲۲۹) اور جو بری سفارش کرے  اس کے  لئے  اس میں سے  حصہ ہے  (ف ۲۳۰) اور اللہ ہر چیز پر قادر ہے۔

۲۲۸۔

کسی سے کسی کی کہ اس کو نفع پہنچائے یا کسی مصیبت و بلا سے خَلاص کرائے اور ہو وہ موافقِ شرع تو۔

۲۲۹۔

اجرو جزا۔

۲ٍ۳۰۔

عذاب و سزا۔

(۸۶) اور جب تمہیں کوئی کسی لفظ سے  سلام کرے  تو اس سے  بہتر لفظ جواب میں کہو یا یا وہی کہہ دو، بیشک اللہ ہر چیز پر حساب لینے  والا ہے  (ف ۲۳۱)

۲ٍ۳۱۔

مسائلِ سلام،سلام کرنا سنّت ہے اور جواب دینا فرض اور جواب میں افضل ہے کہ سلام کرنے والے کے سلام پر کچھ بڑھائے مثلاً پہلا شخص السلام علیکم کہے تو دوسرا شخص وعلیکم السلام و رحمۃ اللّٰہ کہے اور اگر پہلے نے و رحمۃ اللّٰہ بھی کہا تھا تو یہ و برکاتہ اور بڑھائے پس اس سے زیادہ سلام و جواب میں اور کوئی اضافہ نہیں ہے کافر،گمراہ، فاسق اور استنجا کرتے مسلمانوں کو سلام نہ کریں۔ جو شخص خطبہ یا تلاوت قرآن یا حدیث یا مذاکرہ علم یا اذان یا تکبیر میں مشغول ہو اس حال میں ان کو سلام نہ کیا جائے اور اگر کوئی سلام کرے تو اُن پر جواب دینا لازم نہیں اور جو شخص شَطرنج،چوسر،تاش،گنجفہ وغیرہ کوئی ناجائز کھیل کھیل رہا ہویا گانے بجانے میں مشغول ہو یا پاخانہ یا غسل خانہ میں ہو یا بے عذر برہنہ ہو اس کو سلام نہ کیا جائے 

مسئلہ : آدمی جب اپنے گھر میں داخل ہو تو بی بی کو سلام کرے ہندوستان میں یہ بڑی غلط رسم ہے کہ زن و شو کے اتنے گہرے تعلقات ہوتے ہوئے بھی ایک دوسرے کو سلام سے محروم کرتے ہیں باوجود یہ کہ سلام جس کو کیا جاتا ہے اس کے لئے سلامتی کی دعا ہے۔ 

مسئلہ: بہتر سواری والا کمتر سواری والے کو اور کمتر سواری والا پیدل چلنے والے کو اور پیدل بیٹھے ہوئے کو اور چھوٹے بڑے کو اور تھوڑے زیادہ کو سلام کریں۔

(۸۷) اللہ  کہ اس کے  سوا کسی کی بندگی نہیں اور وہ  ضرور تمہیں اکٹھا کرے  گا قیامت کے  دن جس میں کچھ شک نہیں اور اللہ سے  زیادہ کس کی بات سچی (ف ۲۳۲)

۲ٍ۳۲۔

یعنی اس سے زیادہ سچا کوئی نہیں اس لئے کہ اس کا کِذب ناممکن و محال ہے کیونکہ کذب عیب ہے اور ہر عیب اللّٰہ پر محال ہے وہ جملہ عیوب سے پاک ہے۔

(۸۸) تو تمہیں کیا ہوا کہ منافقوں کے  بارے  میں  دو  فریق ہو گئے  (ف ۲۳۳) اور اللہ نے  انہیں اوندھا کر دیا (ف ۲۳۴) ان کے  کوتکوں (کرتوتوں ) کے  سبب (ف ۲۳۵) کیا یہ چاہتے  ہیں کہ اسے   راہ دکھاؤ جسے  اللہ نے  گمراہ کیا اور جسے  اللہ گمراہ کرے  تو ہرگز اس کے  لئے  راہ نہ پائے  گا۔

۲ٍ۳ٍ۳۔

شانِ نزول: منافقین کی ایک جماعت سیّدِ عالم صلی اللّٰہ علیہ و آلہ و سلم کے ساتھ جہاد میں جانے سے رک گئی تھی ان کے باب میں اصحاب کرام کے دو فرقے ہو گئے ایک فرقہ قتل پر مُصر تھا اور ایک اُن کے قتل سے انکار کرتا تھا اس معاملہ میں یہ آیت نازل ہوئی۔

۲ٍ۳۴۔

کہ وہ حضور کے ساتھ جہاد میں جانے سے محروم رہے۔

۲ٍ۳۵۔

ان کے کفر وارتداد اور مشرکین کے ساتھ ملنے کے باعث تو چاہئے کہ مسلمان بھی ان کے کفر میں اختلاف نہ کریں۔

(۸۹) وہ تو یہ چاہتے   ہیں کہ کہیں تم بھی کافر ہو جاؤ  جیسے   وہ کافر ہوئے  تو تم سب ایک سے  ہو جاؤ  ان میں کسی کو اپنا دوست نہ بناؤ (ف ۲۳۶) جب تک اللہ کی راہ میں گھر بار نہ چھوڑیں (ف ۲۳۷) پھر اگر وہ  منہ پھیریں (ف ۲۳۸) تو انہیں پکڑو اور جہاں پاؤ قتل کرو، اور ان میں کسی کو نہ دوست ٹھہراؤ نہ مددگار (ف ۲۳۹)

۲ٍ۳۶۔

اس آیت میں کفار کے ساتھ موالات ممنوع کی گئی خواہ وہ ایمان کا اظہار ہی کرتے ہوں۔

۲ٍ۳۷۔

اور اس سے ان کے ایمان کی تحقیق نہ ہولے۔

۲ٍ۳۸۔

ایمان و ہجرت سے اور اپنی حالت پر قائم رہیں۔

۲ٍ۳۹۔

اور اگر تمہاری دوستی کا دعویٰ کریں اور مدد کے لئے تیار ہوں تو ان کی مدد نہ قبول کرو۔

(۹۰) مگر جو ایسی قوم سے  علاقے  رکھتے  ہیں کہ تم میں ان میں معاہدہ ہے  (ف ۲۴۰) یا تمہارے  پاس یوں آئے  کہ ان کے  دلوں میں سکت نہ رہی کہ تم سے  لڑیں (ف ۲۴۱) یا اپنی قوم سے  لڑیں (ف ۲۴۲) اور اللہ چاہتا  تو ضرور انہیں تم پر قابو دیتا تو وہ بے  شک تم سے  لڑتے  (ف ۲۴۳) پھر اگر وہ تم سے  کنارہ کریں اور نہ لڑیں اور صلح کا  پیام ڈالیں تو اللہ نے  تمہیں ان پر کوئی راہ نہ رکھی (ف ۲۴۴)

۲۴۰۔

یہ استثناء قتل کی طرف راجع ہے کیونکہ کفار و منافقین کے ساتھ موالات کسی حال میں جائز نہیں اور عہد سے یہ عہد مراد ہے کہ اس قوم کو اور جو اس قوم سے جا ملے اس کو امن ہے جیسا کہ سیّدِ عالم صلی اللّٰہ علیہ و آلہ و سلم نے مکّہ مکرّمہ تشریف لے جاتے وقت ہلال بن عویمر  اسلمی سے معاملہ کیا تھا۔

۲۴۱۔

اپنی قوم کے ساتھ ہو کر۔

۲۴۲۔

تمہارے ساتھ ہو کر۔

۲۴۳۔

لیکن اللّٰہ تعالی نے ان کے دلوں میں رُعب ڈال دیا اور مسلمانوں کو ان کے شر سے محفوظ رکھا۔

۲۴۴۔

کہ تم ان سے جنگ کرو بعض مفسرین کا قول ہے کہ یہ حکم آیت  اُقْتُلُوالْمُشْرِکِیْنَ حَیْثُ وَجَدْ تُّمُوْھُمْ سے منسوخ ہو گیا۔

(۹۱) اب کچھ اور تم ایسے  پاؤ گے  جو یہ چاہتے  ہیں کہ تم سے  بھی امان میں رہیں اور اپنی قوم سے  بھی امان میں رہیں (ف ۲۴۵)  جب کبھی انکی قوم انہیں فساد (ف ۲۴۶) کی طرف پھیرے  تو اس پر اوندھے  گرتے  ہیں پھر اگر وہ تم سے  کنارہ نہ کریں اور (ف ۲۴۷) صلح کی گردن  نہ ڈا لیں اور اپنے  ہاتھ سے  نہ روکیں تو انہیں پکڑو  اور  جہاں پاؤ قتل کرو، اور یہ ہیں جن پر ہم نے  تمہیں صریح اختیار  دیا(ف ۲۴۸)

۲۴۵۔

شانِ نزول: مدینہ طیبہ میں قبیلۂ اسد و غَطفان کے لوگ ریاءً کلمۂ اسلام پڑھتے اور اپنے آپ کو مسلمان ظاہر کرتے اور جب ان میں سے کوئی اپنی قوم سے ملتا اور وہ لوگ ان سے کہتے کہ تم کس چیز پر ایمان لائے تو وہ لوگ کہتے کہ بندروں بچھوؤں وغیرہ پر اس انداز سے ان کا مطلب یہ تھا کہ دونوں طرف سے رسم و راہ رکھیں اور کسی جانب سے انہیں نقصان نہ پہنچے یہ لوگ منافقین تھے انکے حق میں یہ آیت نازل ہوئی۔

۲۴۶۔

شرک یا مسلمان سے جنگ۔

۲۴۷۔

جنگ سے باز آ کر۔

۲۴۸۔

ان کے کفر، غدر اور مسلمانوں کی ضرر رسانی کے سبب۔

(۹۲) اور مسلمانوں کو نہیں پہنچتا کہ مسلمان کا خون کرے  مگر ہاتھ بہک کر (ف ۲۴۹) اور جو کسی مسلمان کو نادانستہ قتل کرے  تو اس پر ایک مملوک  مسلمان کا آزاد کرنا ہے  اور خون بہا کر مقتول کے  لوگوں کو سپرد کی جائے  (ف ۲۵۰) مگر یہ کہ وہ معاف کر دیں پھر اگر وہ (ف ۲۵۱) اس قوم سے  ہو جو تمہاری دشمن ہے  (ف ۲۵۲) اور خود مسلمان ہے  تو صرف ایک مملوک مسلمان کا آزاد کرنا (ف ۲۵۳) اور اگر وہ اس قوم میں ہو کہ تم میں ان میں معاہدہ ہے  تو اس کے  لوگوں کو خوں بہا سپرد کیا جائے  اور ایک مسلمان مملوک آزاد کرنا (ف ۲۵۴) تو جس  کا ہاتھ نہ پہنچے  (۲۵۵) وہ لگاتار دو مہینے  کے  روزے  (ف ۲۵۶) یہ اللہ کے  یہاں اس کی توبہ ہے  اور اللہ جاننے  والا حکمت والا ہے۔

۲۴۹۔

یعنی مومن کافر کی مثل مباح الدم نہیں ہے جس کا حکم اوپر کی آیت میں مذکور ہو چکا تو مسلمان کا قتل کرنا بغیر حق کے روا نہیں اور مسلمان کی شان نہیں کہ اس سے کسی مسلمان کا قتل سرزد ہو بجز اس کے کہ خطاءً ہو اس طرح کہ مارتا تھا شکار کو یا کافر حربی کو اور ہاتھ بہک کر زد پڑی مسلمان پر یا یہ کہ کسی شخص کو کافر حربی جان کر مارا اور تھا وہ مسلمان۔

۲۵۰۔

یعنی اس کے وارثوں کو دی جائے وہ اسے مثل میراث کے تقسیم کر لیں دِیّت مقتول کے ترکہ کے حکم میں ہے اس سے مقتول کا دَین بھی ادا کیا جائے گا وصیت بھی جاری کی جائے گی۔

۲۵۱۔

جو خطاءً قتل کیا گیا۔

۲۵۲۔

یعنی کافر۔

۲۵۳۔

لازم ہے اور دیت نہیں۔

۲۵۴۔

یعنی اگر مقتول ذمی ہو تو اس کا وہی حکم ہے جو مسلمان کا۔

۲۵۵۔

یعنی وہ کسی غلام کا مالک نہ ہو۔

۲۵۶۔

لگاتار روزہ رکھنا یہ ہے کہ ان روزوں کے درمیان رمضان اور ایام تشریق نہ ہوں اور درمیان میں روزوں کا سلسلہ بعذر یا بلا عذر کسی طرح توڑا نہ جائے۔ شان نزول : یہ آیت عیاش بن ربیعہ مخزومی کے حق میں نازل ہوئی وہ قبل ہجرت مکہ مکرمہ میں اسلام لائے اور گھر والوں کے خوف سے مدینہ طیبہ جا کر پناہ گزیں ہوئے ان کی ماں کو اس سے بہت بے قراری ہوئی اور اس نے حارث اور ابوجہل اپنے دونوں بیٹوں سے جو عیاش کے سوتیلے بھائی تھے یہ کہا کہ خدا کی قسم نہ میں سایہ میں بیٹھوں نہ کھانا چکھوں نہ پانی پیوں جب تک تم عیاش کو میرے پاس نہ لے کر آؤ وہ دونوں حارث بن زید بن ابی اُنیسہ کو ساتھ لے کر تلاش کے لئے نکلے اور مدینہ طیبہ پہنچ کر عیاش کو پا لیا اور ان کو ماں کے جزع فزع بے قراری اور کھانا پینا چھوڑنے کی خبر سنائی اور اللّٰہ کو درمیان دے کر یہ عہد کیا کہ ہم دین کے باب میں تجھ سے کچھ نہ کہیں گے اس طرح وہ عیاش کو مدینہ سے نکال لائے اور مدینہ سے باہر آ کر اس کو باندھا اور ہر ایک نے سو سو کوڑے مارے پھر ماں کے پاس لائے تو ماں نے کہا میں تیری مشکیں نہ کھولوں گی جب تک تو اپنا دین ترک نہ کرے پھر عیاش کو دھوپ میں بندھا ہوا ڈال دیا اور ان مصیبتوں میں مبتلا ہو کر عیاش نے ان کا کہا مان لیا اور اپنا دین ترک کر دیا تو حارث بن زید نے عیاش کو ملامت کی اور کہا تو اسی دین پر تھا اگر یہ حق تھا تو تو نے حق کو چھوڑ دیا اور اگر باطل تھا توتو باطل دین پر رہا یہ بات عیاش کو بڑی ناگوار گزری اور عیاش نے کہا میں تجھ کو اکیلا پاؤں گا تو خدا کی قسم ضرور قتل کر دوں گا اس کے بعد عیاش اسلام لائے اور انہوں نے مدینہ طیبہ ہجرت کی اور ان کے بعد حارث بھی اسلام لائے اور ہجرت کر کے رسول کریم صلی اللّٰہ علیہ و آلہ و سلم کی خدمت میں پہنچے لیکن اس روز عیاش موجود نہ تھے نہ انہیں حارث کے اسلام کی اطلاع ہوئی قباء کے قریب عیاش نے حارث کو دیکھ پایا اور قتل کر دیا تو لوگوں نے کہا اے عیاش تم نے بہت برا کیا حارث اسلام لاچکے تھے اس پر عیاش کو بہت افسوس ہوا اور انہوں نے سیّدِ عالم صلی اللّٰہ علیہ و آلہ و سلم کی خدمتِ اقدس میں حاضر ہو کر واقعہ عرض کیا اور کہا کہ مجھے تا وقت قتل ان کے اسلام کی خبر ہی نہ ہوئی اس پر یہ آیہ کریمہ نازل ہوئی۔

(۹۳) اور جو کوئی مسلمان کو جان بوجھ کر قتل کرے  تو اس کا بدلہ جہنم ہے  کہ مدتوں اس میں رہے  (ف ۲۵۷) اور اللہ نے  اس پر غضب کیا اور اس پر لعنت کی اور اس کے  لئے  تیار رکھا بڑا عذاب۔

۲۵۷۔

مسلمان کو عمداً قتل کرنا سخت گناہ اور اشد کبیرہ ہے حدیث شریف میں ہے کہ دنیا کا ہلاک ہونا اللّٰہ کے نزدیک ایک مسلمان کے قتل ہونے سے ہلکا ہے پھر یہ قتل اگر ایمان کی عداوت سے ہو یا قاتل اس قتل کو حلال جانتا ہو تو یہ کفر بھی ہے فائدہ: خلود مدتِ دراز کے معنی میں بھی مستعمل ہے اور قاتل اگر صرف دنیوی عداوت سے مسلمان کو قتل کرے اور اس کے قتل کو مباح نہ جانے جب بھی اس کی جزا مدت دراز کے لئے جہنم ہے، فائدہ : خلود کا لفظ مدت طویلہ کے معنی میں ہوتا ہے تو قرآن کریم میں اس کے ساتھ لفظ ابد مذکور نہیں ہوتا اور کفار کے حق میں خلود بمعنی دوام آیا ہے تو اس کے ساتھ ابد بھی ذکر فرمایا گیا ہے شان نزول: یہ آیت مُقیّس بن خبابہ کے حق میں نازل ہوئی اس کے بھائی قبیلہ بنی نجار میں مقتول پائے گئے تھے اور قاتل معلوم نہ تھا بنی نجار نے بحکم رسول اللّٰہ صلی اللّٰہ علیہ و آلہ و سلم دیت ادا کر دی اس کے بعد مقیس نے باغوائے شیطان ایک مسلمان کو بے خبری میں قتل کر دیا اور دیت کے اونٹ لے کر مکہ کو چلتا ہو گیا اور مرتد ہو گیا یہ اسلام میں پہلا شخص ہے جو مرتد ہوا۔

(۹۴) اے  ایمان والو! جب تم جہاد کو چلو تو تحقیق کر لو اور جو تمہیں سلام کرے  اس سے  یہ نہ کہو کہ تو مسلمان نہیں (ف ۲۵۸) تم جیتی دنیا کا اسباب چاہتے  ہو تو اللہ کے  پاس بہتری غنیمتیں ہیں پہلے   تم بھی ایسے  ہی تھے  (ف ۲۵۹)  پھر اللہ نے  تم پر احسان  کیا (ف ۲۶۰) تو تم پر تحقیق کرنا لازم ہے  (ف ۲۶۱) بیشک اللہ کو تمہارے  کاموں کی خبر ہے، 

۲۵۸۔

یا جس میں اسلام کی علامت و نشانی پاؤ اس سے ہاتھ روکو اور جب تک اس کا کفر ثابت نہ ہو جائے اس پر ہاتھ نہ ڈالو ابوداؤد وتر مذی کی حدیث میں ہے سیّدِ عالم صلی اللّٰہ علیہ و آلہ و سلم جب کوئی لشکر روانہ فرماتے حکم دیتے کہ اگر تم مسجد دیکھو یا اذان سنو تو قتل نہ کرنا 

مسئلہ: اکثر فقہاء نے فرمایا کہ اگر یہودی یا نصرانی یہ کہے کہ میں مومن ہوں تو اس کو مومن نہ مانا جائے گا کیونکہ وہ اپنے عقیدہ ہی کو ایمان کہتا ہے اور اگر لا الہ الا اللّٰہ محمد رسول اللّٰہ کہے جب بھی اس کے مسلمان ہونے کا حکم نہ کیا جائے گا جب تک کہ وہ اپنے دین سے بیزاری کا اظہار اور اس کے باطل ہونے کا اعتراف نہ کرے اس سے معلوم ہوا کہ جو شخص کسی کفر میں مبتلا ہو اس کے لئے اس کفر سے بیزاری اور اس کو کفر جاننا ضرور ہے۔

۲۵۹۔

یعنی جب تم اسلام میں داخل ہوئے تھے تو تمہاری زبان سے کلمہ شہادت سن کر تمہارے جان و مال محفوظ کر دیئے گئے تھے اور تمہارا اظہار بے اعتبار نہ قرار دیا گیا تھا ایسا ہی اسلام میں داخل ہونے والوں کے ساتھ تمہیں بھی سلوک کرنا چاہئے شان نزول: یہ آیت مَرْدَاس بن َنہِیْک کے حق میں نازل ہوئی جو اہل فدک میں سے تھے اور اُن کے سوا اُن کی قوم کا کوئی شخص اسلام نہ لایا تھا اس قوم کو خبر ملی کہ لشکر اسلام ان کی طرف آ رہا ہے تو قوم کے سب لوگ بھاگ گئے مگر مَرْدَاس ٹھہرے رہے جب انہوں نے دور سے لشکر کو دیکھا تو بایں خیال کہ مبادا کوئی غیر مسلم جماعت ہو یہ پہاڑ کی چوٹی پر اپنی بکریاں لے کر چڑھ گئے جب لشکر آیا اور انہوں نے اللّٰہ اکبر کے نعروں کی آوازیں سنیں تو خود بھی تکبیر پڑھتے ہوئے اتر آئے اور کہنے لگے لا الٰہ الا اللّٰہ محمد رسول اللّٰہ السلام علیکم مسلمانوں نے خیال کیا کہ اہل فدک تو سب کافر ہیں یہ شخص مغالطہ دینے کے لئے اظہارِ ایمان کرتا ہے بایں خیال اُسامہ بن زید نے ان کو قتل کر دیا اور بکریاں لے آئے جب سیّدِ عالم صلی اللّٰہ علیہ و آلہ و سلم کے حضور میں حاضر ہوئے تو تمام ماجرا عرض کیا حضور کو نہایت رنج ہوا اور فرمایا تم نے اس کے سامان کے سبب اس کو قتل کر دیا اس پر یہ آیت نازل ہوئی اور رسول اللّٰہ صلی اللّٰہ علیہ و آلہ و سلم نے اسامہ کو حکم دیا کہ مقتول کی بکریاں اس کے اہل کو واپس کریں۔

۲۶۰۔

کہ تم کو اسلام پر استقامت بخشی اور تمہارا مؤمن ہونا مشہور کیا۔

۲۶۱۔

تاکہ تمہارے ہاتھ سے کوئی ایمان دار قتل نہ ہو۔

(۹۵) برابر نہیں وہ مسلمان  کہ بے  عذر جہاد سے  بیٹھ رہیں اور وہ کہ راہ خدا میں اپنے  مالوں اور جانوں سے  جہاد کرتے  ہیں (ف ۲۶۲) اللہ نے  اپنے  مالوں اور جانوں کے  ساتھ جہاد کرنے  والوں کا درجہ بیٹھنے  والوں سے  بڑا کیا (ف ۲۶۳) اور اللہ نے  سب سے بھلائی کا وعدہ فرمایا (ف ۲۶۴)  اور اللہ نے  جہاد والوں کو (۲۶۵) بیٹھنے  والوں پر بڑے  ثواب سے   فضیلت دی ہے، 

۲۶۲۔

اس آیت میں جہاد کی ترغیب ہے کہ بیٹھ رہنے والے اور جہاد کرنے والے برابر نہیں ہیں مجاہدین کے لئے بڑے درجات و ثواب ہیں اور یہ مسئلہ بھی ثابت ہوتا ہے کہ جو لوگ بیماری یا پیری و نا طاقتی یا نابینائی یا ہاتھ پاؤں کے ناکارہ ہونے اور عذر کی وجہ سے جہاد میں حاضر نہ ہوں وہ فضیلت سے محروم نہ کئے جائیں گے اگر نیت صالح رکھتے ہوں حدیث بخاری میں ہے سیّدِ عالم صلی اللّٰہ علیہ و آلہ و سلم نے غزوہ تبوک سے واپسی کے وقت فرمایا کچھ لوگ مدینہ میں رہ گئے ہیں ہم کسی گھاٹی یا آبادی میں نہیں چلتے مگر وہ ہمارے ساتھ ہوتے ہیں انہیں عذر نے روک لیا ہے۔

۲۶۳۔

جو عذر کی وجہ سے جہاد میں حاضر نہ ہو سکے اگر چہ وہ نیت کا ثواب پائیں گے لیکن جہاد کرنے والوں کو عمل کی فضیلت اس سے زیادہ حاصل ہے۔

۲۶۴۔

جہاد کرنے والے ہوں یا عذر سے رہ جانے والے۔

۲۶۵۔

بغیر عذر کے۔

(۹۶) اُس کی طرف سے  درجے  اور بخشش اور رحمت (ف ۲۶۶) اور اللہ بخشنے  والا مہربان ہے، 

۲۶۶۔

حدیث شریف میں ہے اللّٰہ تعالی نے مجاہدین کے لئے جنت میں سو درجے مہیا فرمائے ہر دو درجوں میں اتنا فاصلہ ہے جیسے آسمان اور زمین۔

(۹۷) وہ لوگ جن کی جان فرشتے  نکالتے  ہیں اس حال میں کہ وہ اپنے  اوپر ظلم کرتے  تھے  ان سے  فرشتے  کہتے  ہیں تم کاہے  میں تھے  کہتے  ہیں کہ ہم زمین میں کمزور تھے  (ف ۲۶۷) کہتے  ہیں کیا اللہ  کی زمین کشادہ نہ تھی کہ تم اس میں ہجرت کرتے، تو ایسوں کا ٹھکانا جہنم ہے، اور بہت بری جگہ پلٹنے  کی(ف ۲۶۸)

۲۶۷۔

شان نزول : یہ آیت ان لوگوں کے حق میں نازل ہوئی جنہوں نے کلمۂ اسلام تو زبان سے ادا کیا مگر جس زمانہ میں ہجرت فرض تھی اس وقت ہجرت نہ کی اور جب مشرکین جنگ بدر میں مسلمانوں کے مقابلہ کے لئے گئے تو یہ لوگ ان کے ساتھ ہوئے اور کفار کے ساتھ ہی مارے بھی گئے ان کے حق میں یہ آیت نازل ہوئی اور بتایا گیا کہ کفار کے ساتھ ہونا اور فرض ہجرت ترک کرنا اپنی جا ن پر ظلم کرنا ہے۔

۲۶۸۔

مسئلہ : یہ آیت دلالت کرتی ہے کہ جو شخص کسی شہر میں اپنے دین پر قائم نہ رہ سکتا ہو اور یہ جانے کہ دوسری جگہ جانے سے اپنے فرائضِ دینی ادا کر سکے گا اس پر ہجرت واجب ہو جاتی ہے حدیث میں ہے جو شخص اپنے دین کی حفاظت کے لئے ایک جگہ سے دوسری جگہ منتقل ہوا اگرچہ ایک بالشت ہی کیوں نہ ہو اس کے لئے جنت واجب ہوئی اور اس کو حضرت ابراہیم اور سیّدِ عالم صلی اللّٰہ علیہ و آلہ و سلم کی رفاقت میسر ہو گی۔

  (۹۸) مگر وہ جو دبا لیے  گئے  مرد اور عورتیں اور بچے  جنہیں نہ کوئی تدبیر بن پڑے  (ف ۲۶۹) نہ راستہ جانیں۔

۲۶۹۔

زمینِ کفر سے نکلنے اور ہجرت کرنے کی۔

(۹۹) تو قریب ہے  اللہ ایسوں کو معاف فرمائے  (ف ۲۷۰) اور اللہ معاف فرمانے  والا بخشنے  والا ہے۔

۲۷۰۔

کہ وہ کریم ہے اور کریم جو امید دلاتا ہے پوری کرتا ہے اور یقیناً معاف فرمائے گا۔

(۱۰۰) اور جو اللہ کی راہ میں گھر بار چھوڑ کر نکلے  گا وہ زمین میں بہت جگہ اور گنجائش پائے  گا، اور جو اپنے  گھر سے  نکلا (ف ۲۷۱)  اللہ و  رسول کی طرف ہجرت کرتا پھر اسے  موت نے  آ لیا تو اس کا ثواب اللہ کے  ذمہ پر ہو گیا (ف ۲۷۲) اور اللہ بخشنے  والا مہربان ہے  

۲۷۱۔

شان نزول : اس سے پہلی آیت جب نازل ہوئی تو جُندع بن ضَمرۃُ اللَّیْثِیْ نے اس کو سنا یہ بہت بوڑھے شخص تھے کہنے لگے کہ میں مستثنیٰ لوگوں میں تو ہوں نہیں کیونکہ میرے پاس اتنا مال ہے کہ جس سے میں مدینہ طیبہ ہجرت کر کے پہنچ سکتا ہوں۔ خدا کی قسم مکہ مکرمہ میں اب ایک رات نہ ٹھروں گا مجھے لے چلو چنانچہ ان کو چار پائی پر لے کے چلے مقام تنعیم میں آ کر ان کا انتقال ہو گیا۔ آخر وقت انہوں نے اپنا داہنا ہاتھ بائیں ہاتھ پر رکھا اور کہا یارب یہ تیرا اور یہ تیرے رسول کا میں اس پر بیعت کرتا ہوں جس پر تیرے رسول نے بیعت کی یہ خبر پا کر صحابہ کرام نے فرمایا کاش وہ مدینہ پہنچتے تو ان کا اجر کتنا بڑا ہوتا اور مشرک ہنسے اور کہنے لگے کہ جس مطلب کے لئے نکلے تھے وہ نہ ملا اس پر یہ آیت کریمہ نازل ہوئی۔

۲۷۲۔

اس کے وعدے اور اس کے فضل و کرم سے کیونکہ بطریق استحقاق کوئی چیز اس پر واجب نہیں اس کی شان اس سے عالی ہے 

مسئلہ: جو کوئی نیکی کا ارادہ کرے اور اس کو پورا کرنے سے عاجز ہو جائے وہ اس طاعت کا ثواب پائے گا 

مسئلہ: طلبِ علم، جہاد، حج، زیارت،طاعت، زہد و قناعت اور رزقِ حلال کی طلب کے لئے ترک وطن کرنا خدا اور رسول کی طرف ہجرت ہے اس راہ میں مر جانے والا اجر پائے گا۔

(۱۰۱) اور جب تم زمین میں سفر کرو تو تم پر گناہ نہیں کہ بعض نمازیں قصر سے  پڑھو (ف ۲۷۳) اگر تمہیں اندیشہ ہو کہ کافر تمہیں ایذا دیں گے  (ف ۲۷۴) بیشک کفار تمہارے  کھلے  دشمن ہیں۔

۲۷۳۔

یعنی چار رکعت والی دو رکعت۔

۲۷۴۔

مسئلہ : خوفِ کفار قصر کے لئے شرط نہیں حدیث: یعلی بن امیہ نے حضرت عمر رضی اللّٰہ عنہ سے کہا کہ ہم تو امن میں ہیں پھر ہم کیوں قصر کرتے ہیں فرمایا اس کا مجھے بھی تعجب ہوا تھا تو میں نے سیّدِ عالم صلی اللّٰہ علیہ و آلہ و سلم سے دریافت کیا حضور صلی اللّٰہ علیہ و آلہ و سلم نے فرمایا کہ تمہارے لئے یہ اللّٰہ کی طرف سے صدقہ ہے تم اس کا صدقہ قبول کرو اس سے یہ مسئلہ معلوم ہوتا ہے کہ سفر میں چار رکعت والی نماز کو پورا پڑھنا جائز نہیں ہے کیونکہ جو چیزیں قابل تملیک نہیں ہیں ان کا صدقہ اسقاطِ محض ہے رَد کا احتمال نہیں رکھتا۔ آیت کے نزول کے وقت سفر اندیشہ سے خالی نہ ہوتے تھے اس لئے آیت میں اس کا ذکر بیانِ حال ہے شرطِ قصر نہیں حضرت عبداللّٰہ بن عُمَر کی قراءت بھی دلیل ہے جس میں  اَنْ یَّفْتِنَکُمْ  بغیر  اِنْ خِفْتُمْ  کے ہے صحابہ کا بھی یہی عمل تھا کہ امن کے سفروں میں بھی قصر فرماتے جیسا کہ اوپر کی حدیث سے ثابت ہوتا ہے اور احادیث سے بھی یہ ثابت ہے اور پوری چار پڑھنے میں اللّٰہ تعالی کے صدقہ کا رَد کرنا لازم آتا ہے لہذا قصر ضروری ہے۔ 

مدت سفر : مسئلہ :جس سفر میں قصر کیا جاتا ہے اس کی ادنیٰ مدت تین رات دن کی مسافت ہے جو اونٹ یا پیدل کی متوسط رفتار سے طے کی جاتی ہو اور اس کی مقداریں خشکی اور دریا اور پہاڑوں میں مختلف ہو جاتی ہیں جو مسافت متوسط رفتار سے چلنے والے تین روز میں طے کرتے ہوں اور اس کے سفر میں قصر ہو گا 

مسئلہ: مسافر کی جلدی اور دیر کا اعتبار نہیں خواہ وہ تین روز کی مسافت تین گھنٹہ میں طے کرے جب بھی قصر ہو گا اور اگر ایک روز کی مسافت تین روز سے زیادہ میں طے کرے تو قصر نہ ہو گا غرض اعتبار مسافت کا ہے۔

(۱۰۲) اور اے  محبوب! جب تم ان میں تشریف فرما ہو (ف ۲۷۵) پھر نماز میں ان کی امامت کرو (ف ۲۷۶) تو چاہئے  کہ ان میں ایک جماعت تمہارے  ساتھ ہو (ف ۲۷۷) اور وہ اپنے  ہتھیار لیے  رہیں (ف ۲۷۸) پھر جب وہ سجدہ کر لیں (ف ۲۷۹) تو ہٹ کر تم سے  پیچھے  ہو جائیں (ف ۲۸۰) اور اب دوسری جماعت آئے  جو اس وقت تک نماز میں شریک نہ تھی (ف ۲۸۱) اب  وہ تمہارے  مقتدی ہوں اور چاہئے  کہ اپنی پناہ  اور اپنے  ہتھیار لیے  رہیں (ف ۲۸۲) کافروں کی تمنا ہے  کہ کہیں تم اپنے  ہتھیاروں اور اپنے  اسباب سے  غافل ہو جاؤ تو ایک دفعہ تم پر جھک پڑیں (ف ۲۸۳) اور تم پر مضائقہ نہیں اگر تمہیں مینھ کے  سبب تکلیف ہو یا بیمار ہو کہ اپنے  ہتھیار کھول رکھو اور اپنی پناہ لیے  رہو (ف ۲۸۴) بیشک اللہ نے  کافروں کے  لئے  خواری کا عذاب تیار کر رکھا ہے، 

۲۷۵۔

یعنی اپنے اصحاب میں۔

۲۷۶۔

اس میں جماعتِ نمازِ خوف کا بیان ہے شان نزول: جہاد میں جب رسول کریم صلی اللّٰہ علیہ و آلہ و سلم کو مشرکین نے دیکھا کہ آپ نے مع تمام اصحاب کے نماز ظہر بجماعت ادا فرمائی تو انہیں افسوس ہوا کہ انہوں نے اس وقت میں کیوں نہ حملہ کیا اور آپس میں ایک دوسرے سے کہنے لگے کہ کیا ہی اچھا موقع تھا بعضوں نے ان میں سے کہا اس کے بعد ایک اور نماز ہے جو مسلمانوں کو اپنے ماں باپ سے زیادہ پیاری ہے یعنی نماز عصر جب مسلمان اس نماز کے لئے کھڑے ہوں تو پوری قوت سے حملہ کر کے انہیں قتل کر دو اس وقت حضرت جبریل نازل ہوئے اور انہوں نے سیّدِ عالم صلی اللّٰہ علیہ و آلہ و سلم سے عرض کیا یا رسول اللّٰہ یہ نماز خوف ہے اور اللّٰہ عزوجل فرماتا ہے  وَاِذَاکُنْتَ فِیْھِمْ اَلْایٰہْ۔

۲۷۷۔

یعنی حاضرین کو دو جماعتوں میں تقسیم کر دیا جائے ایک ان میں سے آپ کے ساتھ رہے آپ انہیں نماز پڑھائیں اور ایک جماعت دشمن کے مقابلہ میں قائم رہے۔

۲۷۸۔

یعنی جو لوگ دشمن کے مقابل ہوں اور حضرت ابن عباس رضی اللّٰہ عنہما سے مروی ہے کہ اگر جماعت کے نمازی مراد ہوں تو وہ لوگ ایسے ہتھیار لگائے رہیں جن سے نماز میں کوئی خلل نہ ہو جیسے تلوار خنجر وغیرہ بعض مفسرین کا قول ہے کہ ہتھیار ساتھ رکھنے کا حکم دونوں فریقوں کے لئے ہے اور یہ احتیاط کے قریب ہے۔

۲۷۹۔

یعنی دونوں سجدے کر کے رکعت پوری کر لیں۔

۲۸۰۔

تاکہ دشمن کے مقابلہ میں کھڑے ہو سکیں۔

۲۸۱۔

اور اب تک دشمن کے مقابل تھی۔

۲۸۲۔

پناہ سے زِرہ وغیرہ ایسی چیزیں مراد ہیں جن سے دشمن کے حملے سے بچا جا سکے ان کا ساتھ رکھنا بہرحال واجب ہے جیسا کہ قریب ہی ارشاد ہو گا  وَخُذُوْا حِذْرَکُمْ  اور ہتھیار ساتھ رکھنا مستحب ہے نمازِ خوف کا مختصر طریقہ یہ ہے کہ پہلی جماعت امام کے ساتھ ایک رکعت پوری کر کے دشمن کے مقابل جائے اور دوسری جماعت جو دشمن کے مقابل کھڑی تھی وہ آ کر امام کے ساتھ دوسری رکعت پڑھے پھر فقط امام سلام پھیرے اور پہلی جماعت آ کر دوسری رکعت بغیر قراءت کے پڑھے اور سلام پھیر دے اور دشمن کے مقابل چلی جائے پھر دوسری جماعت اپنی جگہ آ کر ایک رکعت جو باقی رہی تھی اس کو قرات کے ساتھ پورا کر کے سلام پھیر ے کیونکہ یہ لوگ مسبوق ہیں اور پہلی لاحق حضرت ابن مسعود رضی اللّٰہ عنہ سے سیّدِ عالم صلی اللّٰہ علیہ و آلہ و سلم کا اسی طرح نماز خوف ادا فرمانا مروی ہے۔ حضور کے بعد بھی نماز خوف صحابہ پڑھتے رہے ہیں حالت خوف میں دشمن کے مقابل اس اہتمام کے ساتھ نماز ادا کرنے سے معلوم ہوتا ہے کہ جماعت کس قدر ضروری ہے مسائل: حالت سفر میں اگر صورتِ خوف پیش آئے تو اس کا یہ بیان ہوا لیکن اگر مقیم کو ایسی حالت پیش آئے تو وہ چار رکعت والی نمازوں میں ہر ہر جماعت کو دو دو رکعت پڑھائے اور تین رکعت والی نماز میں پہلی جماعت کو دو رکعت اور دوسری کو ایک۔

۲۸۳۔

شان نزول: نبی کریم صلی اللّٰہ علیہ و آلہ و سلم غزوہ ذات الرِقاع سے جب فارغ ہوئے اور دشمن کے بہت آدمیوں کو گرفتار کیا اور اموال غنیمت ہاتھ آئے اور کوئی دشمن مقابل باقی نہ رہا تو حضور صلی اللّٰہ علیہ و آلہ و سلم قضائے حاجت کے لئے جنگل میں تنہا تشریف لے گئے تو دشمن کی جماعت میں سے حُوَیرَث بن حارث مُحاربی یہ خبر پا کر تلوار لئے ہوئے چُھپا چُھپا پہاڑ سے اترا اور اچانک حضرت کے پاس پہنچا اور تلوار کھینچ کر کہنے لگا یامحمد(صلی اللّٰہ علیہ و آلہ و سلم )اب تمہیں مجھ سے کون بچائے گا حضور نے فرمایا اللّٰہ تعالی اور دعا فرمائی جب ہی اس نے حضور پر تلوار چلانے کا ارادہ کیا اوندھے منھ گر پڑا اور تلوار ہاتھ سے چھوٹ گئی حضور نے وہ تلوار لے کر فرمایا کہ تجھ کو مجھ سے کون بچائے گا کہنے لگا میرا بچانے والا کوئی نہیں ہے۔ فرمایا  اَشْھَدُاَنْ لَّآاِلٰہَ اِلَّا اَللّٰہُ وَاَشْھَدُاَنَّ مُحَمَّدًا رَّسُوْلُ اللّٰہِ  پڑھ تو تیری تلوار تجھے دے دوں گا اس نے اس سے انکار کیا اور کہا کہ اس کی شہادت دیتا ہوں کہ میں کبھی آپ سے نہ لڑوں گا اور زندگی بھر آپ کے کسی دشمن کی مدد نہ کروں گا آپ نے اس کی تلوار اس کو دے دی کہنے لگا یا محمد ( صلی اللّٰہ علیہ و آلہ و سلم ) آپ مجھ سے بہت بہتر ہیں فرمایا ہاں ہمارے لئے یہی سزاوار ہے اس پر یہ آیت نازل ہوئی اور ہتھیار اور بچاؤ ساتھ رکھنے کا حکم دیا گیا۔(احمدی)۔

۲۸۴۔

کہ اس کا ساتھ رکھنا ہمیشہ ضروری ہے شان نزول: ابن عباس رضی اللّٰہ عنہما نے فرمایا کہ عبدالرحمن بن عوف زخمی تھے اور اس وقت ہتھیار رکھنا ان کے لئے بہت تکلیف اور بار تھا ان کے حق میں یہ آیت نازل ہوئی اور حالت عذر میں ہتھیار کھول رکھنے کی اجازت دی گئی۔

(۱۰۳) پھر جب تم نماز پڑھ چکو تو  اللہ کی یاد کرو کھڑے  اور بیٹھے  اور کروٹوں پر لیٹے  (ف ۲۸۵) پھر جب مطمئن ہو جاؤ تو حسب دستور نماز  قائم کرو  بیشک نماز مسلمانوں پر وقت باندھا ہوا فرض ہے (ف ۲۸۶)

۲۸۵۔

یعنی ذکر الٰہی کی ہر حال میں مداومت کرو اور کسی حال میں اللّٰہ کے ذکر سے غافل نہ رہو حضرت ابن عباس رضی اللّٰہ عنہما نے فرمایا اللّٰہ تعالی نے ہر فرض کی ایک حد مُعَیّن فرمائی سوائے ذِکر کے اس کی کوئی حد نہ رکھی فرمایا ذکر کرو کھڑے بیٹھے کروٹوں پر لیٹے رات میں ہو یا دن میں خشکی میں ہو یا تری میں سفر میں اور حضر میں غناء میں اور فقر میں تندرستی اور بیماری میں پوشیدہ اور ظاہر 

مسئلہ: اس سے نمازوں کے بعد بغیر فصل کے کلمہ توحید پڑھنے پر استدلال کیا جا سکتا ہے جیسا کہ مشائخ کی عادت ہے اور احادیث صحیحہ سے ثابت ہے 

مسئلہ: ذکر میں تسبیح، تحمید، تہلیل، تکبیر، ثناء، دعا سب داخل ہیں۔

۲۸۶۔

تو لازم ہے کہ اس کے اوقات کی رعایت کی جائے۔

(۱۰۴)اور کافروں کی تلاش میں سستی نہ کرو اگر تمہیں دکھ پہنچتا ہے  تو  انہیں بھی دکھ پہنچتا ہے  جیسا تمہیں پہنچتا ہے، اور تم اللہ سے  وہ امید رکھتے ہو جو وہ نہیں رکھتے،اور اللہ جاننے  والا حکمت والا ہے  (ف ۲۸۷)

۲۸۷۔

شان نزول:  احد کی جنگ سے جب ابو سفیان اور ان کے ساتھی واپس ہوئے تو رسول کریم صلی اللّٰہ علیہ و آلہ و سلم نے جو صحابۂ اُحد میں حاضر ہوئے تھے اُنہیں مشرکین کے تعاقب میں جانے کا حکم دیا اصحاب زخمی تھے انہوں نے اپنے زخموں کی شکایت کی اس پر یہ آیت کریمہ نازل ہوئی۔

(۱۰۵) اے  محبوب! بیشک ہم نے  تمہاری طرف سچی کتاب اتاری کہ تم لوگوں میں فیصلہ کرو (ف ۲۸۸) جس طرح تمہیں اللہ دکھائے  (ف ۲۸۹) اور دغا والوں کی طرف سے  نہ جھگڑو 

۲۸۸۔

شان نزول: انصار کے قبیلہ بنی ظفر کے ایک شخص طُعمَہ بن اُبِیرِق نے اپنے ہمسایہ قتادہ بن نعمان کی زِرہ چُرا کر آٹے کی بوری میں زید بن سمین یہودی کے یہاں چھپائی جب زرہ کی تلاش ہوئی اور طمعہ پر شُبہ کیا گیا تو وہ انکار کر گیا اور قسم کھا گیا بوری پھٹی ہوئی تھی اور آٹا اس میں سے گرتا جاتا تھا اس کے نشان سے لوگ یہودی کے مکان تک پہنچے اور بوری وہاں پائی گئی یہودی نے کہا کہ طعمہ اس کے پاس رکھ گیا ہے اور یہود کی ایک جماعت نے اس کی گواہی دی اور طعمہ کی قوم بنی ظفر نے یہ عزم کر لیا کہ یہودی کو چور بتائیں گے اور اس پر قسم کھا لیں گے تاکہ قوم رسوا نہ ہو اور ان کی خواہش تھی کہ رسول کریم صلی اللّٰہ علیہ و آلہ و سلم طعمہ کو بری کر دیں اور یہودی کو سزا دیں اسی لئے انہوں نے حضور کے سامنے طعمہ کے موافق اور یہودی کے خلاف جھوٹی گواہی دی اور اس گواہی پر کوئی جَرح و قدح نہ ہوئی( اس واقعہ کے متعلق یہ نازل ہوئی اس واقعہ کے متعلق متعدد روایات آئی ہیں اور ان میں باہم اختلافات بھی ہیں )۔

۲۸۹۔

اور علم عطا فرمائے علمِ یقینی کو قوتِ ظہور کی وجہ سے رویت سے تعبیر فرمایا حضرت عمر رضی اللّٰہ عنہ سے مروی ہے کہ ہر گز کوئی نہ کہے کہ جو اللّٰہ نے مجھے دکھایا اس پر میں نے فیصلہ کیا کیونکہ اللّٰہ تعالی نے یہ منصب خاص اپنے نبی کریم صلی اللّٰہ علیہ و آلہ و سلم کو عطا فرمایا آپ کی رائے ہمیشہ صَواب ہوتی ہے کیونکہ اللّٰہ تعالی نے حقائق و حوادث آپ کے پیش نظر کر دیئے ہیں اور دوسرے لوگوں کی رائے ظن کا مرتبہ رکھتی ہے۔

(۱۰۶) اور اللہ سے  معافی چاہو بیشک اللہ بخشنے  والا مہربان ہے۔

 (۱۰۷) اور ان کی طرف سے  نہ جھگڑو جو اپنی جانوں کو خیانت میں ڈالتے  ہیں (ف ۲۹۰) بیشک اللہ نہیں چاہتا کسی بڑے  دغا باز گنہگار کو 

۲۹۰۔

معصیت کا ارتکاب کر کے۔

(۱۰۸) آدمیوں سے  چھپتے  ہیں  اور  اللہ سے نہیں چھپتے (ف ۲۹۱)  اور  اللہ ان کے  پاس ہے  (ف ۲۹۲) جب دل میں وہ بات تجویز کرتے  ہیں جو اللہ کو ناپسند ہے  (ف ۲۹۳) اور اللہ ان کے  کاموں کو گھیرے  ہوئے  ہے، 

۲۹۱۔

حیا نہیں کرتے۔

۲۹۲۔

ان کا حال جانتا ہے اس پر ان کا کوئی راز چھپ نہیں سکتا۔

۲۹۳۔

جیسے طُعْمَہ کی طرف داری میں جھوٹی قسم اور جھوٹی شہادت۔

(۱۰۹) سنتے  ہو یہ جو تم ہو  (ف ۲۹۴) دنیا کی زندگی میں تو ان کی طرف سے  جھگڑے  تو ان کی طرف سے  کون جھگڑے  گا اللہ سے  قیامت کے  دن یا کون ان کا وکیل ہو گا، 

۲۹۴۔

اے قوم طعمہ۔

(۱۱۰) اور جو کوئی برائی یا اپنی جان پر ظلم کرے  پھر اللہ سے  بخشش چاہے  تو اللہ کو بخشنے  والا مہربان پائے  گا۔

 (۱۱۱) اور جو گناہ کمائے  تو ا س کی کمائی اسی کی جان پر پڑے  اور اللہ علم و حکمت والا ہے  (ف ۲۹۵)

۲۹۵۔

کسی کو دوسرے کے گناہ پر عذاب نہیں فرماتا۔

(۱۱۲) اور جو کوئی خطا یا گناہ کمائے  (ف ۲۹۶) پھر اسے  کسی بے  گناہ پر تھوپ  دے  اس نے  ضرور بہتان اور کھلا گناہ اٹھایا، 

۲۹۶۔

صغیرہ یا کبیرہ۔

(۱۱۳) اور اے  محبوب! اگر اللہ کا فضل و  رحمت تم پر نہ ہوتا (ف ۲۹۷) تو ان میں کے  کچھ لوگ یہ چاہتے  کہ تمہیں دھوکا دے  دیں اور وہ اپنے  ہی آپ کو بہکا رہے  ہیں (ف ۲۹۸) اور تمہارا کچھ نہ بگاڑیں گے  (ف ۲۹۹) اور اللہ نے  تم پر کتاب (ف ۳۰۰) اور حکمت اتاری اور تمہیں سکھا  دیا  جو کچھ تم نہ جانتے  تھے  (ف ۳۰۱) اور اللہ کا تم پر بڑا فضل ہے  (ف ۳۰۲)

۲۹۷۔

تمہیں نبی و معصوم کر کے اور رازوں پر مُطلع فرما کے۔

۲۹۸۔

کیوں کہ اس کا وبال انہیں پر ہے۔

۲۹۹۔

کیونکہ اللّٰہ نے آپ کو ہمیشہ کے لئے معصوم کیا ہے۔

ٍ۳۰۰۔

یعنی قرآن کریم۔

ٍ۳۰۱۔

امورِ دین و احکامِ شرع و علومِ غیب 

مسئلہ: اس آیت سے ثابت ہوا کہ اللّٰہ تعالی نے اپنے حبیب صلی اللّٰہ علیہ و آلہ و سلم کو تمام کائنات کے علوم عطا فرمائے اور کتاب و حکمت کے اَسرارو حقائق پر مطلع کیا یہ مسئلہ قرآن کریم کی بہت آیات اور احادیث کثیرہ سے ثابت ہے۔

ٍ۳۰۲۔

کہ تمہیں ان نعمتوں کے ساتھ ممتاز کیا۔

(۱۱۴) ان کے  اکثر مشوروں میں کچھ بھلائی نہیں (ف ۳۰۳) مگر جو حکم دے  خیرات یا اچھی بات یا لوگوں میں صلح کرنے  کا اور جو اللہ کی رضا چاہنے  کو ایسا  کرے  اسے  عنقریب ہم بڑا ثواب دیں گے۔

۳۰۳۔

یہ سب لوگوں کے حق میں عام ہے۔

(۱۱۵) اور جو رسول کا  خلاف کرے  بعد اس کے  کہ حق راستہ اس پر کھل چکا اور مسلمانوں کی راہ سے   جدا راہ چلے  ہم اُسے  اُس کے  حال پر چھوڑ دیں  گے  اور اسے  دوزخ میں داخل کریں گے  اور کیا ہی بری جگہ پلٹنے  کی (ف ۳۰۴)

ٍ۳۰۴۔

یہ آیت دلیل ہے اس کی کہ اِجماع حُجت ہے اس کی مخالفت جائز نہیں جیسے کہ کتاب و سنت کی مخالفت جائز نہیں ( مدارک) اور اس سے ثابت ہوا کہ طریقِ مسلمین ہی صراطِ مستقیم ہے حدیث شریف میں وارد ہوا کہ جماعت پر اللّٰہ کا ہاتھ ہے ایک اور حدیث میں ہے کہ سواد اعظم یعنی بڑی جماعت کا اتباع کرو جو جماعتِ مسلمین سے جدا ہوا وہ دوزخی ہے اس سے واضح ہے کہ حق مذہب اہل سنت و جماعت ہے۔

(۱۱۶) اللہ اسے  نہیں بخشتا کہ اس کا کوئی شریک ٹھہرایا جائے  اور اس سے  نیچے  جو کچھ ہے  جسے  چاہے  معاف فرما  دیتا ہے  (ف ۳۰۵) اور جو اللہ کا شریک ٹھہرائے  وہ دور کی گمراہی میں پڑا، 

ٍ۳۰۵۔

شان نزول :حضرت ابن عباس رضی اللّٰہ عنہما کا قول ہے کہ یہ آیت ایک کہن سال اعرابی کے حق میں نازل ہوئی جس نے سیّدِ عالم صلی اللّٰہ علیہ و آلہ و سلم کی خدمت میں حاضر ہو کر عرض کیا یا نبیَ اللّٰہ میں بوڑھا ہوں گناہوں میں غرق ہوں بجز اس کے کہ جب سے میں نے اللّٰہ کو پہچانا اور اس پر ایمان لایا اس وقت سے کبھی میں نے اس کے ساتھ شرک نہ کیا اور اس کے سوا کسی اور کو ولی نہ بنایا اور جرأت کے ساتھ گناہوں میں مبتلا نہ ہوا اور ایک پَل بھی میں نے یہ گمان نہ کیا کہ میں اللّٰہ سے بھاگ سکتا ہوں شرمندہ ہوں، تائب ہوں، مغفرت چاہتا ہوں اللّٰہ کے یہاں میرا کیا حال ہو گا اس پر یہ آیت نازل ہوئی۔ یہ آیت نصِ صَریح ہے اس پر کہ شرک بخشا نہ جائے گا اگر مشرک اپنے شرک پر مرے کیونکہ یہ ثابت ہو چکا ہے کہ مشرک جو اپنے شرک سے توبہ کرے اور ایمان لائے تو اس کی توبہ و ایمان مقبول ہے۔

(۱۱۷) یہ شرک والے  اللہ سوا نہیں پوجتے  مگر کچھ عورتوں کو (ف ۳۰۶) اور نہیں پوجتے  مگر سرکش شیطان کو(ف ۳۰۷)

ٍ۳۰۶۔

یعنی مؤنث بتوں کو جیسے لات، عُزّیٰ، مَنات وغیرہ یہ سب مؤنث اور عرب کے ہر قبیلے کا بت تھا جس کی وہ عبادت کرتے تھے اور اس کو اس قبیلہ کی اُنثیٰ (عورت) کہتے تھے حضرت عائشہ رضی اللّٰہ عنہا کی قراءت  اِلَّا اَوْثَاناً  اور حضرت ابن عباس کی قراءت میں  اِلَّآ اُثناً آیا ہے اس سے بھی ثابت ہوتا ہے کہ اِناث سے مراد بُت ہیں ایک قول یہ بھی ہے کہ مشرکین عرب اپنے باطل معبودوں کو خدا کی بیٹیاں کہتے تھے۔ اور ایک قول یہ ہے کہ مشرکین بتوں کو زیور وغیرہ پہنا کر عورتوں کی طرح سجاتے تھے۔

ٍ۳۰۷۔

کیونکہ اسی کے اِغواء سے بت پرستی کرتے ہیں۔

(۱۱۸) جس پر اللہ نے  لعنت کی اور بولا (ف ۳۰۸) قسم ہے  میں ضرور تیرے  بندوں میں سے  کچھ ٹھہرایا ہوا حصہ لوں گا (ف ۳۰۹)

ٍ۳۰۸۔

شیطان۔

ٍ۳۰۹۔

انہیں اپنا مطیع بناؤں گا۔

(۱۱۹) قسم ہے  میں ضرور بہکا دوں گا اور ضرور انہیں آرزوئیں دلاؤں گا (ف ۳۱۰) اور ضرور انہیں کہوں گا کہ وہ چوپایوں کے  کان چیریں گے  (ف ۳۱۱)  اور ضرور انہیں کہوں گا کہ وہ اللہ کی پیدا کی ہوئی چیزیں بدل دیں گے  (ف ۳۱۲)، اور جو اللہ کو چھوڑ کر شیطان کو  دوست بنائے   وہ صریح ٹوٹے  میں پڑا

ٍ۳۱۰۔

طرح طرح کی کبھی عمرِ طویل کی کبھی لذّاتِ دنیا کی کبھی خواہشاتِ باطلہ کی کبھی اور کبھی اور۔

ٍ۳۱۱۔

چنانچہ انہوں نے ایسا کیا کہ اونٹنی جب پانچ مرتبہ بیاہ لیتی تو وہ اس کو چھوڑ دیتے اور اس سے نفع اٹھانا اپنے اوپر حرام کر لیتے اور اس کا دودھ بتوں کے لئے کر لیتے اور اس کو بَحِیرہ کہتے تھے شیطان نے اُن کے دِل میں یہ ڈال دیا تھا کہ ایسا کرنا عبادت ہے۔

ٍ۳۱۲۔

مَردوں کا عورتوں کی شکل میں زنانہ لباس پہننا عورتوں کی طرح بات چیت اور حَرَ کات کرنا جسم کو گود کر سرمہ یا سَیندور وغیرہ جلد میں پیوست کر کے نقش و نگار بنانا بالوں میں بال جوڑ کر بڑی بڑی جٹیں بنانا بھی اس میں داخل ہے۔

(۱۲۰) شیطان  انہیں وعدے  دیتا  ہے   اور آرزوئیں دلاتا ہے  (ف ۳۱۳) اور شیطان انہیں وعدے  نہیں دیتا مگر فریب کے  (ف ۳۱۴)

ٍ۳۱ٍ۳۔

اور دل میں طرح طرح کی اُمیدیں اور وسوسے ڈالتا ہے تاکہ انسان گمراہی میں پڑے۔

ٍ۳۱۴۔

کہ جس چیز کے نفع اور فائدہ کی توقع دلاتا ہے درحقیقت اس میں سخت ضرر اور نقصان ہوتا ہے۔

(۱۲۱) اُن کا  ٹھکانا دوزخ ہے  اس سے  بچنے  کی جگہ نہ پائیں گے، 

(۱۲۲) اور جو ایمان لائے  اور اچھے  کام کیے  کچھ دیر جاتی ہے  کہ ہم انہیں باغوں میں لے  جائیں گے  جن کے  نیچے  نہریں بہیں ہمیشہ ہمیشہ ان میں رہیں اللہ کا سچا  وعدہ اور اللہ سے  زیادہ کس کی بات سچی، 

(۱۲۳) کام نہ کچھ تمہارے  خیالوں پر ہے  (ف ۳۱۵) اور نہ کتاب  والوں کی ہوس پر (ف ۳۱۶) جو برائی کرے  گا (ف ۳۱۷) اس کا بدلہ پائے  گا اور اللہ کے  سوا نہ  کوئی اپنا حمایتی پائے  گا نہ مددگار (ف ۳۱۸)

ٍ۳۱۵۔

جو تم نے سوچ رکھا ہے کہ بت تمہیں نفع پہنچائیں گے۔

ٍ۳۱۶۔

جو کہتے ہیں کہ ہم اللّٰہ کے بیٹے اور اس کے پیارے ہیں ہمیں آگ چند روز سے زیادہ نہ جلائے گی یہود و نصاریٰ کا یہ خیال بھی مشرکین کی طرح باطل ہے۔

ٍ۳۱۷۔

خواہ مشرکین میں سے ہو یا یہود نصاریٰ میں سے۔

ٍ۳۱۸۔

یہ وعید کفار کے لئے ہے۔

(۱۲۴) اور جو کچھ بھلے  کام کرے  گا مرد  ہو یا  عورت اور ہو مسلمان (ف ۳۱۹) تو وہ جنت میں داخل کیے  جائیں گے  اور انہیں تِل بھر نقصان نہ دیا جائے  گا 

ٍ۳۱۹۔

مسئلہ: اس میں اشارہ ہے کہ اعمال داخلِ ایمان نہیں۔

(۱۲۵) اور اس سے  بہتر کس کا دین جس نے  اپنا  منہ اللہ کے  لئے  جھکا  دیا (ف ۳۲۰) اور  وہ نیکی والا ہے  اور  ابراہیم کے  دین پر (ف ۳۲۱)  جو ہر باطل سے  جدا تھا اور اللہ نے  ابراہیم کو اپنا گہرا دوست بنایا (ف ۳۲۲)

ٍ۳۲۰۔

یعنی اطاعت و اخلاص اختیار کیا۔

ٍ۳۲۱۔

جو ملت اسلام کے موافق ہے حضرت ابراہیم علیہ السلام کی شریعت و ملت سید انبیاء صلی اللّٰہ علیہ و آلہ و سلم کی ملت میں داخل ہے اور خصوصیات دین محمدی کے اس کے علاوہ ہیں دین محمدی کا اتباع کرنے سے شرع و ملت ابراہیم علیہ السلام کا اتباع حاصل ہوتا ہے چونکہ عرب اور یہود و نصاریٰ سب حضرت ابراہیم علیہ الصلوٰۃ السلام سے اِنتساب پر فخر کرتے تھے اور آپ کی شریعت ان سب کو مقبول تھی اور شرع محمدی اس پر حاوی ہے تو ان سب کو دین محمدی میں داخل ہونا اور اس کو قبول کرنا لازم ہے۔

ٍ۳۲۲۔

خُلَّت صفائے مَوَدّت اور غیر سے اِنقطاع کو کہتے ہیں حضرت ابراہیم علیہ الصلٰوۃ و التسلیمات یہ اوصاف رکھتے تھے اس لئے آپ کو خلیل کہا گیا۔ ایک قول یہ بھی ہے کہ خلیل اس مُحِبّ کو کہتے ہیں جس کی محبت کاملہ ہو اور اس میں کسی قسم کا خَلل اور نقصان نہ ہو یہ معنیٰ بھی حضرت ابراہیم علیہ الصلوۃ  و التسلیمات میں پائے جاتے ہیں تمام انبیاء کے جو کمالات ہیں سب سید انبیاء صلی اللّٰہ علیہ و آلہ و سلم کو حاصل ہیں حضور اللّٰہ کے خلیل بھی ہیں جیسا کہ بخاری و مسلم کی حدیث میں ہے اور حبیب بھی جیسا کہ ترمذی شریف کی حدیث میں ہے کہ میں اللّٰہ کا حبیب ہوں اور یہ فخراً نہیں کہتا۔

(۱۲۶) اور اللہ ہی کا ہے   جو کچھ آسمانوں میں ہے  اور جو کچھ زمین میں، اور ہر چیز پر اللہ کا قابو ہے  (ف ۳۲۳)

ٍ۳۲ٍ۳۔

اور وہ اس کے احاطۂ علم و قدرت میں ہے احاطہ بالعلم یہ ہے کہ کسی شے کے لئے جتنے وجوہ ہو سکتے ہیں ان میں سے کوئی وجہ علم سے خارج نہ ہو۔

(۱۲۷) اور تم سے  عورتوں کے  بارے  میں فتویٰ پوچھتے  ہیں (ف ۳۲۴)  تم فرما دو کہ اللہ تمہیں ان کا فتویٰ دیتا ہے  اور وہ جو تم پر قرآن میں پڑھا جاتا ہے  ان یتیم لڑکیوں کے  بارے  میں تم انہیں نہیں دیتے  جو ان کا مقرر ہے  (ف ۳۲۵) اور انہیں نکاح میں بھی لانے  سے  منہ پھیرتے  ہو اور کمزور (ف ۳۲۶) بچوں کے  بارے  میں اور یہ کہ یتیموں کے  حق میں انصاف پر قائم رہو (ف ۳۲۷) اور تم جو بھلائی کرو تو اللہ کو اس کی خبر ہے۔

۳۲۴۔

شان نزول: زمانۂ جاہلیت میں عرب کے لوگ عورت اور چھوٹے بچوں کو میت کے مال کا وارث نہیں قرار دیتے تھے۔ جب آیت میراث نازل ہوئی تو انہوں نے عرض کیا یا رسول اللّٰہ کیا عورت اور چھوٹے بچے وارث ہوں گے، آپ نے ان کو اس آیت سے جواب دیا حضرت عائشہ رضی اللّٰہ عنہا نے فرمایا کہ یتیموں کے اولیاء کا دستور یہ تھا کہ اگر یتیم لڑکی صاحب مال و جمال ہوتی تو اس سے تھوڑے مہر پر نکاح کر لیتے اور اگر حسن و مال نہ رکھتی تو اسے چھوڑ دیتے اور اگر حسنِ صورت نہ رکھتی اور ہوتی مالدار تو اس سے نکاح نہ کرتے اور اس اندیشہ سے دوسرے کے نکاح میں بھی نہ دیتے کہ وہ مال میں حصہ دار ہو جائے گا اللّٰہ تعالی نے یہ آیتیں نازل فرما کر انہیں ان عادتوں سے منع فرمایا۔

ٍ۳۲۵۔

میراث سے۔

ٍ۳۲۶۔

یتیم۔

ٍ۳۲۷۔

ان کے پورے حقوق ان کو دو۔

(۱۲۸) اور اگر کوئی عورت اپنے  شوہر کی زیادتی یا بے  رغبتی کا اندیشہ کرے  (ف ۳۲۸) تو ان پر گناہ نہیں کہ آپس میں صلح کر لیں (ف ۳۲۹) اور صلح خوب ہے  (ف ۳۳۰) اور دل لالچ کے  پھندے  میں ہیں  (ف ۳۳۱) اور اگر تم نیکی اور پرہیز گاری کرو (ف ۳۳۲) تو اللہ کو تمہارے  کاموں کی خبر ہے (ف ۳۳۳) 

ٍ۳۲۸۔

زیادتی تو اس طرح کہ اس سے علیٰحدہ رہے کھانے پہننے کو نہ دے یا کمی کرے یا مارے یا بدزبانی کرے اور اعراض یہ کہ محبت نہ رکھے بول چال ترک کر دے یا کم کر دے۔

ٍ۳۲۹۔

اور اس صلح کے لئے اپنے حقوق کا بار کم کرنے پر راضی ہو جائیں۔

ٍ۳ٍ۳۰۔

اور زیادتی اور جدائی دونوں سے بہتر ہے۔

ٍ۳ٍ۳۱۔

ہر ایک کو اپنی راحت و آسائش چاہتا اور اپنے اوپر کچھ مشقت گوارا کر کے دوسرے کی آسائش کو ترجیح نہیں دیتا۔

ٍ۳ٍ۳۲۔

اور باوجود نا مرغوب ہونے کے اپنی موجودہ عورتوں پر صبر کرو اور برعایت حق صحبت ان کے ساتھ اچھا برتاؤ کرو اور انہیں ایذا و رنج دینے سے اور جھگڑا پیدا کرنے والی باتوں سے بچتے رہو اور صحبت و مُعاشرت میں نیک سلوک کرو اور یہ جانتے رہو کہ وہ تمہارے پاس امانتیں ہیں۔

ٍ۳ٍ۳ٍ۳۔

وہ تمہیں تمہارے اعمال کی جزا دے گا۔

(۱۲۹) اور تم سے  ہرگز نہ ہو سکے  گا کہ عورتوں کو برابر رکھو اور چاہے  کتنی ہی حرص کرو (ف ۳۳۴) تو یہ تو نہ ہو کہ ایک طرف پورا جھک  جاؤ کہ دوسری کو ادھر میں لٹکتی چھوڑ دو (ف ۳۳۵) اور اگر تم نیکی اور پرہیز گاری کرو تو بیشک اللہ بخشنے  والا مہربان ہے۔

۳ٍ۳۴۔

یعنی اگر کئی بیبیاں ہوں تویہ تمہاری مقدرت میں نہیں کہ ہر امر میں تم انہیں برابر رکھو اور کسی امر میں کسی کو کسی پر ترجیح نہ ہونے دو نہ میل و محبت میں نہ خواہش و رغبت میں نہ عشرت و اختلاط میں نہ نظر و توجہ میں تم کوشش کر کے یہ تو کر نہیں سکتے لیکن اگر اتنا تمہارے مقدور میں نہیں ہے اور اس وجہ سے ان تمام پابندیوں کا بار تم پر نہیں رکھا گیا اور محبت قلبی اور میل طبعی جو تمہارا اختیار ی نہیں ہے اس میں برابری کرنے کا تمہیں حکم نہیں دیا گیا۔

ٍ۳ٍ۳۵۔

بلکہ یہ ضرور ہے کہ جہاں تک تمہیں قدرت و اختیار ہے وہاں تک یکساں برتاؤ کرو محبت اختیار ی شے نہیں تو بات چیت حسن و اخلاق کھانے پہننے پاس رکھنے اور ایسے امور میں برابری کرنا اختیار ی ہے ان امور میں دونوں کے ساتھ یکساں سلوک کرنا لازم و ضروری ہے۔

(۱۳۰) اور اگر وہ دونوں (ف ۳۳۶) جدا ہو جائیں تو اللہ اپنی کشائش سے  تم میں ہر ایک کو دوسرے  سے  بے  نیاز کر دے  گا (ف ۳۳۷) اور اللہ کشائش والا حکمت والا ہے، 

ٍ۳ٍ۳۶۔

زن و شو با ہم صلح نہ کریں اور وہ جدائی ہی بہتر سمجھیں اور خلع کے ساتھ تفریق ہو جائے یا مرد عورت کو طلاق دے کر اس کا مہر اور عدت کا نفقہ ادا کر دے اور اس طرح وہ۔

ٍ۳ٍ۳۷۔

اور ہر ایک کو بہتر بدل عطا فرمائے گا۔

(۱۳۱) اور اللہ ہی کا ہے  جو کچھ آسمانوں میں ہے  اور جو کچھ زمین میں، اور بیشک تاکید فرما دی ہے  ہم نے  ان سے  جو تم سے  پہلے  کتاب دیئے  گئے  اور تم کو  کہ اللہ سے  ڈرتے  رہو (ف ۳۳۸) اور اگر کفر کرو تو بیشک اللہ ہی کا ہے  جو کچھ آسمانوں میں ہے  اور جو کچھ زمین میں (ف ۳۳۹) اور اللہ بے  نیاز ہے  (ف ۳۴۰) سب خوبیوں سراہا۔

۳ٍ۳۸۔

اس کی فرمانبرداری کرو اور اس کے حُکم کے خلاف نہ کرو توحید و شریعت پر قائم رہو اس آیت سے معلوم ہوا کہ تقویٰ اور پرہیزگاری کا حکم قدیم ہے تمام امتوں کو اس کی تاکید ہوتی رہی ہے۔

ٍ۳ٍ۳۹۔

تمام جہان اس کے فرماں برداروں سے بھرا ہے تمہارے کفر سے اس کا کیا ضرر۔

ٍ۳۴۰۔

تمام خَلق سے اور ان کی عبادت سے۔

  (۱۳۲) اور اللہ کا ہے   جو کچھ آسمانوں میں ہے   اور  جو کچھ زمین میں، اور اللہ کافی ہے  کارساز۔

(۱۳۳) اے  لوگوں وہ چاہے  تو تمہیں لے  جائے  (ف ۳۴۱) اور  اوروں کو لے  آئے  اور اللہ کو اس کی قدرت ہے، 

ٍ۳۴۱۔

معدوم کر دے۔

(۱۳۴) جو دنیا کا انعام چاہے  تو اللہ ہی کے  پاس دنیا و آخرت دونوں کا انعام ہے  (ف ۳۴۲) اور اللہ ہی سنتا دیکھتا ہے۔

۳۴۲۔

معنیٰ یہ ہیں کہ جس کو اپنے عمل سے دنیا مقصود ہو اور اس کی مراد اتنی ہی جو اللّٰہ اس کو دے دیتا ہے اور ثواب آخرت سے وہ محروم رہتا ہے اور جس نے عمل رضائے الٰہی اور ثواب آخرت کے لئے کیا تو اللّٰہ دنیا و آخرت دونوں میں ثواب دینے والا ہے تو جو شخص اللّٰہ سے فقط دنیا کا طالب ہو وہ نادان،خسیس اور کم ہمت ہے۔

(۱۳۵) اے  ایمان والو! انصاف پر خوب قائم ہو جاؤ  اللہ کے  لئے  گواہی دیتے  چاہے  اس میں تمہارا  اپنا نقصان ہو یا ماں باپ کا یا رشتہ داروں کا جس پر گواہی دو  وہ غنی ہو یا فقیر ہو (ف ۳۴۳) بہرحال اللہ کو اس کا سب سے  زیادہ اختیار ہے  تو خواہش کے  پیچھے  نہ جاؤ کہ حق سے  الگ پڑو اگر تم ہیر پھیر کرو (ف ۳۴۴) یا منہ پھیرو (ف ۳۴۵) تو اللہ کو تمہارے  کاموں کی خبر ہے  (ف ۳۴۶)

ٍ۳۴۳۔

کسی کی رعایت و طرفداری میں انصاف سے نہ ہٹو اور کوئی قَرابت و رشتہ حق کہنے میں مخل نہ ہونے پائے۔

ٍ۳۴۴۔

حق بیان میں اور جیسا چاہئے نہ کہو۔

ٍ۳۴۵۔

ادائے شہادت سے۔

ٍ۳۴۶۔

جیسے عمل ہوں گے ویسا بدلہ دے گا۔

(۱۳۶) اے  ایمان والو ایمان رکھو اللہ اور اللہ کے  رسول پر (ف ۳۴۷) اور اس کتاب پر جو اپنے  ان  رسول پر اتاری اور اس کتاب پر جو پہلے  اتار دی (ف ۳۴۸) اور جو نہ مانے  اللہ اور اس کے  فرشتوں اور کتابوں اور رسولوں اور قیامت کو (ف ۳۴۹) تو وہ ضرور  دور کی گمراہی میں پڑا، 

ٍ۳۴۷۔

یعنی ایمان پر ثابت رہو یہ معنیٰ اس صورت میں ہیں کہ :۔ یٰٓاَ یُّھَا الَّذِیْنَ اٰمَنُوْا  کا خطاب مسلمانوں سے ہو اور اگر خطاب یہود و نصاریٰ سے ہو تو معنیٰ یہ ہیں کہ اے بعض کتابوں بعض رسولوں پر ایمان لانے والو تمہیں یہ حکم ہے اور اگر خطاب منافقین سے ہو تو معنی یہ ہیں کہ اے ایمان کا ظاہری دعویٰ کرنے والو اخلاص کے ساتھ ایمان لے آؤ یہاں رسول سے سیِّد انبیاء صلی اللّٰہ علیہ و آلہ و سلم اور کتاب سے قرآن پاک مراد ہے شان نزول : حضرت ابن عباس رضی اللّٰہ عنہما نے فرمایا یہ آیت عبداللّٰہ بن سلام اور اسد واُسید و ثَعلبہ بن قَیس اور سلام و سلم ہ و یامین کے حق میں نازل ہوئی یہ لوگ مومنین اہل کتاب میں سے تھے رسول کریم صلی اللّٰہ علیہ و آلہ و سلم کی خدمت اقدس میں حاضر ہوئے اور عرض کیا ہم آپ پر اور آپ کی کتاب پر اور حضرت موسیٰ پر اور توریت پر اور عُزَیر پر ایمان لاتے ہیں اور اس کے سوا باقی کتابوں اور رسولوں پر ایمان نہ لائیں گے حضور صلی اللّٰہ علیہ و آلہ و سلم نے ان سے فرمایا کہ تم اللّٰہ پر اور اس کے رسول محمد مصطفیٰ  صلی اللّٰہ علیہ و آلہ و سلم پر اور قرآن پر اور اس سے پہلی ہر کتاب پر ایمان لاؤ اس پر یہ آیت نازل ہوئی۔ 

ٍ۳۴۸۔

یعنی قرآن پاک پر اور ان تمام کتابوں پر ایمان لاؤ جو اللّٰہ تعالیٰ نے قرآن سے پہلے اپنے انبیاء پر نازل فرمائیں۔

ٍ۳۴۹۔

یعنی ان میں سے کسی ایک کا بھی انکار کرے کہ ایک رسول اور ایک کتاب کا انکار بھی سب کا انکار ہے۔

(۱۳۷) بیشک وہ لوگ جو ایمان لائے  پھر کافر ہوئے  پھر ایمان لائے  پھر کافر ہوئے  پھر اور کفر میں بڑھے  (ف ۳۵۰) اللہ ہرگز نہ انہیں بخشے  (ف ۳۵۱) نہ انہیں راہ دکھائے، 

ٍ۳۵۰۔

شان نزول :حضرت ابن عباس رضی اللّٰہ عنہما نے فرمایا کہ یہ آیت یہود کے حق میں نازل ہوئی جو حضرت موسیٰ علیہ السلام پر ایمان لائے پھر بَچھڑا پوج کر کافر ہوئے پھر اس کے بعد ایمان لائے پھر حضرت عیسیٰ علیہ السلام اور اِنجیل کا انکار کر کے کافر ہو گئے پھر سید عالم صلی اللّٰہ علیہ و آلہ و سلم اور قرآن کا انکار کر کے اور کفر میں بڑھے ایک قول یہ ہے کہ یہ آیت منافقین کے حق میں نازل ہوئی کہ وہ ایمان لائے پھر کافر ہو گئے ایمان کے بعد پھر ایمان لائے یعنی انہوں نے اپنے ایمان کا اظہار کیا تاکہ ان پر مؤمنین کے احکام جاری ہوں۔ پھر کفر میں بڑھے یعنی کفر پر ان کی موت ہوئی۔

ٍ۳۵۱۔

جب تک کفر پر رہیں اور کفر پر مریں کیونکہ کُفر بخشا نہیں جاتا مگر جب کہ کافر توبہ کرے اور ایمان لائے جیسا کہ فرمایا۔  قُلْ لِّلَّذِیْنَ کَفَرُوْآ اِنْ یَّنْتَھُوْا یُغْفَرْ لَھُمْ مَّا قَدْسَلَفَ۔

(۱۳۸) خوشخبری دو  منافقوں کو کہ ان کے  لئے  دردناک  عذاب ہے  

(۱۳۹) وہ جو مسلمانوں کو چھوڑ کر کافروں کو دوست بناتے  ہیں (ف ۳۵۲) کیا ان کے  پاس عزت  ڈھونڈتے  ہیں تو عزت تو ساری اللہ کے  لیے  ہے (ف ۳۵۳)

ٍ۳۵۲۔

یہ منافقین کا حال ہے جن کا خیال تھا کہ اسلام غالب نہ ہو گا اور اس لئے وہ کفار کو صاحبِ قوت اور شوکت سمجھ کر ان سے دوستی کرتے تھے اور ان سے ملنے میں عزت جانتے تھے باوجود یہ کہ کفار کے ساتھ دوستی مَمنوع اور ان کے ملنے سے طلبِ عزت باطل۔

ٍ۳۵۳۔

اور اس کے لئے جس کو وہ عزت دے جیسے کہ انبیاء و مؤمنین۔

(۱۴۰) اور بیشک اللہ تم پر کتاب (ف ۳۵۴) میں اتار چکا کہ جب تم اللہ کی آیتوں کو سنو کہ ان کا انکار کیا جاتا اور ان کی ہنسی بنائی جاتی ہے  تو ان لوگوں کے  ساتھ نہ بیٹھو جب تک  وہ اور بات میں مشغول نہ ہوں (ف ۳۵۵) ورنہ تم بھی انہیں جیسے  ہو (ف ۳۵۶) بیشک اللہ منافقوں اور کافروں سب کو جہنم میں اکٹھا کرے  گا 

ٍ۳۵۴۔

یعنی قرآن۔

ٍ۳۵۵۔

کفار کی ہم نشینی اور ان کی مجلسوں میں شرکت کرنا ایسے ہی اور بے دینوں اور گمراہوں کی مجلسوں کی شرکت اور ان کے ساتھ یارانہ و مُصاحبت ممنوع فرمائی گئی۔

ٍ۳۵۶۔

اس سے ثابت ہوا کہ کفر کے ساتھ راضی ہونے والا بھی کافر ہے۔

(۱۴۱) وہ جو تمہاری حالت  تکا کرتے  ہیں تو اگر  اللہ کی طرف سے  تم کو فتح ملے  کہیں کیا ہم تمہارے  ساتھ نہ تھے  (ف ۳۵۷) اور اگر کافروں کا حصہ ہو تو ان سے  کہیں کیا ہمیں تم پر قابو نہ تھا (ف ۳۵۸) اور ہم نے  تمہیں مسلمانوں سے  بچایا (ف ۳۵۹) تو اللہ تم سب میں (ف ۳۶۰) قیامت کے  دن فیصلہ کر دے  گا (ف ۳۶۱) اور اللہ کافروں کو مسلمان پر کوئی راہ نہ دے  گا (ف ۳۶۲)

ٍ۳۵۷۔

اس سے ان کی مراد غَنیمت میں شرکت کرنا اور حصہ چاہنا ہے۔

ٍ۳۵۸۔

کہ ہم تمہیں قتل کرتے گرفتار کرتے مگر ہم نے یہ کچھ نہیں کیا۔

ٍ۳۵۹۔

اور انہیں طرح طرح کے حیلوں سے روکا اور ان کے رازوں پر تمہیں مُطلع کیا تو اب ہمارے اس سلوک کی قدر کرو اور حصہ دو ( یہ منافقوں کا حال ہے )۔

ٍ۳۶۰۔

اے ایماندارو اور منافقو۔

ٍ۳۶۱۔

کہ مؤمنین کو جنت عطا کرے گا اور منافقوں کو داخل جہنم کرے گا۔

ٍ۳۶۲۔

یعنی کافر نہ مسلمانوں کو مٹا سکیں گے نہ حجت میں غالب آ سکیں گے علماء نے اس آیت سے چند مسائل مستنبط کئے ہیں (۱) کافر مسلمان کا وارث نہیں (۲) کافر مسلمان کے مال پر اِستِیلاء پا کر مالک نہیں ہو سکتا۔ (۳) کافر کو مسلمان غلام کے خریدنے کا مجاز نہیں (۴) ذمی کے عوض مسلمان قتل نہ کیا جائے گا۔(جمل)۔

(۱۴۲) بیشک منافق لوگ اپنے  گمان میں اللہ کو فریب دیا چاہتے  ہیں (ف ۳۶۳) اور وہی انہیں غافل کر کے  مارے  گا اور جب نماز کو کھڑے  ہوں (ف ۳۶۴)  تو  ہارے  جی سے  (ف ۳۶۵) لوگوں کو دکھاوا کرتے  ہیں اور اللہ کو یاد نہیں کرتے  مگر تھوڑا (ف ۳۶۶)

ٍ۳۶۳۔

کیونکہ حقیقت میں تو اللّٰہ کو فریب دینا ممکن نہیں۔

ٍ۳۶۴۔

مؤمنین کے ساتھ۔

ٍ۳۶۵۔

کیونکہ ایمان تو ہے نہیں جس سے ذوقِ طاعت اور لطفِ عبادت حاصل ہو محض ریا کاری ہے اس لئے منافق کو نماز بار معلوم ہوتی ہے۔

ٍ۳۶۶۔

اس طرح کہ مسلمانوں کے پاس ہوئے تو نماز پڑھ لی اور علیٰحدہ ہوئے تو ندارد۔

(۱۴۳) بیچ میں ڈگمگا رہے  ہیں (ف ۳۶۷) نہ  اِدھر کے  نہ اُدھر کے  (ف ۳۶۸) اور جسے  اللہ گمراہ کرے  تو اس کے  لئے  کوئی راہ نہ پائے  گا، 

ٍ۳۶۷۔

کفر و ایمان کے۔

ٍ۳۶۸۔

نہ خالص مؤمن نہ کھلے کافر۔

(۱۴۴) اے  ایمان والو! کافروں کو دوست نہ بناؤ مسلمانوں کے  سوا  (ف ۳۶۹) کیا یہ چاہتے  ہو کہ اپنے  اوپر اللہ کے  لئے  صریح حجت کر لو (ف ۳۷۰)

ٍ۳۶۹۔

اس آیت میں مسلمانوں کو بتایا گیا کہ کفار کو دوست بنانا منافقین کی خَصلَت ہے تم اس سے بچو۔

ٍ۳۷۰۔

اپنے نفاق کی اور مستحقِ جہنم ہو جاؤ۔

(۱۴۵) بیشک منافق  دوزخ کے  سب سے  نیچے  طبقہ میں ہیں (ف ۳۷۱) اور تو ہرگز ان کا کوئی  مددگار  نہ پائے  گا

ٍ۳۷۱۔

منافق کا عذاب کافر سے بھی زیادہ ہے کیونکہ وہ دنیا میں اظہار اسلام کر کے مجاہدین کے ہاتھوں سے بچا رہاہے اور کفر کے باوجود مسلمانوں کو مُغالطہ دینا اور اسلام کے ساتھ اِستہزاء کرنا اس کا شیوہ رہا ہے۔

(۱۴۶) مگر وہ جنہوں نے  توبہ کی (ف ۳۷۲) اور سنورے  اور اللہ کی رسی مضبوط تھامی اور اپنا دین خالص اللہ کے  لئے  کر لیا تو یہ مسلمانوں کے  ساتھ ہیں (ف ۳۷۳) اور عنقریب اللہ مسلمانوں کو بڑا  ثواب  دے  گا، 

ٍ۳۷۲۔

نفاق سے۔

ٍ۳۷۳۔

دارین میں۔

(۱۴۷) اور اللہ تمہیں عذاب دے  کر کیا کرے  گا اگر تم حق مانو، اور ایمان  لاؤ  اور اللہ ہے  صلہ دینے  والا جاننے  والا۔

(۱۴۸) اللہ پسند نہیں کرتا بری  بات کا اعلان کرنا (ف ۳۷۴) مگر مظلوم سے  (ف ۳۷۵) اور اللہ سنتا جانتا ہے۔

۳۷۴۔

یعنی کسی کے پوشیدہ حال کا ظاہر کرنا۔ اس میں غیبت بھی آ گئی، چغل خوری بھی۔عاقل وہ ہے جو اپنے عیبوں کو دیکھے ایک قول یہ بھی ہے کہ بُری بات سے گالی مرا دہے۔

ٍ۳۷۵۔

کہ اس کو جائز ہے کہ ظالم کے ظلم کا بیان کرے وہ چور یا غاصب کی نسبت کہہ سکتا ہے کہ اس نے میرا مال چرایا غصب کیا شانِ نزول: ایک شخص ایک قوم کا مہمان ہوا تھا انہوں نے اچھی طرح اس کی میزبانی نہ کی جب وہ وہاں سے نکلا تو اُن کی شکایت کرتا نکلا اس واقعہ کے متعلق یہ آیت نازل ہوئی، بعض مفسرین نے فرمایا کہ یہ آیت حضرت ابوبکر صدیق رضی اللّٰہ عنہ کے باب میں نازل ہوئی ایک شخص سیّدِ عالم صلی اللّٰہ علیہ و آلہ و سلم کے سامنے آپ کی شان میں زباں درازی کرتا رہا آپ نے کئی بار سُکوت کیا مگر وہ باز نہ آیا تو ایک مرتبہ آپ نے اس کو جواب دیا اس پر حضور اقدس صلی اللّٰہ علیہ و آلہ و سلم اٹھ کھڑے ہوئے حضرت صدیق اکبر نے عرض کیا یا رسول اللّٰہ صلی اللّٰہ علیہ و آلہ و سلم یہ شخص مجھ کو بُرا کہتا رہا تو حضور صلی اللّٰہ علیہ و آلہ و سلم نے کچھ نہ فرمایا میں نے ایک مرتبہ جواب دیا تو حضور اٹھ گئے، فرمایا ایک فرشتہ تمہاری طرف سے جواب دے رہا تھا جب تم نے جواب دیا تو فرشتہ چلا گیا اور شیطان آگیا اس کے متعلق یہ آیت نازل ہوئی۔

(۱۴۹) اگر تم کوئی بھلائی اعلانیہ کرو یا چھپ  کر یا کسی کی برائی سے   درگزرو تو بیشک اللہ معاف کرنے  والا قدرت والا ہے  (ف ۳۷۶)

ٍ۳۷۶۔

تم اس کے بندوں سے درگزر کرو وہ تم سے در گزر فرمائے گا۔ حدیث : تم زمین والوں پر رحم کرو آسمان والا تم پر رحم کرے گا۔

(۱۵۰) وہ جو اللہ اور اس کے  رسولوں کو نہیں مانتے  اور چاہتے  ہیں کہ اللہ سے  اس کے  رسولوں کو جدا کر دیں (ف ۳۷۷) اور کہتے  ہیں ہم کسی پر ایمان لائے  اور کسی کے  منکر ہوئے  (ف ۳۷۸) اور چاہتے  ہیں کہ ایمان و کفر کے  بیچ میں کوئی راہ نکال لیں 

ٍ۳۷۷۔

اس طرح کہ اللّٰہ پر ایمان لائیں اور اس کے رسولوں پر نہ لائیں۔

ٍ۳۷۸۔

شان نزول : یہ آیت یہود و نصاریٰ کے حق میں نازل ہوئی کہ یہود حضرت موسیٰ علیہ السلام پر ایمان لائے اور حضرت عیسیٰ اور سید عالم صلی اللّٰہ علیہ و آلہ و سلم کے ساتھ انہوں نے کفر کیا۔ اور نصاریٰ حضرت عیسیٰ علیہ الصلوٰۃ والسلام پر ایمان لائے اور انہوں نے سیدِ عالم صلی اللّٰہ علیہ و آلہ و سلم کے ساتھ کفر کیا۔

(۱۵۱) یہی ہیں ٹھیک ٹھیک کافر (ف ۳۷۹) اور ہم نے  کافروں کے  لئے  ذلت کا عذاب تیار کر رکھا ہے۔

۳۷۹۔

بعض رسولوں پر ایمان لانا انہیں کفر سے نہیں بچاتا کیونکہ ایک نبی کا انکار بھی تمام انبیاء کے انکار کے برابر ہے۔

(۱۵۲) اور وہ جو اللہ اور اس کے  سب رسولوں پر ایمان لائے  اور ان  میں سے  کسی پر ایمان میں فرق نہ کیا انہیں عنقریب اللہ ان کے  ثواب  دے  گا (ف ۳۸۰) اور اللہ بخشنے  والا مہربان ہے  (ف ۳۸۱)

ٍ۳۸۰۔

مرتکبِ کبیرہ بھی اس میں داخل ہے کیونکہ وہ اللّٰہ اور اس کے سب رسولوں پر ایمان رکھتا ہے معتزلہ صاحبِ کبیرہ کے خُلود عذاب کا عقیدہ رکھتے ہیں اس آیت سے ان کے اس عقیدہ کا بطلان ثابت ہوا۔

ٍ۳۸۱۔

مسئلہ: یہ آیت صفاتِ فعلیہ (جیسے کہ مغفرت و رحمت ) کے قدیم ہونے پر دلالت کرتی ہے کیونکہ حدوث کے قائل کو کہنا پڑتا ہے کہ اللّٰہ تعالیٰ ( معاذ اللّٰہ ) ازل میں غفورو رحیم نہیں تھا پھر ہو گیا اس کے اس قول کو یہ آیت باطل کرتی ہے۔

(۱۵۳) اے  محبوب! اہل کتاب (ف ۳۸۲) تم سے  سوال کرتے  ہیں کہ ان پر آسمان سے  ایک کتاب اتار دو (ف ۳۸۳) تو وہ تو موسیٰ سے  اس سے  بھی بڑا سوال کر چکے  (ف ۳۸۴) کہ بولے  ہمیں ا لله کو اعلانیہ دکھا دو تو انہیں کڑک نے  آ لیا ان کے  گناہوں پر پھر بچھڑا لے  بیٹھے  (ف ۳۸۵) بعد اس کے  لئے  روشن آیتیں (۳۸۶) ان کے  پاس آ چکیں تو ہم نے  یہ معاف فرما دیا (ف ۳۸۷) اور ہم نے  موسیٰ کو روشن غلبہ دیا (ف ۳۸۸)

ٍ۳۸۲۔

براہِ سرکشی۔

ٍ۳۸۳۔

یکبارگی شان نزول : یہود میں سے کَعب بن اشرف وفَخَّاص بن عازوراء نے سیدِ عالَم صلی اللّٰہ علیہ و آلہ و سلم سے کہا کہ اگر آپ نبی ہیں تو ہمارے پاس آسمان سے یکبارگی کتاب لائیے جیسا حضرت موسیٰ علیہ السلام توریت لائے تھے یہ سوال ان کا طلبِ ہدایت و اتباع کے لئے نہ تھا بلکہ سرکشی و بغاوت سے تھا اس پر یہ آیت نازل ہوئی۔

ٍ۳۸۴۔

یعنی یہ سوال ان کا کمالِ جہل سے ہے اور اس قسم کی جہالتوں میں ان کے باپ دادا بھی گرفتار تھے اگر سوال طلبِ رُشد کے لئے ہوتا تو پورا کر دیا جاتا مگر وہ تو کسی حال میں ایمان لانے والے نہ تھے۔

ٍ۳۸۵۔

اس کو پوجنے لگے۔

ٍ۳۸۶۔

توریت اور حضرت موسیٰ علیہ الصلوٰۃ والسلام کے مُعجزات جو اللّٰہ تعالیٰ کی وحدانیت اور حضرت موسیٰ علیہ الصلوٰۃ والسلام کے صدق پر واضحُ الدلالۃ تھے اور باوجود یکہ توریت ہم نے یکبارگی نازل کی تھی لیکن خوئے بدرابہانۂ بسیار بجائے اطاعت کرنے کے انہوں نے خدا کے دیکھنے کا سوال کیا۔

ٍ۳۸۷۔

جب انہوں نے توبہ کی اس میں حضور کے زمانہ کے یہودیوں کے لئے توقع ہے کہ وہ بھی توبہ کریں تو اللّٰہ انہیں بھی اپنے فضل سے معاف فرمائے۔

ٍ۳۸۸۔

ایسا تسلط عطا فرمایا کہ جب آپ نے بنی اسرائیل کو توبہ کے لئے خود ان کے اپنے قتل کا حکم دیا اور انکار نہ کر سکے اور انہوں نے اطاعت کی۔

(۱۵۴) پھر ہم نے  ان پر طور کو اونچا کیا ان سے  عہد لینے  کو اور ان سے  فرمایا کہ دروازے  میں سجدہ کرتے  داخل ہو اور ان سے  فرمایا کہ ہفتہ میں حد سے  نہ بڑھو (ف ۳۸۹) اور ہم نے  ان سے  گاڑھا عہد لیا(ف ۳۹۰)

ٍ۳۸۹۔

یعنی مچھلی کا شکار وغیرہ جو عمل اس روز تمہارے لئے حلال نہیں نہ کرو سورۂ بقر میں ان تمام احکام کی تفصیلیں گزر چکیں۔

ٍ۳۹۰۔

کہ جو انہیں حکم دیا گیا ہے وہ کریں اور جس کی ممانعت کی گئی ہے اس سے باز رہیں پھر انہوں نے اس عہد کو توڑا۔

(۱۵۵) تو ان کی کیسی بد عہدیوں کے  سبب ہم نے  ان پر لعنت کی اور اس لئے  کہ وہ آیات الٰہی  کے  منکر ہوئے  (ف ۳۹۱) اور انبیاء کو ناحق شہید کرتے  (ف ۳۹۲) اور ان کے  اس کہنے  پر کہ ہمارے  دلوں پر غلاف ہیں (ف ۳۹۳) بلکہ اللہ نے  ان کے  کفر کے  سبب ان کے  دلوں پر مہر لگا دی ہے  تو ایمان نہیں لاتے  مگر تھوڑے۔

۳۹۱۔

جو انبیاء کے صدق پر دلالت کرتے تھے جیسے کہ حضرت موسیٰ علیہ السلام کے معجزات۔

ٍ۳۹۲۔

انبیاء کا قتل کرنا تو ناحق ہے ہی کسی طرح حق ہوہی نہیں سکتا لیکن یہاں مقصود یہ ہے کہ ان کے زعم میں بھی انہیں اس کا کوئی استحقاق نہ تھا۔

ٍ۳۹۳۔

لہذا کوئی پند و وعظ کارگر نہیں ہو سکتا۔

(۱۵۶) اور اس لئے  کہ انہوں نے  کفر کیا (ف ۳۹۴) اور مریم پر بڑا بہتان اٹھایا۔

۳۹۴۔

حضرت عیسیٰ علیہ السلام کے ساتھ بھی۔

(۱۵۷) اور ان کے  اس کہنے  پر کہ ہم نے  مسیح عیسیٰ بن مریم اللہ کے  رسول کو شہید کیا (ف ۳۹۵) اور ہے  یہ کہ انہوں نے  نہ اسے  قتل (۱۵۷)کیا اور نہ اسے  سولی دی بلکہ ان کے  لئے  ان کی شبیہ کا ایک بنا دیا گیا (ف ۳۹۶) اور وہ جو اس کے  بارہ میں اختلاف کر رہے  ہیں ضرور اس کی طرف سے  شبہ میں پڑے  ہوئے  ہیں (ف ۳۹۷) انہیں اس کی کچھ بھی خبر نہیں (ف ۳۹۸) مگر یہی گمان کی پیروی (ف ۳۹۹) اور بیشک انہوں نے  اس کو قتل نہیں کیا (ف ۴۰۰)

ٍ۳۹۵۔

یہود نے دعویٰ کیا کہ انہوں نے حضرت عیسیٰ علیہ الصلوٰۃ والسلام کو قتل کر دیا اور نصاریٰ نے اس کی تصدیق کی تھی اللّٰہ تعالیٰ نے ان دونوں کی تکذیب فرما دی۔

ٍ۳۹۶۔

جس کو انہوں نے قتل کیا اور خیال کرتے رہے کہ یہ حضرت عیسیٰ ہیں باوجود یکہ ان کا یہ خیال غلط تھا۔

ٍ۳۹۷۔

اور یقینی نہیں کہہ سکتے کہ وہ مقتول کون ہے بعض کہتے ہیں کہ یہ مقتول عیسیٰ ہیں بعض کہتے ہیں کہ یہ چہرہ تو عیسیٰ کا ہے اور جسم عیسیٰ کا نہیں لہذا یہ وہ نہیں اسی تردّد میں ہیں۔

ٍ۳۹۸۔

جو حقیقت حال ہے۔

ٍ۳۹۹۔

اور اٹکلیں دَوڑانا۔

۴۰۰۔

ان کا دعوائے قتل جھُوٹا ہے۔

(۱۵۸) بلکہ اللہ نے  اسے  اپنی طرف اٹھا لیا (ف ۴۰۱) اور اللہ غالب حکمت والا ہے، 

۴۰۱۔

صحیح و سالم بسوئے آسمان احادیث میں اس کی تفصیلیں وارد ہیں سورۂ آل عمران میں اس واقعہ کا ذکر گزر چکا ہے۔

(۱۵۹) کوئی کتابی ایسا نہیں جو اس کی موت سے  پہلے  اس پر ایمان نہ لائے  (ف ۴۰۲) اور  قیامت کے  دن وہ ان پر گواہ ہو گا (ف ۴۰۳)

۴۰۲۔

اس آیت کی تفسیر میں چند قول ہیں ایک قول یہ ہے کہ یہود و نصاریٰ کو اپنی موت کے وقت جب عذاب کے فرشتے نظر آتے ہیں تو وہ حضرت عیسی علیہ السلام پر ایمان لے آتے ہیں جن کے ساتھ انہوں نے کفر کیا تھا اور اس وقت کا ایمان مقبول و معتبر نہیں دوسرا قول یہ ہے کہ قریب قیامت جب حضرت عیسیٰ علیہ السلام آسمان سے نزول فرمائیں گے اس وقت کے تمام اہل کتاب اُن پر ایمان لے آئیں گے اس وقت حضرت عیسیٰ علیہ الصلوٰۃ و التسلیمات شریعتِ محمدیہ کے مطابق حکم کریں گے اور اُسی دین کے آئمہ میں سے ایک امام کی حیثیت میں ہوں گے اور نصاریٰ نے ان کی نسبت جو گمان باندھ رکھے ہیں ان کا اِبطال فرمائیں گے دینِ محمدی کی اشاعت کریں گے اس وقت یہود و نصاریٰ کو یا تو اسلام قبول کرنا ہو گا یا قتل کر ڈالے جائیں گے جزیہ قبول کرنے کا حکم حضرت عیسیٰ علیہ السلام کے نزول کرنے کے وقت تک ہے۔ تیسرا قول یہ ہے کہ آیت کے معنیٰ یہ ہیں کہ ہر کتابی اپنی موت سے پہلے سید عالم صلی اللّٰہ علیہ و آلہ و سلم پر ایمان لے آئے گا۔ چوتھا قول یہ ہے کہ اللّٰہ تعالیٰ پر ایمان لے آئے گا لیکن وقتِ موت کا ایمان مقبول نہیں نافع نہ ہو گا۔

۴۰۳۔

یعنی حضرت عیسیٰ علیہ السلام یہود پر تو یہ گواہی دیں گے کہ انہوں نے آپ کی تکذیب کی اور آپ کے حق میں زبانِ طعن دراز کی اور نصاریٰ پر یہ کہ اُنہوں نے آپ کو رب ٹھہرایا۔ اور خدا کا شریک گَردانا اور اہلِ کتاب میں سے جو لوگ ایمان لے آئیں ان کے ایمان کی بھی آپ شہادت دیں گے۔

(۱۶۰) تو یہودیوں کے  بڑے  ظلم کے  (ف ۴۰۴) سبب ہم نے  وہ بعض ستھری چیزیں کہ ان کے  لئے  حلال تھیں (ف ۴۰۵) ان پر حرام فرما دیں اور اس لئے  کہ انہوں نے  بہتوں کو اللہ کی راہ سے  روکا، 

۴۰۴۔

نقضِ عہد وغیرہ جن کا اُوپر آیات میں ذکر ہو چکا۔

۴۰۵۔

جن کا سورۂ اَنعام کی یہ آیہ  وَعَلَی الَّذِیْنَ ھَادُوْا حَرَّمْنَا میں بیان ہے۔

(۱۶۱) اور اس لئے  کہ وہ سود لیتے   حالانکہ وہ اس سے  منع کیے  گئے  تھے  اور لوگوں کا مال ناحق کھا جاتے  (ف ۴۰۶) اور ان میں جو کافر ہوئے  ہم نے  ان کے  لئے  دردناک عذاب تیار کر رکھا ہے۔

۴۰۶۔

رشوت وغیرہ حرام طریقوں سے۔

(۱۶۲) ہاں جو  اُن میں علم کے  پکے  (ف ۴۰۷) اور ایمان والے  ہیں وہ ایمان لاتے  ہیں اس پر جو اے  محبوب تمہاری طرف اُترا  اور جو تم سے  پہلے  اُترا (ف ۴۰۸) اور نماز قائم رکھنے  والے  اور زکوٰۃ  دینے  والے  اور اللہ اور قیامت پر ایمان لانے  والے  ایسوں کو عنقریب ہم بڑا ثواب دیں گے، 

۴۰۷۔

مثل حضرت عبداللّٰہ بن سلام اور اُن کے اصحاب کہ جو علمِ راسخ اور عقلِ صافی اور بصیرت کاملہ رکھتے تھے انہوں نے اپنے علم سے دینِ اسلام کی حقیقت کو جانا اور سید انبیاء صلی اللّٰہ تعالیٰ علیہ و سلم پر ایمان لائے۔

۴۰۸۔

پہلے انبیاء پر۔

(۱۶۳) بیشک اے  محبوب! ہم نے  تمہاری طرف وحی بھیجی جیسے   دحی نوح اور اس کے  بعد پیغمبروں کو بھیجی (ف ۴۰۹) اور ہم نے  ابراہیم اور اسمٰعیل  اور  اسحاق  اور یعقوب  اور ان کے  بیٹوں اور عیسیٰ اور ایوب اور یونس اور ہارون اور سلیمان کو وحی کی اور ہم نے  داؤد کو زبور عطا فرمائی

۴۰۹۔

شانِ نزول: یہود و نصاریٰ نے سید عالم صلی اللّٰہ علیہ و آلہ و سلم سے جو یہ سوال کیا تھا کہ اُن کے لئے آسمان سے یکبارگی کتاب نازل کی جائے تو وہ آپ کی نبوّت پر ایمان لائیں اس پر یہ آیت کریمہ نازل ہوئی اور ان پر حجت قائم کی گئی کہ حضرت موسیٰ علیہ الصلوٰۃ والسلام کے سوا بکثرت انبیاء ہیں جن میں سے گیارہ کے اسماء شریفہ یہاں آیت میں بیان فرمائے گئے ہیں اہلِ کتاب اُن سب کی نبوّت کو مانتے ہیں ان سب حضرات میں سے کسی پر یکبارگی کتاب نازل نہ ہوئی توجب اس وجہ سے ان کی نبوّت تسلیم کرنے میں اہلِ کتاب کو کچھ پس و پیش نہ ہوا تو سید عالم صلی اللّٰہ علیہ و آلہ و سلم کی نبوت تسلیم کرنے میں کیا عذر ہے اور مقصود رسولوں کے بھیجنے سے خَلق کی ہدایت اور ان کو اللّٰہ تعالیٰ کی توحید و معرفت کا درس دینا اور ایمان کی تکمیل اور طریقِ عبادت کی تعلیم ہے کتاب کے متفرق طور پر نازل ہونے سے یہ مقصد بر وجہِ اَتم حاصل ہوتا ہے کہ تھوڑا تھوڑا بہ آسانی دل نشین ہوتا چلا جاتا ہے اس حکمت کو نہ سمجھنا اور اعتراض کرنا کمال حماقت ہے۔

(۱۶۴) اور رسولوں کو جن کا ذکر آگے  ہم تم سے   (ف ۴۱۰) فرما چکے  اور ان رسولوں کو جن کا ذکر تم سے  نہ فرمایا (ف ۴۱۱) اور اللہ نے  موسیٰ سے  حقیقتاً کلام فرمایا (ف ۴۱۲)

۴۱۰۔

قرآن شریف میں نام بنام فرما چکے ہیں۔

۴۱۱۔

اور اب تک ان کے اسماء کی تفصیل قرآن پاک میں ذکر نہیں فرمائی گئی۔

۴۱۲۔

تو جس طرح حضرت موسیٰ علیہ السلام سے بے واسطہ کلام فرمانا دوسرے انبیاء علیہم السلام کی نبوت میں قادح نہیں جن سے اس طرح کلام نہیں فرمایا گیا ایسے ہی حضرت موسیٰ علیہ السلام پر کتاب کا یکبارگی نازل ہونا دوسرے انبیاء کی نبوت میں کچھ بھی قادح نہیں ہو سکتا۔ 

(۱۶۵) رسول خوشخبری دیتے  (ف ۴۱۳) اور ڈر سناتے  (ف ۴۱۴) کہ رسولوں کے  بعد اللہ کے  یہاں لوگوں کو کوئی عذر نہ  رہے  (ف ۴۱۵) اور اللہ غالب حکمت والا ہے، 

۴۱ٍ۳۔

ثواب کی ایمان لانے والوں کو۔

۴۱۴۔

عذاب کا کفر کرنے والوں کو۔

۴۱۵۔

اور یہ کہنے کا موقع نہ ہو کہ اگر ہمارے پاس رسول آتے تو ہم ضرور ان کا حکم مانتے اور اللّٰہ کے مطیع و فرماں بردار ہوتے اس آیت سے یہ مسئلہ معلوم ہوتا ہے کہ اللّٰہ تعالیٰ رسولوں کی بعثت سے قبل خَلق پر عذاب نہیں فرماتا جیسا دوسری جگہ ارشاد فرمایا  وَمَاکُنَّامُعَذِّبِیْنَ حَتّیٰ نَبْعَثَ رَسُوْلًا اور یہ مسئلہ بھی ثابت ہوتا ہے کہ معرفت الٰہی بیانِ شرع و زبانِ اَنبیاء ہی سے حاصل ہوتی ہے عقلِ محض سے اس منزل تک پہنچنا میسّر نہیں ہوتا۔

(۱۶۶) لیکن اے  محبوب! اللہ اس کا  گواہ ہے  جو اس نے  تمہاری طرف اتارا وہ اس نے  اپنے  علم سے  اتارا ہے  اور فرشتے  گواہ ہیں اور اللہ کی  گواہی کافی۔

 (۱۶۷) وہ جنہوں نے  کفر کیا (ف ۴۱۶) اور اللہ کی راہ سے  روکا (ف ۴۱۷) بیشک وہ دور کی گمراہی میں پڑے۔

۴۱۶۔

سید عالم صلی اللّٰہ علیہ و آلہ و سلم کی نبوت کا انکار کرتے۔

۴۱۷۔

حضور سید عالم صلی اللّٰہ علیہ و آلہ و سلم کی نعت و صفت چُھپا کر اور لوگوں کے دلوں میں شبہ ڈال کر ( یہ حال یہود کا ہے )۔

(۱۶۸) بیشک جنہوں نے  کفر کیا (ف ۳۱۸) اور حد سے  بڑھے  (ف ۴۱۹) اللہ ہرگز انہیں نہ بخشے  گا(ف ۴۲۰) اور نہ انہیں کوئی راہ  دکھائے، 

۴۱۸۔

اللّٰہ کے ساتھ۔

۴۱۹۔

کتاب الٰہی میں حضور کے اوصاف بدل کر اور آپ کی نبوّت کا انکار کر کے۔

۴۲۰۔

جب تک وہ کفر پر قائم رہیں یا کفر پر مریں۔

(۱۶۹) مگر جہنم کا راستہ کہ اس میں ہمیشہ ہمیشہ رہیں گے  اور یہ اللہ  کو آسان ہے۔

 (۱۷۰) اے  لوگو!  تمہارے  پاس یہ رسول (ف ۴۲۱) حق کے  ساتھ تمہارے  رب کی طرف سے  تشریف لائے  تو ایمان لاؤ اپنے  بھلے  کو اور اگر تم کفر  کرو (ف ۴۲۲) تو بیشک اللہ ہی کا ہے  جو کچھ آسمانوں اور زمین میں ہے، اور اللہ علم و حکمت والا ہے، 

۴۲۱۔

سید انبیاء محمد مصطفیٰ  صلی اللّٰہ علیہ و آلہ و سلم۔

۴۲۲۔

اور سید انبیاء محمد مصطفیٰ  صلی اللّٰہ علیہ و آلہ و سلم کی رسالت کا انکار کرو تو اس میں ان کا کچھ ضرر نہیں اور اللّٰہ تمہارے ایمان سے بے نیاز ہے۔

(۱۷۱) اے  کتاب والو! اپنے   دین میں زیادتی نہ کرو (ف ۴۲۳) اور اللہ پر نہ کہو مگر سچ (ف ۴۲۴) مسیح عیسیٰ مریم کا بیٹا (ف ۴۲۵) ا لله  کا  رسول ہی ہے  اور اس کا ایک کلمہ (ف ۴۲۶) کہ مریم کی طرف بھیجا اور  اس کے  یہاں کی ایک روح تو اللہ اور اس کے   رسولوں پر ایمان لاؤ (ف ۴۲۷) اور تین نہ کہو (ف ۴۲۸) باز رہو  اپنے  بھلے  کو اللہ تو ایک ہی خدا ہے  (ف ۴۲۹) پاکی اُسے  اس سے  کہ اس کے  کوئی بچہ ہو اسی کا  مال ہے  جو کچھ آسمانوں میں ہے  اور جو کچھ زمین میں ہے  (ف ۴۳۰) اور اللہ کافی کارساز، 

۴۲ٍ۳۔

شانِ نزول: یہ آیت نصاریٰ کے حق میں نازل ہوئی جن کے کئی فرقے ہو گئے تھی اور ہر ایک حضرت عیسیٰ علیہ الصلوٰۃ والسلام کی نسبت جُداگانہ کُفری عقیدہ رکھتا تھا۔ نسطوری آپ کو خدا کا بیٹا کہتے تھے مرقوسی کہتے کہ وہ تین میں کے تیسرے ہیں اور اس کلمہ کی توجیہات میں بھی اختلاف تھا، بعض تین اقنوم مانتے تھے اور کہتے تھے کہ باپ بیٹا روح القدس باپ سے ذات بیٹے سے عیسیٰ روح القدس سے ان میں حُلول کرنے والی حیات مراد لیتے تھے تو اُن کے نزدیک الٰہ تین تھے اور اس تین کو ایک بتاتے تھے  توحید فی التثلیث  اور تثلیث فی التوحید کے چکر میں گرفتار تھے بعض کہتے تھے کہ عیسیٰ ناسوتیت اور الوہیت کے جامع ہیں ماں کی طرف سے اُن میں ناسوتیت آئی اور باپ کی طرف سے الوہیت آئی تَعَالیٰ اللّٰہُ عَمَّا یَقُوْلُوْنَ عُلُوًّا کَبِیْرًا  یہ فرقہ بندی نصاریٰ میں ایک یہودی نے پیدا کی جس کا نام بولص تھا اور اُس نے اُنہیں گمراہ کرنے کے لئے اس قسم کے عقیدوں کی تعلیم کی اس آیت میں اہلِ کتاب کو ہدایت کی گئی کہ وہ حضرت عیسیٰ علیہ الصلوٰۃ والسلام کے باب میں افراط و تفریط سے باز رہیں خدا اور خدا کا بیٹا بھی نہ کہیں اور ان کی تنقیص بھی نہ کریں۔

 

۴۲۴۔

اللّٰہ کا شریک اور بیٹا بھی کسی کو نہ بناؤ اور حلول و اتحاد کے عیب بھی مت لگاؤ اور اس اعتقادِ حق پر رہو کہ۔

۴۲۵۔

ہے اور اس محترم کے لئے اس کے سوا کوئی نسب نہیں۔

۴۲۶۔

کہ کُن فرمایا اور وہ بغیر باپ اور بغیر نطفہ کے محض امرِ الٰہی سے پیدا ہو گئے۔

۴۲۷۔

اور تصدیق کرو کہ اللّٰہ واحد ہے بیٹے اور اولاد سے پاک ہے اور اس کے رسولوں کی تصدیق کرو اور اس کی کہ حضرت عیسیٰ علیہ الصلوٰۃ والسلام اللّٰہ کے رسولوں میں سے ہیں۔

۴۲۸۔

جیسا کہ نصاریٰ کا عقیدہ ہے کہ وہ کفرِ محض ہے۔

۴۲۹۔

کوئی اس کا شریک نہیں۔

۴۳۰۔

اور وہ سب کا مالک ہے اور جو مالک ہو وہ باپ نہیں ہو سکتا۔

(۱۷۲) مسیح اللہ کا بندہ  بننے  سے  کچھ نفرت نہیں کرتا (ف ۴۳۱) اور نہ مقرب فرشتے  اور جو اللہ کی بندگی سے  نفرت اور تکبر کرے  تو کوئی دم جاتا ہے  کہ وہ ان سب کو اپنی طرف ہانکے  گا (ف ۴۳۲)

۴۳۱۔

شانِ نزول: نصاریٰ نجران کا ایک وفد سید عالم صلی اللّٰہ علیہ و آلہ و سلم کی خدمت میں حاضر ہوا اُس نے حضور سے کہا کہ آپ حضرت عیسیٰ کو عیب لگاتے ہیں کہ وہ اللّٰہ کے بندے ہیں حضور نے فرمایا کہ حضرت عیسیٰ علیہ السلام کے لئے یہ عار کی بات نہیں، اس پر یہ آیتِ شریفہ نازل ہوئی۔

۴۳۲۔

یعنی آخرت میں اس تکبر کی سزا دے گا۔

(۱۷۳) تو وہ جو ایمان لائے  اور اچھے  کام کیے  ان کی مزدوری انہیں بھرپور دے  کر اپنے   فضل سے  انہیں اور زیادہ دے  گا اور وہ جنہوں نے  (ف ۴۳۳) نفرت اور تکبر کیا تھا  انہیں دردناک سزا دے  گا اور اللہ کے  سوا نہ اپنا کوئی حمایتی پائیں گے  نہ مددگار، 

۴۳ٍ۳۔

عبادتِ الٰہی بجا لانے سے۔

(۱۷۴) اے  لوگو! بیشک تمہارے  پاس اللہ کی طرف سے  واضح دلیل آئی  (ف ۴۳۴) اور ہم نے  تمہاری طرف روشن نور اتارا (ف ۴۳۵)

۴۳۴۔

دلیل واضح سے سید عالم صلی اللّٰہ علیہ و آلہ و سلم کی ذاتِ گرامی مراد ہے جن کے صدق پر اُن کے معجزے شاہد ہیں اور منکرین کی عقلوں کو حیران کر دیتے ہیں۔

۴۳۵۔

یعنی قرآن پاک۔

(۱۷۵) تو  وہ  جو اللہ پر ایمان لائے  اور اس کی رسی مضبوط تھامی تو عنقریب اللہ انہیں اپنی رحمت اور اپنے  فضل میں داخل کرے  گا (ف ۴۳۶) اور انہیں اپنی طرف سیدھی  راہ  دکھائے  گا۔

۴۳۶۔

اور جنت و درجات عالیہ عطا فرمائے گا۔

(۱۷۶) اے  محبوب! تم سے  فتویٰ پوچھتے  ہیں تم فرما دو کہ اللہ تمہیں کلالہ (ف ۴۳۷) میں فتویٰ دیتا ہے، اگر کسی مرد کا انتقال ہو  جو  بے  اولاد ہے  (ف ۴۳۸) اور اس کی ایک بہن ہو تو ترکہ میں اس کی بہن کا آدھا ہے  (ف ۴۳۹) اور مرد اپنی بہن کا وارث ہو گا اگر بہن کی اولاد نہ ہو (ف ۴۴۰) پھر اگر دو بہنیں ہوں ترکہ میں ان کا دو تہائی اور  اگر بھائی بہن ہوں مرد بھی اور عورتیں بھی تو مرد کا حصہ دو عورتوں کے  برابر، ا لله تمہارے  لئے  صاف بیان فرماتا ہے  کہ کہیں بہک نہ جاؤ، اور اللہ ہرچیز جانتا ہے۔

۴۳۷۔

کَلَالَہ اس کو کہتے ہیں جو اپنے بعد نہ باپ چھوڑے نہ اولاد۔

۴۳۸۔

شانِ نزول: حضرت جابر بن عبداللّٰہ رضی اللّٰہ عنہ سے مروی ہے کہ وہ بیمار تھے تو رسول کریم صلی اللّٰہ علیہ و آلہ و سلم مع حضرت صدیق اکبر رضی اللّٰہ تعالیٰ عنہ کے عیادت کے لئے تشریف لائے۔ حضرت جابر بے ہوش تھے حضرت نے وضو فرما کر آبِ و ضو اُن پر ڈالا انہیں افاقہ ہوا آنکھ کھول کر دیکھا تو حضور تشریف فرما ہیں عرض کیا یا رسول اللہ میں اپنے مال کا کیا انتظام کروں اس پر یہ آیتِ کریمہ نازل ہوئی، ( بخاری و مسلم) ابوداؤد کی روایت میں یہ بھی ہے کہ سید عالم صلی اللّٰہ علیہ و آلہ و سلم نے حضرت جابر رضی اللّٰہ عنہ سے فرمایا اے جابر میرے علم میں تمہاری موت اس بیماری سے نہیں ہے۔ اس حدیث سے چند مسئلے معلوم ہوئے۔ 

مسئلہ : بزرگوں کا آبِ وضو تَبُرک ہے اور اس کو حصولِ شِفا کے لئے استعمال کرنا سنت ہے۔ 

مسئلہ : مریضوں کی عیادت سنت ہے۔ 

مسئلہ : سید عالم صلی اللّٰہ علیہ و آلہ و سلم کو اللّٰہ تعالیٰ نے علوم غیب عطا فرمائے ہیں، اس لئے حضور صلی اللّٰہ علیہ و آلہ و سلم کو معلوم تھا کہ حضرت جابر کی موت اس مرض میں نہیں ہے۔

۴۳۹۔

اگر وہ بہن سگی یا باپ شریک ہو۔

۴۴۰۔

یعنی اگر بہن بے اولاد مری اور بھائی رہا تو وہ بھائی اُس کے کل مال کا وارث ہو گا۔

سورۂ مائدہ

اللہ کے  نام سے  شروع جو نہایت مہربان رحم والا (ف ۱)

۱۔

سورۂ مائدہ مدینہ طیّبہ میں نازل ہوئی سوائے آیت  اَلْیَوْمَ اَکْمَلْتُ لَکُمْ دِیْنَکُمْ  کے یہ آیت روزِ عَرفہ حجّۃ الوداع میں نازل ہوئی اور سیدِ عالَم صلی اللّٰہ علیہ و سلم نے خطبہ میں اس کو پڑھا، اس میں ایک سو بیس آیتیں اور بارہ ہزار چار سو چونسٹھ حرف ہیں۔

(۱) اے  ایمان والو! اپنے  قول پورے  کرو (ف ۲) تمہارے  لئے  حلال ہوئے  بے  زبان مویشی مگر وہ جو آگے  سنایا جائے  گا تم کو (ف ۳) لیکن شکار حلال نہ سمجھو جب تم احرام میں ہو (ف ۴) بیشک اللہ حکم فرماتا ہے   جو چاہے، 

۲۔

عقود کے معنیٰ میں مفسِرین کے چند قول ہیں ابنِ جریر نے کہا کہ اہلِ کتاب کو خطاب فرمایا گیا ہے معنیٰ یہ ہیں کہ اے مؤمنینِ اہلِ کتاب میں نے کُتبِ متقدمہ میں سیدِ عالَم محمّدِ مصطفیٰ  صلی اللّٰہ علیہ و سلم پر ایمان لانے اور آپ کی اطاعت کرنے کے متعلق جو تم سے عہد لئے ہیں وہ پورے کرو۔ بعض مفسِّرین کا قول ہے کہ خِطاب مؤمنین کو ہے انہیں عقود کے وفا کرنے کا حکم دیا گیا ہے۔ حضرت ابنِ عباس رضی اللّٰہ عنہما نے فرمایا کہ ان عقود سے مراد اَیمان اور وہ عہد ہیں جو حرام و حلال کے متعلق قرآنِ پاک میں لئے گئے۔ بعض مفسِّرین کا قول ہے کہ اس میں مؤمنین کے باہمی معاہدے مراد ہیں۔

ٍ۳۔

یعنی جن کی حرمت شریعت میں وارد ہوئی ان کے سوا تمام چوپائے تمہارے لئے حلال کئے گئے۔

۴۔

مسئلہ : کہ خشکی کا شکار حالتِ احرام میں حرام ہے اور دریائی شکار جائز ہے جیسا کہ اس سورۃ کے آخر میں آئے گا۔

(۲) اے  ایمان والو! حلال نہ ٹھہرا لو اللہ کے  نشان (ف ۵) اور نہ ادب والے  مہینے  (ف ۶) اور نہ حرم کو بھیجی ہوئی قربانیاں اور نہ (ف ۷) جن کے  گلے  میں علامتیں آویزاں (ف ۸) اور نہ ان کا مال  و آبرو جو عزت والے  گھر کا قصد کر کے  آئیں (ف ۹) اپنے  رب کا فضل اور اس کی خوشی چاہتے  اور جب  احرام سے  نکلو تو شکار کر سکتے  ہو (ف ۱۰) اور تمہیں کسی قوم کی عداوت کہ انہوں نے  تم کو مسجد حرام سے  روکا تھا، زیادتی کرنے  پر نہ ابھارے  (ف ۱۱) اور نیکی اور پرہیز گاری پر ایک دوسرے  کی مدد کرو  اور گناہ اور زیادتی پر باہم مدد نہ دو (ف ۱۲) اور اللہ سے  ڈرتے  رہو بیشک اللہ کا عذاب سخت ہے، 

۵۔

اس کے دین کے معالم، معنیٰ یہ ہیں کہ جو چیزیں اللّٰہ نے فرض کیں اور جو منع فرمائیں سب کی حُرمت کا لحاظ رکھو۔

۶۔

ماہ ہائے حج جن میں قتال زمانۂ جاہلیت میں بھی ممنوع تھا اور اسلام میں بھی یہ حکم باقی رہا۔

۷۔

وہ قربانیاں۔

۸۔

عرب کے لوگ قربانیوں کے گلے میں حرم شریف کے اشجار کی چھالوں وغیرہ سے گلو بند بُن کر ڈالتے تھے تاکہ دیکھنے والے جان لیں کہ یہ حَرَم کو بھیجی ہوئی قربانیاں ہیں اور ان سے تعرُّض نہ کریں۔

۹۔

حج و عمرہ کرنے کے لئے۔ شانِ نُزول : شُریح بن ہند ایک مشہور شقی تھا وہ مدینہ طیّبہ میں آیا اور سیدِ عالَم صلی اللّٰہ علیہ و سلم کی خدمت میں حاضر ہو کر عرض کرنے لگا کہ آپ خَلقِ خدا کو کیا دعوت دیتے ہیں ؟ فرمایا اپنے ربّ کے ساتھ ایمان لانے اور اپنی رسالت کی تصدیق کرنے اور نماز قائم رکھنے اور زکوٰۃ دینے کی، کہنے لگا بہت اچھی دعوت ہے میں اپنے سرداروں سے رائے لے لوں تو میں بھی اسلام لاؤں گا اور انہیں بھی لاؤں گا، یہ کہہ کر چلا گیا حضور سیدِ عالَم صلی اللّٰہ علیہ و سلم نے اس کے آنے سے پہلے ہی اپنے اصحاب کو خبر دے دی تھی کہ قبیلۂ ربیعہ کا ایک شخص آنے والا ہے جو شیطانی زبان بولے گا اس کے چلے جانے کے بعد حضور صلی اللّٰہ علیہ و سلم نے فرمایا کہ کافِر کا چہرہ لے کر آیا اور غادِر و بد عہد کی طرح پیٹھ پھیر کر گیا یہ اسلام لانے والا نہیں چنانچہ اس نے غدر کیا اور مدینہ شریف سے نکلتے ہوئے وہاں کے مویشی اور اموال لے گیا، اگلے سال یمامہ کے حاجیوں کے ساتھ تجارت کا کثیر سامان اور حج کی قلادہ پوش قربانیاں لے کر باِرادۂ حج نکلا، سیدِ عالَم صلی اللّٰہ علیہ و سلم اپنے اصحاب کے ساتھ تشریف لے جا رہے تھے، راہ میں صحابہ نے شُریح کو دیکھا اور چاہا کہ مویشی اس سے واپس لے لیں، رسولِ کریم صلی اللّٰہ علیہ و سلم نے منع فرمایا۔ اس پر یہ آیت نازل ہوئی اور حکم دیا گیا کہ جس کی ایسی شان ہو اس سے تعرُّض نہ چاہئے۔

۱۰۔

یہ بیانِ اباحت ہے کہ احرام کے بعد شکار مباح ہو جاتا ہے۔

۱۱۔

یعنی اہلِ مکّہ نے رسولِ کریم صلی اللّٰہ علیہ و سلم کو اور آپ کے اصحاب کو روزِ حُدیبیہ عمرہ سے روکا، ان کے اس معاندانہ فعل کا تم انتقام نہ لو۔

۱۲۔

بعض مفسِّرین نے فرمایا جس کا حکم دیا گیا اس کا بجا لانا بِر اور جس سے منع فرمایا گیا اس کو ترک کرنا تقویٰ اور جس کا حکم دیا گیا اس کو نہ کرنا اِثم (گناہ) اور جس سے منع کیا گیا اس کا کرنا عدوان (زیادتی) کہلاتا ہے۔

(۳) تم پر حرام ہے  (ف ۱۳)  مُردار  اور  خون اور سور کا گوشت اور وہ جس کے  ذبح میں غیر خدا کا نام پکارا گیا اور جو گلا گھونٹنے  سے  مرے  اور بے  دھار کی چیز سے  مارا ہوا اور جو گر کر مرا اور جسے  کسی جانور نے  سینگ مارا اور جسے  کوئی درندہ کھا گیا مگر جنہیں تم ذبح کر لو، اور جو کسی تھان پر ذبح کیا گیا اور پانسے  ڈال کر بانٹا کرنا یہ گناہ کا کا م ہے، آج تمہارے  دین کی طرف سے  کافروں کی آس نوٹ گئی (ف ۱۴) تو اُن  سے  نہ  ڈرو  اور مجھ سے   ڈرو آج میں نے  تمہارے  لئے  دین کامل کر دیا (ف ۱۵) اور تم پر اپنی نعمت پوری کر دی (ف ۱۶) اور تمہارے  لئے  اسلام کو دین پسند کیا (ف ۱۷)  تو جو بھوک پیاس کی شدت میں ناچار ہو  یوں کہ گناہ کی طرف نہ جھکے  (ف ۱۸) تو بیشک اللہ بخشنے  والا مہربان ہے۔

۱ٍ۳۔

آیت  اِلَّا مَا یُتْلیٰ عَلَیْکُمْ  میں جو استثناء ذکر فرمایا گیا تھا یہاں اس کا بیان ہے اور گیارہ چیزوں کی حرمت کا ذکر کیا گیا ہے، ایک مُردار یعنی جس جانور کے لئے شریعت میں ذَبح کا حکم ہو اور وہ بے ذبح مر جائے، ۲دوسرے بہنے والا خون،۳ تیسرے سور کا گوشت اور اس کے تمام اجزاء، چوتھے وہ جانور جس کے ذَبح کے وقت غیرِ خدا کا نام لیا گیا ہو جیسا کہ زمانۂ جاہلیت کے لوگ بُتوں کے نام پر ذَبح کرتے تھے اور جس جانور کو ذَبح تو صرف اللّٰہ کے نام پر کیا گیا ہو مگر دوسرے اوقات میں وہ غیرِ خدا کی طرف منسوب رہا ہو وہ حرام نہیں جیسے کہ عبداللّٰہ کی گائے، عقیقے کا بکرا، ولیمہ کا جانور یا وہ جانور جن سے اولیاء کی ارواح کو ثواب پہنچانا منظور ہو، ان کو غیرِ وقتِ ذَبح میں اولیاء کے ناموں کے ساتھ نامزد کیا جائے مگر ذَبح ان کا فقط اللّٰہ کے نام پر ہو اس وقت کسی دوسرے کا نام نہ لیا جائے، وہ حلال و طیِّب ہیں۔ اس آیت میں صرف اسی کو حرام فرمایا گیا ہے جس کو ذَبح کرتے وقت غیرِ خدا کا نام لیا گیا ہو، وہابی جو ذَبح کی قید نہیں لگاتے وہ آیت کے معنیٰ میں غلطی کرتے ہیں اور ان کا قول تمام تفاسیرِ معتبرہ کے خلاف ہے اور خود آیت ان کے معنی کو بننے نہیں دیتی کیونکہ  مَآ اھُلَّ بِہ کو اگر وقتِ ذبح کے ساتھ مقیّد نہ کریں تو  اِلَّا مَا ذَکَّیْتُمْ کا استثناء اس کو لاحق ہو گا اور وہ جانور جو غیرِ وقتِ ذبح میں غیرِ خدا کے نام سے موسوم رہا ہو وہ  اِلَّامَا ذَکَّیْتُمْ سے حلال ہو گا، غرض وہابی کو آیت سے سند لانے کی کوئی سبیل نہیں، پانچواں گلا گھونٹ کر مارا ہوا جانور، چھٹے وہ جانور جو لاٹھی، پتھر، ڈھیلے، گولی، چھرے یعنی بغیر دھار دار چیز سے مارا گیا ہو، ۷ ساتویں جو گر کر مَرا ہو خواہ پہاڑ سے یا کنوئیں وغیرہ میں، ۸ آٹھویں وہ جانور جسے دوسرے جانور نے سینگ مارا ہو اور وہ اس کے صدمے سے مر گیا ہو، ۹ نویں وہ جسے کسی درندے نے تھوڑا سا کھایا ہو اور وہ اس کے زخم کی تکلیف سے مر گیا ہو لیکن اگر یہ جانور مر نہ گئے ہوں اور بعد ایسے واقعات کے زندہ بچ رہے ہوں پھر تم انہیں باقاعدہ ذَبح کر لو تو وہ حلال ہیں، ۱۰ دسویں وہ جو کسی تھان پر عبادۃً ذبح کیا گیا ہو جیسے کہ اہلِ جاہلیت نے کعبہ شریف کے گرد تین سو ساٹھ ۳۶۰ پتھر نصب کئے تھے جن کی وہ عبادت کرتے اور ان کے لئے ذَبح کرتے تھے اور اس ذَبح سے ان کی تعظیم و تقرُّب کی نیت کرتے تھے، ۱۱ گیارھویں حصّہ اور حکم معلوم کرنے کے لئے پانسہ ڈالنا، زمانۂ جاہلیت کے لوگوں کو جب سفر یا جنگ یا تجارت یا نکاح وغیرہ کام درپیش ہوتے تو وہ تین تیروں سے پانسے ڈالتے اور جو نکلتا اس کے مطابق عمل کرتے اور اس کو حکمِ الٰہی جانتے، ان سب کی ممانعت فرمائی گئی۔

۱۴۔

یہ آیت حجّۃ الوداع میں عَرفہ کے روز جو جمعہ کو تھا بعدِ عصر نازل ہوئی، معنی یہ ہیں کہ کُفّار تمہارے دین پر غالب آنے سے مایوس ہو گئے۔

۱۵۔

اور امورِ تکلیفیہ میں حرام و حلال کے جو احکام ہیں وہ اور قیاس کے قانون سب مکمل کر دیئے، اسی لئے اس آیت کے نُزول کے بعد بیانِ حلال و حرام کی کوئی آیت نازل نہ ہوئی اگرچہ  وَاتَّقُوْا یَوْمًا تُرْجَعُوْنَ فِیْہِ اِلَی اللّٰہِ  نازل ہوئی مگر وہ آیت موعظت و نصیحت ہے۔ بعض مفسِّرین کا قول ہے کہ دین کامل کرنے کے معنی اسلام کو غالب کرنا ہے جس کا یہ اثر ہے کہ حجّۃ الوداع میں جب یہ آیت نازل ہوئی کوئی مشرک مسلمانوں کے ساتھ حج میں شریک نہ ہو سکا۔ ایک قول یہ ہے کہ معنیٰ یہ ہیں کہ میں نے تمہیں دشمن سے امن دی۔ ایک قول یہ ہے کہ دین کا اِکمال یہ ہے کہ وہ پچھلی شریعتوں کی طرح منسوخ نہ ہو گا اور قیامت تک باقی رہے گا۔ شانِ نُزول : بخاری و مسلم کی حدیث میں ہے کہ حضرت عمر رضی اللّٰہ عنہ کے پاس ایک یہودی آیا اور اس نے کہا کہ اے امیرالمومنین آپ کی کتاب میں ایک آیت ہے اگر وہ ہم یہودیوں پر نازل ہوئی ہوتی تو ہم روزِ نُزول کو عید مناتے فرمایا کون سی آیت ؟ اس نے یہی آیت اَلْیَوْمَ اَکْمَلْتُ لَکُمْ  پڑھی آپ نے فرمایا میں اس دن کو جانتا ہوں جس میں یہ نازل ہوئی تھی اور اس کے مقامِ نُزول کو بھی پہچانتا ہوں وہ مقام عرفات کا تھا اور دن جمعہ کا، آپ کی مراد اس سے یہ تھی کہ ہمارے لئے وہ دن عید ہے۔ ترمذی شریف میں حضرت ابنِ عباس رضی اللّٰہ عنہما سے مروی ہے آپ سے بھی ایک یہودی نے ایسا ہی کہا آپ نے فرمایا کہ جس روز یہ نازل ہوئی اس دن ۲ دو عیدیں تھیں جمعہ و عرفہ۔ 

 مسئلہ : اس سے معلوم ہوا کہ کسی دینی کامیابی کے دن کو خوشی کا دن منانا جائز اور صحابہ سے ثابت ہے ورنہ حضرت عمرو ابنِ عباس رضی اللّٰہ عنہم صاف فرما دیتے کہ جس دن کوئی خوشی کا واقعہ ہو اس کی یادگار قائم کرنا اور اس روز کو عید منانا ہم بدعت جانتے ہیں، اس سے ثابت ہوا کہ عیدِ میلاد منانا جائز ہے کیونکہ وہ اعظمِ نِعَمِ الٰہیہ کی یادگار و شکر گزاری ہے۔

۱۶۔

مکہ مکرّمہ فتح فرما کر۔

۱۷۔

کہ اس کے سوا کوئی اور دین قبول نہیں۔

۱۸۔

معنیٰ یہ ہیں کہ اوپر حرام چیزوں کا بیان کر دیا گیا ہے لیکن جب کھانے پینے کو کوئی حلال چیز میسّر ہی نہ آئے اور بھوک پیاس کی شدت سے جان پر بن جائے اس وقت جان بچانے کے لئے قدرِ ضرورت کھانے پینے کی اجازت ہے اس طرح کہ گناہ کی طرف مائل نہ ہو یعنی ضرورت سے زیادہ نہ کھائے اور ضرورت اسی قدر کھانے سے رفع ہو جاتی ہے جس سے خطر ۂ جان جاتا رہے۔

(۴) اے  محبوب! تم سے  پوچھتے  ہیں کہ اُن کے  لئے  کیا حلال ہوا تم فرما دو کہ حلال کی گئیں تمہارے  لئے  پاک چیزیں (ف ۱۹) اور جو شکاری جانور تم نے  سدھا لیے  (ف ۲۰) انہیں شکار پر دوڑاتے  جو علم تمہیں خدا نے  دیا اس سے  انہیں سکھاتے  تو کھاؤ اس میں سے  جو وہ مار کر تمہارے  لیے  رہنے  دیں (ف ۲۱) اور اس پر اللہ کا نام لو (ف ۲۲) اور اللہ سے  ڈرتے  رہو  بیشک اللہ کو حساب کرتے  دیر نہیں لگتی، 

۱۹۔

جن کی حرمت قرآن و حدیث اِجماع اور قیاس سے ثابت نہیں ہے۔ ایک قول یہ بھی ہے کہ طیّبات وہ چیزیں ہیں جن کو عرب اور سلیم الطبع لوگ پسند کرتے ہیں اور خبیث وہ چیزیں ہیں جن سے سلیم طبیعتیں نفرت کرتی ہیں۔ 

مسئلہ : اس سے معلوم ہوا کہ کسی چیز کی حرمت پر دلیل نہ ہونا بھی اس کی حلّت کے لئے کافی ہے۔ شانِ نُزول : یہ آیت عدی ابنِ حاتم اور زید بن مہلہل کے حق میں نازل ہوئی جن کا نام رسولِ کریم صلی اللّٰہ علیہ و سلم نے زید الخیر رکھا تھا، ان دونوں صاحبوں نے عرض کیا یا رسولَ اللّٰہ صلی اللّٰہ علیہ و سلم ہم لوگ کتّے اور باز کے ذریعہ سے شکار کرتے ہیں توکیا ہمارے لئے حلال ہے تو اس پر یہ آیتِ کریمہ نازل ہوئی۔

۲۰۔

خواہ وہ درندوں میں سے ہوں مثل کتّے اور چیتے کے یا شکاری پرندوں میں سے مثل شِکرے، باز، شاہین وغیرہ کے، جب انہیں اس طرح سدھا  لیا جائے کہ جو شکار کریں اس میں سے نہ کھائیں اور جب شکاری ان کو چھوڑے تب شکار پر جائیں، جب بلائے واپس آ جائیں، ایسے شکاری جانوروں کو معلَّم کہتے ہیں۔

۲۱۔

اور خود اس میں سے نہ کھائیں۔

۲۲۔

آیت سے جو مستفاد ہوتا ہے اس کا خلاصہ یہ ہے کہ جس شخص نے کتّا یا شِکرہ وغیرہ کوئی شکاری جانور شکار پر چھوڑا تو اس کا شکار چند شرطوں سے حلال ہے (۱) شکاری جانور مسلمان کا ہو اور سکھایا ہوا (۲) اس نے شکار کو زخم لگا کر مارا ہو (۳) شکاری جانور بِسمِ اللّٰہِ اَللّٰہُ اَکبَر کہہ کر چھوڑا گیا ہو (۴) اگر شکاری کے پاس شکار زندہ پہنچا ہو تو اس کو بِسمِ اللّٰہِ اَللّٰہُ اَکبَر کہہ کر ذَبح کرے، اگر ان شرطوں میں سے کوئی شرط نہ پائی گئی تو حلال نہ ہو گا مثلاً اگر شکاری جانور معلَّم (سکھایا ہوا) نہ ہو یا اس نے زخم نہ کیا ہو یا شکار پر چھوڑتے وقت بِسمِ اللّٰہِ اَللّٰہُ اَکبَر نہ پڑھا ہو یا شکار زندہ پہنچا ہو اور اس کو ذبح نہ کیا ہو یا معلَّم کے ساتھ غیر معلَّم شکار میں شریک ہو گیا ہو یا ایسا شکاری جانور شریک ہو گیا ہو جس کو چھوڑتے وقت بِسمِ اللّٰہِ اَللّٰہُ اَکبَر نہ پڑھا گیا ہو یا وہ شکاری جانور مجوسی کافِر کا ہو، ان سب صورتوں میں وہ شکار حرام ہے۔ 

مسئلہ : تیر سے شکار کرنے کا بھی یہی حکم ہے اگر بِسمِ اللّٰہِ اَللّٰہُ اَکبَر کہہ کر تیر مارا اور اس سے شکار مجروح ہو کر مر گیا تو حلال ہے اور اگر نہ مرا تو دوبارہ اس کو بِسمِ اللّٰہِ اَللّٰہُ اَکبَر پڑھ کر ذَبح کرے، اگر اس پر بِسمِ اللّٰہ نہ پڑھی یا تیر کا زخم اس کو نہ لگا یا زندہ پانے کے بعد اس کو ذَبح نہ کیا، ان سب صورتوں میں حرام ہے۔

(۵) آج تمہارے  لئے  پاک چیزیں حلال ہوئیں، اور کتابیوں کا کھانا (ف ۲۳) تمہارے  لیے  حلال ہوا، اور تمہارا کھانا ان کے  لئے  حلال ہے، اور پارسا  عورتیں مسلمان (ف ۲۴) اور پارسا  عورتیں ان میں سے  جن کو تم سے  پہلے  کتاب ملی جب تم انہیں ان کے   مہر دو قید  میں لاتے  ہوئے  (ف ۲۵) نہ مستی نکالتے  اور نہ  ناآشنا بناتے  (ف ۲۶) اور جو مسلمان سے  کافر ہو اس کا کیا دھرا سب اکارت گیا اور وہ آخرت میں زیاں کار ہے (ف ۲۷)

۲ٍ۳۔

یعنی ان کے ذبیحے۔ 

مسئلہ : مسلِم و کتابی کا ذبیحہ حلال ہے خواہ وہ مرد ہو یا عورت یا بچّہ۔

۲۴۔

نکاح کرنے میں عورت کی پارسائی کا لحاظ مستحب ہے لیکن صحتِ نکاح کے لئے شرط نہیں۔

۲۵۔

نکاح کر کے۔

۲۶۔

ناجائز طریقہ پر مستی نکالنے سے بے دھڑک زنا کرنا اور آشنا بنانے سے پوشیدہ زنا مراد ہے۔

۲۷۔

کیونکہ اِرتداد سے تمام عمل اَکارت ہو جاتے ہیں۔

  (۶) اے  ایمان والو جب نماز کو کھڑے  ہونا چاہو (ف ۲۸) تو اپنا  منہ  دھوؤ اور کہنیوں تک ہاتھ (ف ۲۹) اور سروں کا مسح کرو (ف ۳۰) اور گٹوں تک  پاؤ  ں دھوؤ (ف ۳۱) اور اگر تمہیں نہانے  کی حاجت ہو تو خوب ستھرے  ہولو (ف ۳۲) اور اگر تم بیمار ہو یا سفر میں ہو یا تم میں سے  کوئی قضائے  حاجت سے  آیا  یا  تم نے  عورتوں سے  صحبت کی اور ان صورتوں میں پانی نہ پایا مٹی سے  تیمم کرو تو اپنے  منہ اور ہاتھوں کا اس سے  مسح کرو، اللہ نہیں چاہتا کہ تم پر کچھ تنگی رکھے  ہاں یہ چاہتا ہے  کہ تمہیں خوب ستھرا کر دے  اور اپنی نعمت تم پر پوری کر دے  کہ کہیں تم احسان مانو۔

۲۸۔

اور تم بے وضو ہو تو تم پر وضو فرض ہے اور فرائض وضو کے یہ چار ہیں جو آگے بیان کئے جاتے ہیں۔ فائدہ : سیدِ عالَم صلی اللّٰہ علیہ و سلم اور آپ کے اصحاب ہر نماز کے لئے تازہ وضو کے عادی تھے اگرچہ ایک وضو سے بھی بہت سی نمازیں فرائض و نوافل درست ہیں مگر ہر نماز کے لئے جُداگانہ وضو کرنا زیادہ برکت و ثواب کا موجِب ہے۔ بعض مفسِّرین کا قول ہے کہ ابتدائے اسلام میں ہر نماز کے لئے جُداگانہ وضو فرض تھا بعد میں منسوخ کیا گیا اور جب تک حَدَث واقع نہ ہو ایک ہی وضو سے فرائض و نوافل سب کا ادا کرنا جائز ہوا۔

۲۹۔

کہنیاں بھی دھونے کے حکم میں داخل ہیں جیسا کہ حدیث سے ثابت ہے، جمہور اسی پر ہیں۔

ٍ۳۰۔

چوتھائی سر کا مسح فرض ہے یہ مقدار حدیثِ مغیرہ سے ثابت ہے اور یہ حدیث آیت کا بیان ہے۔

ٍ۳۱۔

یہ وضو کا چوتھا فرض ہے، حدیث صحیح میں ہے سیدِ عالَم صلی اللّٰہ علیہ و سلم نے کچھ لوگوں کو پاؤں پر مسح کرتے دیکھا تو منع فرمایا اور عطا سے مروی ہے وہ بہ قسم فرماتے ہیں کہ میرے علم میں اصحابِ رسول اللہ صلی اللّٰہ علیہ و سلم میں سے کسی نے بھی وضو میں پاؤں پر مسح نہ کیا۔

ٍ۳۲۔

مسئلہ : جنابت سے طہارتِ کاملہ لازم ہوتی ہے، جنابت کبھی بیداری میں دفق و شہوت کے ساتھ اِنزال سے ہوتی ہے اور کبھی نیند میں احتلام سے جس کے بعد اثر پایا جائے حتی کہ اگر خواب یاد آیا مگر تری نہ پائی تو غسل واجب نہ ہو گا اور کبھی سبیلین میں سے کسی میں ادخالِ حشفہ سے فاعل و مفعول دونوں کے حق میں خواہ اِنزال ہو یا نہ ہو، یہ تمام صورتیں جنابت میں داخل ہیان سے غسل واجب ہو جاتا ہے۔ 

مسئلہ : حیض و نفاس سے بھی غسل لازم ہوتا ہے، حیض کا مسئلہ سورۂ بقرہ میں گزر گیا اور نفاس کا موجِبِ غسل ہونا اِجماع سے ثابت ہے۔ تیمّم کا بیان سورۂ نساء میں گزر چکا۔

(۷) اور یاد کرو اللہ کا احسان اپنے  اوپر (ف ۳۳) اور وہ عہد جو اس نے  تم سے  لیا (ف ۳۴) جبکہ تم نے  کہا ہم نے  سنا اور مانا  اور اللہ سے  ڈرو بیشک اللہ دلوں کی بات جانتا ہے، 

ٍ۳ٍ۳۔

کہ تمہیں مسلمان کیا۔

ٍ۳۴۔

نبی کریم صلی اللّٰہ علیہ و سلم سے بیعت کرتے وقت شبِ عقبہ اور بیعتِ رضوان میں۔

(۸) اے  ایمان والوں اللہ کے  حکم پر خوب  قائم ہو جاؤ انصاف کے  ساتھ گواہی  دیتے  (ف ۳۶) اور تم کو کسی قوم کی عداوت  اس پر نہ اُبھارے  کہ انصاف نہ کرو، انصاف کرو، وہ پرہیز گاری سے  زیادہ قریب ہے، اور اللہ سے  ڈرو، بیشک اللہ کو تمہارے  کامو ں کی خبر ہے، 

ٍ۳۵۔

نبی کریم صلی اللّٰہ علیہ و سلم کا ہر حکم ہر حال میں۔

ٍ۳۶۔

اس طرح کی قرابت و عداوت کا کوئی اثر تمہیں عدل سے نہ ہٹا سکے۔

(۹)ایمان والے  نیکو  کاروں سے  اللہ کا  وعدہ ہے  کہ ان کے  لئے  بخشش اور بڑا ثواب ہے، 

(۱۰) اور وہ جنہوں نے  کفر کیا اور ہماری آیتیں جھٹلائیں وحی دوزخ والے  ہیں (ف ۳۷)

ٍ۳۷۔

یہ آیت نصِّ قاطع ہے اس پر کہ خلودِ نار سوائے کُفّار کے اور کسی کے لئے نہیں۔ (خازن)۔

(۱۱) اے  ایمان والو! اللہ کا احسان اپنے  اوپر یاد کرو جب ایک قوم نے  چاہا کہ تم پر دست درازی کریں تو اس نے  ان کے  ہاتھ تم پر سے  روک دیئے  (ف ۳۸) اور اللہ سے   ڈرو اور مسلمانوں کو اللہ ہی پر بھروسہ چاہئے، 

ٍ۳۸۔

شانِ نُزول : ایک مرتبہ نبی کریم صلی اللّٰہ علیہ و سلم نے ایک منزل میں قیام فرمایا، اصحاب جُدا جُدا درختوں کے سائے میں آرام کرنے لگے، سیدِ عالَم صلی اللّٰہ علیہ و سلم نے اپنی تلوار ایک درخت میں لٹکا دی، ایک اعرابی موقع پا کر آیا اور چھُپ کر اس نے تلوار لی اور تلوار کھینچ کر حضور سے کہنے لگا اے محمّد تمہیں مجھ سے کون بچائے گا ؟ حضور نے فرمایا اللّٰہ، یہ فرمانا تھا حضرت جبریل نے اس کے ہاتھ سے تلوار گرا دی اور نبی کریم صلی اللّٰہ علیہ و سلم نے تلوار لے کر فرمایا کہ تجھے مجھ سے کون بچائے گا ؟ کہنے لگا کہ کوئی نہیں، میں گواہی دیتا ہوں کہ اللّٰہ کے سوا کوئی معبود نہیں اور گواہی دیتا ہوں کہ محمّد مصطفیٰ  صلی اللّٰہ علیہ و سلم اس کے رسول ہیں۔ (تفسیر ابوالسعود)۔

 (۱۲) اور بیشک اللہ نے  بنی اسرائیل سے  عہد کیا (ف ۳۹) اور ہم نے  ان میں بارہ سردار قائم کیے  (ف ۴۰) اور اللہ نے  فرمایا بیشک میں (ف ۴۱) تمہارے  ساتھ ہوں ضرور اگر تم نماز قائم رکھو اور زکوٰۃ دو اور میرے  سوالوں پر ایمان لاؤ اور ان کی تعظیم کرو  اور اللہ کو قرض حسن دو (ف ۴۲) بیشک میں تمہارے  گناہ اتار دوں گا اور ضرور تمہیں باغوں میں لے  جاؤں گا جن کے  نیچے  نہریں رواں، پھر اس کے  بعد جو تم میں سے  کفر کرے  وہ ضرور سیدھی راہ سے  بہکا (ف ۴۳)

ٍ۳۹۔

کہ اللّٰہ کی عبادت کریں گے، اس کے ساتھ کسی کو شریک نہ کریں گے، توریت کے احکام کا اِتّباع کریں گے۔

۴۰۔

ہر سبط (گروہ) پر ایک سردار جو اپنی قوم کا ذمّہ دار ہو کہ وہ عہد وفا کریں گے اور حکم پر چلیں گے۔

۴۱۔

مدد و نصرت سے۔

۴۲۔

یعنی اس کی راہ میں خرچ کرو۔

۴۳۔

واقعہ یہ تھا کہ اللّٰہ تعالیٰ نے حضرت موسیٰ علیہ السلام سے وعدہ فرمایا تھا کہ انہیں اور ان کی قوم کو ارضِ مقدَّسہ کا وارث بنائے گا جس میں کنعانی جبّار رہتے تھے تو فرعون کے ہلاک کے بعد حضرت موسیٰ علیہ السلام کو حکمِ الٰہی ہوا کہ بنی اسرائیل کو ارضِ مقدَّسہ کی طرف لے جائیں، میں نے اس کو تمہارے لئے دار و قرار بنایا ہے تو وہاں جاؤ اور جو دشمن وہاں ہیں ان پر جہاد کرو، میں تمہاری مدد فرماؤں گا اور اے موسیٰ تم اپنی قوم کے ہر ہر سَبط میں سے ایک ایک سردار بناؤ اس طرح بارہ سردار مقرر کرو ہر ایک ان میں سے اپنی قوم کے حکم ماننے اور عہد وفا کرنے کا ذمّہ دار ہو، حضرت موسیٰ علیہ السلام سردار منتخب کر کے بنی اسرائیل کو لے کر روانہ ہوئے، جب اَرِیحاء کے قریب پہنچے تو ان نقیبوں کو تجسُّسِ احوال کے لئے بھیجا، وہاں انہوں نے دیکھا کہ لوگ بہت عظیم الجُثَّہ اور نہایت قوی و توانا صاحبِ ہیبت و شوکت ہیں، یہ ان سے ہیبت زدہ ہو کر واپس ہوئے اور آ کر انہوں نے اپنی قوم سے سب حال بیان کیا باوجودیکہ ان کو اس سے منع کیا گیا تھا لیکن سب نے عہد شکنی کی سوائے کالب بن یوقنا اور یوشع بن نون کے کہ یہ عہد پر قائم رہے۔

(۱۳) تو ان کی کیسی بد عہدیوں (ف ۴۴)  پر ہم نے  انہیں لعنت کی اور ان کے  دل سخت کر دیئے  اللہ کی باتوں کو (ف ۴۵) ان کے  ٹھکانوں سے  بدلتے  ہیں اور بھُلا بیٹھے  بڑا حصہ ان نصیحتوں کا  جو انہیں دی گئیں (ف ۴۶) اور تم ہمیشہ ان کی ایک نہ ایک دغا پر مطلع ہوتے  رہو گے  (ف ۴۷) سوا تھوڑوں کے  (ف ۴۸) تو انہیں معاف کر دو اور ان سے  درگزرو (ف ۴۹) بیشک احسان والے   ا للہ کو  محبوب ہیں۔

۴۴۔

کہ انہوں نے عہدِ الٰہی کو توڑا اور حضرت موسیٰ علیہ الصلوٰۃ و السلام کے بعد آنے والے انبیاء کی تکذیب کی اور انبیاء کو قتل کیا، کتاب کے احکام کی مخالفت کی۔

۴۵۔

جن میں سیدِ عالَم صلی اللّٰہ علیہ و سلم کی نعت و صفت ہے اور جو توریت میں بیان کی گئیں ہیں۔

۴۶۔

توریت میں کہ سیدِ عالَم محمّدِ مصطفیٰ  صلی اللّٰہ علیہ و سلم کا اِتّباع کریں اور ان پر ایمان لائیں۔

۴۷۔

کیونکہ دغا و خیانت و نقضِ عہد اور رسولوں کے ساتھ بدعہدی ان کی اور ان کے آباء کی قدیم عادت ہے۔

۴۸۔

جو ایمان لائے۔

(۱۴) اور وہ جنہوں نے  دعویٰ کیا کہ ہم نصاریٰ ہیں ہم نے  ان سے  عہد لیا (ف ۵۰) تو وہ بھلا بیٹھے  بڑا حصہ ان  نصیحتوں کا جو انہیں دی گئیں (ف ۵۱) تو ہم نے  ان کے   آپس میں قیامت کے  دن تک بَیر اور بغض ڈال دیا (ف ۵۲) اور عنقریب اللہ انہیں بتا دے  گا جو کچھ کرتے  تھے  (ف ۵۳)

۴۹۔

اور جو کچھ ان سے پہلے سرزد ہوا اس پر گرفت نہ کرو۔ شانِ نُزول : بعض مفسِّرین کا قول ہے کہ یہ آیت اس قوم کے حق میں نازل ہوئی جنہوں نے پہلے نبی صلی اللّٰہ علیہ و سلم سے عہد کیا پھر توڑا پھر اللّٰہ تعالیٰ نے اپنے نبی صلی اللّٰہ علیہ و سلم کو اس پر مطلع فرمایا اور یہ آیت نازل کی، اس صورت میں معنیٰ یہ ہیں کہ ان کی اس عہد شکنی سے درگزر کیجئے جب تک کہ وہ جنگ سے باز رہیں اور جزیہ ادا کرنے سے منع نہ کریں۔

۵۰۔

اللّٰہ تعالیٰ اور اس کے رسولوں پر ایمان لانے کا۔

۵۱۔

انجیل میں اور انہوں نے عہد شکنی کی۔

۵۲۔

قتادہ نے کہا کہ جب نصاریٰ نے کتابِ الٰہی (انجیل) پر عمل کرنا ترک کیا اور رسولوں کی نافرمانی کی، فرائض ادا نہ کئے، حدود کی پروا نہ کی تو اللّٰہ تعالیٰ نے ان کے درمیان عداوت ڈال دی۔

۵۳۔

یعنی روزِ قیامت وہ اپنے کردار کا بدلہ پائیں گے۔

(۱۵) اے  کتاب والو (ف ۵۴) بیشک تمہارے  پاس ہمارے  یہ  رسول (ف ۵۵) تشریف لائے  کہ تم پر ظاہر فرماتے  ہیں بہت سی  وہ  چیزیں جو تم نے  کتاب میں چھپا  ڈا لی تھیں (ف ۵۶) اور بہت سی معاف فرماتے  ہیں (ف ۵۷) بیشک تمہارے  پاس اللہ کی طرف سے  ایک نور آیا  (ف ۵۸) اور  روشن کتاب(ف ۵۹)

۵۴۔

یہودیو و نصرانیو۔

۵۵۔

سیدِ عالَم محمّدِ مصطفیٰ  صلی اللّٰہ تعالیٰ علیہ و سلم۔

۵۶۔

جیسے کہ آیتِ رجم اور سیدِ عالَم صلی اللّٰہ علیہ و سلم کے اوصاف اور حضور کا اس کو بیان فرمانا معجِزہ ہے۔

۵۷۔

اور ان کا ذکر بھی نہیں کرتے نہ ان پر مؤاخذہ فرماتے ہیں کیونکہ آپ اسی چیز کا ذکر فرماتے ہیں جس میں مصلحت ہو۔

۵۸۔

سیدِ عالَم صلی اللّٰہ علیہ و سلم کو نور فرمایا گیا کیونکہ آپ سے تاریکیِ کُفر دور ہوئی اور راہِ حق واضح ہوئی۔

۵۹۔

یعنی قرآن شریف۔

(۱۶)اللہ اس سے  ہدایت دیتا ہے  اسے  جو اللہ کی مرضی پر چلا سلامتی کے  ساتھ اور انہیں اندھیریوں سے  روشنی کی طرف لے  جاتا ہے  اپنے  حکم سے  اور انہیں سیدھی راہ دکھاتا ہے، 

۶۰۔

حضرت ابنِ عباس رضی اللّٰہ عنہما نے فرمایا کہ نجران کے نصاریٰ سے یہ مقولہ سرزد ہوا اور نصرانیوں کے فرقۂ یعقوبیہ و ملکانیہ کا یہ مذہب ہے کہ وہ حضرت مسیح کو اللّٰہ بتاتے ہیں کیونکہ وہ حلول کے قائل ہیں اور ان کا اعتقادِ باطل یہ ہے کہ اللّٰہ تعالیٰ نے بدنِ عیسیٰ میں حلول کیا معاذ اللّٰہ و تعا لَی اللّٰہُ عَمَّایَقُوْلُوْنَ عُلُوًّا کَبِیْرًا اللّٰہ تعالیٰ نے اس آیت میں حکمِ کُفر دیا اور اس کے بعد ان کے مذہب کا فساد بیان فرمایا۔

(۱۷) بیشک کافر ہوئے  وہ جنہوں نے  کہا کہ اللہ مسیح بن مریم ہی ہے  (ف ۶۰) تم فرما دو پھر اللہ کا کوئی کیا کر سکتا ہے  اگر وہ چاہے  کہ ہلاک کر دے  مسیح بن مریم اور اس کی ماں اور تمام زمین والوں کو (ف ۶۱) اور اللہ ہی کے  لیے  ہے  سلطنت آسمانوں اور زمین اور ان کے  درمیان کی جو چاہے  پیدا کرتا ہے، اور اللہ سب کچھ کر سکتا ہے۔

۶۱۔

اس کا جواب یہی ہے کہ کوئی کچھ نہیں کر سکتا تو پھر حضرت مسیح کو اللّٰہ بتانا کتنا صریح باطل ہے۔

(۱۸) اور یہودی اور نصرانی بولے  کہ ہم اللہ کے  بیٹے  اور اس کے  پیارے  ہیں (ف ۶۲) تم فرما دو پھر تمہیں کیوں تمہارے  گناہوں پر عذاب فرماتا ہے  (ف ۶۳) بلکہ تم آدمی ہو اس کی مخلوقات سے  جسے  چاہے  بخشتا ہے  اور جسے  چاہے  سزا دیتا ہے، اور اللہ ہی کے  لئے  ہے  سلطنت آسمانوں اور زمین اور اس کے  درمیان کی، اور اسی کی طرف پھرنا ہے۔

۶۲۔

شانِ نُزول : سیدِ عالَم صلی اللّٰہ علیہ و سلم کے پاس اہلِ کتاب آئے اور انہوں نے دین کے معاملہ میں آپ سے گفتگو شروع کی، آپ نے انہیں اسلام کی دعوت دی اور اللّٰہ کی نافرمانی کرنے سے اس کے عذاب کا خوف دلایا تو وہ کہنے لگے کہ اے محمّد آپ ہمیں کیا ڈراتے ہیں ہم تو اللّٰہ کے بیٹے اور اس کے پیارے ہیں۔ اس پر یہ آیت نازل ہوئی اور ان کے اس دعوے کا بُطلان ظاہر فرمایا گیا۔

۶۳۔

یعنی اس بات کا تو تمہیں بھی اقرار ہے کہ گنتی کے دن تم جہنّم میں رہو گے تو سوچو کوئی باپ اپنے بیٹے کو یا کوئی شخص اپنے پیارے کو آگ میں جلاتا ہے، جب ایسا نہیں تو تمہارے دعویٰ کا کِذب و بُطلان تمہارے اقرار سے ثابت ہے۔

(۱۹) اے  کتاب والو! بیشک تمہارے  پاس ہمارے  یہ رسول (ف ۶۴) تشریف لائے  کہ تم پر ہمارے  احکام ظاہر فرماتے  ہیں بعد اس کے  کہ رسولوں کا  آنا  مدتوں بند رہا تھا (ف ۶۵) کہ کبھی کہو کہ ہمارے  پاس کوئی خوشی اور ڈر سنانے  والا نہ آیا تو یہ خوشی اور ڈر سنانے  والے  تمہارے  پاس تشریف لائے  ہیں، اور اللہ کو سب قدرت ہے، 

۶۴۔

محمّدِ مصطفیٰ  صلی اللّٰہ علیہ و سلم۔

۶۵۔

حضرت عیسیٰ علیہ السلام کے بعد سیدِ عالَم صلی اللّٰہ علیہ و سلم کے زمانہ تک پانچ سو انہتّر برس کی مدّت نبی سے خالی رہی۔ اس کے بعد حضور صلی اللّٰہ علیہ و سلم کے تشریف لانے کی منّت کا اظہار فرمایا جاتا ہے کہ نہایت حاجت کے وقت تم پر اللّٰہ تعالیٰ کی عظیم نعمت بھیجی گئی اور اس میں الزامِ حُجّت و قطعِ عذر بھی ہے کہ اب یہ کہنے کا موقع نہ رہا کہ ہمارے پاس تنبیہ کرنے والے تشریف نہ لائے۔

۶۶۔

مسئلہ : اس آیت سے معلوم ہوا کہ پیغمبروں کی تشریف آوری نعمت ہے اور حضرت موسیٰ علیہ السلام نے اپنی قوم کو اس کے ذکر کرنے کا حکم دیا کہ وہ برکات و ثمرات کا سبب ہے۔ اس سے محافلِ میلادِ مبارک کے موجِبِ برکات و ثمرات اور محمود و مستحسَن ہونے کی سند ملتی ہے۔ 

(۲۰) اور جب موسیٰ نے  کہا  اپنی قوم سے   اے  میری قوم اللہ کا احسان اپنے  اوپر یاد کرو کہ تم میں سے  پیغمبر کیے  اور تمہیں بادشاہ کیا (ف ۶۷) اور تمہیں وہ دیا جو آج سارے  جہان میں کسی کو نہ دیا (ف ۶۸)

۶۷۔

یعنی آزاد و صاحبِ حشم و خَدَم اور فرعونیوں کے ہاتھوں میں مقیّد ہونے کے بعد ان کی غلامی سے نجات حاصل کر کے عیش و آرام کی زندگی پانا بڑی نعمت ہے۔ حضرت ابو سعید خدری رضی اللّٰہ عنہ سے مروی ہے کہ سیدِ عالَم صلی اللّٰہ علیہ و سلم نے فرمایا کہ بنی اسرائیل میں جو کوئی خادم اور عورت اور سواری رکھتا وہ مَلِک کہلایا جاتا ہے۔

۶۸۔

جیسے کہ دریا میں راہ بنانا، دشمن کو غرق کرنا، مَن اور سلویٰ اُتارنا، پتّھر سے چشمے جاری کرنا، اَبر کو سائبان بنانا وغیرہ۔

(۲۱) اے  قوم اس پاک  زمین میں داخل  ہو  جو اللہ نے  تمہارے  لیے  لکھی ہے  اور پیچھے  نہ پلٹو (ف ۶۹) کہ نقصان پر پلٹو گے، 

۶۹۔

حضرت موسیٰ علیہ السلام نے اپنی قوم کو اللّٰہ کی نعمتیں یاد دلانے کے بعد ان کو اپنے دشمنوں پر جہاد کے لئے نکلنے کا حکم دیا اور فرمایا کہ اے قوم ارضِ مقدَّسہ میں داخل ہو جاؤ۔ اس زمین کو مقدّس اس لئے کہا گیا کہ وہ انبیاء کی مسکَن تھی۔ 

مسئلہ : اس سے معلوم ہوا کہ انبیاء کی سکونت سے زمینوں کو بھی شرف حاصل ہوتا ہے اور دوسروں کے لئے باعثِ برکت ہوتا ہے۔ کلبی سے منقول ہے کہ حضرت ابراہیم علیہ الصلوٰۃ والسلام کوہِ لبنان پر چڑھے تو آپ سے کہا گیا دیکھیئے جہاں تک آپ کی نظر پہنچے وہ جگہ مقدّس ہے اور آپ کی ذُرِّیَّت کی میراث ہے، یہ سرزمین طُور اور اس کے گرد و پیش کی تھی اور ایک قول یہ ہے کہ تمام مُلکِ شام۔

(۲۲) بولے  اے  موسیٰ اس میں تو بڑے  زبردست لوگ ہیں، اور ہم اس میں ہرگز داخل نہ ہوں گے  جب تک  وہ  وہاں سے  نکل نہ جائیں ہاں  وہ  وہاں سے  نکل جائیں تو ہم وہاں جائیں، 

(۲۳) دو  مرد کہ اللہ سے  ڈرنے  والوں میں سے  تھے  (ف ۷۰) اللہ  نے   انہیں نوازا (ف ۷۱) بولے  کہ زبردستی دروازے  میں (ف ۷۲) ان پر داخل ہو اگر تم دروازے  میں داخل ہو گئے  تو تمہارا ہی غلبہ ہے  (ف ۷۳) اور اللہ ہی پر بھروسہ کرو اگر تمہیں ایمان ہے، 

۷۰۔

کالب بن یوقنا اور یوشع بن نون جو ان نقبا میں سے تھے جنہیں حضرت موسیٰ علیہ السلام نے جبابرہ کا حال دریافت کرنے کے لئے بھیجا تھا۔

۷۱۔

ہدایت اور وفاءِ عہد کے ساتھ، انہوں نے جبابرہ کا حال صرف حضرت موسیٰ علیہ السلام سے عرض کیا اور اس کا افشاء نہ کیا بخلاف دوسرے نُقَبا کے کہ انہوں نے افشاء کیا تھا۔

۷۲۔

شہر کے۔

۷۳۔

کیونکہ اللّٰہ تعالیٰ نے مدد کا وعدہ کیا ہے اور اس کا وعدہ ضرور پورا ہونا، تم جبارین کے بڑے بڑے جسموں سے اندیشہ نہ کرو ہم نے انہیں دیکھا ہے ان کے جسم بڑے ہیں اور دل کمزور ہیں، ان دونوں نے جب یہ کہا تو بنی اسرائیل بہت برہم ہوئے اور انہوں نے چاہا کہ ان پر سنگ باری کریں۔

(۲۴) بولے  (ف ۷۴) اے  موسیٰ ہم تو  وہاں (ف ۷۵) کبھی نہ جائیں گے  جب تک وہ وہاں ہیں تو آپ جائیے  اور آپ کا رب تم دونوں لڑو  ہم یہاں بیٹھے  ہیں۔

۷۴۔

بنی اسرائیل۔

۷۵۔

جبّار ین کے شہر میں۔

(۲۵) موسیٰ نے  عرض کی کہ اے  رب! میرے  مجھے  اختیار نہیں مگر اپنا  اور اپنے  بھائی کا تو  تو ہم کو ان بے  حکموں سے  جدا رکھ (ف ۷۶)

۷۶۔

اور ہمیں ان کی صحبت اور قُرب سے بچایا، یہ معنیٰ کہ ہمارے ان کے درمیان فیصلہ فرما۔

(۲۶) فرمایا تو  وہ زمین ان پر حرام ہے  (ف ۷۷) چا لیس برس تک بھٹکتے  پھریں زمین میں (ف ۷۸) تو تم ان بے  حکموں کا افسوس نہ کھاؤ، 

۷۷۔

اس میں نہ داخل ہو سکیں گے۔

۷۸۔

وہ زمین جس میں یہ لوگ بھٹکتے پھرے نو فرسنگ تھی اور قوم چھ لاکھ، جنگی جو اپنے سامان لئے تمام دن چلتے تھے جب شام ہوتی تو اپنے کو وہیں پاتے جہاں سے چلے تھے یہ ان پر عقوبت تھی سوائے حضرت موسیٰ و ہارون و یوشع و کالب کے کہ ان پر اللّٰہ تعالیٰ نے آسانی فرمائی اور ان کی اعانت کی جیسا کہ حضرت ابراہیم علیہ الصلوٰۃ والسلام کے لئے آگ کو سرد اور سلامتی بنایا اور اتنی بڑی جماعتِ عظیمہ کا اتنے چھوٹے حصّہ زمین میں چالیس برس آوارہ و حیران پھرنا اور کسی کا وہاں سے نکل نہ سکنا خوارقِ عادات میں سے ہے، جب بنی اسرائیل نے اس جنگل میں حضرت موسیٰ علیہ السلام سے کھانے پینے وغیرہ ضروریات اور تکالیف کی شکایت کی تو اللّٰہ تعالیٰ نے حضرت موسیٰ علیہ السلام کی دعا سے ان کو آسمانی غذا مَن و سلویٰ عطا فرمایا اور لباس خود ان کے بدن پر پیدا کیا جو جسم کے ساتھ بڑھتا تھا اور ایک سفید پتّھر کوہِ طُور کا عنایت کیا کہ جب رختِ سفر اُتارتے اور کسی وقت ٹھہرتے تو حضرت اس پتّھر پر عصا مارتے اس سے بنی اسرائیل کے بارہ اسباط کے لئے بارہ چشمے جاری ہو جاتے اور سایہ کرنے کے لئے ایک اَبر بھیجا اور تیہ میں جتنے لوگ داخل ہوئے تھے ان میں سے جو بیس سال سے زیادہ عمر کے تھے سب وہیں مر گئے سوائے یوشع بن نون اور کالب بن یوقنا کے اور جن لوگوں نے ارضِ مقدّسہ میں داخل ہونے سے انکار کیا ان میں سے کوئی بھی داخل نہ ہو سکا اور کہا گیا ہے کہ تیہ میں ہی حضرت ہارون اور حضرت موسیٰ علیہما السلام کی وفات ہوئی۔ حضرت موسیٰ علیہ السلام کی وفات سے چالیس برس بعد حضرت یوشع کو نبوّت عطا کی گئی اور جبّارین پر جہاد کا حکم دیا گیا۔ آپ باقی ماندہ بنی اسرائیل کو ساتھ لے کر گئے اور جبّار بن پر جہاد کیا۔

(۲۷) اور انہیں پڑھ کر سناؤ آدم کے  دو بیٹوں کی سچی خبر (ف ۷۹) جب دونوں نے  ایک ایک نیاز پیش کی تو ایک کی قبول ہوئی اور دوسرے  کی نہ قبول ہوئی بولا قسم ہے  میں تجھے  قتل کر دوں گا (ف ۸۰) کہا اللہ اسی سے  قبول کرتا ہے،جسے  ڈر ہے  (ف ۸۱)

۷۹۔

جن کا نام ہابیل اور قابیل تھا۔ اس خبر کو سنانے سے مقصد یہ ہے کہ حسد کی برائی معلوم ہو اور سیدِ عالَم صلی اللّٰہ علیہ و سلم سے حسد کرنے والوں کو اس سے سبق حاصل کرنے کا موقع ملے۔ عُلَماءِ سِیَر و اَخبار کا بیان ہے کہ حضرت حوّا کے حمل میں ایک لڑکا ایک لڑکی پیدا ہوتے تھے اور ایک حمل کے لڑکے کا دوسرے حمل کی لڑکی کے ساتھ نکاح کیا جاتا تھا اور جب کہ آدمی صرف حضرت آدم علیہ السلام کی اولاد میں منحصر تھے تو مناکحت کی اور کوئی سبیل ہی نہ تھی اسی دستور کے مطابق حضرت آدم علیہ السلام نے قابیل کا نکاح لیودا سے جو ہابیل کے ساتھ پیدا ہوئی تھی اور ہابیل کا اقلیما سے جو قابیل کے ساتھ پیدا ہوئی تھی کرنا چاہا، قابیل اس پر راضی نہ ہوا اور چونکہ اقلیما زیادہ خوبصورت تھی اس لئے اس کا طلب گار ہوا۔ حضرت آدم علیہ السلام نے فرمایا کہ وہ تیرے ساتھ پیدا ہوئی لہٰذا تیری بہن ہے اس کے ساتھ تیرا نکاح حلال نہیں، کہنے لگا یہ تو آپ کی رائے ہے اللّٰہ تعالیٰ نے یہ حکم نہیں دیا، آپ نے فرمایا تو تم دونوں قربانیاں لاؤ جس کی قربانی مقبول ہو جائے وہی اقلیما کا حقدار ہے، اس زمانہ میں جو قربانی مقبول ہوتی تھی آسمان سے ایک آگ اُتر کر اس کو کھا لیا کرتی تھی، قابیل نے ایک انبار گندم اور ہابیل نے ایک بکری قربانی کے لئے پیش کی، آسمانی آگ نے ہابیل کی قربانی کو لے لیا اور قابیل کے گیہوں چھوڑ گئی، اس پر قابیل کے دل میں بہت بغض و حسد پیدا ہوا۔

۸۰۔

جب حضرت آدم علیہ السلام حج کے لئے مکّہ مکرّمہ تشریف لے گئے تو قابیل نے ہابیل سے کہا کہ میں تجھ کو قتل کروں گا، ہابیل نے کہا کیوں ؟ کہنے لگا اس لئے کہ تیری قربانی مقبول ہوئی، میری نہ ہوئی اور تو اقلیما کا مستحق ٹھہرا اس میں میری ذلّت ہے۔

۸۱۔

ہابیل کے اس مقولہ کا یہ مطلب ہے کہ قربانی کا قبول کرنا اللّٰہ کا کام ہے وہ متّقیوں کی قربانی قبول فرماتا ہے تو متّقی ہوتا تو تیری قربانی قبول ہوتی، یہ خود تیرے افعال کا نتیجہ ہے، اس میں میرا کیا دخل ہے۔

(۲۸) بیشک اگر تو اپنا ہاتھ مجھ پر بڑھائے  گا کہ مجھے  قتل کرے  تو میں اپنا ہاتھ تجھ پر نہ بڑھاؤں گا کہ تجھے  قتل کروں (ف ۸۲) میں اللہ سے  ڈرتا ہوں جو مالک ہے  سارے  جہاں کا۔

۸۲۔

اور میر ی طرف سے ابتدا ہو باوجود یکہ میں تجھ سے قوی و توانا ہوں یہ صرف اس لئے کہ۔

(۲۹) میں تو یہ چاہتا ہوں کہ میرا  (ف ۷۳) اور تیرا گناہ  (ف ۸۴) دونوں تیرے  ہی پلہ پڑے  تو تو دوزخی ہو جائے، اور بے  انصافوں کی یہی سزا ہے۔

۸۳۔

یعنی مجھ کو قتل کرنے کا۔

۸۴۔

جو اس سے پہلے تو نے کیا کہ والد کی نافرمانی کی، حسد کیا اور خدائی فیصلہ کو نہ مانا۔

(۳۰) تو اسکے  نفس نے  اسے  بھائی کے  قتل کا  چاؤ دلایا تو  اسے   قتل کر دیا تو رہ گیا نقصان میں (ف ۸۵)

۸۵۔

اور متحیّر ہوا کہ اس لاش کو کیا کرے کیونکہ اس وقت تک کوئی انسان مرا ہی نہ تھا، مدّت تک لاش کو پُشت پر لا دے  پھرا۔

(۳۱) تو اللہ نے  ایک کوا بھیجا زمین کریدتا کہ اسے  دکھائے  کیونکر اپنے  بھائی کی لاش چھپائے  (ف ۸۶) بولا ہائے  خرابی میں اس کوے  جیسا بھی نہ ہو سکا کہ میں اپنے  بھائی کی لاش چھپاتا تو پچھتاتا  رہ گیا(ف ۸۷) 

۸۶۔

مروی ہے کہ دو کوّے آپس میں لڑے ان میں سے ایک نے دوسرے کو مار ڈالا پھر زندہ کوّے نے اپنی مِنقار (چونچ) اور پنجوں سے زمین کُرید کر گڈھا کیا، اس میں مرے ہوئے کوّے کو ڈال کر مٹی سے دبا دیا، یہ دیکھ کر قابیل کو معلوم ہوا کہ مُردے کی لاش کو دفن کرنا چاہئے چنانچہ اس نے زمین کھود کر دفن کر دیا۔(جلالین، مدارک وغیرہ)۔

۸۷۔

اپنی نادانی و پریشانی پر اور یہ ندامت گناہ پر نہ تھی کہ توبہ میں شمار ہو سکتی یا ندامت کا توبہ ہونا سیدِ انبیاء صلی اللّٰہ علیہ و سلم ہی کی اُمّت کے ساتھ خاص ہو۔ (مدارک)۔

(۳۲) اس سبب سے  ہم  نے  بنی اسرائیل پر لکھ دیا کہ جس نے  کوئی جان قتل کی بغیر جان کے  بدلے  یا زمین میں فساد کیے  (ف ۸۸) تو گویا  اس نے  سب لوگوں کو قتل کیا (ف ۸۹) اور جس نے  ایک جان کو جِلا لیا (ف ۹۰) اس نے  گویا سب  لوگوں کو جلا لیا، اور بیشک ان کے  (ف ۹۱) پاس ہمارے  رسول روشن دلیلوں کے  ساتھ آئے  (ف ۹۲) پھر بیشک ان میں بہت اس کے  بعد زمین میں زیادتی کرنے  والے  ہیں (ف ۹۳) 

۸۸۔

یعنی خونِ ناحق کیا کہ نہ تو مقتول کو کسی خون کے بدلے قِصاص کے طور پر مارا، نہ شرک و کُفر یا قطعِ طریق وغیرہ کسی موجِبِ قتل فساد کی وجہ سے مارا۔

۸۹۔

کیونکہ اس نے حقُّ اللّٰہ کی رعایت اور حدودِ شریعت کا پاس نہ کیا۔

۹۰۔

اس طرح کہ قتل ہونے یا ڈوبنے یا جلنے وغیرہ اسبابِ ہلاکت سے بچایا۔

۹۱۔

یعنی بنی اسرائیل کے۔

۹۲۔

معجزاتِ باہرات بھی لائے اور احکام و شرائع بھی۔

۹۳۔

کہ کُفر و قتل وغیرہ کا ارتکاب کر کے حدود سے تجاوز کرتے ہیں۔

(۳۳) وہ کہ اللہ اور اس کے  رسول سے  لڑتے  (ف ۹۴) اور ملک میں فساد کرتے  پھرتے  ہیں ان کا  بدلہ یہی ہے  کہ گن گن کر قتل کیے  جائیں یا سولی  دیے  جائیں یا ان  کے   ایک طرف کے  ہاتھ اور دوسری طرف کے  پاؤں کاٹے  جائیں یا زمین سے  دور کر دیے  جائیں، یہ دنیا میں ان کی رسوائی ہے،  اور آخرت میں ان کے  لیے  بڑا عذاب۔

۹۴۔

اللّٰہ تعالیٰ سے لڑنا یہی ہے کہ اس کے اولیاء سے عداوت کرے جیسا کہ حدیث شریف میں وارد ہوا، اس آیت میں قطاعِ طریق یعنی رہزنوں کی سزا کا بیان ہے۔ شانِ نُزول : ۶ھ میں عُرَیْنہ کے چند لوگ مدینہ طیّبہ میں آ کر اسلام لائے اور بیمار ہو گئے، ان کے رنگ زرد ہو گئے، پیٹ بڑھ گئے، حضور نے حکم دیا کہ صدقہ کے اونٹوں کا دودھ اور پیشاب ملا کر پیا کریں، ایسا کرنے سے وہ تندرست ہو گئے مگر تندرست ہو کر مرتَد ہو گئے اور پندرہ اونٹ لے کر وہ اپنے وطن کو چلتے ہو گئے، سیدِ عالَم صلی اللّٰہ علیہ و سلم نے ان کی طلب میں حضرت یسار کو بھیجا ان لوگوں نے ان کے ہاتھ پاؤں کاٹے اور ایذائیں دیتے دیتے شہید کر ڈالا پھر جب یہ لوگ حضور صلی اللّٰہ علیہ و سلم کی خدمت میں گرفتار کر کے حاضر کئے گئے تو ان کے حق میں یہ آیت نازل ہوئی۔ (تفسیرِ احمدی)۔

(۳۴) مگر وہ جنہوں نے  توبہ کر لی اس سے  پہلے  کہ تم ان پر قابو پاؤ (ف ۹۵) تو جان لو کہ اللہ بخشنے  والا مہربان ہے۔

۹۵۔

یعنی گرفتاری سے قبل توبہ کر لینے سے وہ عذابِ آخرت اور قطعِ طریق (رہزنی ) کی حد سے تو بچ جائیں گے مگر مال کی واپسی اور قصاص حقُ العباد ہے یہ باقی رہے گا۔ (احمدی)۔

(۳۵) اے  ایمان والو! اللہ سے   ڈرو  اور اس کی طرف وسیلہ ڈھونڈو (ف ۹۶) اور اس کی راہ میں جہاد کرو اس امید پر کہ فلاح پاؤ۔

۹۶۔

جس کی بدولت تمہیں اس کا قُرب حاصل ہو۔

(۳۶) بیشک وہ جو کافر ہوئے  جو کچھ زمین میں ہے  سب اور اس کی برابر اور اگر ان کی ملک ہو کہ اسے  دے  کر قیامت کے  عذاب سے  اپنی جان چھڑائیں تو ان سے  نہ لیا جائے  گا اور ان کے  لئے  دکھ کا عذاب ہے (ف ۹۷)

۹۷۔

یعنی کُفّار کے لئے عذاب لازم ہے اور اس سے رہائی پانے کی کوئی سبیل نہیں۔

(۳۷) دوزخ سے  نکلنا چاہیں گے  اور وہ اس سے  نہ نکلیں گے  اور ان کو دوامی سزا ہے، 

(۳۸) اور جو  مرد یا عورت چور ہو (ف ۹۸) تو ان کا ہاتھ کاٹو (ف ۹۹) ان کے  کیے  کا بدلہ اللہ کی طرف سے  سزا، اور اللہ غالب حکمت والا ہے، 

۹۸۔

اور اس کی چوری دو مرتبہ کے اقرار یا دو مَردوں کی شہادت سے حاکم کے سامنے ثابت ہو اور جو مال چُرایا ہے وہ دس درہم سے کم کا نہ ہو۔ (کما فی حدیثِ ابنِ مسعود)۔

۹۹۔

یعنی داہنا اس لئے کہ حضرت ابنِ مسعود رضی اللّٰہ عنہ کی قراءت میں  اَیْمَا نَھُمَا آیا ہے۔ 

مسئلہ : پہلی مرتبہ کی چوری میں داہنا ہاتھ کاٹا جائے گا پھر دوبارہ اگر کرے تو بایاں پاؤں، اس کے بعد بھی اگر چوری کرے تو قید کیا جائے یہاں تک کہ توبہ کرے۔ 

مسئلہ : چور کا ہاتھ کاٹنا تو واجب ہے اور مالِ مسروق موجود ہو تو اس کا واپس کرنا بھی واجب اور اگر وہ ضائع ہو گیا ہو تو ضمان واجب نہیں۔ (تفسیرِ احمدی)۔

(۳۹) تو جو اپنے  ظلم کے  بعد توبہ کرے  اور سنور جائے  تو اللہ اپنی مہر سے  اس پر رجوع فرمائے  گا (ف ۱۰۰) بیشک اللہ بخشنے  والا مہربان ہے، 

۱۰۰۔

اور عذابِ آخرت سے اس کو نجات دے گا۔

(۴۰) کیا تجھے  معلوم نہیں کہ اللہ کے  لئے  ہے  آسمانوں اور زمین کی بادشاہی،  سزا دیتا ہے  جسے  چاہے  اور بخشتا ہے  جسے  چاہے، اور اللہ سب کچھ کر سکتا ہے، (ف ۱۰۱)

۱۰۱۔

مسئلہ : اس سے معلوم ہوا کہ عذاب کرنا اور رحمت فرمانا اللّٰہ تعالیٰ کی مشیّت پر ہے وہ مالک ہے جو چاہے کرے کسی کو مجالِ اعتراض نہیں، اس سے قدریہ و معتزلہ کا اِبطال ہو گیا جو مطیع پر رحمت اور عاصی پر عذاب کرنا اللّٰہ تعالیٰ پر واجب کہتے ہیں۔

(۴۱) اے  رسول! تمہیں غمگین نہ کریں وہ جو کفر پڑ دوڑتے  ہیں (ف ۱۰۲) جو کچھ وہ اپنے  منہ سے  کہتے  ہیں ہم ایمان لائے  اور ان کے  دل مسلمان نہیں (ف ۱۰۳) اور کچھ یہودی جھوٹ خوب سنتے  ہیں (ف ۱۰۴) اور لوگوں کی خوب سنتے  ہیں (ف ۱۰۵) جو تمہارے  پاس حاضر نہ ہوئے  اللہ کی باتوں کو ان کے  ٹھکانوں کے  بعد بدل دیتے  ہیں، کہتے  ہیں یہ حکم تمہیں ملے   تو  مانو  اور یہ نہ ملے  تو بچو (ف ۱۰۶) اور جسے  اللہ  گمراہ کرنا چاہے  تو ہرگز تو  اللہ سے  اس کا کچھ بنا نہ سکے  گا، وہ ہیں  کہ اللہ نے  ان کا دل پاک کرنا نہ چاہا، انہیں دنیا میں رسوائی ہے، اور انہیں آخرت میں بڑا عذاب، 

۱۰۲۔

اللّٰہ تعالیٰ سیدِ عالَم صلی اللّٰہ علیہ و سلم کو  یٰاَ یّھُا الرَّسُوْلُ  کے خطابِ عزّت کے ساتھ مخاطب فرما کر تسکینِ خاطر فرماتا ہے کہ اے حبیب میں آپ کا ناصر و مُعِین ہوں، منافقین کے کُفر میں جلدی کرنے یعنی ان کے اظہارِ کُفر اور کُفّار کے ساتھ دوستی و موالات کر لینے سے آپ رنجیدہ نہ ہوں۔

۱۰۳۔

یہ ان کے نفاق کا بیان ہے۔

۱۰۴۔

اپنے سرداروں سے اور ان کے افتراؤں کو قبول کرتے ہیں۔

۱۰۵۔

ماشاء اللّٰہ حضرت مترجِم قدّس سرّہ نے بہت صحیح ترجمہ فرمایا، اس مقام پر بعض مُترجِمین و مفسِّرین سے لغزش واقع ہوئی کہ انہوں نے لِقَوْم کے لام کو علّت قرار دے کر آیت کے معنی یہ بیان کئے کہ منافقین و یہود اپنے سرداروں کی جھوٹی باتیں سنتے ہیں، آپ کی باتیں دوسری قوم کی خاطر سے کان دَھر کر سنتے ہیں جس کے وہ جاسوس ہیں مگر یہ معنیٰ صحیح نہیں اور نظمِ قرآنی اس سے بالکل موافقت نہیں فرماتی بلکہ یہاں لام مِنْ کے معنیٰ میں ہے اور مراد یہ ہے کہ یہ لوگ اپنے سرداروں کی جھوٹی باتیں خوب سنتے ہیں اور لوگ یعنی یہودِ خیبر کی باتوں کو خوب مانتے ہیں جن کے احوال کا آیت شریف میں بیان آ رہا ہے۔ (تفسیر ابوالسعود و جمل)۔

۱۰۶۔

شانِ نُزول : یہودِ خیبر کے شرفاء میں سے ایک بیا ہے مرد اور بیاہی عورت نے زنا کیا، اس کی سزا توریت میں سنگسارکرنا تھی یہ انہیں گوارا نہ تھا اس لئے انہوں نے چاہا کہ اس مقدمے کا فیصلہ حضور سیدِ عالَم صلی اللّٰہ علیہ و سلم سے کرائیں چنانچہ ان دونوں (مجرموں ) کو ایک جماعت کے ساتھ مدینہ طیّبہ بھیجا اور کہہ دیا کہ اگر حضور حد کا حکم دیں تو مان لینا اور سنگسار کرنے کا حکم دیں تو مت ماننا، وہ لوگ یہودِ بنی قُرَیظہ وبنی نُضَیرکے پاس آئے اور خیال کیا کہ یہ حضور کے ہم وطن ہیں اور ان کے ساتھ آپ کی صلح بھی ہے، ان کی سفارش سے کام بن جائے گا چنانچہ سردارانِ یہود میں سے کعب بن اشرف و کعب بن اسد و سعید بن عمرو و مالک بن صیف و کنانہ بن ابی الحقیق وغیرہ انہیں لے کر حضور کی خدمت میں حاضر ہوئے اور مسئلہ دریافت کیا، حضور نے فرمایا کیا میرا فیصلہ مانو گے ؟ انہوں نے اقرار کیا، آیتِ رجم نازل ہوئی اور سنگسار کرنے کا حکم دیا گیا، یہود نے اس حکم کو ماننے سے انکار کیا، حضور نے فرمایا کہ تم میں ایک نوجوانِ گور ایک چشمِ فَدَک کا باشندہ ابنِ صوریا نامی ہے، تم اس کو جانتے ہو ؟ کہنے لگے ہاں، فرمایا وہ کیسا آدمی ہے ؟ کہنے لگے کہ آج روئے زمین پریہود میں اس کے پایہ کا عالِم نہیں، توریت کا یکتا ماہر ہے، فرمایا اس کو بلاؤ چنانچہ بلایا گیا، جب وہ حاضر ہوا تو حضور نے فرمایا تو ابنِ صوریا ہے ؟ اس نے عرض کیا جی ہاں فرمایا یہود میں سب سے بڑا عالِم تو ہی ہے ؟ عر ض کیا لوگ تو ایسا ہی کہتے ہیں، حضور نے یہود سے فرمایا اس معاملہ میں اس کی بات مانو گے ؟ سب نے اقرار کیا تب حضور نے ابنِ صوریا سے فرمایا میں تجھے اس اللّٰہ کی قسم دیتا ہوں جس کے سوا کوئی معبود نہیں جس نے حضرت موسیٰ پر توریت نازل فرمائی اور تم لوگوں کو مِصر سے نکالا، تمہارے لئے دریا میں راہیں بنائیں، تمہیں نجات دی، فرعونیوں کو غرق کیا، تمہارے لئے اَبر کو سایہ بان بنایا مَنُّ و سلویٰ نازل فرمایا، اپنی کتاب نازل فرمائی جس میں حلال و حرام کا بیان ہے کیا تمہاری کتاب میں بیا ہے مرد و عورت کے لئے سنگسار کرنے کا حکم ہے ؟ ابنِ صوریا نے عرض کیا بے شک ہے اسی کی قَسم جس کا آپ نے مجھ سے ذکر کیا عذاب نازل ہونے کا اندیشہ نہ ہوتا تو میں اقرار نہ کرتا اور جھوٹ بول دیتا مگر یہ فرمائیے کہ آپ کی کتاب میں اس کا کیا حکم ہے ؟ فرمایا جب چار عادل و معتبر شاہدوں کی گواہی سے زنا بصراحت ثابت ہو جائے تو سنگسار کرنا واجب ہو جاتا ہے، ابنِ صوریا نے عرض کیا بخدا بعینہٖ ایسا ہی توریت میں ہے پھر حضور نے ابنِ صوریا سے دریافت فرمایا کہ حکمِ الٰہی میں تبدیلی کس طرح واقع ہوئی، اس نے عرض کیا کہ ہمارا دستور یہ تھا کہ ہم کسی شریف کو پکڑتے تو چھوڑ دیتے اور غریب آدمی پر حد قائم کرتے، اس طرزِ عمل سے شرفاء میں زنا کی بہت کثرت ہو گئی یہاں تک کہ ایک مرتبہ بادشاہ کے چچا زاد بھائی نے زنا کیا تو ہم نے اس کو سنگسار نہ کیا پھر ایک دوسرے شخص نے اپنی قوم کی عورت سے زنا کیا تو بادشاہ نے اس کو سنگسار کرنا چاہا، اس کی قوم اٹھ کھڑی ہوئی اور انہوں نے کہا جب تک بادشاہ کے بھائی کو سنگسار نہ کیا جائے اس وقت تک اس کو ہرگز سنگسار نہ کیا جائے گا، تب ہم نے جمع ہو کر غریب شریف سب کے لئے بجائے سنگسار کرنے کے یہ سزا نکالی کہ چالیس کوڑے مارے جائیں اور منھ کالا کر کے گدھے پر الٹا بٹھا کر گشت کرائی جائے، یہ سن کر یہود بہت بگڑے اور ابنِ صوریا سے کہنے لگے تو نے حضرت کو بڑی جلدی خبر دے دی اور ہم نے جتنی تیری تعریف کی تھی تو اس کا مستحق نہیں، ابنِ صوریا نے کہا کہ حضور نے مجھے توریت کی قسم دلائی اگر مجھے عذاب کے نازل ہونے کا اندیشہ نہ ہوتا تو میں آپ کو خبر نہ دیتا، اس کے بعد حضور کے حکم سے ان دونوں زنا کاروں کو سنگسار کیا گیا اور یہ آیتِ کریمہ نازل ہوئی۔ (خازن)۔

(۴۲) بڑے  جھوٹ سننے  والے  بڑے  حرام خور (ف ۱۰۷) تو اگر تمہارے  حضور حاضر ہوں (ف ۱۰۸) تو ان میں فیصلہ فرماؤ یا ان سے  منہ پھیرلو (ف ۱۰۹) اور اگر تم ان سے  منہ پھیرلو گے  تو وہ تمہارا کچھ نہ بگاڑیں گے  (ف ۱۱۰) اور اگر ان میں فیصلہ فرماؤ  تو انصاف سے  فیصلہ کرو، بیشک انصاف والے  اللہ کو پسند ہیں، 

۱۰۷۔

یہ یہود کے حُکّام کی شان میں ہے جو رشوتیں لے کر حرام کو حلال کرتے اور احکامِ شرع کو بدل دیتے تھے۔ 

مسئلہ : رشوت کا لینا دینا دونوں حرام ہیں۔حدیث شریف میں رشوت لینے دینے والے دونوں پر لعنت آئی ہے۔

۱۰۸۔

یعنی اہلِ کتاب۔

۱۰۹۔

سیدِ عالَم صلی اللّٰہ علیہ و سلم کو مخیّر فرمایا گیا کہ اہلِ کتاب آپ کے پاس کوئی مقدمہ لائیں تو آپ کو اختیار ہے فیصلہ فرمائیں یا نہ فرمائیں۔ بعض مفسّرین کا قول ہے کہ یہ تخییر آیۃ  وَاَنِ احْکُمْ بَیْنَھُمْ سے منسوخ ہو گئی امام احمد نے فرمایا کہ ان آیتوں میں کچھ منافات نہیں کیونکہ یہ آیت مفیدِ تخییر ہے اور آیت  وَاَنِ احْکُمْ میں کیفیّتِ حکم کا بیان ہے۔ (خازن و مدارک وغیرہ)۔

۱۱۰۔

کیونکہ اللّٰہ تعالیٰ آپ کا نگہبان۔

(۴۳) اور  وہ تم سے  کیونکر فیصلہ چاہیں گے، حالانکہ ان کے  پاس توریت ہے  جس میں اللہ کا حکم موجود ہے  (ف ۱۱۱) بایں ہمہ اسی  سے  منہ پھیرتے  ہیں (ف ۱۱۲)  اور وہ ایمان لانے  والے  نہیں۔

۱۱۱۔

کہ بیا ہے مرد اور شوہر دار عورت کے زنا کی سزا رجم یعنی سنگسار کرنا ہے۔

۱۱۲۔

باوجود یکہ توریت پر ایمان لانے کے مدعی بھی ہیں اور انہیں یہ بھی معلوم ہے کہ توریت میں رجم کا حکم ہے اس کو نہ ماننا اور آپ کی نبوّت کے منکِر ہوتے ہوئے آپ سے فیصلہ چاہنا نہایت تعجّب کی بات ہے۔

(۴۴) بیشک ہم نے  توریت اتاری اس میں ہدایت اور نور ہے، اس کے  مطابق یہود کو حکم دیتے  تھے  ہمارے  فرمانبردار نبی اور عالم اور فقیہہ کہ ان سے  کتاب اللہ کی حفاظت چاہی گئی تھی (ف ۱۱۳) اور وہ اس پر گواہ تھے  تو (ف ۱۱۴) لوگوں سے  خوف نہ کرو  اور مجھ سے  ڈرو  اور میری آیتوں کے  بدلے  ذلیل قیمت نہ لو (ف ۱۱۵) اور جو اللہ کے  اتارے  پر حکم نہ کرے  (ف ۱۱۶) وہی لوگ کافر ہیں، 

۱۱ٍ۳۔

کہ اس کو اپنے سینوں میں محفوظ رکھیں اور اس کے درس میں مشغول رہیں تاکہ وہ کتاب فراموش نہ ہو اور اس کے احکام ضائع نہ ہوں۔ (خازن) 

مسئلہ : توریت کے مطابق انبیاء کا حکم دینا جو اس آیت میں مذکور ہے اس سے ثابت ہوتا ہے کہ ہم سے پہلی شریعتوں کے جو احکام اللّٰہ اور رسول نے بیان فرمائے ہوں اور ان کے ہمیں ترک کا حکم نہ دیا ہو منسوخ نہ کئے گئے ہوں وہ ہم پر لازم ہوتے ہیں۔( جمل وابوالسعود)۔

۱۱۴۔

اے یہودیو تم سیدِ عالَم صلی اللّٰہ علیہ و سلم کی نعت و صفت اور رجم کا حکم جو توریت میں مذکور ہے اس کے اظہار میں۔

۱۱۵۔

یعنی احکامِ الٰہیہ کی تبدیل بہر صورت ممنوع ہے خواہ لوگوں کے خوف اور ان کی ناراضی کے اندیشہ سے ہو یا مال و جاہ و رشوت کی طمع سے۔

۱۱۶۔

اس کا منکِر ہو کر  کَمَا قَالَہُ اِبنِ عَبَّاس رضی اللّٰہ عنہما۔

(۴۵) اور ہم نے  توریت میں ان پر واجب کیا (ف ۱۱۷) کہ جان کے  بدلے  جان (ف ۱۱۸) اور آنکھ کے  بدلے  آنکھ  اور  ناک کے  بدلے  ناک اور کان کے  بدلے  کان اور دانت کے  بدلے  دانت اور زخموں میں بدلہ ہے  (ف ۱۱۹) پھر جو دل کی خوشی سے  بدلہ کرا وے  تو وہ  اس کا گناہ اتار دے  گا (ف ۱۲۰) اور جو اللہ کے  اتارے  پر حکم نہ کرے  تو وہی لوگ ظالم ہیں۔

۱۱۷۔

اس آیت میں اگرچہ یہ بیان ہے کہ توریت میں یہود پر قصاص کے یہ احکام تھے لیکن چونکہ ہمیں ان کے ترک کا حکم نہیں دیا گیا اس لئے ہم پر یہ احکام لازم رہیں گے کیونکہ شرائعِ سابقہ کے جو احکام خدا و رسول کے بیان سے ہم تک پہنچے اور منسوخ نہ ہوئے ہوں وہ ہم پر لازم ہوا کرتے ہیں جیسا کہ اوپر کی آیت سے ثابت ہوا۔

۱۱۸۔

یعنی اگر کسی نے کسی کو قتل کیا تو اس کی جان مقتول کے بدلے میں ماخوذ ہو گی خواہ وہ مقتول مرد ہو یا عورت آزاد ہو یا غلام مسلِم ہو یا ذمّی۔ شانِ نُزول : حضرت ابنِ عباس رضی اللّٰہ عنہما سے مروی ہے کہ مرد کو عورت کے بدلے قتل نہ کرتے تھے اس پر یہ آیت نازل ہوئی۔ ( مدارک)۔

۱۱۹۔

یعنی مماثلت و مساوات کی رعایت ضروری ہے۔

۱۲۰۔

یعنی جو قاتل یا جنایت کرنے والا اپنے جُرم پر نادم ہو کر وبالِ معصیّت سے بچنے کے لئے بخوشی اپنے اوپر حکمِ شرعی جاری کرائے تو قصاص اس کے جُرم کا کفّارہ ہو جائے گا اور آخرت میں اس پر عذاب نہ ہو گا۔(جلالین و جمل)، بعض مفسّرین نے اس کے معنیٰ یہ بیان کئے ہیں کہ جو صاحبِ حق قصاص کو معاف کر دے تو یہ معافی اس کے لئے کفّارہ ہے۔ (مدارک)، تفسیرِ احمدی میں ہے یہ تمام قصاص جب ہی واجب ہوں گے جب کہ صاحبِ حق معاف نہ کرے اگر وہ معاف کر دے تو قصاص ساقط۔

(۴۶) اور ہم  ان نبیوں کے  پیچھے  ان کے  نشانِ قدم پر عیسیٰ بن مریم کو  لائے  تصدیق کرتا ہوا توریت کی جو اس سے  پہلے  تھی (ف ۱۲۱) اور ہم نے  اسے  انجیل عطا کی جس میں ہدایت  اور نور ہے  اور تصدیق فرماتی ہے  توریت کی کہ اس سے  پہلی تھی اور ہدایت (ف ۱۲۲) اور نصیحت پرہیزگاروں کو، 

۱۲۱۔

احکامِ توریت کے بیان کے بعد احکامِ انجیل کا ذکر شروع ہوا اور بتایا گیا کہ حضرت عیسیٰ علیہ السلام توریت کے مصدِّق تھے کہ وہ منزَّل من اللّٰہ ہے اور نسخ سے پہلے اس پر عمل واجب تھا حضرت عیسیٰ علیہ السلام کی شریعت میں اس کے بعض احکام منسوخ ہوئے۔

۱۲۲۔

اس آیت میں انجیل کے لئے لفظ ھُدًی دو جگہ ارشاد ہوا پہلی جگہ ضلالت و جہالت سے بچانے کے لئے رہنمائی مراد ہے دوسری جگہ ھُدًی سے سیدِ انبیاء حبیبِ کبریا صلی اللّٰہ علیہ و سلم کی تشریف آوری کی بشارت مراد ہے جو حضور علیہ الصلوٰۃ والسلام کی نبوّت کی طرف لوگوں کی راہ یابی کا سبب ہے۔

(۴۷) اور چاہئے  کہ انجیل والے  حکم کریں اس پر جو اللہ نے  اس میں اتارا (ف ۱۲۳) اور جو اللہ کے  اتارے  پر حکم نہ کریں تو وہی لوگ  فاسق ہیں۔

۱۲ٍ۳۔

یعنی سیدِ انبیاء صلی اللّٰہ علیہ و سلم پر ایمان لانے اور آپ کی نبوّت کی تصدیق کرنے کا حکم۔

(۴۸) اور اے  محبوب ہم نے  تمہاری طرف سچی کتاب  اتاری اگلی کتابوں کی تصدیق فرماتی (ف ۱۲۴) اور ان پر محافظ و گواہ تو ان میں فیصلہ کرو  اللہ کے  اتارے  سے  (ف ۱۲۵) اور اسے  سننے   والے  ان کی خواہشوں کی پیروی نہ کرنا اپنے  پاس آیا ہوا حق چھوڑ کر، ہم نے  تم سب کے  لیے  ایک ایک  شریعت اور راستہ رکھا (ف ۱۲۶) اور اللہ چاہتا تو تم سب کو ایک ہی امت کر دیتا مگر منظور یہ ہے  کہ جو کچھ تمہیں دیا اس میں تمہیں آزمائے  (ف ۱۲۷) تو بھلائیوں کی طرف سبقت  چاہو، تم سب کا پھرنا اللہ ہی کی طرف ہے  تو وہ تمہیں بتا دے  گا جس بات  میں تم جھگڑتے  تھے۔ 

۱۲۴۔

جو اس سے قبل حضراتِ انبیاء علیہم السلام پر نازل ہوئیں۔

۱۲۵۔

یعنی جب اہلِ کتاب اپنے مقدمات آپ کی طرف رجوع کریں تو آپ قرآنِ پاک سے فیصلہ فرمائیں۔

۱۲۶۔

یعنی فروع و اعمال ہر ایک کے خاص ہیں اور اصل دین سب کا ایک۔ حضرت علیِ مرتضیٰ رضی اللّٰہ عنہ نے فرمایا کہ ایمان حضرت آدم علیہ السلام کے زمانہ سے یہی ہے کہ  لَآ اِلٰہَ اِ لَّا اللّٰہُ  کی شہادت اور جو اللّٰہ کی طرف سے آیا اس کا اقرار کرنا اور شریعت و طریق ہر اُمّت کا خاص ہے۔

۱۲۷۔

اور امتحان میں ڈالے تاکہ ظاہر ہو جائے کہ ہر زمانہ کے مناسب جو اَحکام دیئے کیا تم ان پر اس یقین و اعتقاد کے ساتھ عمل کرتے ہو کہ ان کا اختلاف مشیّتِ الٰہیہ کے اقتضاء سے حکمتِ بالغہ اور دنیوی و اُخروی مصالحِ  نافعہ پر مبنی ہے یا حق کو چھوڑ کر ہوائے نفس کا اِتّباع کرتے ہو۔ (تفسیر ابوالسعود)۔

(۴۹) اور یہ کہ اے  مسلمان! اللہ کے  اتارے  پر حکم کر اور ان کی خواہشوں پر نہ چل اور ان سے  بچتا  رہ کہ کہیں تجھے  لغزش نہ دے  دیں کسی حکم میں جو تیری طرف اترا  پھر اگر وہ منہ پھیریں (ف ۱۲۸) تو جان لو کہ اللہ ان کے  بعض گناہوں کی (ف ۱۲۹) سزا  ان کو پہنچایا چاہتا ہے  (ف ۱۳۰) اور بیشک بہت آدمی بے  حکم ہیں۔

۱۲۸۔

اللّٰہ کے نازل فرمائے ہوئے حکم سے۔

۱۲۹۔

جن میں یہ اعراض بھی ہے۔

۱ٍ۳۰۔

میں قتل و گرفتاری و جِلا وطنی کے ساتھ اور تمام گناہوں کی سزا آخرت میں دے گا۔

(۵۰) تو کیا جاہلیت  کا حکم چاہتے  ہیں (ف ۱۳۱) اور اللہ سے  بہتر کس کا حکم یقین والوں کے  لیے، 

۱ٍ۳۱۔

جو سراسر گمراہی اور ظلم اور مخالفِ احکامِ الٰہی ہوتا تھا۔ شانِ نُزول : بنی نُضَیر اور بنی قُرَیظہ یہود کے دو قبیلے تھے ان میں باہم ایک دوسرے کا قتل ہوتا رہتا تھا جب سیدِ عالَم صلی اللّٰہ علیہ و سلم مدینہ طیّبہ میں رونق افروز ہوئے تو یہ لوگ اپنا مقدّمہ حضور کی خدمت میں لائے اور بنی قُرَیظہ نے کہا کہ بنی نُضَیر ہمارے بھائی ہیں، ہم وہ ایک جد کی اولاد ہیں، ایک دین رکھتے ہیں، ایک کتاب (توریت) مانتے ہیں لیکن اگر بنی نُضَیر ہم میں سے کسی کو قتل کریں تو اس کے خون بہا میں ہم ستّر وَسق کھجوریں دیتے ہیں اور اگر ہم میں سے کوئی ان کے کسی آدمی کو قتل کرے تو ہم سے اس کے خون بہا میں ایک سو چالیس وَسق لیتے ہیں، آپ اس کا فیصلہ فرما دیں حضور نے فرمایا میں حکم دیتا ہوں کہ قُرَیظِی اور نُضَیرِی کا خون برابر ہے کسی کو دوسرے پر فضیلت نہیں، اس پر بنی نُضَیر بہت برہم ہوئے اور کہنے لگے کہ ہم آپ کے فیصلہ سے راضی نہیں، آپ ہمارے دشمن ہیں، ہمیں ذلیل کرنا چاہتے ہیں، اس پر یہ آیت نازل ہوئی اور فرمایا گیا کہ کیا جاہلیّت کی گمراہی و ظلم کا حکم چاہتے ہیں۔

(۵۱) اے  ایمان والو! یہود و نصاریٰ کو دوست نہ بناؤ (ف ۱۳۲) وہ آپس میں ایک دوسرے  کے  دوست ہیں (ف ۱۳۳) اور تم میں جو کوئی ان سے  دوستی رکھے  گا تو وہ انہیں میں سے  ہے  (ف ۱۳۴) بیشک اللہ بے  انصافوں کو راہ نہیں دیتا (ف ۱۳۵)

۱ٍ۳۲۔

مسئلہ : اس آیت میں یہود و نصاریٰ کے ساتھ دوستی و موالات یعنی ان کی مدد کرنا، ان سے مدد چاہنا، ان کے ساتھ مَحبت کے روابط رکھنا ممنوع فرمایا گیا یہ حکم عام ہے اگرچہ آیت کا نُزول کسی خاص واقعہ میں ہوا ہو۔ شانِ نُزول : یہ آیت حضرت عبادہ بن صامت صحابی اور عبداللّٰہ بن اُ بَی بن سلول کے حق میں نازل ہوئی جو منافقین کا سردار تھا۔ حضرت عبادہ رضی اللّٰہ عنہ نے فرمایا کہ یہود میں میرے بہت کثیر التعداد دوست ہیں جو بڑی شوکت و قوت والے ہیں، اب میں ان کی دوستی سے بیزار ہوں اور اللّٰہ و رسول کے سوا میرے دل میں اور کسی کی مَحبت کی گنجائش نہیں، اس پر عبداللّٰہ بن اُ بَی نے کہا کہ میں تو یہود کی دوستی سے بیزاری نہیں کر سکتا، مجھے پیش آنے والے حوادث کا اندیشہ ہے اور مجھے ان کے ساتھ رسم و راہ رکھنی ضرور ہے، حضور سیدِ عالَم صلی اللّٰہ علیہ و سلم نے اس سے فرمایا کہ یہ یہود کی دوستی کا دم بھرنا تیرا ہی کام ہے، عبادہ کا یہ کام نہیں اس پر یہ آیتِ کریمہ نازل ہوئی۔ (خازن)۔

۱ٍ۳ٍ۳۔

اس سے معلوم ہوا کہ کافِر کوئی بھی ہوں ان میں باہم کتنے ہی اختلاف ہوں، مسلمانوں کے مقابلہ میں وہ سب ایک ہیں  اَلْکُفْرُ مِلَّۃ وَّاحِدَۃ۔ (مدارک)۔

۱ٍ۳۴۔

اس میں بہت شدّت و تاکید ہے کہ مسلمانوں پر یہود و نصاریٰ اور ہر مخالفِ دینِ اسلام سے علیحدگی اور جدا رہنا واجب ہے۔ (مدارک و خازن)۔

۱ٍ۳۵۔

جو کافِروں سے دوستی کر کے اپنی جانوں پر ظلم کرتے ہیں، حضرت ابو موسیٰ اشعری رضی اللّٰہ عنہ کا کاتب نصرانی تھا، حضرت امیر المؤمنین عمر رضی اللّٰہ عنہ نے ان سے فرمایا کہ نصرانی سے کیا واسطہ ؟ تم نے یہ آیت نہیں سنی  یٰآَ یّھُا الَّذِیْنَ اٰمَنُوْا لَا تَتَّخِذُوا الْیَھُوْدَ، الایۃ  انہوں نے عرض کیا اس کا دین اس کے ساتھ مجھے تو اس کی کتابت سے غرض ہے، امیر المومنین نے فرمایا کہ اللّٰہ نے انہیں ذلیل کیا تم انہیں عزّت نہ دو، اللّٰہ نے انہیں دور کیا تم انہیں قریب نہ کرو حضرت ابو موسیٰ نے عرض کیا کہ بغیر اس کے حکومتِ بصرہ کا کام چلانا دشوار ہے یعنی اس ضرورت سے مجبوری اس کو رکھا ہے کہ اس قابلیّت کا دوسرا آدمی مسلمانوں میں نہیں ملتا، اس پر حضرت امیر المومنین نے فرمایا نصرانی مر گیا والسلام یعنی فرض کرو کہ وہ مر گیا اس وقت جو انتظام کرو گے وہی اب کرو اور اس سے ہرگز کام نہ لو یہ آخری بات ہے۔ (خازن)۔

(۵۲) اب تم انہیں دیکھو گے  جن کے  دلوں میں آزار ہے  (ف ۱۳۶) کہ  یہود و نصاریٰ کی طرف دوڑتے  ہیں کہتے  ہیں ہم  ڈرتے  ہیں کہ ہم پر کوئی گردش آ جائے  (ف ۱۳۷) تو نزدیک ہے  کہ اللہ فتح  لائے  (ف ۱۳۸) یا اپنی طرف سے  کوئی حکم (ف ۱۳۹) پھر اس پر جو اپنے  دلوں میں چھپایا تھا (ف ۱۴۰) پچھتائے  رہ  جائیں 

۱ٍ۳۶۔

یعنی نفاق۔

۱ٍ۳۷۔

جیسا کہ عبداللّٰہ بن اُ بَی منافق نے کہا۔

۱ٍ۳۸۔

اور اپنے رسول محمّدِ مصطفیٰ  صلی اللّٰہ علیہ و سلم کو مظفّر و منصور کرے اور ان کے دین کو تمام ادیان پر غالب کرے اور مسلمانوں کو ان کے دشمن یہود و نصاریٰ وغیرہ کُفّار پر غلبہ دے چنانچہ یہ خبر صادق ہوئی اور بکرمہٖ تعالیٰ مکّہ مکرّمہ اور یہود کے بِلاد فتح ہوئے۔ (خازن وغیرہ)۔

۱ٍ۳۹۔

جیسے کہ سرزمینِ حجِاز کو یہود سے پاک کرنا اور وہاں ان کا نام و نشان باقی نہ رکھنا یا منافقین کے راز افشاء کر کے انہیں رسوا کرنا۔ (خازن و جلالین)۔

۱۴۰۔

یعنی نفاق یا منافقین کا یہ خیال کہ سیدِ عالَم صلی اللّٰہ علیہ و سلم کُفّار کے مقابلہ میں کامیاب نہ ہوں گے۔

(۵۳) اور (ف ۱۴۱) ایمان والے  کہتے  ہیں کیا یہی ہیں جنہوں نے  اللہ کی قسم کھائی تھی اپنے  حلف میں پوری کوشش سے  کہ وہ تمہارے  ساتھ ہیں ان کا کیا دھرا سب اکارت گیا تو رہ گئے  نقصان میں (ف ۱۴۲)

۱۴۱۔

منافقین کا پردہ کھُلنے پر۔

۱۴۲۔

کہ دنیا میں ذلیل و رسوا ہوئے اور آخرت میں عذابِ دائمی کے سزاوار۔

(۵۴) اے  ایمان والو! تم میں جو کوئی اپنے  دین سے  پھرے  گا (ف ۱۴۳) تو عنقریب اللہ ایسے  لوگ لائے  گا کہ وہ اللہ کے  پیارے  اور اللہ ان کا پیارا مسلمانوں پر نرم اور کافروں پر سخت  اللہ کی راہ میں لڑیں گے  اور کسی ملامت کرنے  والے  کی ملامت کا  اندیشہ نہ کریں گے  (ف ۱۴۴) یہ اللہ کا فضل ہے  جسے   چاہے   دے، اور اللہ وسعت والا علم والا ہے، 

۱۴۳۔

کُفّار کے ساتھ دوستی و موالات بے دینی و اِرتداد کی مستدعی ہے، اس کی ممانعت کے بعد مرتدین کا ذکر فرمایا اور مرتد ہونے سے قبل لوگوں کے مرتد ہونے کی خبر دی چنانچہ یہ خبر صادق ہوئی اور بہت لوگ مرتد ہوئے۔

۱۴۴۔

یہ صفت جن کی ہے وہ کون ہیں اس میں کئی قول ہیں۔ حضرت علی مرتضیٰ و حسن و قتادہ نے کہا کہ یہ لوگ حضرت ابوبکر صدیق اور ان کے اصحاب ہیں جنہوں نے نبی کریم صلی اللّٰہ علیہ و سلم کے بعد مرتد ہونے اور زکوٰۃ سے منکِر ہونے والوں پر جہاد کیا۔ عیاض بن غنم اشعری سے مروی ہے کہ جب یہ آیت نازل ہوئی سیدِ عالَم صلی اللّٰہ علیہ و سلم نے حضرت ابو موسیٰ اشعری کی نسبت فرمایا کہ یہ ان کی قوم ہے۔ ایک قول یہ ہے کہ یہ لوگ اہلِ یمن ہیں جن کی تعریف بخاری و مسلم کی حدیثوں میں آئی ہے۔ سدی کا قول ہے کہ یہ لوگ انصار ہیں جنہوں نے رسولِ کریم صلی اللّٰہ علیہ و سلم کی خدمت کی اور ان اقوال میں کچھ منافات نہیں کیونکہ ان سب حضرات کا ان صفات کے ساتھ متصف ہونا صحیح ہے۔

(۵۵) تمہارے  دوست نہیں مگر اللہ اور اس کا رسول اور ایمان  والے  (ف ۱۴۵) کہ نماز قائم کرتے  ہیں اور زکوٰۃ دیتے  ہیں اور اللہ کے  حضور جھکے  ہوئے  ہیں (ف ۱۴۶)

۱۴۵۔

جن کے ساتھ موالات حرام ہے ان کا ذکر فرمانے کے بعد ان کا بیان فرمایا جن کے ساتھ موالات واجب ہے۔ شانِ نُزول : حضرت جابر رضی اللّٰہ عنہ نے فرمایا کہ یہ آیت حضرت عبداللّٰہ بن سلام کے حق میں نازل ہوئی انہوں نے سیدِ عالَم صلی اللّٰہ علیہ و سلم کی خدمت میں حاضر ہو کر عرض کیا یا رسولَ اللّٰہ ہماری قوم قُرَیظہ اور نُضَیر نے ہمیں چھوڑ دیا اور قَسمیں کھا لیں کہ وہ ہمارے ساتھ مجالست (ہم نشینی) نہ کریں گے۔ اس پر یہ آیت نازل ہوئی تو عبداللّٰہ بن سلام نے کہا ہم راضی ہیں اللّٰہ تعالیٰ کے ربّ ہونے پر، اس کے رسول کے نبی ہونے پر، مؤمنین کے دوست ہونے پر اور حکم آیت کا تمام مؤمنین کے لئے عام ہے سب ایک دوسرے کے دوست اور مُحِب ہیں۔

۱۴۶۔

جملہ  وَھُمْ رٰکِعُوْنَ دو وجہ رکھتا ہے ایک یہ کہ پہلے جملوں پر معطوف ہو دوسری یہ کہ حال واقع ہو، پہلی وجہ اظہر و اقویٰ ہے اور حضرت مُتَرجِم قُدّس سِرّہٗ کا ترجمہ بھی اسی کے مساعد ہے۔ (جمل عن السمین) دوسری وجہ پر دو احتمال ہیں ایک یہ کہ  یُقِیْمُوْنَ وَیُؤْ تُوْنَ دونوں فعلوں کے فاعل سے حال واقع ہو اس صورت میں معنیٰ یہ ہوں گے کہ وہ بخشوع و تواضُع نماز قائم کرتے اور زکوٰۃ دیتے ہیں۔ (تفسیر ابوالسعود) دوسرا احتمال یہ ہے کہ صرف یُؤْتُوْنَ کے فاعل سے حال واقع ہو، اس صورت میں معنیٰ یہ ہوں گے کہ نماز قائم کرتے ہیں اور متواضع ہو کر زکوٰۃ دیتے ہیں۔ (جمل) بعض کا قول ہے کہ یہ آیت حضرت علی مرتضیٰ رضی اللّٰہ عنہ کی شان میں ہے کہ آپ نے نماز میں سائل کو انگُشتری صدقہ دی تھی وہ انگُشتری انگُشتِ مبارک میں ڈھیلی تھی بے عملِ کثیر کے نکل گئی لیکن امام فخر الدین رازی نے تفسیرِ کبیر میں اس کا بہت شدّ و مد سے ردّ کیا ہے اور اس کے بُطلان پر بہت وجوہ قائم کئے ہیں۔

(۵۶) اور جو اللہ اور اس کے   رسول اور مسلمانوں کو اپنا دوست بنائے  تو بیشک اللہ ہی کا گروہ غالب ہے، 

(۵۷) اے  ایمان والو! جنہوں نے  تمہارے  دین کو ہنسی  کھیل بنا لیا ہے  (ف ۱۴۷) وہ  جو تم سے  پہلے  کتاب  دیے  گئے  اور کافر (ف ۱۴۸) ان میں کسی کو اپنا دوست نہ بناؤ اور اللہ سے  ڈرتے  رہو اگر ایمان رکھتے  ہو(ف ۱۴۹)

۱۴۷۔

شانِ نُزول : رفاعہ بن زید اور سوید بن حار ث دونوں اظہارِ اسلام کے بعد منافق ہو گئے۔ بعض مسلمان ان سے مَحبت رکھتے تھے اللّٰہ تعالیٰ نے یہ آیت نازل فرمائی اور بتایا کہ زبان سے اسلام کا اظہار کرنا اور دل میں کُفر چھُپائے رکھنا دین کو ہنسی اور کھیل بنانا ہے۔

۱۴۸۔

یعنی بُت پرست مشرک جو اہلِ کتاب سے بھی بدتر ہیں۔ (خازن)۔

۱۴۹۔

کیونکہ خدا کے دشمنوں سے دوستی کرنا ایمان دار کا کام نہیں۔

(۵۸) اور جب تم نماز کے  لئے  اذان دو تو اسے  ہنسی کھیل بناتے  ہیں (ف ۱۵۰) یہ اس لئے  کہ وہ نرے  بے  عقل لوگ ہیں (ف ۱۵۱)

۱۵۰۔

شانِ نُزول : کلبی کا قول ہے کہ جب رسول اللہ، صلی اللّٰہ علیہ و سلم کا مؤذِّن نماز کے لئے اذان کہتا اور مسلمان اٹھتے تو یہود ہنستے اور تمسخُر کرتے، اس پر یہ آیت نازل ہوئی۔ سدی کا قول ہے کہ مدینہ طیّبہ میں جب مؤذِّن اذان میں اَشْہَدُ اَنْ لَّا اِلٰہَ اِلَّا اللّٰہُ  اور  اَشْہَدُاَنَّ مُحَمَّدًا رَّسُولُ اللّٰہِ  کہتا تو ایک نصرانی یہ کہا کرتا کہ جل جائے جھوٹا، ایک شب اس کا خادم آگ لایا وہ اور اس کے گھر کے لوگ سو رہے تھے آگ سے ایک شرارہ اُڑا اور وہ نصرانی اور اس کے گھر کے لوگ اور تمام گھر جل گیا۔

۱۵۱۔

جو ایسے سفیہانہ اور جاہلانہ حرکات کرتے ہیں۔ اس آیت سے معلوم ہوا کہ اذان نصِ قرآنی سے بھی ثابت ہے۔

(۵۹) تم فرماؤ اے  کتابیوں تمہیں ہمارا کیا برا لگا یہی نہ کہ ہم ایمان لائے  اللہ پر اور اس پر جو ہماری طرف اترا  اور اس پر جو پہلے  اترا (ف ۱۵۲) اور یہ کہ تم میں اکثر بے  حکم ہیں، 

۱۵۲۔

شانِ نُزول : یہود کی ایک جماعت نے سیدِ عالَم صلی اللّٰہ علیہ و سلم سے دریافت فرمایا کہ آپ انبیاء میں سے کس کس کو مانتے ہیں، اس سوال سے ان کا مطلب یہ تھا کہ اگر آپ حضرت عیسیٰ علیہ السلام کو نہ مانیں تو وہ آپ پر ایمان لے آئیں لیکن حضور نے اس کے جواب میں فرمایا کہ میں اللّٰہ پر ایمان رکھتا ہوں اور جو اس نے ہم پر نازل فرمایا اور جو حضرت ابراہیم و اسمٰعیل و اسحٰق و یعقوب و اسباط پر نازل فرمایا اور جو حضرت عیسیٰ و موسیٰ کو دیا گیا یعنی توریت و انجیل اور جو اور نبیوں کو ان کے ربّ کی طرف سے دیا گیا سب کو مانتا ہوں، ہم انبیاء میں فرق نہیں کرتے کہ کسی کو مانیں اور کسی کو نہ مانیں جب انہیں معلوم ہوا کہ آپ حضرت عیسیٰ علیہ السلام کی نبوّت کو بھی مانتے ہیں تو وہ آپ کی نبوّت کے منکِر ہو گئے اور کہنے لگے جو عیسیٰ کو مانے ہم اس پر ایمان نہ لائیں گے۔ اس پر یہ آیتِ کریمہ نازل ہوئی۔

(۶۰) تم فرماؤ  کیا میں بتا دوں جو  اللہ کے  یہاں اس سے  بدتر  درجہ میں ہیں  (ف ۱۵۳) وہ جن پر اللہ نے  لعنت کی اور ان پر  غضب فرمایا اور ان میں سے  کر دیے  بندر اور سور (ف ۱۵۴) اور شیطان کے   پجاری ان کا ٹھکانا زیادہ  برا ہے  (ف ۱۵۵) اور یہ سیدھی راہ سے  زیادہ  بہکے، 

۱۵۳۔

کہ اس برحق دین والوں کو تو تم مَحض اپنے عناد و عداوت ہی سے بُرا کہتے ہو اور تم پر اللّٰہ تعالیٰ نے لعنت کی اور غضب فرمایا اور آیت میں جو مذکور ہے وہ تمہارا حال ہوا تو بدتر درجہ میں تو تم خود ہو، کچھ دل میں سوچو۔

۱۵۴۔

صورتیں مسخ کر کے۔

۱۵۵۔

اور وہ جہنّم ہے۔

(۶۱) اور جب تمہارے  پاس آئیں (ف ۱۵۶) ہم مسلمان ہیں اور وہ آتے  وقت بھی کافر تھے  اور جاتے  وقت بھی کافر، اور اللہ خوب جانتا ہے  جو چھپا  رہے  ہیں 

۱۵۶۔

شانِ نُزول : یہ آیت یہود کی ایک جماعت کے حق میں نازل ہوئی جنہوں نے سیدِ عالَم صلی اللّٰہ علیہ و سلم کی خدمت میں حاضر ہو کر اپنے ایمان و اخلاص کا اظہار کیا اور کُفر و ضلال چھُپائے رکھا۔ اللّٰہ تعالیٰ نے یہ آیت نازل فرما کر اپنے حبیب صلی اللّٰہ علیہ و سلم کو ان کے حال کی خبر دی۔

(۶۲) اور ان (ف ۱۵۷) میں تم بہتوں کو دیکھو گے  کہ گناہ  اور  زیادتی اور حرام خوری پر  دوڑتے  ہیں (ف ۱۵۸) بیشک بہت ہی برے  کام کرتے  ہیں، 

۱۵۷۔

یعنی یہود۔

۱۵۸۔

گناہ ہر معصیت و نافرمانی کو شامل ہے۔ بعض مفسِّرین کا قول ہے کہ گناہ سے توریت کے مضامین کو چھُپانا اور اس میں سیدِ عالَم صلی اللّٰہ علیہ و سلم کے جو محاسن و اوصاف ہیں ان کا مخفی رکھنا اور عُدوان یعنی زیادتی سے توریت کے اندر اپنی طرف سے کچھ بڑھا دینا اور حرام خوری سے رشوتیں وغیرہ مراد ہیں۔(خازن)۔

(۶۳) انہیں کیوں نہیں منع کرتے  ان کے  پادری  اور درویش گناہ کی بات کہنے  اور حرام کھانے  سے،  بیشک بہت ہی برے  کام کر رہے  ہیں (ف ۱۵۹) 

۱۵۹۔

کہ لوگوں کو گناہوں اور بُرے کاموں سے نہیں روکتے۔ 

مسئلہ : اس سے معلوم ہوا کہ عُلَماء پر نصیحت اور بدی سے روکنا واجب ہے اور جو شخص بُری بات سے منع کرنے کو ترک کرے اور نہی منکَر سے باز رہے وہ بمنزلہ مرتکب گناہ کے ہے۔

(۶۴) اور یہودی بولے  اللہ کا ہاتھ بندھا  ہوا ہے  (ف ۱۶۰)  ان کے  ہاتھ باندھے  جائیں (ف ۱۶۱) اور ان پر اس کہنے  سے  لعنت ہے  بلکہ اس کے  ہاتھ کشادہ  ہیں (ف ۱۶۲) عطا فرماتا ہے  جیسے  چاہے  (ف ۱۶۳) اور اے  محبوب! یہ (ف ۱۶۴) جو تمہاری طرف تمہارے  رب کے  پاس سے  اترا اس سے  ان میں بہتوں کو شرارت  اور کفر میں ترقی ہو گی (ف ۱۶۵) اور ان میں ہم نے  قیامت تک آپس میں دشمنی اور بیر ڈال دیا (ف ۱۶۶) جب کبھی لڑائی کی آگ بھڑکاتے  ہیں اللہ اسے  بجھا  دیتا ہے  (ف ۱۶۷) اور زمین میں فساد کے  لیے  دوڑتے  پھرتے  ہیں، اور اللہ فسادیوں کو نہیں چاہتا، 

۱۶۰۔

یعنی معاذ اللّٰہ وہ بخیل ہے۔ شانِ نُزول : حضرت ابنِ عباس رضی اللّٰہ عنہما نے فرمایا کہ یہود بہت خوش حال اور نہایت دولت مند تھے جب انہوں نے سیدِ عالَم صلی اللّٰہ علیہ و سلم کی تکذیب و مخالفت کی تو ان کی روزی کم ہو گئی، اس وقت فخاص یہودی نے کہا کہ اللّٰہ کا ہاتھ بندھا ہے یعنی معاذ اللّٰہ وہ رزق دینے اور خرچ کرنے میں بُخل کرتا ہے، اس کے اس قول پر کسی یہودی نے منع نہ کیا بلکہ راضی رہے اسی لئے یہ سب کا مقولہ قرار دیا گیا اور یہ آیت ان کے حق میں نازل ہوئی۔

۱۶۱۔

تنگی اور داد و دہش سے۔ اس ارشاد کا یہ اثر ہوا کہ یہود دنیا میں سب سے زیادہ بخیل ہو گئے یا یہ معنیٰ ہیں کہ ان کے ہاتھ جہنّم میں باندھے جائیں اور اس طرح انہیں آتشِ دوزخ میں ڈالا جائے، ان کی اس بے ہودہ گوئی اور گستاخی کی سزا میں۔

۱۶۲۔

وہ جوّاد کریم ہے۔

۱۶۳۔

اپنی حکمت کے موافق اس میں کسی کو مجالِ اعتراض نہیں۔

۱۶۴۔

قرآن شریف۔

۱۶۵۔

یعنی جتنا قرآنِ پاک اُترتا جائے گا اتنا حسد و عناد بڑھتا جائے گا اور وہ اس کے ساتھ کُفر و سرکشی میں بڑھتے رہیں گے۔

۱۶۶۔

وہ ہمیشہ باہم مختلف رہیں گے اور ان کے دل کبھی نہ ملیں گے۔

۱۶۷۔

اور ان کی مدد نہیں فرماتا وہ ذلیل ہوتے ہیں۔

(۶۵) اور اگر کتاب والے  ایمان لاتے  اور پرہیز گاری کرتے  تو ضرور ہم ان کے  گناہ اتار دیتے  اور ضرور انہیں چین کے  باغوں میں لے  جاتے  

(۶۶) اور اگر وہ قائم رکھتے  توریت اور انجیل (ف ۱۶۸) اور جو کچھ ان کی طرف ان کے  رب کی طرف سے  اترا  (ف ۱۶۹) تو انہیں رزق ملتا  اوپر سے  اور ان کے  پاؤں کے  نیچے  سے  (ف ۱۷۰)  ان میں کوئی گروہ اگر اعتدال پر ہے  (ف ۱۷۱) اور ان میں اکثر بہت ہی برے  کام کر رہے  ہیں (ف ۱۷۲)

۱۶۸۔

اس طرح کہ سیدِ انبیاء صلی اللّٰہ علیہ و سلم پر ایمان لاتے اور آپ کا اِتّباع کرتے کہ توریت و انجیل میں اس کا حکم دیا گیا ہے۔

۱۶۹۔

یعنی تمام کتابیں جو اللّٰہ تعالیٰ نے اپنے رسولوں پر نازل فرمائیں سب میں سیدِ انبیاء صلی اللّٰہ علیہ و سلم کا ذکر اور آپ پر ایمان لانے کا حکم ہے۔

۱۷۰۔

یعنی رزق کی کثرت ہوتی اور ہر طرف سے پہنچتا۔ فائدہ : اس آیت سے معلوم ہوا کہ دین کی پابندی اور اللّٰہ تعالیٰ کی اطاعت و فرمانبرداری سے رزق میں وُسعت ہوتی ہے۔

۱۷۱۔

حد سے تجاوز نہیں کرتا۔ یہ یہودیوں میں سے وہ لوگ ہیں جو سیدِ عالم صلی اللّٰہ علیہ و سلم پر ایمان لائے۔

۱۷۲۔

جو کُفر پر جمے ہوئے ہیں۔

(۶۷) اے  رسول پہنچا دو جو کچھ اترا تمہیں تمہارے  رب کی طرف سے  (ف ۱۷۳) اور ایسا نہ ہو تو تم نے  اس کا کوئی پیام نہ پہنچایا اور اللہ تمہاری نگہبانی کرے  گا لوگوں سے  (ف ۱۷۴) بیشک اللہ کافروں کو راہ نہیں دیتا، 

۱۷۳۔

اور کچھ اندیشہ نہ کرو۔

۱۷۴۔

یعنی کُفّار سے جو آپ کے قتل کا ارادہ رکھتے ہیں۔ سفروں میں شب کو حضور اقدس سیدِ عالَم صلی اللّٰہ علیہ و سلم کا پہرہ دیا جاتا تھا جب یہ آیت نازل ہوئی پہرہ ہٹا دیا گیا اور حضور نے پہرہ داروں سے فرمایا کہ تم لوگ چلے جاؤ، اللّٰہ تعالیٰ نے میری حفاظت فرمائی۔

(۶۸) تم فرما دو، اے  کتابیو! تم کچھ بھی نہیں ہو (ف ۱۷۵) جب تک  نہ  قائم کرو توریت اور انجیل اور جو کچھ تمہاری طرف تمہارے  رب کے  پاس سے  اترا (ف ۱۷۶) اور بیشک اے  محبوب! وہ جو تمہاری طرف تمہارے  رب کے  پاس سے  اترا  اس میں بہتوں کو شرارت اور کفر کی  اور ترقی ہو گی (ف ۱۷۷) تو تم کافروں کا کچھ غم نہ کھاؤ، 

۱۷۵۔

کسی دین و ملّت میں نہیں۔

۱۷۶۔

یعنی قرآنِ پاک ان تمام کتابوں میں سیدِ عالَم صلی اللّٰہ علیہ و سلم کی نعت و صفت اور آ پ پر ایمان لانے کا حکم ہے جب تک حضور پر ایمان نہ لائیں توریت و انجیل کی اقامت کا دعویٰ صحیح نہیں ہو سکتا۔

۱۷۷۔

کیونکہ جتنا قرآنِ پاک نازل ہوتا جائے گا یہ مکابرہ و عناد سے اس کے انکار میں اور شدّت کرتے جائیں گے۔

(۶۹) بیشک وہ جو اپنے  آپ کو مسلمان کہتے  ہیں (ف ۱۷۸) اور اسی طرح یہودی اور ستارہ پرت اور نصرانی ان میں جو کوئی سچے  دل سے  اللہ اور قیامت پر ایمان لائے  اور اچھے  کام کرے  تو ان پر نہ کچھ اندیشہ ہے  اور نہ کچھ غم، 

۱۷۸۔

اور دل میں ایمان نہیں رکھتے منافق ہیں۔

(۷۰) بیشک ہم نے  بنی اسرائیل سے  عہد لیا  (ف ۱۷۹) اور  ان کی طرف رسول بھیجے، جب کبھی ان کے  پاس کوئی رسول وہ بات لے  کر آیا جو ان کے  نفس کی خواہش نہ تھی (ف ۱۸۰) ایک گروہ کو جھٹلایا اور ایک گروہ کو شہید کرتے  ہیں (ف ۱۸۱)

۱۷۹۔

توریت میں کہ اللّٰہ تعالیٰ اور اس کے رسولوں پر ایمان لائیں اور حکمِ الٰہی کے مطابق عمل کریں۔

۱۸۰۔

اور انہوں نے انبیاء علیہم السلام کے احکام کو اپنی خواہشوں کے خلاف پایا تو ان میں سے۔

(۷۱) اور اس گمان میں ہیں کہ کوئی سزا نہ ہو گی (ف ۱۸۲) تو اندھے  اور بہرے  ہو گئے  (ف ۱۸۳) پھر اللہ نے  ان کی توبہ قبول کی(۱۸۴) پھر ان میں بہتیرے   اندھے  اور بہرے  ہو گئے  اور اللہ ان کے  کام دیکھ رہا ہے، 

۱۸۱۔

انبیاء علیہم السلام کی تکذیب میں تو یہود و نصاریٰ سب شریک ہیں مگر قتل کرنا یہ خاص یہود کا کام ہے، انہوں نے بہت سے انبیاء کو شہید کیا جن میں سے حضرت زکریا اور حضرت یحییٰ علیہما السلام بھی ہیں۔

۱۸۲۔

اور ایسے شدید جُرموں پر بھی عذاب نہ کیا جائے گا۔

۱۸۳۔

حق کے دیکھنے اور سننے سے یہ ان کے غایتِ جہل اور نہایتِ کُفر اور قبولِ حق سے بدرجہ غایت اعراض کرنے کا بیان ہے۔

۱۸۴۔

جب انہوں نے حضرت موسیٰ علیہ السلام کے بعد توبہ کی اس کے بعد دوبارہ۔

(۷۲) بیشک کافر ہیں وہ جو کہتے  ہیں کہ اللہ وہی مسیح مریم کا بیٹا ہے  (ف ۱۸۵) اور مسیح نے  تو یہ کہا تھا، اے  بنی اسرائیل اللہ کی بندگی کرو جو میرا رب (ف ۱۸۶) اور تمہارا رب، بیشک جو اللہ کا شریک ٹھہرائے  تو اللہ نے  اس پر جنت حرام کر دی اور اس کا ٹھکانا دوزخ ہے  اور ظالموں کا کوئی مددگار نہیں، 

۱۸۵۔

نصاریٰ کے بہت فرقے ہیں، ان میں سے یعقوبیہ اور ملکانیہ کا یہ قول تھا وہ کہتے تھے کہ مریم نے اِلٰہ جنا اور یہ بھی کہتے تھے کہ اِلٰہ نے ذاتِ عیسیٰ میں حُلول کیا اور وہ ان کے ساتھ مُتحِّد ہو گیا تو عیسیٰ اِلٰہ ہو گئے  تَعَالیٰ اللّٰہُ عَنْ ذٰالِکَ عُلُوًّ ا کَبِیْرًا (خازن)۔

۱۸۶۔

اور میں اس کا بندہ ہوں اِلٰہ نہیں۔

(۷۳) بیشک کافر ہیں وہ جو کہتے  ہیں اللہ تین خداؤں میں کا تیسرا ہے  (ف ۱۸۷) اور خدا تو نہیں مگر ایک خدا  (ف ۱۸۸) اور اگر اپنی بات سے  باز نہ آئے  (ف ۱۸۹) تو  جو ان میں کافر مریں گے  ان کو ضرور  دردناک عذاب پہنچے  گا۔

۱۸۷۔

یہ قول نصاریٰ کے فرقہ مرقوسیہ و نسطوریہ کا ہے۔ اکثر مفسِّرین کا قول ہے کہ اس سے ان کی مراد یہ تھی کہ اللّٰہ اور مریم اور عیسیٰ تینوں اِلٰہ ہیں اور اِلٰہ ہونا ان سب میں مشترک ہے۔ متکلِّمین فرماتے ہیں کہ نصاریٰ کہتے ہیں کہ باپ، بیٹا، روح القدس یہ تینوں ایک اِلٰہ ہیں۔

۱۸۸۔

نہ اس کا کوئی ثانی نہ ثالث، وہ وحدانیت کے ساتھ موصوف ہے، اس کا کوئی شریک نہیں باپ، بیٹے، بیوی سب سے پاک۔

۱۸۹۔

اور تثلیث کے معتقِد رہے توحید اختیار نہ کی۔

(۷۴) تو کیوں نہیں رجوع کرتے  اللہ کی طرف اور اس سے  بخشش مانگتے، اور اللہ بخشنے  والا مہربان، 

(۷۵) مسیح بن مریم نہیں مگر ایک رسول (ف ۱۹۰) اس سے  پہلے  بہت رسول ہو گزرے  (ف ۱۹۱) اور اس کی ماں صدیقہ ہے  (ف ۱۹۲) دونوں کھانا کھاتے  تھے  (ف ۱۹۳) دیکھو تو ہم کیسی صاف نشانیاں ان کے  لئے  بیان کرتے  ہیں پھر دیکھو وہ کیسے  اوندھے  جاتے  ہیں، 

۱۹۰۔

ان کو اِلٰہ ماننا غلط باطل اور کُفر ہے۔

۱۹۱۔

وہ بھی معجزات رکھتے تھے یہ معجزات ان کے صدقِ نبوّت کی دلیل تھے، اسی طرح حضرت مسیح علیہ السلام بھی رسول ہیں، ان کے معجزات بھی دلیلِ نبوّت ہیں، انہیں رسول ہی ماننا چاہئے جیسے اور انبیاء علیہم السلام کو معجزات کی بنا پر خدا نہیں مانتے ان کو بھی خدا نہ مانو۔

۱۹۲۔

جو اپنے ربّ کے کلمات اور اس کی کتابوں کی تصدیق کرنے والی ہیں۔

۱۹۳۔

اس میں نصاریٰ کا رد ہے کہ اِلٰہ غذا کا محتاج نہیں ہو سکتا تو جو غذا کھائے، جسم رکھے، اس جسم میں تحلیل واقع ہو، غذا اس کا بدل بنے، وہ کیسے اِلٰہ ہو سکتا ہے۔

(۷۶) تم فرماؤ کیا اللہ کے  سوا ایسے  کو پوجتے  ہو جو تمہارے  نقصان کا مالک نہ  نفع کا (ف ۱۹۴) اور اللہ ہی سنتا جانتا ہے، 

۱۹۴۔

یہ اِبطالِ شرک کی ایک اور دلیل ہے، اس کا خلاصہ یہ ہے کہ اِلٰہ (مستحقِ عبادت) وہی ہو سکتا ہے جو نفع و ضرر وغیرہ ہر چیز پر ذاتی قدرت و اختیار رکھتا ہو، جو ایسا نہ ہو وہ اِلٰہ مستحقِ عبادت نہیں ہو سکتا اور حضرت عیسیٰ علیہ السلام نفع و ضرر کے بالذات مالک نہ تھے، اللّٰہ تعالیٰ کے مالک کرنے سے مالک ہوئے تو ان کی نسبت اُلُوہیت کا اعتقاد باطل ہے۔ (تفسیر ابوالسعود)۔

(۷۷) تم فرماؤ اے  کتاب والو! اپنے  دین میں ناحق زیادتی نہ کرو (ف ۱۹۵) اور ایسے  لوگوں کی خواہش پر نہ چلو (ف ۱۹۶) جو پہلے  گمراہ ہو چکے  اور بہتوں کو گمراہ کیا اور سیدھی راہ سے  بہک گئے  

۱۹۵۔

یہود کی زیادتی تو یہ کہ حضرت عیسیٰ علیہ السلام کی نبوّت ہی نہیں مانتے اور نصاریٰ کی زیادتی یہ کہ انہیں معبود ٹھہراتے ہیں۔

۱۹۶۔

یعنی اپنے بد دین باپ دادا وغیرہ کی۔

(۷۸) لعنت کیے  گئے  وہ جنہوں نے  کفر کیا بنی اسرائیل میں داؤد اور عیسیٰ بن مریم کی زبان پر (ف ۱۹۷)یہ بدلہ (ف ۱۹۸) ان کی نافرمانی اور سرکشی کا، 

۱۹۷۔

باشندگانِ اِیلہ نے جب حد سے تجاوز کیا اور سنیچر کے روز شکار ترک کرنے کا جو حکم تھا اس کی مخالفت کی تو حضرت داؤد علیہ السلام نے ان پر لعنت کی اور ان کے حق میں بددعا فرمائی تو وہ بندروں اور خنزیروں کی شکل میں مسخ کر دیئے گئے اور اصحابِ مائدہ نے جب نازل شدہ خوان کی نعمتیں کھانے کے بعد کُفر کیا تو حضرت عیسیٰ علیہ السلام نے ان کے حق میں بددعا کی تو وہ خنزیر اور بندر ہو گئے اور ان کی تعداد پانچ ہزار تھی۔ (جمل وغیرہ) بعض مفسِّرین کا قول ہے کہ یہود اپنے آباء پر فخر کیا کرتے تھے اور کہتے تھے ہم انبیاء کی اولاد ہیں۔ اس آیت میں انہیں بتایا گیا کہ ان انبیاء علیہم السلام نے ان پر لعنت کی ہے۔ ایک قول یہ ہے کہ حضرت داؤد اور حضرت عیسیٰ علیہما السلام نے ان پر لعنت کی ہے۔ ایک قول یہ ہے کہ حضرت داؤد اور حضرت عیسیٰ علیہما السلام نے سیدِ عالَم محمّدِ مصطفیٰ  صلی اللّٰہ علیہ و سلم کی جلوہ افروزی کی بشارت دی اور حضور پر ایمان نہ لانے اور کُفر کرنے والوں پر لعنت کی۔

۱۹۸۔

لعنت۔

(۷۹) جو بری بات کرتے   آپس میں ایک دوسرے  کو نہ روکتے  ضرور بہت ہی برے  کام کرتے  تھے (ف ۱۹۹) 

۱۹۹۔

مسئلہ : آیت سے ثابت ہوا کہ نہی منکَر یعنی بُرائی سے لوگوں کو روکنا واجب ہے اور بدی کو منع کرنے سے باز رہنا سخت گناہ ہے۔ ترمذی کی حدیث میں ہے کہ جب بنی اسرائیل گناہوں میں مبتلا ہوئے تو ان کے عُلَماء نے اوّل تو انہیں منع کیا جب وہ باز نہ آئے تو پھر وہ عُلَماء بھی ان سے مل گئے اور کھانے پینے، اٹھنے بیٹھنے میں ان کے ساتھ شامل ہو گئے، ان کے اس عِصیَان و تَعَدّی کا یہ نتیجہ ہوا کہ اللّٰہ تعالیٰ نے حضرت داؤد و حضرت عیسیٰ علیہما السلام کی زبان سے ان پر لعنت اُتاری۔

(۸۰) ان میں تم بہت کو دیکھو گے  کہ کافروں سے  دوستی کرتے  ہیں، کیا ہی بری چیز اپنے  لیے  خود آگے  بھیجی یہ کہ اللہ کا ان پر غضب ہوا اور وہ عذاب میں ہمیشہ رہیں گے  (ف ۲۰۰)

۲۰۰۔

مسئلہ : اس آیت سے ثابت ہوا کہ کُفّار سے دوستی و موالات حرام اور اللّٰہ تعالیٰ کے غضب کا سبب ہے۔

(۸۱) اور اگر وہ ایمان لاتے   (ف ۲۰۱) اللہ اور ان نبی پر اور اس پر جو ان کی طرف اترا تو کافروں سے  دوستی نہ کرتے  (ف ۲۰۲) مگر ان میں تو بہتیرے   فاسق ہیں، 

۲۰۱۔

صدق و اخلاص کے ساتھ بغیر نفاق کے۔

۲۰۲۔

اس سے ثابت ہوا کہ مشرکین کے ساتھ دوستی اور موالات علامتِ نفاق ہے۔

(۸۲) ضرور تم مسلمانوں کا سب سے  بڑھ کر دشمن یہودیوں اور مشرکوں کو پاؤ گے  اور ضرور تم مسلمانوں کی دوستی میں سب سے  زیادہ  قریب ان کو پاؤ گے  جو کہتے  تھے  ہم نصاریٰ ہیں (ف ۲۰۳) یہ اس لئے  کہ ان میں عالم اور درویش ہیں اور یہ غرور نہیں کرتے  -(ف ۲۰۴)

۲۰۳۔

اس آیت میں ان کی مدح ہے جو زمانۂ اقدس تک حضرت عیسیٰ علیہ السلام کے دین پر رہے اور سیدِ عالَم صلی اللّٰہ علیہ و سلم کی بعثت معلوم ہونے پر حضور علیہ الصلوٰۃوالسلام پر ایمان لے آئے۔ شانِ نُزول : ابتدائے اسلام میں جب کُفّارِ قریش نے مسلمانوں کو بہت ایذائیں دیں تو اصحابِ کرام میں سے گیارہ مرد اور چار عورتوں نے حضور کے حکم سے حبشہ کی طرف ہجرت کی، ان مہاجرین کے اسماء یہ (۱) حضرت عثمان غنی اور ان کی زوجہ طاہرہ (۲) حضرت رقیہ بنتِ رسول اللّٰہ صلی اللّٰہ علیہ و سلم اور (۳) حضرت زبیر (۴) حضرت عبداللّٰہ بن مسعود (۵) حضرت عبدالرحمٰن بن عوف (۶) حضرت ابوحذیفہ اور ان کی زوجہ (۷) حضرت سہلہ بنتِ سہیل اور (۸) حضرت مصعب بن عمیر (۹) حضرت ابو سلم ہ اور ان کی بی بی(۱۰) حضرت اُمِّ سلمہ بنتِ اُمیّہ (۱۱) حضرت عثما ن بن مظعون (۱۲) حضرت عامر بن ربیعہ اور ان کی بی بی (۱۳) حضرت لیلیٰ بنتِ ابی خثیمہ (۱۴) حضرت حاطب بن عمرو (۱۵) حضرت سہیل بن بیضاء رضی اللّٰہ عنہم یہ حضرات نبوّت کے پانچویں سال ماہِ رجب میں بحری سفر کر کے حبشہ پہنچے، اس ہجرت کو ہجرتِ اُولیٰ کہتے ہیں، ان کے بعد حضرت جعفر بن ابی طالب گئے پھر اور مسلمان روانہ ہوتے رہے یہاں تک کہ بچّوں اور عورتوں کے علاوہ مہاجرین کی تعداد بیاسی مَردوں تک پہنچ گئی، جب قریش کو اس ہجرت کا علم ہوا تو انہوں نے ایک جماعت تحفہ تحائف لے کر نجاشی بادشاہ کے پاس بھیجی، ان لوگوں نے دربارِ شاہی میں باریابی حاصل کر کے بادشاہ سے کہا کہ ہمارے مُلک میں ایک شخص نے نبوّت کا دعویٰ کیا ہے اور لوگوں کو نادان بنا ڈالا ہے ان کی جماعت جو آپ کے مُلک میں آئی ہے وہ یہاں فساد انگیزی کرے گی اور آپ کی رعایا کو باغی بنائے گی، ہم آپ کو خبر دینے کے لئے آئے ہیں اور ہماری قوم درخواست کرتی ہے کہ آپ انہیں ہمارے حوالہ کیجئے، نجاشی بادشاہ نے کہا ہم ان لوگوں سے گفتگو کر لیں، یہ کہہ کر مسلمانوں کو طلب کیا اور ان سے دریافت کیا کہ تم حضرت عیسیٰ اور ان کی والدہ کے حق میں کیا اعتقاد رکھتے ہو ؟ حضرت جعفر بن ابی طالب نے فرمایا کہ حضرت عیسیٰ علیہ السلام اللّٰہ کے بندے اور اس کے رسول اور کلمۃُ اللّٰہ و روحُ اللّٰہ ہیں اور حضرت مریم کنواری پاک ہیں، یہ سن کر نجاشی نے زمین سے ایک لکڑی کا ٹکڑا اُّٹھا کر کہا خدا کی قَسم تمہارے آقا نے حضرت عیسیٰ علیہ السلام کے کلام میں اتنا بھی نہیں بڑھایا جتنی یہ لکڑی یعنی حضور کا ارشادِ کلام عیسیٰ علیہ السلام کے بالکل مطابق ہے۔ یہ دیکھ کر مشرکینِ مکّہ کے چہرے اُتر گئے پھر نجاشی نے قرآن شریف سننے کی خواہش کی، حضرت جعفر نے سورۂ مریم تلاوت کی اس وقت دربار میں نصرانی عالِم اور درویش موجود تھے قرآنِ کریم سُن کر بے اختیار رونے لگے اور نجاشی نے مسلمانوں سے کہا تمہارے لئے میری قلمرو میں کوئی خطرہ نہیں۔ مشرکینِ مکّہ ناکام پھرے اور مسلمان نجاشی کے پاس بہت عزّت و آسائش کے ساتھ رہے اور فضلِ الٰہی سے نجاشی کو دولتِ ایمان کا شرف حاصل ہوا۔ اس واقعہ کے متعلق یہ آیت نازل ہوئی۔

۲۰۴۔

مسئلہ : اس سے ثابت ہوا کہ علم اور ترکِ تکبُّر بہت کام آنے والی چیزیں ہیں اور اُن کی بدولت ہدایت نصیب ہوتی ہے۔

(۸۳) اور جب سنتے  ہیں وہ جو رسول کی طرف اترا  (ف ۲۰۵) تو ان کی آنکھیں دیکھو کہ آنسوؤں سے  ابل رہی ہیں (ف ۲۰۶) اس لیے  کہ وہ حق کو پہچان گئے ، کہتے  ہیں اے  رب ہمارے ! ہم ایمان لائے  (ف ۲۰۷) تو ہمیں حق کے  گواہوں میں لکھ لے  (ف ۲۰۸)

۲۰۵۔

یعنی قرآن شریف۔

۲۰۶۔

یہ ان کی رقّتِ قلب کا بیان ہے کہ قرآنِ کریم کے دل میں اثر کرنے والے مضامین سن کر رو پڑتے ہیں چنانچہ نجاشی بادشاہ کی درخواست پر حضرت جعفر نے اس کے دربار میں سورۂ مریم اور سورۂ طٰہٰ کی آیات پڑھ کر سنائیں تو نجاشی بادشاہ اور اس کے درباری جن میں اس کی قوم کے عُلَماء موجود تھے سب زار و قطار رونے لگے، اسی طرح نجاشی کی قوم کے ستّر آدمی جو سیدِ عالَم صلی اللّٰہ علیہ و سلم کی خدمت میں حاضر ہوئے تھے حضور سے سورۂ یٰسٓۤ سُن کر بہت روئے۔

۲۰۷۔

سیدِ عالَم صلی اللّٰہ علیہ و سلم پر اور ہم نے ان کے برحق ہونے کی شہادت دی۔

۲۰۸۔

اور سیدِ عالَم صلی اللّٰہ علیہ و سلم کی اُمّت میں داخل کر جو روزِ قیامت تمام اُمّتوں کے گواہ ہوں گے۔ (یہ انہیں انجیل سے معلوم ہو چکا تھا)۔

(۸۴) اور ہمیں کیا ہوا کہ ہم ایمان نہ لائیں اللہ پر اور اس حق پر کہ ہمارے  پاس آیا اور ہم طمع کرتے  ہیں کہ ہمیں ہمارا  رب نیک لوگوں کے  ساتھ  داخل کرے (ف ۲۰۹)

۲۰۹۔

جب حبشہ کا وفد اسلام سے مشرف ہو کر واپس ہوا تو یہود نے انہیں اس پر ملامت کی، اس کے جواب میں انہوں نے یہ کہا کہ جب حق واضح ہو گیا تو ہم کیوں ایمان نہ لاتے یعنی ایسی حالت میں ایمان نہ لانا قابلِ ملامت ہے، نہ کہ ایمان لانا کیونکہ یہ سبب ہے فلاحِ دارَین کا۔

(۸۵) تو اللہ نے  ان کے   اس کہنے  کے  بدلے  انہیں باغ  دیے  جن کے  نیچے  نہریں رواں  ہمیشہ ان میں رہیں  گے، یہ بدلہ ہے  نیکوں کا (ف  ۲۱۰)

۲۱۰۔

جو صدق و اخلاص کے ساتھ ایمان لائیں اور حق کا اقرار کریں۔

(۸۶) اور وہ جنہوں کفر کیا  اور ہماری آیتیں جھٹلائیں  وہ ہیں دوزخ والے 

 (۸۷) اے  ایمان والو! (ف ۲۱۱) حرام نہ ٹھہراؤ وہ ستھری چیزیں کہ اللہ نے  تمہارے  لیے  حلال کیں (ف ۲۱۲) اور حد سے  نہ بڑھو، بیشک حد سے  بڑھنے  والے   اللہ کو ناپسند ہیں۔

۲۱۱۔

شانِ نُزول : صحابہ کرام کی ایک جماعت رسولِ کریم صلی اللّٰہ علیہ و سلم کا وعظ سن کر ایک روز حضرت عثمان بن مظعون کے یہاں جمع ہوئی اور انہوں نے باہم ترکِ دنیا کا عہد کیا اور اس پر اتفاق کیا کہ وہ ٹاٹ پہنیں گے، ہمیشہ دن میں روزے رکھیں گے، شب عبادتِ الٰہی میں بیدار رہ کر گزارا کریں گے، بستر پر نہ لیٹیں گے،گوشت اور چکنائی نہ کھائیں گے، عورتوں سے جُدا رہیں گے، خوشبو نہ لگائیں گے۔ اس پر یہ آیتِ کریمہ نازل ہوئی اور انہیں اس ارادہ سے روک دیا گیا۔

۲۱۲۔

یعنی جس طرح حرام کو ترک کیا جاتا ہے اس طرح حلال چیزوں کو ترک نہ کرو اور نہ مبالغۃً کسی حلال چیز کو یہ کہو کہ ہم نے اس کو اپنے اوپر حرام کر لیا۔

(۸۸) اور کھاؤ جو کچھ تمہیں اللہ نے  روزی دی حلال پاکیزہ او ر ڈرو اللہ سے  جس پر تمہیں ایمان ہے۔

(۸۹) اللہ تمہیں نہیں پکڑتا  تمہاری  غلط فہمی کی قسموں پر (ف ۲۱۳) ہاں ان قسموں پر گرفت فرماتے  ہے  جنہیں تم نے  مضبوط کیا (ف ۲۱۴) تو ایسی قسم کا بدلہ دس مسکینوں کو کھانا  دینا (ف ۲۱۵) اپنے  گھر والوں کو جو کھلاتے  ہو  اس کے  اوسط میں سے  (ف ۲۱۶) یا انہیں کپڑے  دینا (ف ۲۱۷) یا ایک بردہ  آزاد کرنا تو جو ان میں سے  کچھ نہ پائے  تو تین دن کے  روزے  (ف ۲۱۸) یہ بدلہ ہے  تمہاری قسموں کا، جب قسم کھاؤ (ف ۲۱۹) اور اپنی قسموں کی حفاظت کرو (ف ۲۲۰) اسی طرح اللہ تم سے  اپنی آیتیں بیان فرماتا ہے  کہ کہیں تم احسان مانو۔

۲۱ٍ۳۔

غلط فہمی کی قَسم یعنی یمینِ لَغویہ ہے کہ آدمی کسی واقعہ کو اپنے خیال میں صحیح جان کر قَسم کھا لے اور حقیقت میں وہ ایسا نہ ہو ایسی قَسم پر کَفّارہ نہیں۔

۲۱۴۔

یعنی یمینِ منعقدہ پر جو کسی آئندہ امر پر قصد کر کے کھائی جائے ایسی قَسم توڑنا گناہ بھی ہے اور اس پر کَفّارہ بھی لازم ہے۔

۲۱۵۔

دونوں وقت کا خواہ انہیں کھِلاوے یا پونے دو سیر گیہوں یا ساڑھے تین سیر جَو صدقۂ فطر کی طرح دے دے۔(۱) 
مسئلہ : یہ بھی جائز ہے کہ ایک مسکین کو دس روز دے دے یا کھِلا دیا کرے۔ (۱) اسّی روپے بھر کے سیر کے حساب سے فی مسکین کھانے کا وزن پونے دو سیر چار بھر، یہ اصل وزن ہے مگر احتیاطی حکم یہ ہے کہ اتنے وزن کا جَو جس پیمانے میں سمائے اس پیمانے سے گندم دیا جائے جس کا وزن دو سیر تین چھٹانک اٹھنی بھر ہوتا ہے اور نئے حساب سے دو کلو پینتالیس گرام یہ نصف صاع کا احتیاطی وزن ہے، تفصیل فتاویٰ رضویہ و بہارِ شریعت میں دیکھیں، ۱۲ محمد عبد المبین نعمانی قادری۔

۲۱۶۔

یعنی نہ بہت اعلیٰ درجہ کا نہ بالکل ادنیٰ بلکہ متوسط۔

۲۱۷۔

اوسط درجہ کے جن سے اکثر بدن ڈھک سکے۔ حضرت ابنِ عمر رضی ا للہ عنہما سے مروی ہے کہ ایک تہبند اور کُرتا یا ایک تہبند اور ایک چادر ہو۔ 

مسئلہ : کَفّارہ میں ان تینوں باتوں کا اختیار ہے خواہ کھانا دے، خواہ کپڑے، خواہ غلام آزاد کرے ہر ایک سے کَفّارہ ادا ہو جائے گا۔

۲۱۸۔

مسئلہ : روزہ سے کَفّارہ جب ہی ادا ہو سکتا ہے جب کہ کھانا، کپڑا دینے اور غلام آزاد کرنے کی قدرت نہ ہو۔ 

مسئلہ : یہ بھی ضروری ہے کہ یہ روزے متواتر رکھے جائیں۔

۲۱۹۔

اور قَسم کھا کر توڑ دو یعنی اس کو پورا نہ کرو۔ 

مسئلہ : قسم توڑنے سے پہلے کَفّارہ دینا درست نہیں۔

۲۲۰۔

یعنی انہیں پورا کرو اگر اس میں شرعاً کوئی ہرج نہ ہو اور یہ بھی حفاظت ہے کہ قَسم کھانے کی عادت ترک کی جائے۔

(۹۰) اے  ایمان والو! شراب  اور جوا اور بت اور پانسے  ناپاک ہی ہیں شیطانی کام تو ان سے  بچتے  رہنا کہ تم فلاح پاؤ۔

 (۹۱) شیطان یہی چاہتا ہے  کہ تم میں بَیر اور دشمنی ڈلوا دے  شراب اور جوئے  میں اور تمہیں اللہ کی یاد  اور نماز سے  روکے  (ف ۲۲۱) تو کیا تم باز آئے، 

۲۲۱۔

اس آیت میں شراب اور جوئے کے نتائج اور وبال بیان فرمائے گئے کہ شراب خواری اور جوئے بازی کا ایک وبال تو یہ ہے کہ اس سے آپس میں بُغض اور عداوتیں پیدا ہوتی ہیں اور جو ان بدیوں میں مبتلا ہو وہ ذکرِ الٰہی اور نماز کے اوقات کی پابندی سے محروم ہو جاتا ہے۔

(۹۲) اور حکم مانو اللہ کا اور حکم مانو رسول کا  اور ہوشیار رہو، پھر اگر تم پھر جاؤ (ف ۲۲۲) تو جان لو کہ ہمارے  رسول کا  ذمہ صرف واضح طور پر حکم پہنچا دینا ہے  (ف ۲۲۳)

۲۲۲۔

اطاعتِ خدا اور رسول سے۔

۲۲ٍ۳۔

یہ وعید و تہدید ہے کہ جب رسول صلی اللّٰہ علیہ و سلم نے حکمِ الٰہی صاف صاف پہنچا دیا تو ان کا جو فرض تھا ادا ہو چکا اب جو اعراض کرے وہ مستحقِ عذاب ہے۔

(۹۳) جو  ایمان لائے  اور نیک کام کیے   ان پر کچھ گناہ نہیں (ف ۲۲۴) جو کچھ انہوں نے  چکھا جب کہ ڈریں اور ایمان رکھیں اور نیکیاں کریں پھر ڈریں اور ایمان رکھیں پھر ڈریں اور نیک رہیں، اور اللہ نیکوں کو دوست رکھتا ہے  (ف ۲۲۵)

۲۲۴۔

شانِ نُزول : یہ آیت ان اصحاب کے حق میں نازل ہوئی جو شراب حرام کئے جانے سے قبل وفات پا چکے تھے۔ حرمتِ شراب کا حکم نازل ہونے کے بعد صحابۂ کرام کو ان کی فکر ہوئی کہ ان سے اس کا مؤاخذہ ہو گا یا نہ ہو گا ان کے حق میں یہ آیت نازل ہوئی اور بتایا گیا کہ حرمت کا حکم نازل ہونے سے قبل جن نیک ایمانداروں نے کچھ کھایا پیا وہ گنہگار نہیں۔

۲۲۵۔

آیت میں لفظِ  اِتَّقُوْا جس کے معنیٰ ڈرنے اور پرہیز کرنے کے ہیں تین مرتبہ آیا ہے پہلے سے شرک سے ڈرنا اور پرہیز کرنا، دوسرے سے شراب اور جوئے سے بچنا، تیسرے سے تمام محرَّمات سے پرہیز کرنا مراد ہے۔ بعض مفسِّرین کا قول ہے کہ پہلے سے ترکِ شرک، دوسرے سے ترکِ معاصی و محرَّمات، تیسرے سے ترکِ شبہات مراد ہے۔ بعض کا قول ہے کہ پہلے سے تمام حرام چیزوں سے بچنا اور دوسرے سے اس پر قائم رہنا اور تیسرے سے زمانۂ نُزولِ وحی میں یا اس کے بعد جو چیزیں منع کی جائیں ان کو چھوڑ دینا مراد ہے۔ (مدارک و خازن و جمل وغیرہ)۔

(۹۴) اے  ایمان والوں ضرور اللہ تمہیں آزمائے   گا ایسے  بعض شکار سے  جس تک تمہارا ہاتھ اور نیزے  پہنچیں (ف ۲۲۶) کہ اللہ پہچان کرا دے  ان کی جو اس سے  بن دیکھے  ڈرتے  ہیں، پھر اس کے  بعد جو حد سے  بڑھے  (ف ۲۲۷) اس کے  لئے  دردناک عذاب  ہے، 

۲۲۶۔

ہجری جس میں حُدیبیہ کا واقعہ پیش آیا، اس سال مسلمان مُحْرِم (احرام پوش) تھے اس حالت میں وہ اس آزمائش میں ڈالے گئے کہ وُحوش و طیور بکثرت آئے اور ان کی سواریوں پر چھا گئے، ہاتھ سے پکڑنا، ہتھیار سے شکار کر لینا بالکل اختیار میں تھا، اللّٰہ تعالیٰ نے یہ آیت نازل فرمائی اور اس آزمائش میں وہ بفضلِ الٰہی فرمانبردار ثابت ہوئے اور حکمِ الٰہی کی تعمیل میں ثابت قدم رہے۔ (خازن وغیرہ)۔

۲۲۷۔

اور بعد ابتلاء کے نافرمانی کرے۔

(۹۵) اے  ایمان والو!  شکار نہ مارو  جب تم احرام میں ہو (ف ۲۲۸) اور تم میں جو اسے  قصداً قتل کرے  (ف ۲۲۹) تو اس کا بدلہ یہ ہے  کہ ویسا ہی جانور مویشی سے  دے  (ف ۲۳۰) تم میں کہ دو ثقہ  آدمی  اس کا حکم کریں (ف ۲۳۱) یہ قربانی ہو کہ کعبہ کو پہنچتی (ف ۲۳۲) یا کفار ہ دے   چند مسکینوں کا کھانا (ف ۲۳۳) یا اس کے  برابر روزے  کہ اپنے  کام کا  وبال چکھے  اللہ نے  معاف کیا جو  ہو گزرا (ف ۲۳۴) اور جو اب کرے  گا اس سے  بدلہ لے  گا،  اور اللہ غالب ہے  بدلہ لینے  والا، 

۲۲۸۔

مسئلہ : مُحرِم پر شکار یعنی خشکی کے کسی وحشی جانور کو مارنا حرام ہے۔ 

مسئلہ : جانور کی طرف شکار کرنے کے لئے اشارہ کرنا یا کسی طرح بتانا بھی شکار میں داخل اور ممنوع ہے۔ 

۲۲۹۔

مسئلہ : حالتِ احرام میں ہر وحشی جانور کا شکار ممنوع ہے خواہ وہ حلال ہو یا نہ ہو۔ 

مسئلہ : کاٹنے والا کتّا اور کوّا اور بچھو اور چیل اور چوہا اور بھیڑیا اور سانپ ان جانوروں کو احادیث میں فواسق فرمایا گیا اور ان کے قتل کے اجازت دی گئی۔ 

مسئلہ : مچّھر، پسّو، چیونٹی، مکھی اور حشراتُ الارض اور حملہ آور درندوں کو مارنا معاف ہے۔ (تفسیرِ احمدی وغیرہ)۔

مسئلہ : حالتِ احرام میں جن جانوروں کا مارنا ممنوع ہے وہ ہر حال میں ممنوع ہے عمداً ہو یا خطاءً، عمداً کا حکم تو اس آیت سے معلوم ہوا اور خطاءً کا حدیث شریف سے ثابت ہے۔ (مدارک)۔

۲ٍ۳۰۔

ویسا ہی جانور دینے سے مراد یہ ہے کہ قیمت میں مارے ہوئے جانور کے برابر ہو حضرت امام ابوحنیفہ اور امام ابو یوسف رحمۃ اللّٰہ تعالیٰ علیہما کا یہی قول ہے اور امام محمّد و شافعی رحمۃ اللّٰہ علیہما کے نزدیک خلقت و صورت میں مارے ہوئے جانور کی مثل ہونا مراد ہے۔ (مدارک و احمدی)۔

۲ٍ۳۱۔

یعنی قیمت کا اندازہ کریں اور قیمت وہاں کی معتبر ہو گی جہاں شکار مارا گیا ہو یا اس کے قریب کے مقام کی۔

۲ٍ۳۲۔

یعنی کَفّارہ کے جانور کا حرمِ مکّہ شریف کے باہر ذبح کرنا درست نہیں مکّہ مکرّمہ میں ہونا چاہئے اور عین کعبہ میں بھی ذبح جائز نہیں، اسی لئے کعبہ کو پہنچتی فرمایا، کعبہ کے اندر نہ فرمایا اور کَفّارہ کھانے یا روزہ سے ادا کیا جائے تو اس کے لئے مکّہ مکرّمہ میں ہونے کی قید نہیں باہر بھی جائز ہے۔ (تفسیرِ احمدی وغیرہ)۔

۲ٍ۳ٍ۳۔

مسئلہ : یہ بھی جائز ہے کہ شکار کی قیمت کا غلّہ خرید کر مساکین کو اس طرح دے کہ ہر مسکین کو صدقۂ فطر کے برابر پہنچے اور یہ بھی جائز ہے کہ ا س قیمت میں جتنے مسکینوں کے ایسے حصّے ہوتے تھے اتنے روزے رکھے۔

۲ٍ۳۴۔

یعنی اس حکم سے قبل جو شکار مارے۔

(۹۶) حلال ہے  تمہارے  لیے  دریا کا  شکار اور اس کا کھانا  تمہارے  اور مسافروں کے  فائدے  کو اور تم پر حرام ہے  خشکی کا شکار (ف ۲۳۵) جب تک تم احرام میں ہو اور اللہ سے  ڈرو جس کی طرف تمہیں اٹھنا ہے، 

۲ٍ۳۵۔

اس آیت میں یہ مسئلہ بیان فرمایا گیا کہ مُحرِم کے لئے دریا کا شکار حلال ہے اور خشکی کا حرام، دریا کا شکار وہ ہے جس کی پیدائش دریا میں ہو اور خشکی کا وہ جس کی پیدائش خشکی میں ہو۔

(۹۷) اللہ نے  ادب  والے  گھر کعبہ کو لوگوں کے  قیام کا باعث کیا (ف ۲۳۶) اور حرمت والے  مہینہ (ف ۲۳۷) اور حرم کی قربانی اور گلے  میں علامت آویزاں جانوروں کو (ف ۲۳۸) یہ اس لیے  کہ تم یقین کرو کہ اللہ جانتا ہے  جو کچھ آسمانوں میں ہے  اور جو کچھ زمین میں اور یہ کہ اللہ سب کچھ جانتا ہے۔

۲ٍ۳۶۔

کہ وہاں دینی و دنیوی امور کا قیام ہوتا ہے، خائف وہاں پناہ لیتا ہے، ضعیفوں کو وہاں امن ملتی ہے، تاجر وہاں نفع پاتے ہیں، حج و عمرہ کرنے والے وہاں حاضر ہو کر مناسک ادا کرتے ہیں۔

۲ٍ۳۷۔

یعنی ذی الحجّہ کو جس میں حج کیا جاتا ہے۔

۲ٍ۳۸۔

کہ ان میں ثواب زیادہ ہے، ان سب کو تمہارے مصالِح کے قیام کا سبب بنایا۔

(۹۸) جان رکھو کہ اللہ کا عذاب سخت ہے  (ف ۲۳۹) اور اللہ بخشنے  والا مہربان۔

۲ٍ۳۹۔

تو حرم و احرام کی حرمت کا لحاظ رکھو۔ اللّٰہ تعالیٰ نے اپنی رحمتوں کا ذکر فرمانے کے بعد اپنی صفت شدیدُ العقاب ذکر فرمائی تاکہ خوف و رجا سے تکمیلِ ایمان ہو، اس کے بعد صفتِ غفور و رحیم بیان فرما کر اپنی وسعت و رحمت کا اظہار فرمایا۔

(۹۹) رسول  پر  نہیں مگر حکم پہنچانا (ف ۲۴۰) اور اللہ جانتا ہے  جو تم ظاہر کرتے  اور جو تم چھپاتے  ہو(ف ۲۴۱)

۲۴۰۔

تو جب رسول حکم پہنچا کر فارغ ہو گئے تو تم پر طاعت لازم اور حجّت قائم ہو گئی اور جائے عذر باقی نہ رہی۔

۲۴۱۔

اس کو تمہارے ظاہر و باطن نفاق و اخلاص سب کا علم ہے۔

(۱۰۰) تم فرما دو کہ گندہ اور ستھرا برابر نہیں (ف ۲۴۲) اگرچہ تجھے  گندے  کی کثرت بھائے، تو  اللہ سے  ڈرتے  رہو اے  عقل والو! کہ تم فلاح پاؤ، 

۲۴۲۔

یعنی حلال و حرام، نیک و بد، مسلم و کافِر اور کھرا کھوٹا ایک درجہ میں نہیں ہو سکتا۔

(۱۰۱) اے  ایمان والو! ایسی باتیں نہ پوچھو جو تم پر ظاہر کی جائیں تو تمہیں بری لگیں (ف ۲۴۳) اور اگر انہیں اس وقت پوچھو گے  کہ قرآن اتر رہا ہے  تو تم پر ظاہر کر دی جائیں گی، اللہ انہیں معاف کر چکا ہے  (ف ۲۴۴) اور اللہ بخشنے  والا حلم والا ہے۔

۲۴۳۔

شانِ نُزول : بعض لوگ سیدِ عالَم صلی اللّٰہ علیہ و سلم سے بہت سے بے فائدہ سوال کیا کرتے تھے یہ خاطرِ مبارک پر گراں ہوتا تھا، ایک روز فرمایا کہ جو جو دریافت کرنا ہو دریافت کرو میں ہر بات کا جواب دوں گا، ایک شخص نے دریافت کیا کہ میرا انجام کیا ہے ؟ فرمایا جہنّم، دوسرے نے دریافت کیا کہ میرا باپ کون ہے ؟ آپ نے اس کے اصلی باپ کا نام بتا دیا جس کے نطفہ سے وہ تھا کہ صداقہ ہے باوجود یکہ اس کی ماں کا شوہر اور تھا جس کا یہ شخص بیٹا کہلاتا تھا۔ اس پر یہ آیت نازل ہوئی اور فرمایا گیا کہ ایسی باتیں نہ پوچھو جو ظاہر کی جائیں تو تمہیں ناگوار گزریں۔ (تفسیرِ احمدی) بخاری و مسلم کی حدیث شریف میں ہے کہ ایک روز سیدِ عالَم صلی اللّٰہ علیہ و سلم نے خطبہ فرماتے ہوئے فرمایا جس کو جو دریافت کرنا ہو دریافت کرے، عبداللّٰہ بن حُذافہ سہمی نے کھڑے ہو کر دریافت کیا کہ میرا باپ کون ہے ؟ فرمایا حذافہ پھر فرمایا اور پوچھو حضرت عمر رضی اللّٰہ تعالیٰ نے اٹھ کر اقرارِ ایمان و رسالت کے ساتھ معذرت پیش کی۔ ابنِ شہاب کی روایت ہے کہ عبداللّٰہ بن حُذافہ کی والدہ نے ان سے شکایت کی اور کہا کہ تو بہت نالائق بیٹا ہے تجھے کیا معلوم کہ زمانۂ جاہلیّت کی عورتوں کا کیا حال تھا، خدا نخواستہ تیری ماں سے کوئی قصور ہوا ہوتا تو آج وہ کیسی رسوا ہوتی، اس پر عبداللّٰہ بن حُذافہ نے کہا کہ اگر حضور کسی حبشی غلام کو میرا باپ بتا دیتے تو میں یقین کے ساتھ مان لیتا۔ بخاری شریف کی حدیث میں ہے کہ لوگ بطریقِ اِستہزاء اس قِسم کے سوال کیا کرتے تھے، کوئی کہتا میرا باپ کون ہے، کوئی پوچھتا میری اونٹنی گم ہو گئی ہے وہ کہاں ہے۔ اس پر یہ آیت نازل ہوئی۔ مسلم شریف کی حدیث میں ہے کہ رسولِ کریم صلی اللّٰہ علیہ و سلم نے خطبہ میں حج فرض ہونے کا بیان فرمایا، اس پر ایک شخص نے کہا کیا ہر سال فرض ہے ؟ حضرت نے سکوت فرمایا، سائل نے سوال کی تکرار کی تو ارشاد فرمایا کہ جو میں بیان نہ کروں اس کے درپے نہ ہو اگر میں ہاں کہہ دیتا تو ہر سال حج کرنا فرض ہو جاتا اور تم نہ کر سکتے۔ 

مسئلہ : اس سے معلوم ہوا کہ احکام حضور کو مُفوَّض ہیں، جو فرض فرما دیں وہ فرض ہو جائے نہ فرمائیں نہ ہو۔

۲۴۴۔

مسئلہ : اس آیت سے ثابت ہوا کہ جس امر کی شرع میں ممانعت نہ آئی ہو وہ مباح ہے۔ حضرت سلمان رضی اللّٰہ عنہ کی حدیث میں ہے کہ حلال وہ ہے جو اللّٰہ نے اپنی کتاب میں حلال فرمایا، حرام وہ ہے جس کو اس نے اپنی کتاب میں حرام فرمایا اور جس سے سکوت کیا وہ معاف تو کُلفت میں نہ پڑو۔ (خازن)۔

(۱۰۲) تم سے  اگلی ایک قوم نے  انہیں پوچھا (ف  ۲۴۵) پھر ان سے  منکر ہو بیٹھے۔

۲۴۵۔

اپنے انبیاء سے اور بے ضرورت سوال کئے، حضراتِ انبیاء نے احکام بیان فرما دیئے تو بجا نہ لا سکے۔

(۱۰۳) اللہ نے  مقرر نہیں کیا ہے   کان چِرا ہوا  اور نہ بجار اور نہ وصیلہ اور نہ حامی (ف ۲۴۶) ہاں  کافر لوگ اللہ پر جھوٹا افترا باندھتے  ہیں (ف ۲۴۷) اور ان میں اکثر نرے  بے  عقل ہیں (ف ۲۴۸)

۲۴۶۔

زمانۂ جاہلیت میں کُفّار کا یہ دستور تھا کہ جو اونٹنی پانچ مرتبہ بچّے جنتی اور آخر مرتبہ اس کے نَر ہوتا اس کا کان چیر دیتے پھر نہ اس پر سواری کرتے، نہ اس کو ذبح کرتے، نہ پانی اور چارے پر سے ہنکاتے اس کو بحیرہ کہتے اور جب سفر پیش ہوتا یا کوئی بیمار ہوتا تو یہ نذر کرتے کہ اگر میں سفر سے بخیریت واپس آؤں یا تندرست ہو جاؤں تو میری اونٹنی سائبہ (بجار) ہے اور اس سے بھی نفع اٹھانا بحیرہ کی طرح حرام جانتے اور اس کو آزاد چھوڑ دیتے اور بکری جب سات مرتبہ بچّے جن چُکتی تو اگر ساتواں بچّہ نَر ہوتا توا س کو مرد کھاتے اور اگر مادّہ ہوتا تو بکریوں میں چھوڑ دیتے اور ایسے ہی اگر نَر مادّہ دونوں ہوتے اور کہتے کہ یہ اپنے بھائی سے مل گئی اس کو وصیلہ کہتے اور جب نَر اُونٹ سے دس گیابھ حاصل ہو جاتے تو اس کو چھوڑ دیتے نہ اس پر سواری کرتے، نہ اس سے کام لیتے، نہ اس کو چارے پانی پر سے روکتے اس کو حامِی کہتے۔ (مدارک) بخاری و مسلم کی حدیث میں ہے کہ بحیرہ وہ ہے جس کا دودھ بُتوں کے لئے روکتے تھے کوئی اس جانور کا دودھ نہ دوہتا اور سائبہ وہ جس کو اپنے بُتوں کے لئے چھوڑ دیتے تھے کوئی ان سے کام نہ لیتا، یہ رسمیں زمانۂ جاہلیّت سے ابتدائے عہدِ اسلام تک چلی آ رہی تھیں۔ اس آیت میں ان کو باطل کیا گیا۔

۲۴۷۔

کیونکہ اللّٰہ تعالیٰ نے ان جانوروں کو حرام نہیں کیا، اس کی طرف اس کی نسبت غلط ہے۔

۲۴۸۔

جو اپنے سرداروں کے کہنے سے ان چیزوں کو حرام سمجھتے ہیں، اتنا شعور نہیں رکھتے کہ جو چیز اللّٰہ اور اس کے رسول نے حرام نہ کی اس کو کوئی حرام نہیں کر سکتا۔

(۱۰۴) اور جب ان سے  کہا جائے  آؤ  اس طرف جو اللہ نے   اُتارا  اور رسول کی طرف (ف ۲۴۹) کہیں ہمیں وہ بہت ہے  جس پر ہم نے  اپنے  باپ  دادا کو پایا،  کیا  اگرچہ ان کے  باپ دادا نہ کچھ جانیں نہ راہ پر ہوں (ف ۲۵۰)

۲۴۹۔

یعنی حکمِ خدا اور رسول کا اِتّباع کرو اور سمجھ لو کہ یہ چیزیں حرام نہیں۔

۲۵۰۔

یعنی باپ دادا کا اِتّباع جب درست ہو تا کہ وہ علم رکھتے اور سیدھی راہ پر ہوتے۔

(۱۰۵) اے  ایمان والو! تم اپنی فکر رکھو تمہارا کچھ نہ بگاڑے  گا جو گمراہ ہوا جب کہ تم راہ پر ہو (ف ۲۵۱) تم سب کی رجوع  اللہ ہی کی طرف ہے  پھر وہ تمہیں بتا دے  گا جو تم کرتے  تھے۔

۲۵۱۔

مسلمان کُفّار کی محرومی پر افسوس کرتے تھے اور انہیں رنج ہوتا تھا کہ کُفّار عناد میں مبتلا ہو کر دولتِ اسلام سے محروم رہے، اللّٰہ تعالیٰ نے ان کی تسلّی فرما دی کہ اس میں تمہارا کچھ ضرر نہیں، امر بالمعروف نہی عن المنکَر کا فرض ادا کر کے تم بری الذِّمہ ہو چکے، تم اپنی نیکی کی جزا پاؤ گے۔ عبداللّٰہ بن مبارک نے فرمایا اس آیت میں امر بالمعروف و نہی عن المنکَر کے وجوب کی بہت تاکید کی ہے کیونکہ اپنی فکر رکھنے کے معنیٰ یہ ہیں ایک دوسرے کی خبر گیری کرے، نیکیوں کی رغبت دلائے، بدیوں سے روکے۔ (خازن)۔

(۱۰۶) اے  ایمان والو! (ف ۲۵۲) تمہاری  آپس کی گواہی جب تم میں کسی کو موت آئے  (ف ۲۵۳) وصیت کرتے  وقت تم میں کے  دو معتبر شخص ہیں یا غیروں میں کے  دو جب تم ملک میں سفر کو جاؤ پھر تمہیں موت کا حادثہ پہنچے، ان دونوں کو نماز کے  بعد  روکو (ف ۲۵۴) وہ  اللہ کی قسم کھائیں اگر  تمہیں کچھ شک پڑے  (ف ۲۵۵) ہم حلف کے  بدلے  کچھ مال نہ خریدیں گے  (ف ۲۵۶) اگرچہ قریب  کا رشتہ دار  ہو اور اللہ کی گواہی نہ چھپائیں گے  ایسا کریں تو ہم ضرور گنہگاروں میں ہیں، 

۲۵۲۔

شانِ نُزول : مُہاجرین میں سے بدیل جو حضرت عمرو بن العاص کے مَوالی میں سے تھے بقصدِ تجارت مُلکِ شام کی طرف دو نصرانیوں کے ساتھ روانہ ہوئے، ان میں سے ایک کا نام تمیم بن اوس داری تھا اور دوسرے کا عدی بن بداء، شام پہنچتے ہی بدیل بیمار ہو گئے اور انہوں نے اپنے تمام سامان کی ایک فہرست لکھ کر سامان میں ڈال دی اور ہمراہیوں کو اس کی اطلاع نہ دی، جب مرض کی شدّت ہوئی تو بدیل نے تمیم و عدی دونوں کو وصیّت کی کہ ان کا تمام سرمایہ مدینہ شریف پہنچ کر ان کے اہل کو دے دیں اور بدیل کی وفات ہو گئی، ان دونوں نے ان کی موت کے بعد ان کا سامان دیکھا، اس میں ایک چاندی کا جام تھا جس پر سونے کا کام بنا تھا اس میں تین سو مثقال چاندی تھی، بدیل یہ جام بادشاہ کو نذر کرنے کے قصد سے لائے تھے ان کی وفات کے بعد ان کے دونوں ساتھیوں نے اس جام کو غائب کر دیا اور اپنے کام سے فارغ ہونے کے بعد جب یہ لوگ مدینہ طیّبہ پہنچے تو انہوں نے بدیل کا سامان ان کے گھر والوں کے سپرد کر دیا، سامان کھولنے پر فہرست ان کے ہاتھ آ گئی جس میں تمام متاع کی تفصیل تھی، سامان کو اس کے مطابق کیا تو جام نہ پایا اب وہ تمیم اور عدی کے پاس پہنچے اور انہوں نے دریافت کیا کہ کیا بدیل نے کچھ سامان بیچا بھی تھا ؟ انہوں نے کہا نہیں، کہا کوئی تجارتی معاملہ کیا تھا ؟ انہوں نے کہا نہیں پھر دریافت کیا بدیل بہت عرصہ بیمار رہے اور انہوں نے اپنے علاج میں کچھ خرچ کیا ؟ انہوں نے کہا نہیں، وہ تو شہر پہنچتے ہی بیمار ہو گئے اور جلد ہی ان کا انتقال ہو گیا، اس پر ان لوگوں نے کہا کہ ان کے سامان میں ایک فہرست ملی ہے اس میں چاندی کا ایک جام سونے سے مُنقَّش کیا ہوا جس میں تین سو مثقال چاندی ہے، یہ بھی لکھا ہے تمیم و عدی نے کہا ہمیں نہیں معلوم، ہمیں تو جو وصیّت کی تھی اس کے مطابق سامان ہم نے تمہیں دے دیا، جام کی ہمیں خبر بھی نہیں، یہ مقدمہ رسولِ کریم صلی اللّٰہ علیہ و سلم کے دربار میں پیش ہوا، تمیم و عدی وہاں بھی انکار پر جمے رہے اور قَسم کھا لی۔ اس پر یہ آیت نازل ہوئی۔ (خازن) حضرت ابنِ عباس رضی اللّٰہ عنہما کی روایت میں ہے کہ پھر وہ جام مکّہ مکرّمہ میں پکڑا گیا، جس شخص کے پاس تھا اس نے کہا کہ میں نے یہ جام تمیم و عدی سے خریدا ہے، مالکِ جام کے اولیاء میں سے دو شخصوں نے کھڑے ہو کر قَسم کھائی کہ ہماری شہادت ان کی شہادت سے زیادہ احق ہے، یہ جام ہمارے مُورِث کا ہے۔ اس باب میں یہ آیت نازل ہوئی۔ (ترمذی)۔

۲۵۳۔

یعنی موت کا وقت قریب آئے، زندگی کی امید نہ رہے، موت کے آثار و علامات ظاہر ہوں۔

۲۵۴۔

اس نماز سے نمازِ عصر مراد ہے کیونکہ وہ لوگوں کے اجتماع کا وقت ہوتا ہے۔ حسن رحمۃ اللّٰہ علیہ نے فرمایا کہ نمازِ ظہر یا عصر کیونکہ اہلِ حجاز مقدمات اسی وقت کرتے تھے۔ حدیث شریف میں ہے کہ جب یہ آیت نازل ہوئی تو رسولِ کریم صلی اللّٰہ علیہ و سلم نے نمازِ عصر پڑھ کر عدی و تمیم کو بلایا، ان دونوں کو منبر شریف کے پاس قَسمیں دیں، ان دونوں نے قَسمیں کھائیں، اس کے بعد مکۂ مکرّمہ میں وہ جام پکڑا گیا تو جس شخص کے پاس تھا اس نے کہا میں نے تمیم و عدی سے خریدا ہے۔ (مدارک)۔

۲۵۵۔

ان کی امانت و دیانت میں اور وہ یہ کہیں کہ۔

۲۵۶۔

یعنی جھوٹی قَسم نہ کھائیں گے اور کسی کی خاطر ایسا نہ کریں گے۔

(۱۰۷) پھر اگر پتہ چلے  کہ وہ کسی گناہ کے  سزاوار ہوئے  (ف ۲۵۷) تو ان کی جگہ دو اور کھڑے  ہوں ان میں سے  کہ اس گناہ یعنی جھوٹی گواہی نے  ان کا حق لے  کر ان کو نقصان پہنچایا (ف ۲۵۸) جو میت سے   زیادہ  قریب ہوں تو اللہ کی قسم کھائیں کہ ہماری گواہی زیادہ ٹھیک ہے  ان  دو  کی گواہی سے   اور ہم حد سے  نہ بڑھے  (ف ۲۵۹) ایسا  ہو تو ہم ظالموں میں ہوں۔

۲۵۷۔

خیانت کے یا جھوٹ وغیرہ کے۔

۲۵۸۔

اور وہ میّت کے اہل و اَقارب ہیں۔

۲۵۹۔

چنانچہ بدیل کے واقعہ میں جب ان کے دونوں ہمراہیوں کی خیانت ظاہر ہوئی تو بدیل کے ورثاء میں سے دو شخص کھڑے ہوئے اور انہوں نے قَسم کھائی کہ یہ جام ہمارے مُورِث کا ہے اور ہماری گواہی ان دونوں کی گواہی سے زیادہ ٹھیک ہے۔

(۱۰۸) یہ قریب تر ہے  اس سے  کہ گواہی جیسی چاہیے  ادا کریں یا ڈریں کہ کچھ قسمیں رد کر دی جائیں ان کی قسموں کے  بعد (ف ۲۶۰) اور اللہ سے   ڈرو  اور حکم سنو، اور اللہ بے  حکموں کو راہ نہیں دیتا۔

۲۶۰۔

حاصل معنیٰ یہ ہے کہ اس معاملہ میں جو حکم دیا گیا کہ عدی و تمیم کی قَسموں کے مال برآمد ہونے پر اولیاءِ میّت کی قَسمیں لی گئیں، یہ اس لئے کہ لوگ اس واقعہ سے سبق لیں اور شہادتوں میں راہِ حق و صواب نہ چھوڑیں اور اس سے خائِف رہیں کہ جھوٹی گواہی کا انجام شرمندگی و رسوائی ہے۔ فائدہ : مدّعی پر قَسم نہیں لیکن یہاں جب مال پایا گیا تو مدعا علیہا نے دعویٰ کیا کہ انہوں نے میّت سے خرید لیا تھا، اب ان کی حیثیت مُدّعی کی ہو گئی اور ان کے پاس اس کا کوئی ثبوت نہ تھا لہذا ان کے خلاف اولیائے  میّت کی قَسم لی گئی۔

(۱۰۹) جس دن اللہ جمع فرمائے  گا رسولوں کو (ف ۲۶۱) پھر فرمائے  گا تمہیں کیا جواب ملا (ف ۲۶۲) عرض کریں گے  ہمیں کچھ علم نہیں، بیشک تو ہی ہے  سب غیبوں کا جاننے  والا(ف ۲۶۳)

۲۶۱۔

یعنی روزِ قیامت۔

۲۶۲۔

یعنی جب تم نے اپنی اُمّتوں کو ایمان کی دعوت دی تو انہوں نے تمہیں کیا جواب دیا، اس سوال میں منکِرین کی توبیخ ہے۔

۲۶۳۔

انبیاء کا یہ جواب ان کے کمالِ ادب کی شان ظاہر کرتا ہے کہ وہ علمِ الٰہی کے حضور اپنے علم کو اصلًا نظر میں نہ لائیں گے اور قابلِ ذکر قرار نہ دیں گے اور معاملہ اللّٰہ تعالیٰ کے علم و عدل پر تفویض فرما دیں گے۔

(۱۱۰) جب اللہ فرمائے  گا اے  مریم کے  بیٹے  عیسیٰ! یاد کر میرا  احسان  اپنے   اوپر اور اپنی ماں پر (ف ۲۶۴) جب میں نے  پاک روح سے  تیری مدد کی (ف ۲۶۵) تو لوگوں سے  باتیں کرتا پالنے  میں (ف ۲۶۶) اور پکی عمر ہو کر (ف ۲۶۷) اور جب میں نے  تجھے  سکھائی کتاب اور حکمت (ف ۲۶۸) اور توریت اور انجیل اور جب تو مٹی سے  پرند کی سی مورت میرے  حکم سے  بناتا پھر اس میں  پھونک مارتا تو وہ میرے  حکم سے  اڑنے  لگتی (ف ۲۶۹) اور تو  مادر زاد اندھے  اور سفید داغ والے  کو میرے  حکم سے  شفا دیتا اور جب تو مُردوں کو میرے  حکم سے  زندہ نکالتا (ف ۲۷۰) اور جب میں نے  بنی اسرائیل کو تجھ سے  روکا (ف ۲۷۱) جب تو ان کے  پاس روشن نشانیاں لے  کر آیا تو ان میں کے  کافر بولے  کہ یہ (ف ۲۷۲) تو نہیں مگر کھلا جادو۔

۲۶۴۔

کہ میں نے ان کو پاک کیا اور جہاں کی عورتوں پر ان کو فضیلت دی۔

۲۶۵۔

یعنی حضرت جبریل سے کہ وہ حضرت عیسیٰ علیہ السلام کے ساتھ رہتے اور حوادث میں ان کی مدد کرتے۔

۲۶۶۔

صِغر سِنی میں اور یہ معجِزہ ہے۔

۲۶۷۔

اس آیت سے ثابت ہوتا ہے کہ حضرت عیسیٰ علیہ السلام قیامت سے پہلے نُزول فرمائیں گے کیونکہ کہولت (پختہ عمر) کا وقت آنے سے پہلے آپ اُٹھا لئے گئے، نُزول کے وقت آپ تینتیس ۳۳ سال کے جوان کی صورت میں جلوہ افروز ہوں گے اور بمِصداق اس آیت کے کلام کریں گے اور جو پالنے میں فرمایا تھا  اِنِّیْ عَبْدُ اللّٰہِ  وہی فرمائیں گے۔ (جمل)۔

۲۶۸۔

یعنی اسرارِ علوم۔

۲۶۹۔

یہ بھی حضرت عیسیٰ علیہ الصلوٰۃ والسلام کا معجِزہ تھا۔

۲۷۰۔

اندھے اور سفید داغ والے کو بینا اور تندرست کرنا اور مُردوں کو قبروں سے زندہ کر کے نکالنا، یہ سب باذنِ اللّٰہ حضرت عیسیٰ علیہ السلام کے معجزاتِ جلیلہ ہیں۔

۲۷۱۔

یہ ایک اور نعمت کا بیان ہے کہ اللّٰہ تعالیٰ نے حضرت عیسیٰ علیہ الصلوٰۃ والسلام کو یہود کے شر سے محفوظ رکھا جنہوں نے حضرت کے معجزاتِ باہرات دیکھ کر آپ کے قتل کا ارادہ کیا، اللّٰہ تعالیٰ نے آپ کو آسمان پر اُٹھا لیا اور یہود نامراد رہ گئے۔

۲۷۲۔

یعنی حضرت عیسیٰ علیہ السلام کے معجزات۔

(۱۱۱) اور جب میں نے  حواریوں (ف ۲۷۳) کے   دل میں ڈالا کہ مجھ پر اور میرے  رسول پر (ف ۲۷۴) ایمان لاؤ بولے  ہم ایمان لائے  اور گواہ رہ کہ ہم مسلمان ہیں (ف ۲۷۵)

۲۷۳۔

حواری حضرت عیسیٰ علیہ الصلوٰۃ والسلام کے اصحاب اور آپ کے مخصوصین ہیں۔

۲۷۴۔

حضرت عیسیٰ علیہ السلام پر۔

۲۷۵۔

ظاہر اور باطن میں مخلص و مطیع۔

  (۱۱۲) جب حواریوں نے  کہا اے  عیسیٰ بن مریم! کیا آپ کا رب ایسا کرے  گا کہ ہم پر آسمان سے  ایک خوان اُتارے  (ف ۲۷۶)  کہا  اللہ سے  ڈرو !  اگر ایمان رکھتے  ہو(ف ۲۷۷)

۲۷۶۔

معنیٰ یہ ہیں کہ کیا اللّٰہ تعالیٰ اس باب میں آپ کی دعا قبول فرمائے گا۔

۲۷۷۔

اور تقویٰ اختیار کرو تاکہ یہ مراد حاصل ہو۔ بعض مفسِّرین نے کہا معنیٰ یہ ہیں کہ تمام اُمّتوں سے نرالا سوال کرنے میں اللّٰہ سے ڈرو یا یہ معنیٰ ہیں کہ اس کی کمالِ قدرت پر ایمان رکھتے ہو تو اس میں تردُّد نہ کرو، حواری مؤمنِ عارف اور قدرت اِلٰہیہ کے معترف تھے انہوں نے حضرت عیسیٰ علیہ السلام سے عرض کیا۔

(۱۱۳) بولے  ہم چاہتے  ہیں (ف ۲۷۸) کہ اس میں سے  کھائیں اور ہمارے  دل ٹھہریں (ف ۲۷۹) اور ہم آنکھوں دیکھ لیں کہ آپ نے  ہم سے  سچ فرمایا (ف ۲۸۰) اور ہم  اس پر گواہ ہو جائیں (ف ۲۸۱)

۲۷۸۔

حصولِ برکت کے لئے۔

۲۷۹۔

اور یقینِ قوی ہو اور جیسا کہ ہم نے قدرتِ الٰہی کو دلیل سے جانا ہے مشاہدہ سے بھی اس کو پختہ کر لیں۔

۲۸۰۔

بے شک آپ اللّٰہ کے رسول ہیں۔

۲۸۱۔

اپنے بعد والوں کے لئے۔ حواریوں کے یہ عرض کرنے پر حضرت عیسیٰ علیہ السلام نے انہیں تیس روزے رکھنے کا حکم دیا اور فرمایا جب تم ان روزوں سے فارغ ہو جاؤ گے تو اللّٰہ تعالیٰ سے جو دعا کرو گے قبول ہو گی، انہوں نے روزے رکھ کر خوان اُترنے کی دعا کی، اس وقت حضرت عیسیٰ علیہ الصلوٰۃ والسلام نے غسل فرمایا اور موٹا لباس پہنا اور دو رکعت نماز ادا کی اور سر مبارک جھکایا اور رو کر یہ دعا کی جس کا اگلی آیت میں ذکر ہے۔

(۱۱۴) عیسیٰ بن مریم نے  عرض کی، اے  اللہ! اے  رب ہمارے ! ہم پر آسمان سے  ایک خوان اُتار کہ وہ ہمارے  لیے  عید ہو (ف ۲۸۲) ہمارے  اگلے  پچھلوں کی (ف ۲۸۳)  اور تیری طرف سے  نشانی (ف ۲۸۴) اور ہمیں رزق دے   اور تو سب سے  بہتر روزی دینے  والا ہے۔

۲۸۲۔

یعنی ہم اس کے نُزول کے دن کو عید بنائیں، اس کی تعظیم کریں، خوشیاں منائیں، تیری عبادت کریں، شکر بجا لائیں۔ 

مسئلہ : اس سے معلوم ہوا کہ جس روز اللّٰہ تعالیٰ کی خاص رحمت نازل ہو اس دن کو عید بنانا اور خوشیاں منانا، عبادتیں کرنا، شکرِ الٰہی بجا لانا طریقۂ صالحین ہے اور کچھ شک نہیں کہ سیدِ عالَم صلی اللّٰہ علیہ و سلم کی تشریف آوری اللّٰہ تعالیٰ کی عظیم ترین نعمت اور بزرگ ترین رحمت ہے، اس لئے حضور صلی اللّٰہ علیہ و سلم کی ولادتِ مبارکہ کے دن عید منانا اور میلاد شریف پڑھ کر شکرِ الٰہی بجا لانا اور اظہارِ فرح اور سرور کرنا مستحَسن و محمود اور اللّٰہ کے مقبول بندوں کا طریقہ ہے۔

۲۸۳۔

جو دیندار ہمارے زمانہ میں ہیں ان کی اور جو ہمارے بعد آئیں ان کی۔

۲۸۴۔

تیری قدرت کی اور میری نبوّت کی۔

(۱۱۵) اللہ نے  فرمایا کہ میں اسے  تم پر اُتارتا  ہوں، پھر اب جو تم میں کفر کرے  گا (ف ۲۸۵) تو بیشک میں اسے  وہ عذاب دوں گا کہ سارے  جہان میں کسی پر نہ کروں گا(ف ۲۸۶) 

۲۸۵۔

یعنی خوان نازل ہونے کے بعد۔

۲۸۶۔

چنانچہ آسمان سے خوان نازل ہوا، اس کے بعد جنہوں نے ان میں سے کُفر کیا وہ صورتیں مسخ کر کے خنزیر بنا دیئے گئے اور تین روز میں سب ہلاک ہو گئے۔

(۱۱۶) اور جب  اللہ فرمائے  گا (ف ۲۸۷) اے  مریم کے  بیٹے  عیسیٰ! کیا تو نے  لوگوں سے  کہہ دیا تھا کہ مجھے  اور میری ماں کو دو خدا بنا لو  اللہ کے  سوا (ف ۲۸۸) عرض کرے  گا، پاکی ہے  تجھے  (ف ۲۸۹) مجھے   روا  نہیں کہ وہ بات کہوں جو مجھے  نہیں پہنچتی (ف ۲۹۰) اگر میں نے  ایسا کہا ہو تو ضرور تجھے  معلوم ہو گا تو جانتا ہے  جو میرے  جی میں ہے  اور میں نہیں جانتا جو تیرے  علم میں ہے، بیشک تو ہی ہے  سب غیبوں کا خوب جاننے  والا (ف ۲۹۱)

۲۸۷۔

روزِ قیامت عیسائیوں کی توبیخ کے لئے۔

۲۸۸۔

اس خِطاب کو سن کر حضرت عیسیٰ علیہ السلام کانپ جائیں گے اور۔

۲۸۹۔

جملہ نقائص و عیوب سے اور اس سے کہ کوئی تیرا شریک ہو سکے۔

۲۹۰۔

یعنی جب کوئی تیرا شریک نہیں ہو سکتا تو میں یہ لوگوں سے کیسے کہہ سکتا تھا۔

۲۹۱۔

علم کو اللّٰہ تعالیٰ کی طرف نسبت کرنا اور معاملہ اس کو تفویض کر دینا اور عظمتِ الٰہی کے سامنے اپنی مسکینی کا اظہار کرنا یہ حضرت عیسیٰ علیہ السلام کی شانِ ادب ہے۔

(۱۱۷) میں نے  تو ان سے  نہ کہا  مگر  وہی جو تو نے  مجھے  حکم دیا تھا  کہ  اللہ کو  پوجو  جو  میرا بھی  رب اور تمھارا بھی  رب اور  میں ان  پر  مطلع  تھا  جب  تک  ان  میں رہا، پھر جب تو نے  مجھے  اٹھا لیا (ف ۲۹۲) تو تُو ہی ان پر نگاہ رکھتا تھا، اور ہر چیز تیرے  سامنے  حاضر ہے (ف ۲۹۳)

۲۹۲۔

تَوَفَّیتَنِی  کے لفظ سے حضرت عیسیٰ علیہ السلام کی موت پر دلیل لانا صحیح نہیں کیونکہ اول تو لفظ تَوَفّیٰ موت کے لیے خاص نہیں، کسی شے کے پورے طور پر لینے کو کہتے ہیں خواہ وہ بغیر موت کے ہو جیسا کہ قرآنِ کریم میں ارشاد ہوا  اَللہُ یَتَوَفَّی الاَ نفُسَ حِینَ مَو تھِا وَالَّتِی لَم تَمُت فِی مَنَامھِا  (رکوع ۲) دوم جب یہ سوال و جواب روزِ قیامت کا ہے تو اگر لفظ (تَوَفّی ) موت کے معنی میں بھی فرض کر لیا جائے جب بھی حضرت عیسیٰ علیہ الصلوٰۃو السلام کی موت قبلِ نُزول اس سے ثابت نہ ہو سکے گی۔

۲۹۳۔

اور میرا ان کا کسی کا حال تجھ سے پوشیدہ نہیں۔

(۱۱۸) اگر تو انہیں عذاب کرے  تو  وہ تیرے  بندے  ہیں، اور اگر تو انہیں بخش دے  تو بیشک تو ہی ہے  غالب حکمت والا (ف ۲۹۴)

۲۹۴۔

حضرت عیسیٰ علیہ الصلوٰۃ والسلام کو معلوم ہے کہ قوم میں بعض لوگ کُفر پر مُصِر رہے۔ بعض شرفِ ایمان سے مشّرف ہوئے، اس لئے آپ کی بارگاہِ الٰہی میں یہ عرض ہے کہ ان میں سے جو کُفر پر قائم رہے ان پر تو عذاب فرمائے تو بالکل حق و بجا اور عدل و انصاف ہے کیونکہ انہوں نے حُجّت تمام ہونے کے بعد کُفر اختیار کیا اور جو ایمان لائے انہیں تو بخشے تو تیرا فضل و کرم ہے اور تیرا ہر کام حکمت ہے۔

(۱۱۹) اللہ نے  فرمایا کہ یہ (ف ۲۹۵) ہے   وہ  دن جس میں سچوں کو (ف ۲۹۶)  ان کا سچ کام آئے  گا، ان کے  لئے  باغ  ہیں جن کے  نیچے  نہریں رواں ہمیشہ ہمیشہ رہیں گے، اللہ ان سے  راضی اور وہ اللہ سے  راضی، یہ ہے  بڑی کامیابی، 

۲۹۵۔

روزِ قیامت۔

۲۹۶۔

جو دنیا میں سچائی پر رہے جیسے کہ حضرت عیسیٰ علیہ السلام۔

(۱۲۰) اللہ ہی کے  لئے  ہے  آسمانوں اور زمین اور جو کچھ ان میں ہے  سب کی سلطنت، اور وہ ہر چیز پر قادر ہے (ف ۲۹۷)

۲۹۷۔

صادق کو ثواب دینے پر بھی اور کاذب کو عذاب فرمانے پربھی۔ 

مسئلہ : قدرت ممکنات سے متعلق ہوتی ہے نہ کہ واجبات و محالات سے تو معنیٰ آیت کے یہ ہیں کہ اللّٰہ تعالیٰ ہر امرِ ممکن الوجود پر قادر ہے۔ (جمل) 

مسئلہ : کذب وغیرہ عیوب و قبائح اللّٰہ سُبحانہ تبارک و تعالیٰ کے لئے محال ہیں، ان کو تحتِ قدرت بتانا اور اس آیت سے سند لانا غلط و باطل ہے۔

سورۂ اَنعام
اللہ کے  نام سے  شروع جو نہایت مہربان رحم والا(ف ۱)

۱۔

سورۂ اَنعام مکی ہے، اس میں بیس رکوع اور ایک سو پینسٹھ آیتیں، تین ہزار ایک سو کلمہ اور بارہ ہزار نو سوپینتیس حرف ہیں۔ حضرت ابنِ عباس رضی اللّٰہ عنہما نے فرمایا کہ یہ کُل سورۃ ایک ہی شب میں بمقام مکّہ مکرّمہ نازل ہوئی اور اس کے ساتھ ستّر ہزار فرشتے آئے جن سے آسمانوں کے کنارہ بھر گئے۔ یہ بھی ایک روایت میں ہے کہ وہ فرشتے تسبیح و تقدیس کرتے آئے اور سیدِ عالَم صلی اللّٰہ علیہ و سلم سبحان ربی العظیم فرماتے ہوئے سربسجود ہوئے۔ 

(۱) سب خوبیاں اللہ کو جس نے  آسمان اور زمین بنائے  (ف ۲) اور اندھیریاں اور روشنی پیدا کی (ف ۳) اس پر (ف ۴) کافر لوگ اپنے  رب کے  برابر ٹھہراتے  ہیں (ف ۵)

۲۔

حضرت کعب احبار رضی اللّٰہ تعالیٰ عنہ نے فرمایا توریت میں سب سے اول یہی آیت ہے اس آیت میں بندوں کو شانِ استغناء کے ساتھ حمد کی تعلیم فرمائی گئی اور پیدائشِ آسمان و زمین کا ذکر اس لئے ہے کہ ان میں ناظرین کے لئے بہت عجائبِ قدرت و غرائبِ حکمت اور عبرتیں و منافع ہیں۔ 

ٍ۳۔

یعنی ہر ایک اندھیری اور روشنی خواہ وہ اندھیری شب کی ہو یا کُفر کی یا جہل کی یا جہنّم کی اور روشنی خواہ دن کی ہو یا ایمان و ہدایت و علم و جنّت کی۔ ظلمات کو جمع اور نور کو واحد کے صیغہ سے ذکر فرمانے میں اس طرف اشارہ ہے کہ باطل کی راہیں بہت کثیر ہیں اور راہِ حق صرف ایک دینِ اسلام۔ 

۴۔

یعنی باوجود ایسے دلائل پر مطلع ہونے اور ایسے نشانہائے قدرت دیکھنے کے۔ 

۵۔

دوسروں کو حتّیٰ کہ پتّھروں کو پُوجتے ہیں باوجود یکہ اس کے مُقِر ہیں کہ آسمانوں اور زمین کا پیدا کرنے والا اللّٰہ ہے۔ 

(۲) وہی ہے  جس نے  تمہیں (ف ۶) مٹی سے  پیدا کیا پھر ایک میعاد کا حکم رکھا (ف ۷) اور ایک مقررہ وعدہ اس کے  یہاں ہے   (ف ۸) پھر تم لوگ شک کرتے  ہو، 

۶۔

یعنی تمہاری اصل حضرت آدم کو جن کی نسل سے تم پیدا ہوئے۔ فائدہ : اس میں مشرکین کا رد ہے جو کہتے تھے کہ ہم جب گَل کر مٹی ہو جائیں گے پھر کیسے زندہ کئے جائیں گے ؟ انہیں بتایا گیا کہ تمہاری اصل مٹی ہی سے ہے تو پھر دوبارہ پیدا کئے جانے پر کیا تعجب، جس قادر نے پہلے پیدا کیا اس کی قدرت سے بعد موت زندہ فرمانے کو بعید جاننا نادانی ہے۔ 

۷۔

جس کے پورا ہو جانے پر تم مر جاؤ گے۔ 

۸۔

مرنے کے بعد اُٹھانے کا۔ 

(۳) اور وہی اللہ ہے  آسمانوں اور زمین کا (ف ۹) اسے  تمہارا چھپا اور ظاہر سب معلوم ہے  اور تمہارے  کام جانتا ہے، 

۹۔

اس کا کوئی شریک نہیں۔ 

(۴) اور ان کے  پاس کوئی بھی نشانی اپنے  رب کی نشانیوں سے  نہیں  آتی مگر اس سے  منہ پھیر لیتے  ہیں، 

 (۵) تو بیشک انہوں نے  حق کو جھٹلایا (ف ۱۰) جب ان کے  پاس آیا، تو  اب انہیں خبر ہوا چاہتی ہے   اس چیز کی جس پر ہنس رہے  تھے  (ف ۱۱)

۱۰۔

یہاں حق سے یا قرآن مجید کی آیات مراد ہیں یا سیدِ عالَم صلی اللّٰہ علیہ و سلم اور آپ کے معجزات۔ 

۱۱۔

کہ وہ کیسی عظمت والی ہے اور اس کی ہنسی بنانے کا اَنجام کیسا وبال و عذاب۔ 

(۶)کیا انہوں نے  نہ  دیکھا  کہ ہم نے  ان سے  پہلے  (ف ۱۲)  کتنی سنگتیں کھپا  دیں انہیں ہم نے  زمین میں وہ  جماؤ دیا (ف ۱۳) جو تم کو نہ دیا اور ان پر موسلا دھار پانی بھیجا (ف ۱۴) اور ان کے  نیچے  نہریں بہائیں (ف ۱۵) تو انہیں ہم نے  ان کے  گناہوں کے  سبب ہلاک کیا (ف ۱۶) اور ان کے  بعد اور سنگت اٹھائی (ف ۱۷)

۱۲۔

پچھلی اُمّتوں میں سے۔ 

۱ٍ۳۔

قوّت و مال اور دنیا کے کثیر سامان دے کر۔ 

۱۴۔

جس سے کھیتیاں شاداب ہوں۔ 

۱۵۔

جس سے باغ پرورش پائے اور دنیا کی زندگانی کے لئے عیش و راحت کے اسباب بہم پہنچے۔ 

۱۶۔

کہ انہوں نے انبیاء کی تکذیب کی اور ان کا یہ سر و سامان انہیں ہلاک سے نہ بچا سکا۔ 

۱۷۔

اور دوسرے قَرن والوں کو ان کا جانشین کیا، مدعا یہ ہے کہ گزری ہوئی اُمّتوں کے حال سے عبرت و نصیحت حاصل کرنا چاہئے کہ وہ لوگ باوجود قوّت و دولت و کثرتِ مال و عیال کے کُفر و طُغیان کی وجہ سے ہلاک کر دیئے گئے تو چاہئے کہ ان کے حال سے عبرت حاصل کر کے خوابِ غفلت سے بیدار ہوں۔ 

(۷) اور اگر ہم تم پر کاغذ میں کچھ لکھا ہوا اتارتے  (ف ۱۸) کہ وہ اسے  اپنے  ہاتھوں سے  چھوتے  جب بھی کافر کہتے  کہ یہ نہیں مگر کھلا  جادو، 

۱۸۔

شانِ نُزول : یہ آیت نضربن حارث اور عبداللّٰہ بن اُمیّہ اور نَوفَل بن خُوَیلَد کے حق میں نازل ہوئی جنہوں نے کہا تھا کہ محمّد (صلی اللّٰہ علیہ و سلم ) پر ہم ہرگز ایمان نہ لائیں گے جب تک تم ہمارے پاس اللّٰہ کی طرف سے کتاب نہ لاؤ جس کے ساتھ چار فرشتے ہوں، وہ گواہی دیں کہ یہ اللّٰہ کی کتاب ہے اور تم اس کے رسول ہو۔ اس پر یہ آیتِ کریمہ نازل ہوئی اور بتایا گیا کہ یہ سب حیلے بہانے ہیں اگر کاغذ پر لکھی ہوئی کتاب اُتار دی جاتی وہ اسے اپنے ہاتھوں سے چھو کر اور ٹٹول کر دیکھ لیتے اور یہ کہنے کا موقع بھی نہ ہوتا کہ نظر بندی کر دی گئی تھی کتاب اُترتی نظر آئی، تھا کچھ بھی نہیں تو بھی یہ بدنصیب ایمان لانے والے نہ تھے، اس کو جادو بتاتے اور جس طرح شَقُ القمر کو جادو بتایا اور اس معجِزہ کو دیکھ کر ایمان نہ لائے اس طرح اس پر بھی ایمان نہ لاتے کیونکہ جو لوگ عنادًا انکار کرتے ہیں وہ آیات و معجزات سے منتفِع نہیں ہو سکتے۔ 

(۸)  اور بولے  (ف ۱۹) ان پر (ف ۲۰) کوئی فرشتہ کیوں نہ اتارا گیا، اور اگر ہم فرشتہ اتارتے  (ف ۲۱) تو کام تمام ہو گیا  ہوتا (ف ۲۲) پھر انہیں مہلت نہ دی جاتی (ف ۲۳)

۱۹۔

مشرکین۔ 

۲۰۔

یعنی سیدِ عالَم صلی اللّٰہ علیہ و سلم پر۔ 

۲۱۔

اور پھر بھی یہ ایمان نہ لاتے۔ 

۲۲۔

یعنی عذاب واجب ہو جاتا اور یہ سُنّتِ الٰہیہ ہے کہ جب کُفّار کوئی نشانی طلب کریں اور اس کے بعد بھی ایمان نہ لائیں تو عذاب واجب ہو جاتا ہے اور وہ ہلاک کر دیئے جاتے ہیں۔ 

۲ٍ۳۔

ایک لمحہ کی بھی اور عذاب مؤخَّر نہ کیا جاتا تو فرشتہ کا اُتارنا جس کو وہ طلب کرتے ہیں انہیں کیا نافع ہوتا۔ 

(۹) اور اگر ہم  نبی کو فرشتہ کرتے  (ف ۲۴) جب بھی اسے  مرد ہی بناتے  (ف ۲۵) اور ان  پر وہی شبہ رکھتے  جس میں اب پڑے  ہیں، 

۲۴۔

یہ ان کُفّار کا جواب ہے جو نبی علیہ السلام کو کہا کرتے تھے یہ ہماری طرح بشر ہیں اور اسی خَبط میں وہ ایمان سے محروم رہتے تھے، انہیں انسانوں میں سے رسول مبعوث فرمانے کی حکمت بتائی جاتی ہے کہ ان کے منتفِع ہونے اور تعلیمِ نبی سے فیض اٹھانے کی یہی صورت ہے کہ نبی صورتِ بشری میں جلوہ گر ہو کیونکہ فرشتہ کو اس کی اصلی صورت میں دیکھنے کی تو یہ لوگ تاب نہ لا سکتے، دیکھتے ہی ہیبت سے بے ہوش ہو جاتے یا مر جاتے اس لئے اگر بالفرض رسول فرشتہ ہی بنایا جاتا۔ 

۲۵۔

اور صورتِ انسانی ہی میں بھیجتے تاکہ یہ لوگ اس کو دیکھ سکیں، اس کا کلام سُن سکیں، اس سے دین کے اَحکام معلوم کر سکیں لیکن اگر فرشتہ صورتِ بشری میں آتا تو انہیں پھر وہی کہنے کا موقع رہتا کہ یہ بشر ہے تو فرشتہ کو نبی بنانے کا کیا فائدہ ہوتا۔ 

(۱۰) اور ضرور اے  محبوب تم سے  پہلے  رسولوں کے  ساتھ بھی ٹھٹھا کیا گیا تو وہ جو  ان سے  ہنستے  تھے  ان کی ہنسی انہیں  کو لے  بیٹھی (ف ۲۶)

۲۶۔

وہ مبتلائے عذاب ہوئے۔ اس میں نبی کریم صلی اللّٰہ علیہ و سلم کی تسلّی و تسکینِ خاطر ہے کہ آپ رنجِیدہ و مَلُول نہ ہوں، کُفّار کا پہلے انبیاء کے ساتھ بھی یہی دستور رہا ہے اور اس کا وبال ان کُفّار کو اٹھانا پڑا ہے نیز مشرکین کو تنبیہ ہے کہ پچھلی اُمّتوں کے حال سے عبرت حاصل کریں اور انبیاء کے ساتھ طریقِ ادب ملحوظ رکھیں تاکہ پہلوں کی طرح مبتلائے عذاب نہ ہوں۔ 

(۱۱) تم فرما دو (ف ۲۷) زمین میں سیر کرو پھر دیکھو کہ جھٹلانے  والوں کا کیسا انجام ہوا(ف ۲۸)

۲۷۔

اے حبیب صلی اللّٰہ علیہ و سلم ان تمسخُر کرنے والوں سے کہہ دو تم۔ 

۲۸۔

اور انہوں نے کُفر و تکذیب کا کیا ثمرہ پایا۔ 

  (۱۲) تم فرماؤ  کس کا ہے  جو کچھ  آسمانوں اور زمین میں (ف ۲۹)  تم فرماؤ اللہ کا ہے  (ف ۳۰) اس نے  اپنے  کرم کے  ذمہ پر رحمت لکھ لی ہے  (ف  ۳۱) بیشک ضرور تمہیں قیامت کے  دن جمع کرے  گا (ف ۳۲) اس میں کچھ شک نہیں، وہ جنہوں نے  اپنی جان نقصان میں ڈالی (ف ۳۳) ایمان نہیں لاتے، 

۲۹۔

اگر وہ اس کا جواب نہ دیں تو۔ 

ٍ۳۰۔

کیونکہ اس کے سوا اور کوئی جواب ہی نہیں ہے اور وہ اس کے خلاف نہیں کر سکتے کیونکہ بُت جن کو مشرکین پُوجتے ہیں وہ بے جان ہیں، کسی چیز کے مالک ہونے کی صلاحیت نہیں رکھتے، خود دوسرے کے مملوک ہیں، آسمان و زمین کا وہی مالک ہو سکتا ہے جو حَیّ و قَیوم، ازلی و ابدی، قادرِ مطلق ہر شئے پر متصرِّف و حکمران ہو، تمام چیزیں اس کے پیدا کرنے سے وجود میں آئی ہوں، ایسا سوائے اللّٰہ کے کوئی نہیں اس لئے تمام سَمَاوی و اَرضی کائنات کا مالک اس کے سوا کوئی نہیں ہو سکتا۔ 

ٍ۳۱۔

یعنی اس نے رحمت کا وعدہ کیا اور اس کا وعدہ خلاف نہیں ہو سکتا کیونکہ وعدہ خلافی و کذب اس کے لئے محال ہے اور رحمت عام ہے دینی ہو یا دنیوی اپنی معرفت اور توحید اور علم کی طرف ہدایت فرمانا بھی رحمت میں داخل ہے اور کُفّار کو مہلت دینا اور عقوبت میں تعجیل نہ فرمانا بھی کہ اس سے انہیں توبہ اور انابت کا موقع ملتا ہے۔ (جمل وغیرہ)۔ 

ٍ۳۲۔

اور اعمال کا بدلہ دے گا۔ 

ٍ۳ٍ۳۔

کُفر اختیار کر کے۔ 

(۱۳) اور اسی کا ہے  جو بستا ہے  رات اور دن میں (ف ۳۴) اور وہی  ہے   سنتا جانتا(ف ۳۵) 

ٍ۳۴۔

یعنی تمام موجودات اسی کی مِلک ہے اور وہ سب کا خالِق، مالک، ربّ ہے۔ 

ٍ۳۵۔

اس سے کوئی چیز پوشیدہ نہیں۔ 

(۱۴) تم فرماؤ کیا اللہ کے  سوا کسی اور  کو وا لی بناؤں (ف ۳۶) وہ اللہ جس نے  آسمان اور زمین پیدا کیے  اور وہ کھلاتا ہے  اور کھانے  سے  پاک ہے  (ف ۳۷) تم فرماؤ مجھے  حکم ہوا ہے  کہ سب سے  پہلے  گردن رکھوں  (ف ۳۸) اور ہرگز شرک والوں میں سے  نہ ہونا، 

ٍ۳۶۔

شانِ نُزول : جب کُفّار نے حضور اقدس صلی اللّٰہ علیہ و سلم کو اپنے باپ دادا کے دین کی دعوت دی تو یہ آیت نازل ہوئی۔ 

ٍ۳۷۔

یعنی خَلق سب اس کی محتاج ہے وہ سب سے بے نیاز۔ 

ٍ۳۸۔

کیونکہ نبی اپنی اُمّت سے دین میں سابق ہوتے ہیں۔ 

(۱۵) تم فرماؤ اگر میں اپنے  رب کی نافرمانی کروں  تو مجھے  بڑے  دن (ف ۳۹) کے  عذاب کا ڈر ہے، 

ٍ۳۹۔

یعنی روزِ قیامت۔ 

(۱۶) اس دن جس سے  عذاب پھیر دیا جائے  (ف ۴۰) ضرور اس پر اللہ کی مہر ہوئی،  اور یہی کھلی کامیابی ہے، 

۴۰۔

اور نجات دی جائے۔ 

(۱۷) اور اگر تجھے  اللہ کوئی برائی (ف ۴۱) پہنچائے  تو اس کے  سوا اس کا کوئی دور کرنے  والا نہیں، اور اگر تجھے  بھلائی پہنچائے  (ف ۴۲) تو وہ سب کچھ کر سکتا ہے (ف ۴۳)

۴۱۔

بیماری یا تنگ دستی یا اور کوئی بلا۔ 

۴۲۔

مثل صحت و دولت وغیرہ کے۔ 

۴۳۔

قادرِ مطلق ہے ہر شے پر ذاتی قدرت رکھتا ہے، کوئی اس کی مشیّت کے خلاف کچھ نہیں کر سکتا تو کوئی اس کے سوا مستحقِ عبادت کیسے ہو سکتا ہے، یہ ردِ شرک کی دل میں اثر کرنے والی دلیل ہے۔ 

(۱۸) اور وہی غالب ہے  اپنے  بندوں پر،  اور وہی ہے  حکمت والا خبردار، 

(۱۹) تم فرماؤ سب سے  بڑی گواہی کس کی (ف ۴۴) تم فرماؤ  کہ اللہ گواہ ہے  مجھ میں اور تم میں (ف ۴۵)  اور میر ی  طرف  اس  قرآن کی وحی ہوئی ہے  کہ  میں اس  سے   تمھیں  ڈراؤ ں (ف ۴۶)  اور جن  جن  کو  پہنچے  (ف ۴۷)  تو  کیا  تم (ف ۴۸)یہ گواہی دیتے  ہو کہ اللہ کے  ساتھ اور خدا ہیں، تم فرماؤ (ف ۴۹) کہ میں یہ گواہی نہیں دیتا (ف ۵۰) تم فرماؤ کہ وہ تو ایک ہی معبود ہے  (ف ۵۱) اور میں بیزار ہوں ان سے  جن کو تم شریک ٹھہراتے  ہو(ف ۵۲)

۴۴۔

شانِ نُزول : اہلِ مکّہ رسولِ کریم صلی اللّٰہ علیہ و سلم سے کہنے لگے کہ اے محمّد (صلی اللّٰہ علیہ و سلم ) ہمیں کوئی ایسا دکھائیے جو آپ کی رسالت کی گواہی دیتا ہو۔ اس پر یہ آیتِ کریمہ نازل ہوئی۔ 

۴۵۔

اور اتنی بڑی اور قابلِ قبول گواہی اور کس کی ہو سکتی ہے۔ 

۴۶۔

یعنی اللّٰہ تعالیٰ میری نبوّت کی شہادت دیتا ہے اس لئے کہ اس نے میری طرف اس قرآن کی وحی فرمائی اور یہ ایسا معجِزہ ہے کہ تم باوجود فصیح بلیغ صاحبِ زبان ہونے کے اس کے مقابلہ سے عاجز رہے تو اس کتاب کا مجھ پر نازل ہونا اللّٰہ کی طرف سے میرے رسول ہونے کی شہادت ہے، جب یہ قرآن اللّٰہ تعالیٰ کی طرف سے یقینی شہادت ہے اور میری طرف وحی فرمایا گیا تاکہ میں تمہیں ڈراؤں کہ تم حکمِ الٰہی کی مخالفت نہ کرو۔ 

۴۷۔

یعنی میرے بعد قیامت تک آنے والے جنہیں یہ قرآن پاک پہنچے خواہ وہ انسان ہوں یا جن ان سب کو میں حکمِ الٰہی کی مخالفت سے ڈراؤں۔ حدیث شریف میں ہے کہ جس شخص کو قرآنِ پاک پہنچا گویا کہ اس نے نبی صلی اللّٰہ علیہ و سلم کو دیکھا اور آپ کا کلام مبارک سنا۔ حضرت انس بن مالک رضی اللّٰہ عنہ نے فرمایا کہ جب یہ آیت نازل ہوئی تو رسولِ کریم صلی اللّٰہ علیہ و سلم نے کِسریٰ اور قیصر وغیرہ سلاطین کو دعوتِ اسلام کے مکتوب بھیجے (مدارک و خازن) اس کی تفسیر میں ایک قول یہ بھی ہے کہ کہ مَنْ بَلَغَ میں مَنْ مرفوعُ المحل ہے اور معنیٰ یہ ہیں کہ اس قرآن سے میں تم کو ڈراؤں اور وہ ڈرائیں جنہیں یہ قرآن پہنچے۔ ترمذی کی حدیث میں ہے کہ اللّٰہ تر و تازہ کرے اس کو جس نے ہمارا کلام سنا اور جیسا سنا ویسا پہنچایا بہت سے پہنچائے ہوئے سننے والے سے زیادہ اہل ہوتے ہیں اور ایک روایت میں ہے سننے والے سے زیادہ اَفقَہ ہوتے ہیں اس سے فقہا کی منزلت معلوم ہوتی ہے۔ 

۴۸۔

اے مشرکین۔ 

۴۹۔

اے حبیبِ اکرم صلی اللّٰہ علیہ و سلم۔ 

۵۰۔

جو گواہی تم دیتے ہو اور اللّٰہ کے ساتھ دوسرے معبود ٹھہراتے ہو۔ 

۵۱۔

اس کا کوئی شریک نہیں۔ 

۵۲۔

مسئلہ : اس آیت سے ثابت ہوا کہ جو شخص اسلام لائے اس کو چاہئے کہ توحید و رسالت کی شہادت کے ساتھ اسلام کے ہر مخالف عقیدہ و دین سے بیزاری کا اظہار کرے۔ 

۵۳۔

یعنی عُلَمائے یہود و نصاریٰ جنہوں نے توریت و انجیل پائی۔ 

۵۴۔

آپ کے حُلیہ شریف اور آپ کے نعت و صفت سے جو ان کتابوں میں مذکور ہے۔ 

۵۵۔

یعنی بغیر کسی شک و شبہ کے۔ 

(۲۱) اور اس سے  بڑھ کر ظالم کون جو اللہ پر جھوٹ باندھے  (ف ۵۶) یا اس کی آیتیں جھٹلائے، بیشک ظالم فلاح نہ پائیں گے، 

۵۶۔

اس کا شریک ٹھہرائے یا جو بات اس کی شان کے لائق نہ ہو اس کی طرف نسبت کرے۔ 

(۲۲) اور جس دن ہم سب کو اٹھائیں گے  پھر مشرکوں سے  فرمائیں گے  کہاں  ہیں تمہارے  وہ شریک جن کا تم دعویٰ کرتے  تھے، 

 (۲۳) پھر ان کی کچھ بناوٹ نہ رہی (ف ۵۷) مگر یہ کہ بولے  ہمیں اپنے  رب اللہ کی قسم کہ ہم مشرک نہ تھے، 

۵۷۔

یعنی کچھ معذرت نہ ملی۔ 

(۲۴) دیکھو کیسا جھوٹ باندھا خود اپنے  اوپر (ف ۵۸) اور گم گئیں ان سے  جو باتیں بناتے  تھے، 

۵۸۔

کہ عمر بھر کے شرک ہی سے مُکر گئے۔ 

(۲۵) اور ان میں کوئی  وہ ہے   جو تمہاری طرف کان لگاتا ہے  (ف ۵۹) اور ہم نے  ان کے  دلوں پر غلاف کر دیے  ہیں کہ اسے  نہ سمجھیں اور ان کے  کانٹ میں ٹینٹ (روئی) اور اگر ساری نشانیاں دیکھیں تو ان پر ایمان نہ لائیں گے  یہاں تک کہ جب تمہارے   حضور تم سے  جھگڑتے  حاضر ہوں تو کافر کہیں یہ تو نہیں مگر اگلوں کی داستانیں (ف ۶۰)

۵۹۔

ابوسفیان، ولید و نضر اور ابوجہل وغیرہ جمع ہو کر نبی کریم صلی اللّٰہ علیہ و سلم کی تلاوتِ قرآنِ پاک سننے لگے تو نضر سے اس کے ساتھیوں نے کہا کہ محمّد (صلی اللّٰہ علیہ و سلم ) کیا کہتے ہیں ؟ کہنے لگا میں نہیں جانتا زبان کو حرکت دیتے ہیں اور پہلوں کے قِصّہ کہتے ہیں جیسے میں تمہیں سُنایا کرتا ہوں، ابوسفیان نے کہا کہ ان کی باتیں مجھے حق معلوم ہوتی ہیں ابوجہل نے کہا کہ اس کا اقرار کرنے سے مر جانا بہتر ہے۔ اس پر یہ آیتِ کریمہ نازل ہوئی۔ 

۶۰۔

اس سے ان کا مطلب کلامِ پاک کی وحیِ الٰہی ہونے کا انکار کرنا ہے۔ 

(۲۶) اور وہ اس سے  روکتے  (ف ۶۱) اور اس سے  دور بھاگتے  ہیں اور بلاک نہیں کرتے  مگر اپنی جانیں (ف ۶۲) اور انہیں شعور نہیں، 

۶۱۔

یعنی مشرکین لوگوں کو قرآنِ شریف سے یا رسولِ کریم صلی اللّٰہ علیہ و سلم سے اور آپ پر ایمان لانے اور آپ کا اِتّباع کرنے سے روکتے ہیں۔ شانِ نُزول : یہ آیت کہ کُفّارِ مکہ کے حق میں نازل ہوئی جو لوگوں کو سیدِ عالَم صلی اللّٰہ علیہ و سلم پر ایمان لانے اور آپ کی مجلس میں حاضر ہونے اور قرآن کریم سننے سے روکتے تھے اور خود بھی دور رہتے تھے کہ کہیں کلام مبارک ان کے دل میں اثر نہ کر جائے۔ حضرت ابنِ عباس رضی اللّٰہ عنہما نے فرمایا کہ یہ آیت حضور کے چچا ابوطالب کے حق میں نازل ہوئی جو مشرکین کو تو حضور کی ایذا رسانی سے روکتے تھے اور خود ایمان لانے سے بچتے تھے۔ 

۶۲۔

یعنی اس کا ضرر خود انہیں کو پہنچتا ہے۔ 

(۲۷) اور کبھی تم دیکھو جب وہ آگ پر کھڑے  کئے  جائیں گے  تو کہیں گے  کاش کسی طرح ہم واپس بھیجے  جائیں (ف ۶۳) اور اپنے  رب کی آیتیں نہ جھٹلائیں اور مسلمان ہو جائیں، 

۶۳۔

دنیا میں۔ 

(۲۸) بلکہ ان پر کھل گیا  جو پہلے  چھپاتے  تھے  (ف ۶۴) اور اگر واپس بھیجے  جائیں تو پھر وہی کریں جس سے  منع کیے  گئے  تھے  اور بیشک وہ ضرور جھوٹے  ہیں، 

۶۴۔

جیسا کہ اوپر اسی رکوع میں مذکور ہو چکا کہ مشرکین سے جب فرمایا جائے گا کہ تمھارے شریک کہاں ہیں تو وہ اپنے کُفر کو چھپا جائیں گے اور اللّٰہ کی قَسم کھا کر کہیں گے کہ ہم مشرک نہ تھے۔ اس آیت میں بتایا گیا کہ پھر جب انہیں ظاہر ہو جائے گا جو وہ چھپاتے تھے یہاں  ان کا کُفر اس طرح ظاہر ہو گا کہ ان کے اعضا و جوارح ان کے کُفر و شرک کی گواہیاں دیں گے تب وہ دنیا میں واپس جانے کی تمنّا کریں گے۔ 

(۲۹) اور بولے  (ف ۶۵) وہ تو یہی ہماری دنیا کی زندگی ہے  اور ہمیں اٹھنا نہیں (ف ۶۶)

۶۵۔

یعنی کُفّار جو بَعث و آخرت کے منکِر ہیں اور اس کا واقعہ یہ تھا کہ جب نبی کریم صلی اللّٰہ علیہ و سلم نے کُفّار کو قیامت کے احوال اور آخرت کی زندگانی، ایمانداروں اور فرمانبرداروں کے ثواب، کافِروں اور نافرمانوں پر عذاب کا ذکر فرمایا تو کافِر کہنے لگے کہ زندگی تو بس دنیا ہی کی ہے۔ 

۶۶۔

یعنی مرنے کے بعد۔ 

(۳۰) اور کبھی تم  دیکھو جب اپنے  رب کے  حضور کھڑے  کیے  جائیں گے، فرمائے  گا کیا یہ حق نہیں  (ف ۶۷) کہیں گے  کیوں نہیں، ہمیں اپنے  رب کی قسم، فرمائے  گا تو اب عذاب چکھو بدلہ اپنے  کفر کا، 

۶۷۔

کیا تم مرنے کے بعد زندہ نہیں کئے گئے۔ 

(۳۱) بیشک  ہار میں  رہے   وہ جنہوں نے  اپنے  رب سے  ملنے  کا انکار کیا، یہاں تک کہ جب ان پر قیامت اچانک آ گئی بولے  ہائے  افسوس ہمارا اس پر کہ اس کے  ماننے  میں ہم نے  تقصیر کی، اور  وہ  اپنے  (ف ۶۸) بوجھ اپنی  پیٹھ پر لا دے  ہوئے  ہیں ارے  کتنا بُرا  بوجھ اٹھائے  ہوئے  ہیں (ف ۶۹)

۶۸۔

گناہوں کے۔ 

۶۹۔

حدیث شریف میں ہے کہ کافِر جب اپنی قبر سے نکلے گا تو اس کے سامنے نہایت قبیح بھیانک اور بہت بدبو دار صورت آئے گی، وہ کافِر سے کہے گی تو مجھے پہچانتا ہے ؟ کافِر کہے گا نہیں تو وہ کافِر سے کہے گی میں تیرا خبیث عمل ہوں دنیا میں تو مجھ پر سوار رہا تھا آج میں تجھ پر سوار ہوں گا اور تجھے تمام خَلق میں رُسوا کروں گا۔ پھر وہ اس پر سوار ہو جاتا ہے۔ 

(۳۲) اور دنیا کی زندگی نہیں مگر کھیل کود (ف ۷۰) اور بیشک پچھلا گھر بھلا  ان کے  لئے  جو ڈرتے  ہیں (ف ۷۱) تو کیا تمہیں سمجھ نہیں، 

۷۰۔

جسے بقا نہیں جلد گزر جاتی ہے اور نیکیاں اور طاعتیں اگرچہ مؤمنین سے دنیا ہی میں واقع ہوں لیکن وہ امورِ آخرت میں سے ہیں۔ 

۷۱۔

اس سے ثابت ہوا کہ اعمالِ متّقِین کے سوا دنیا میں جو کچھ ہے سب لہو و لعب ہے۔ 

(۳۳) ہمیں معلوم ہے  کہ تمہیں رنج دیتی ہے   وہ بات جو یہ کہہ رہے  ہیں (ف ۷۲) تو  وہ تمہیں نہیں جھٹلاتے  (ف ۷۳) بلکہ ظالم اللہ کی آیتوں سے  انکار کرتے  ہیں (ف ۷۴)

۷۲۔

شانِ نُزول : اَخنَس بن شریق اور ابوجہل کی باہم ملاقات ہوئی تو اخنس نے ابوجہل سے کہا اے ابوالحَکَم (کُفّارابو جہل کو ابوالحَکَم کہتے تھے ) یہ تنہائی کی جگہ ہے اور یہاں کوئی ایسا نہیں جو میری تیری بات پر مطلِع ہو سکے اب تو مجھے ٹھیک ٹھیک بتا کہ محمّد (صلی اللّٰہ علیہ و سلم ) سچّے ہیں یا نہیں ؟ ابوجہل نے کہا کہ اللّٰہ کی قسم محمّد (صلی اللّٰہ علیہ و سلم ) بے شک سچّے ہیں کبھی کوئی جھوٹا حرف ان کی زبان پر نہ آیا مگر بات یہ ہے کہ یہ قُصَی کی اولاد ہیں اور لِوَا، سقایت، حجابت، ندوہ وغیرہ تو سارے اعزاز انہیں حاصل ہی ہیں، نبوّت بھی انہیں میں ہو جائے تو باقی قریشیوں کے لئے اعزاز کیا رہ گیا۔ ترمذی نے حضرت علی مرتضیٰ سے روایت کی کہ ابوجہل نے حضرت نبی کریم صلی اللّٰہ علیہ و سلم سے کہا ہم آپ کی تکذیب نہیں کرتے ہم تو اس کتاب کی تکذیب کرتے ہیں جو آپ لائے۔ اس پر یہ آیتِ کریمہ نازل ہوئی۔ 

۷۳۔

اس میں سیدِ عالَم صلی اللّٰہ علیہ و سلم کی تسکینِ خاطر ہے کہ قوم حضور کے صدق کا اعتقاد رکھتی ہے لیکن ان کی ظاہری تکذیب کا باعث ان کا حسد و عناد ہے۔ 

۷۴۔

آیت کے یہ معنیٰ بھی ہوتے ہیں کہ اے حبیبِ اکرم آپ کی تکذیب آیاتِ الٰہیہ کی تکذیب ہے اور تکذیب کرنے والے ظالم۔ 

(۳۴) اور تم سے  پہلے  رسول جھٹلائے  گئے  تو انہوں نے  صبر کیا  اس جھٹلانے  اور ایذائیں پانے  پر یہاں تک کہ انہیں ہماری مدد آئی (ف ۷۵) اور اللہ کی باتیں بدلنے   والا کوئی نہیں (ف ۷۶) اور تمہارے  پاس رسولوں کی خبریں آ ہی چکیں ہیں (ف ۷۷)

۷۵۔

اور تکذیب کرنے والے ہلاک کئے گئے۔ 

۷۶۔

اس کے حکم کو کوئی پلٹ نہیں سکتا، رسولوں کی نُصرت اور ان کے تکذیب کرنے والوں کا ہلاک اس نے جس وقت مقدر فرمایا ہے ضرور ہو گا۔ 

۷۷۔

اور آپ جانتے ہیں کہ انہیں کُفّار سے کیسی ایذائیں پہنچیں، یہ پیشِ نظر رکھ کر آپ دل مطمئن رکھیں۔ 

(۳۵)اور اگر ان کا منہ پھیرنا تم پر شاق گزرا ہے  (ف ۷۸) تو اگر تم سے  ہو سکے  تو زمین میں کوئی سرنگ تلاش کر لو یا آسمان میں  زینہ پھر ان کے  لیے  نشانی لے  آؤ (ف ۷۹) اور اللہ چاہتا تو انہیں ہدایت  پر اکٹھا کر دیتا تو اے  سننے  والے  تو ہرگز نادان نہ بن، 

۷۸۔

سیدِ عالَم صلی اللّٰہ علیہ و سلم کو بہت خواہش تھی کہ سب لوگ اسلام لے آئں، جو اسلام سے محروم رہتے ہیں ان کی محرومی آپ پر بہت شاق رہتی۔ 

۷۹۔

مقصود ان کے ایمان کی طرف سے سیدِ عالَم صلی اللّٰہ علیہ و سلم کی امید منقطع کرنا ہے تاکہ آپ کو ان کے اِعراض کرنے اور ایمان نہ لانے سے رنج و تکلیف نہ ہو۔ 

(۳۶) مانتے  تو  وہی ہیں جو سنتے  ہیں (ف ۸۰) اور ان مردہ دلوں (ف ۸۱) کو اللہ اٹھائے  گا(ف ۸۲) پھر اس کی طرف ہانکے  جائیں گے (ف ۸۳)

۸۰۔

دل لگا کر سمجھنے کے لئے وہی پَند پذیر ہوتے ہیں اور دینِ حق کی دعوت قبول کرتے ہیں۔ 

۸۱۔

یعنی کُفّار۔ 

۸۲۔

روزِ قیامت۔ 

۸۳۔

اور اپنے اعمال کی جزا پائیں گے۔ 

(۳۷) اور بولے  (ف ۸۴) ان پر کوئی نشانی کیوں نہ اتری ان کے  رب کی طرف سے  (ف ۸۵) تم فرماؤ کہ اللہ قادر ہے  کہ کوئی نشانی اتارے  لیکن ان میں بہت نرے  (بالکل) جاہل ہیں (ف ۸۶)

۸۴۔

کُفّارِ مکہ۔ 

۸۵۔

کُفّار کی گمراہی اور ان کی سرکشی اس حد تک پہنچ گئی کہ وہ کثیر آیات و معجزات جو انہوں نے سیدِ عالَم صلی اللّٰہ علیہ و سلم سے مشاہدہ کئے تھے ان پر قناعت نہ کی اور سب سے مُکر گئے اور ایسی آیت طلب کرنے لگے جس کے ساتھ عذابِ الٰہی ہو جیسا کہ انہوں نے کہا تھا۔  اَللّٰھُمَّ اِنْ کَانَ ھٰذَا ھُوَ الْحَقَّ مِنْ عِنْدِکَ فَاَمْطِرْ عَلَیْنَا حِجَارَۃً مِّنَ السَّمَآئے   یا ربّ اگر یہ حق ہے تیرے پاس سے تو ہم پر آسمان سے پتھر برسا (تفسیر ابوالسعود)۔ 

۸۶۔

نہیں جانتے کہ اس کا نُزول ان کے لئے بَلا ہے کہ انکار کرتے ہی ہلاک کر دیئے جائیں گے۔ 

(۳۸) اور نہیں کوئی زمین میں  چلنے  والا اور نہ کوئی پرند کہ اپنے  پروں پر اڑتا ہے  مگر تم جیسی اُمتیں (ف ۸۷) ہم نے  اس  کتاب میں کچھ اٹھا  نہ  رکھا (ف ۸۸) پھر اپنے  رب کی طرف اٹھائے  جائیں گے  (ف ۸۹)

۸۷۔

یعنی تمام جاندار خواہ وہ بہائم ہو یا درندے یا پرند، تمہاری مثل اُمّتیں ہیں۔ یہ مماثلت جمیع وجوہ سے تو ہے نہیں بعض سے ہے، ان وجوہ کے بیان میں بعض مفسِّرین نے فرمایا کہ حیوانات تمھاری طرح اللّٰہ کو پہچانتے، واحد جانتے، اس کی تسبیح پڑھتے، عبادت کرتے ہیں۔ بعض کا قول ہے کہ وہ مخلوق ہونے میں تمہاری مثل ہیں۔ بعض نے کہا کہ وہ انسان کی طرح باہمی الفت رکھتے اور ایک دوسرے سے تفہیم و تَفَہُّم کرتے ہیں۔ بعض کا قول ہے کہ روزی طلب کرنے، ہلاکت سے بچنے، نر مادہ کی امتیاز رکھنے میں تمہاری مثل ہیں۔ بعض نے کہا کہ پیدا ہونے، مرنے، مرنے کے بعد حساب کے لئے اٹھنے میں تمہاری مثل ہیں۔ 

۸۸۔

یعنی جملہ علوم اور تمام  مَاکَانَ وَ مَا یَکُوْنُ  کا اس میں بیان ہے اور جمیع اشاسء کا علم اس میں ہے، اس کتاب سے یا قرآنِ کریم مراد ہے یا لوحِ محفوظ۔ (جمل وغیرہ)۔ 

۸۹۔

اور تمام دَوَابّ و طیور کا حساب ہو گا، اس کے بعد وہ خاک کر دیئے جائیں گے۔ 

(۳۹) اور جنہوں نے   ہماری آیتیں جھٹلائیں بہرے  اور گونگے  ہیں (ف ۹۰) اندھیروں میں (ف ۹۱) اللہ جسے  چاہے  گمراہ کرے  اور جسے  چاہے  سیدھے  راستہ ڈال دے (ف ۹۲)

۹۰۔

کہ حق ماننا اور حق بولنا انہیں میسّر نہیں۔ 

۹۱۔

جَہل اور حیرت اور کُفر کے۔ 

۹۲۔

اسلام کی توفیق عطا فرمائے۔ 

(۴۰) تم فرماؤ  بھلا بتاؤ تو اگر تم پر اللہ کا عذاب آئے  یا قیامت قائم ہو کیا اللہ کے  سوا کسی اور کو پکارو گے  (ف ۹۳) اگر سچے  ہو (ف ۹۴)

۹۳۔

اور جن کو دنیا میں معبود مانتے تھے ان سے حاجت روائی چاہو گے۔ 

۹۴۔

اپنے اس دعویٰ میں کہ معاذ اللّٰہ بُت معبود ہیں تو اس وقت انہیں پکارو مگر ایسا نہ کرو گے۔ 

(۴۱) بلکہ اسی کو پکارو گے  تو  وہ اگر چاہے  (ف ۹۵) جس پر اسے  پکارتے  ہو اسے  اٹھا لے  اور شریکوں کو بھول جاؤ گے  (ف ۹۶)

۹۵۔

تو اس مصیبت کو۔ 

۹۶۔

جنہیں اپنے اعتقادِ باطل میں معبود جانتے تھے اور ان کی طرف التفات بھی نہ کرو گے کیونکہ تمہیں معلوم ہے کہ وہ تمہارے کام نہیں آ سکتے۔ 

(۴۲) اور بیشک ہم نے  تم سے  پہلی اُمتوں کی طرف رسول بھیجے  تو انہیں سختی اور تکلیف سے  پکڑا  (ف ۹۷) کہ وہ کسی طرح گڑگڑائیں (ف ۹۸)

۹۷۔

فَقر و اِفلاس اور بیماری وغیرہ میں مبتلا کیا۔ 

۹۸۔

اللّٰہ کی طرف رجوع کریں، اپنے گناہوں سے باز آئیں۔ 

(۴۳) تو کیوں نہ ہوا کہ جب ان پر ہمارا عذاب آیا تو گڑگڑائے  ہوتے  لیکن ان کے  دل تو سخت ہو گئے  (ف ۹۹) اور شیطان نے  ان کے  کام ان کی نگاہ میں بھلے  کر دکھائے، 

۹۹۔

وہ بارگاہِ الٰہی میں عاجز ی کرنے کے بجائے کُفر و تکذیب پر مُصِر رہے۔ 

(۴۴) پھر جب انہوں نے  بھلا  دیا جو نصیحتیں ان  کو کی گئیں تھیں (ف ۱۰۰) ہم نے  ان پر ہر چیز کے  دروازے  کھول دیے  (ف ۱۰۱) یہاں تک کہ جب خوش ہوئے  اس پر جو  انہیں ملا (ف ۱۰۲) تو ہم نے  اچانک انہیں پکڑ لیا (ف ۱۰۳) اب وہ آس ٹوٹے  رہ گئے، 

۱۰۰۔

اور وہ کسی طرح پَند پذیر نہ ہوئے، نہ پیش آئی ہوئی مصیبتوں سے، نہ انبیاء کی نصیحتوں سے۔ 

۱۰۱۔

صحت و سلامت اور وسعتِ رزق و عیش وغیرہ کے۔ 

۱۰۲۔

اور اپنے آپ کو اس کا مستحق سمجھے اور قارون کی طرح تکبُّر کرنے لگے۔ 

۱۰۳۔

اور مبتلائے عذاب کیا۔ 

(۴۵) تو جڑ کاٹ  دی گئی ظالموں کی (ف ۱۰۴) اور سب خوبیاں سراہا  اللہ رب سارے  جہاں کا(ف ۱۰۵)

۱۰۴۔

اور سب کے سب ہلاک کر دیئے گئے کوئی باقی نہ چھوڑا گیا۔ 

۱۰۵۔

اس سے معلوم ہوا کہ گمراہوں، بے دینوں، ظالموں کی ہلاکت اللّٰہ تعالیٰ کی نعمت ہے اس پر شکر کرنا چاہئے۔ 

(۴۶) تم فرماؤ  بھلا بتاؤ  تو اگر اللہ تمہارے  کان آنکھ لے  لے   اور تمہارے  دلوں پر مہر کر دے  (ف ۱۰۶) تو  اللہ سوا کون خدا ہے  کہ تمہیں یہ چیزیں لا دے  (ف ۱۰۷) دیکھو ہم کس کس رنگ سے  آیتیں بیان کرتے   ہیں پھر وہ منہ پھیر لیتے  ہیں، 

۱۰۶۔

اور علم و معرفت کا تمام نظام درہم برہم ہو جائے۔ 

۱۰۷۔

اس کا جواب یہی ہے کہ کوئی نہیں تو اب توحید پر قوی دلیل قائم ہو گئی کہ جب اللّٰہ کے سوا کوئی اتنی قدرت و اختیار والا نہیں تو عبادت کا مستحق صرف وہی ہے اور شرک بدترین ظلم و جُرم ہے۔ 

(۴۷) تم فرماؤ  بھلا بتاؤ  تو اگر تم پر اللہ کا عذاب آئے  اچانک (ف ۱۰۸) یا کھلم کھلا (ف ۱۰۹) تو کون تباہ ہو گا سوا ظالموں کے  (ف ۱۱۰)

۱۰۸۔

جس کے آثار و علامات پہلے سے معلوم نہ ہوں۔ 

۱۰۹۔

آنکھوں دیکھتے۔ 

۱۱۰۔

یعنی کافِروں کے کہ انہوں نے اپنی جانوں پر ظلم کیا اور یہ ہلاکت ان کے حق میں عذاب ہے۔ 

(۴۸) اور ہم نہیں بھیجتے  رسولوں کو مگر خوشی  اور ڈر سناتے  (ف ۱۱۱) تو جو  ایمان لائے  اور سنورے  (ف ۱۱۲) ان کو نہ کچھ اندیشہ نہ کچھ غم، 

۱۱۱۔

ایمانداروں کو جنّت و ثواب کی بشارتیں دیتے اور کافِروں کو جہنّم و عذاب سے ڈراتے۔ 

۱۱۲۔

نیک عمل کرے۔ 

(۴۹) اور جنہوں نے  ہماری آیتیں جھٹلائیں انہیں عذاب پہنچے  گا بدلہ ان کی بے  حکمی کا، 

(۵۰) تم فرما دو  میں تم سے  نہیں کہتا  میرے  پاس اللہ کے   خزانے  ہیں اور نہ یہ کہوں  کہ میں آپ غیب  جان لیتا ہوں اور نہ تم سے  یہ کہوں کہ میں فرشتہ ہوں (ف ۱۱۳)  میں  تو  اسی  کا  تابع  ہوں  جو  مجھے   وحی  آتی  ہے   (ف ۱۱۴)  تم فر ماؤ کیا  برابر  ہو  جائیں  گے   اندھے   اور  انکھیارے  (ف ۱۱۵)  تو کیا تم غور نہیں کرتے، 

۱۱ٍ۳۔

کُفّار کا طریقہ تھا کہ وہ سیدِ عالَم صلی اللّٰہ علیہ و سلم سے طرح طرح کے سُوال کیا کرتے تھے، کبھی کہتے کہ آپ رسول ہیں تو ہمیں بہت سی دولت اور مال دیجئے کہ ہم کبھی محتاج نہ ہوں، ہمارے لئے پہاڑوں کو سونا کر دیجئے، کبھی کہتے کہ گزشتہ اور آئندہ کی خبریں سنائیے اور ہمیں ہمارے مستقبل کی خبر دیجئے کیا کیا پیش آئے گا تاکہ ہم منافِع حاصل کر لیں اور نقصانوں سے بچنے کے پہلے سے انتظام کر لیں، کبھی کہتے ہمیں قیامت کا وقت بتائیے کب آئے گی، کبھی کہتے آپ کیسے رسول ہیں جو کھاتے پیتے بھی ہیں نکاح بھی کرتے ہں، ان کے ان تمام باتوں کا اس آیت میں جواب دیا گیا کہ یہ کلام نہایت بے مَحل اور جاہلانہ ہے کیونکہ جو شخص کسی امر کا مُدعی ہو اس سے وہی باتیں دریافت کی جا سکتی ہیں جو اس کے دعویٰ سے تعلق رکھتی ہوں، غیر متعلق باتوں کا دریافت کرنا اور ان کو اس دعویٰ کے خلاف حُجّت بنانا انتہا درجہ کا جَہل ہے اس لئے ارشاد ہوا کہ آپ فرما دیجئے کہ میرا دعویٰ یہ تو نہیں کہ میرے پاس اللّٰہ کے خزانے ہیں جو تم مجھ سے مال دولت کا سوال کرو اور میں اس کی طرف التفات نہ کروں تو رسالت سے منکِر ہو جاؤ، نہ میرا دعویٰ ذاتی غیب دانی کا ہے کہ اگر میں تمہیں گزشتہ یا  آئندہ کی خبریں نہ بتاؤں تو میری نبوّت ماننے میں عُذر کر سکو، نہ میں نے فرشتہ ہونے کا دعویٰ کیا ہے کہ کھانا پینا، نکاح کرنا قابلِ اعتراض ہو تو جن چیزوں کا دعویٰ ہی نہیں کیا ان کا سوال بے مَحل ہے اور اس کی اجابت مجھ پر لازم نہیں، میرا دعویٰ نبوّت و رسالت کا ہے اور جب اس پر زبردست دلیلیں اور قوی برہانیں قائم ہو چکیں تو غیر متعلق باتیں پیش کرنا کیا معنیٰ رکھتا ہے۔ فائدہ : اس سے صاف واضح ہو گیا کہ اس آیتِ کریمہ کو سیدِ عالَم صلی اللّٰہ علیہ و سلم کے غیب پر مطلِع کئے جانے کی نفی کے لئے سند بنانا ایسا ہی بے محل ہے جیسا کُفّار کا ان سوالات کو انکارِ نبوّت کی دستاویز بنانا بے محل تھا علاوہ بریں اس آیت سے حضور سیدِ عالم صلی اللّٰہ علیہ و سلم کے علمِ عطائی کی نفی کسی طرح مراد ہی نہیں ہو سکتی کیونکہ اس صورت میں تعارُض بینَ الآیات کا قائِل ہونا پڑے گا وَ ہُوَ بَاطِل۔ مفسِّرین کا یہ بھی قول ہے کہ حضور کا  لَۤا اَقُوْلُ لَکُمْ الآیہ فرمانا بطریقِ تواضع ہے۔ (خازن و مدارک و جمل وغیرہ)۔ 

۱۱۴۔

اور یہی نبی کا کام ہے تو میں تمہیں وہی دوں گا جس کا مجھے اِذن ہو گا، وہی بتاؤں گا جس کی اجازت ہو گی، وہی کروں گا جس کا مجھے حکم ملا ہو۔ 

۱۱۵۔

مؤمن و کافِر عالِم و جاہل۔ 

(۵۱) اور اس قرآن سے  انہیں ڈراؤ  جنہیں خوف ہو کہ اپنے  رب کی طرف یوں اٹھائے  جائیں کہ اللہ کے  سوا نہ ان کا کوئی حمایتی ہو  نہ کوئی سفارشی اس امید پر کہ وہ پرہیزگار  ہو جائیں 

(۵۲) اور  دور نہ کرو انہیں جو اپنے  رب کو پکارتے  ہیں صبح  اور شام اس کی رضا چاہتے  (ف ۱۱۶) تم پر ان کے  حساب سے  کچھ نہیں اور ان پر تمہارے  حساب سے  کچھ نہیں (ف ۱۱۷) پھر انہیں تم  دور کرو تو یہ کام انصاف سے  بعید ہے  

۱۱۶۔

شانِ نُزول : کُفّار کی ایک جماعت سیدِ عالَم صلی اللّٰہ علیہ و سلم کی خدمت میں آئی انہوں نے دیکھا کہ حضور کے گرد غریب صحابہ کی ایک جماعت حاضر ہے جو ادنیٰ درجہ کے لباس پہنے ہوئے ہیں، یہ دیکھ کر وہ کہنے لگے کہ ہمیں ان لوگوں کے پاس بیٹھتے شرم آتی ہے، اگر آپ انہیں اپنی مجلس سے نکال دیں تو ہم آپ پر ایمان لے آئیں اور آپ کی خدمت میں حاضر رہیں، حضور نے اس کو منظور نہ فرمایا۔ اس پر یہ آیت نازل ہوئی۔ 

۱۱۷۔

سب کا حِساب اللّٰہ پر ہے، وہی تمام خَلق کو روزی دینے والا ہے، اس کے سوا کسی کے ذمّہ کسی کا حساب نہیں۔ حاصل معنیٰ یہ کہ وہ ضعیف فُقَراء جن کا اوپر ذکر ہوا آپ کے دربار میں قرب پانے کے مستحق ہیں انہیں دور نہ کرنا ہی بجا ہے۔ 

(۵۳) اور یونہی ہم نے  ان میں ایک دوسرے  کے  لئے  فتنہ بنایا کہ مالدار کافر محتاج مسلمانوں کو دیکھ کر (ف ۱۱۸) کہیں کیا یہ ہیں جن پر اللہ نے  احسان کیا ہم میں سے  (ف ۱۱۹)کیا اللہ خوب نہیں جانتا حق ماننے  والوں کو، 

۱۱۸۔

بطریقِ حسد۔ 

۱۱۹۔

کہ انہیں ایمان و ہدایت نصیب کی باوجودیکہ وہ لوگ فقیر غریب ہیں اور ہم رئیس سردار ہیں، اس سے ان کا مطلب اللّٰہ تعالیٰ پر اعتراض کرنا ہے کہ غُرَباء اُمراء پر سبقت کا حق نہیں رکھتے تو اگر وہ حق ہوتا جس پر یہ غُرَباء ہیں تو وہ ہم پر سابق نہ ہوتے۔ 

 

(۵۴) اور جب تمہارے  حضور وہ حاضر ہوں جو ہماری آیتوں پر ایمان لاتے  ہیں تو ان سے  فرماؤ تم پر سلام تمہارے   رب نے   اپنے  ذمہ کرم پر رحمت لازم کر لی ہے  (ف ۱۲۰) کہ تم  میں جو کوئی نادانی سے  کچھ برائی کر بیٹھے  پھر اس کے  بعد توبہ کرے  اور سنور جائے  تو بیشک اللہ بخشنے  والا مہربان ہے، 

۱۲۰۔

اور اپنے فضل و کرم سے وعدہ فرمایا۔ 

(۵۵) اور اسی طرح ہم آیتوں کو مفصل بیان فرماتے  ہیں (ف ۱۲۱) اور اس لیے  کہ مجرموں کا راستہ ظاہر ہو جائے  (ف ۱۲۲)

۱۲۱۔

تاکہ حق ظاہر ہو اور اس پر عمل کیا جائے۔ 

۱۲۲۔

تاکہ اس سے اجتناب کیا جائے۔ 

(۵۶) تم  فرماؤ مجھے  منع کیا گیا ہے  کہ انہیں پوجوں جن کو تم اللہ کے  سوا  پوجتے  ہو (ف ۱۲۳) تم فرماؤ میں تمہاری خواہشوں پر نہیں چلتا (ف ۱۲۴) یوں ہو تو میں بہک جاؤں اور راہ پر  نہ رہوں، 

۱۲ٍ۳۔

کیونکہ یہ عقل و نقل دونوں کے خلاف ہے۔ 

۱۲۴۔

یعنی تمہارا طریقہ اِتّباعِ نفس و خواہشِ ہَوا ہے نہ کہ اِتّباعِ دلیل اس لئے اختیار کرنے کے قابل نہیں۔ 

(۵۷) تم فرماؤ میں تو اپنے  رب کی طرف سے  روشن دلیل پر ہوں (ف ۱۲۵) اور تم اسے  جھٹلاتے  ہو میرے   پاس نہیں جس کی تم جلدی مچا رہے  ہو (ف ۱۲۶) حکم نہیں مگر اللہ کا  وہ حق فرماتا ہے  اور وہ سب سے  بہتر فیصلہ کرنے  والا، 

۱۲۵۔

اور مجھے اس کی معرفت حاصل ہے، میں جانتا ہوں کہ اس کے سوا کوئی مستحقِ عبادت نہیں، روشن دلیل قرآن شریف اور معجزات اور توحید کے براہینِ واضحہ سب کو شامل ہے۔ 

۱۲۶۔

کُفّار اِستِہزاءً حضور سیدِ عالَم صلی اللّٰہ علیہ و سلم سے کہا کرتے تھے کہ ہم پر جلدی عذاب نازل کرائیے۔ اس آیت میں انہیں جواب دیا گیا اور ظاہر کر دیا گیا کہ حضور سے یہ سوال کرنا نہایت بے جا ہے۔ 

(۵۸) تم فرماؤ اگر میرے  پاس ہوتی  وہ  چیز جس کی تم جلدی کر رہے  ہو (ف ۱۲۷) تو  مجھ میں تم میں کام ختم ہو چکا ہوتا (ف ۱۲۸) اور اللہ خوب جانتا ہے  ستمگاروں کو، 

۱۲۷۔

یعنی عذاب۔ 

۱۲۸۔

میں تمہیں ایک ساعت کی مہلت نہ دیتا اور تمہیں ربّ کا مخالف دیکھ کر بے دَرَنگ ہلاک کر ڈالتا لیکن اللّٰہ تعالیٰ حلیم ہے عَقوبت میں جلدی نہیں فرماتا۔ 

(۵۹) اور اسی کے  پاس ہیں کنجیاں غیب  کی انہیں وہی جانتا ہے  (ف ۱۲۹) اور جانتا ہے  جو کچھ خشکی اور تری میں ہے، اور جو پتّا گرتا ہے  وہ اسے   جانتا ہے   اور کوئی دانہ نہیں زمین کی اندھیریوں میں اور نہ کوئی تر اور نہ خشک جو ایک روشن کتاب میں لکھا نہ ہو(ف ۱۳۰)

۱۲۹۔

تو جسے وہ چاہے وہی غیب پر مطلع ہو سکتا ہے بغیر اس کے بتائے کوئی غیب نہیں جان سکتا۔ (واحدی)۔ 

۱ٍ۳۰۔

کتابِ مبین سے لوحِ محفوظ مراد ہے، اللّٰہ تعالیٰ نے  ماَکَانَ وَ مَایَکُوْنُ  کے علوم اس میں مکتوب فرمائے۔ 

(۶۰) اور وہی ہے  جو رات کو تمہاری روحیں قبض کرتا ہے   (ف ۱۳۱) اور جانتا ہے  جو کچھ دن میں کماؤ پھر تمہیں دن میں اٹھاتا ہے  کہ ٹھہرائی ہوئی میعاد پوری ہو (ف ۱۳۲) پھر اسی کی طرف پھرنا ہے  (ف ۱۳۳) پھر وہ بتا دے  گا جو کچھ تم کرتے  تھے، 

۱ٍ۳۱۔

تو تم پر نیند مسلَّط ہوتی ہے اور تمہارے تصرُّفات اپنے حال پر باقی نہیں رہتے۔ 

۱ٍ۳۲۔

اور عمر اپنی انتہا کو پہنچے۔ 

۱ٍ۳ٍ۳۔

آخرت میں۔ اس آیت میں بَعث بعدَ الموت یعنی مرنے کے بعد زندہ ہونے پر دلیل ذکر فرمائی گئی جس طرح روزمرّہ سونے کے وقت ایک طرح کی موت تم پر وارد کی جاتی ہے جس سے تمہارے حواس معطل ہو جاتے ہیں اور چلنا پھرنا پکڑنا اور بیداری کے افعال سب معطل ہوتے ہیں، اس کے بعد پھر بیداری کے وقت اللّٰہ تعالیٰ تمام قُویٰ کو ان کے تصرّفات عطا فرماتا ہے یہ دلیل بَیِّن ہے اس بات کی کہ وہ زندگانی کے تصرُّفات بعدِ موت عطا کرنے پر اسی طرح قادر ہے۔ 

(۶۱) اور  وہی غالب ہے  اپنے  بندوں پر اور تم پر نگہبان بھیجتا ہے  (ف ۱۳۴) یہاں تک کہ جب تم میں کسی کو موت آتی ہے  ہمارے  فرشتے  اس کی روح قبض کرتے  ہیں (ف ۱۳۵) اور  وہ قصور نہیں کرتے (ف ۱۳۶)

۱ٍ۳۴۔

فرشتے جن کو کِراماً کاتبین کہتے ہیں وہ بنی آدم کی نیکی اور بدی لکھتے رہتے ہیں، ہر آدمی کے ساتھ دو فرشتے ہیں ایک داہنے ایک بائیں، نیکیاں داہنی طرف کا فرشتہ لکھتا ہے اور بدیاں بائیں طرف کا، بندوں کو چاہئے ہوشیار رہیں اور بدیوں اور گناہوں سے بچیں کیونکہ ہر ایک عمل لکھا جاتا ہے اور روزِ قیامت وہ نامۂ اعمال تمام خَلق کے سامنے پڑھا جائے گا تو گناہ کتنی رسوائی کا سبب ہوں گے اللّٰہ پناہ دے۔ ( آمین ثم آمین )۔ 

۱ٍ۳۵۔

ان فرشتوں سے مراد یا تو تنہا مَلَکُ الموت ہیں، اس صورت میں صیغۂ جمع تعظیم کے لئے ہے یا مَلَکُ الموت مع ان فرشتوں کے مراد ہیں جو ان کے اَعوان ہیں جب کسی کی موت کا وقت آتا ہے مَلَکُ الموت بحکمِ الٰہی اپنے اَعوان کو اس کی روح قبض کرنے کا حکم دیتے ہیں جب روح حلق تک پہنچتی ہے تو خود قبض فرماتے ہیں۔ (خازن)۔ 

۱ٍ۳۶۔

اور تعمیلِ حکم میں ان سے کوتاہی واقع نہیں ہوتی اور ان کے عمل میں سُستی اور تاخیر راہ نہیں پاتی، اپنے فرائض ٹھیک وقت پر ادا کرتے ہیں۔ 

(۶۲) پھر پھیرے  جاتے  ہیں اپنے   سچے   مولیٰ اللہ کی طرف سنتا ہے  اسی کا حکم (ف ۱۳۷) اور  وہ سب سے  جلد حساب  کرنے  والا (ف ۱۳۸)

۱ٍ۳۷۔

اور اس روز اس کے سوا کوئی حکم کرنے والا نہیں۔ 

۱ٍ۳۸۔

کیونکہ اس کو سوچنے، جانچنے، شمار کرنے کی حاجت نہیں جس میں دیر ہو۔ 

(۶۳)  تم فرماؤ وہ کون ہے  جو تمہیں نجات دیتا ہے  جنگل اور دریا کی آفتوں سے  جسے  پکارتے  ہو گِڑ گِڑا کر اور آہستہ کہ اگر وہ ہمیں اس سے  بچاوے  تو ہم ضرور احسان مانیں گے (ف ۱۳۹)

۱ٍ۳۹۔

اس آیت میں کُفّار کو تنبیہ کی گئی کہ خشکی اور تری کے سفروں میں جب وہ مبتلائے آفات ہو کر پریشان ہوتے ہیں اور ایسے شدائد و اَہوال پیش آتے ہیں جن سے دل کانپ جاتے ہیں اور خطرات قلوب کو مضطرِب اور بے چین کر دیتے ہیں اس وقت بُت پرست بھی بُتوں کو بھول جاتا ہے اور اللّٰہ تعالیٰ ہی سے دعا کرتا ہے اسی کی جناب میں تضرُّع و زاری کرتا ہے اور کہتا ہے کہ اس مصیبت سے اگر تو نے نجات دی تو میں شکر گزار ہوں گا اور تیرا حقِ نعمت بجا لاؤں گا۔ 

(۶۴) تم  فرماؤ اللہ تمہیں نجات دیتا ہے  اس سے  اور ہر بے  چینی سے  پھر تم شریک ٹھہراتے  ہو(ف ۱۴۰)

۱۴۰۔

اور بجائے شکر گزاری کے ایسی بڑی ناشکری کرتے ہو اور یہ جانتے ہوئے کہ بُت نِکمے ہیں، کسی کام کے نہیں پھر انہیں اللّٰہ کا شریک کرتے ہو، کتنی بڑی گمراہی ہے۔ 

(۶۵) تم فرماؤ وہ قادر ہے  کہ تم پر عذاب بھیجے  تمہارے  اوپر  سے  یا تمہارے  پاؤں کے  تلے  (نیچے ) سے  یا تمہیں بھڑا دے  مختلف گروہ کر کے  اور ایک کو دوسرے  کی سختی چکھائے، دیکھو ہم کیونکر طرح طرح سے  آیتیں بیان کرتے  ہیں کہ کہیں ان کو سمجھ ہو(ف ۱۴۱)

۱۴۱۔

مفسِّرین کا اس میں اختلاف ہے کہ اس آیت سے کون لوگ مراد ہیں، ایک جماعت نے کہا کہ اس سے اُمّتِ محمّدیہ مراد ہے اور آیت انہیں کے حق میں نازل ہوئی۔ بخاری کی حدیث میں ہے کہ جب یہ نازل ہوا کہ وہ قادر ہے تم پر عذاب بھیجے تمہارے اوپر سے، تو سیدِ عالَم صلی اللّٰہ علیہ و آلہ و سلم نے فرمایا تیری ہی پناہ مانگتا ہوں اور جب یہ نازل ہوا کہ یا تمہارے پاؤں کے نیچے سے تو فرمایا میں تیری ہی پناہ مانگتا ہوں اور جب یہ نازل ہوا یا تمہیں بھڑا دے مختلف گروہ کر کے اور ایک کو دوسرے کی سختی چکھائے تو فرمایا یہ آسان ہے۔ مسلم کی حدیث شریف میں ہے کہ ایک روز سیدِ عالم صلی اللّٰہ علیہ و آلہ و سلم نے مسجدِ بنی معاویہ میں دو رکعت نماز ادا فرمائی اور اس کے بعد طویل دعا کی پھر صحابہ کی طرف متوجہ ہو کر فرمایا میں نے اپنے ربّ سے تین سوال کئے ان میں سے صرف دو قبول فرمائے گئے، ایک سوال تو یہ تھا کہ میری اُمّت کو قحطِ عام سے ہلاک نہ فرمائے یہ قبول ہوا، ایک یہ تھا کہ انہیں غرق سے عذاب نہ فرمائے یہ بھی قبول ہوا، تیسرا سوال یہ تھا کہ ان میں باہَم جنگ و جدال نہ ہو یہ قبول نہیں ہوا۔ 

(۶۶) اور اسے  (ف ۱۴۲) جھٹلایا تمہاری قوم نے  اور یہی حق ہے، تم فرماؤ میں تم پر کچھ کڑوڑا (حاکمِ اعلیٰ) نہیں (ف ۱۴۳)

۱۴۲۔

یعنی قرآن شریف کو یا نُزولِ عذاب کو۔ 

۱۴۳۔

میرا کام ہدایت ہے قلوب کی ذمہ داری مجھ پر نہیں۔ 

(۶۷) ہر چیز کا ایک وقت مقرر ہے  (ف ۱۴۴) اور عنقریب  جان جاؤ  گے 

۱۴۴۔

یعنی اللّٰہ تعالیٰ نے جو خبریں دیں ان کے لئے وقت معیّن ہیں ان کا وقوع ٹھیک اسی وقت ہو گا۔ 

(۶۸) اور اے  سننے  والے ! جب تو انہیں دیکھے  جو ہماری آیتوں میں پڑتے  ہیں (ف ۱۴۵) تو ان سے  منہ پھیر لے  (ف ۱۴۶) جب تک اور بات میں پڑیں، اور جو کہیں تجھے  شیطان بھلاوے  تو یاد آئے  پر ظالموں کے  پاس نہ بیٹھ، 

۱۴۵۔

طعن تَشنیع اِستِہزاء کے ساتھ۔ 

۱۴۶۔

اور ان کی ہم نشینی ترک کر۔ 

مسئلہ : اس آیت سے معلوم ہوا کہ بے دینوں کی جس مجلس میں دین کا احترام نہ کیا جاتا ہو مسلمان کو وہاں بیٹھنا جائز نہیں، اس سے ثابت ہو گیا کہ کُفّار اور بے دینوں کے جلسے جن میں وہ دین کے خلاف تقریریں کرتے ہیں ان میں جانا، سننے کے لئے شرکت کرنا جائز نہیں اور رد و جواب کے لئے جانا مُجالَست نہیں بلکہ اظہارِ حق ہے ممنوع نہیں جیسا کہ اگلی آیت سے ظاہر ہے۔ 

(۶۹) اور پرہیز  گاروں پر ان کے  حساب سے  کچھ  نہیں (ف ۱۴۷) ہاں نصیحت دینا شاید وہ باز آئیں (ف ۱۴۸)

۱۴۷۔

یعنی طعن و اِستِہزاء کرنے والوں کے گناہ انہیں پر ہیں، انہیں سے اس کا حساب ہو گا، پرہیزگاروں پر نہیں شانِ نُزول : مسلمانوں نے کہا تھا کہ ہمیں گناہ کا اندیشہ ہے جب کہ ہم انہیں چھوڑ دیں اور منع نہ کریں اس پر یہ آیت نازل ہوئی۔ 

۱۴۸۔

مسئلہ : اس آیت سے معلوم ہوا کہ پند و نصیحت اور اظہارِ حق کے لئے ان کے پاس بیٹھنا جائز ہے۔ 

(۷۰) اور چھوڑ دے   ان کو جنہوں نے  اپنا دین ہنسی کھیل بنا  لیا اور انہیں دنیا کی زندگانی نے  فریب  دیا اور قرآن سے  نصیحت دو (ف ۱۴۹) کہ کہیں کوئی جان اپنے  کئے  پر پکڑی نہ جائے   (ف ۱۵۰) اللہ کے  سوا نہ اس کا کوئی حمایتی ہو نہ سفارشی اور اگر اپنے  عوض سارے  بدلے  دے  تو اس سے  نہ لیے   جائیں یہ ہیں (ف ۱۵۱) وہ جو اپنے  کیے  پر پکڑے  گئے  انہیں پینے   کا کھولتا پانی  اور  درد  ناک عذاب بدلہ ان کے  کفر کا، 

۱۴۹۔

اور احکامِ شرعیہ بتاؤ۔ 

۱۵۰۔

اور اپنے جرائم کے سبب عذابِ جہنّم میں گرفتار نہ ہو۔ 

۱۵۱۔

دین کو ہنسی اور کھیل بنانے والے اور دنیا کے مفتون۔ 

(۷۱) تم فرماؤ (ف ۱۵۲) کیا ہم اللہ کے  سوا اس کو پوجیں جو ہمارا نہ بھلا کرے  نہ برُا  (ف ۱۵۳)  اور الٹے  پاؤں پلٹا  دیے  جائیں بعد اس کے  کہ اللہ نے  ہمیں راہ دکھائی (ف ۱۵۴) اس کی طرح جسے  شیطان نے  زمین میں  راہ  بھلا دی (ف ۱۵۵) حیران ہے  اس کے  رفیق اسے  راہ کی طرف بلا رہے  ہیں کہ ادھر آ، تم فرماؤ کہ اللہ ہی کی ہدایت ہدایت ہے  (ف ۱۵۶) اور ہمیں حکم ہے  کہ ہم اس کے  لیے  گردن رکھ دیں (ف ۱۵۷) جو رب ہے  سارے  جہان 

۱۵۲۔

اے مصطفیٰ  صلی اللّٰہ علیہ و سلم ان مشرکین سے جو اپنے باپ دادا کے دین کی دعوت دیتے ہیں۔ 

۱۵۳۔

اور اس میں کوئی قدرت نہیں۔ 

۱۵۴۔

اور اسلام اور توحید کی نعمت عطا فرمائی اور بُت پرستی کے بدترین وبال سے بچایا۔ 

۱۵۵۔

اس آیت میں حق و باطل کے دعوت دینے والوں کی ایک تمثیل بیان فرمائی گئی کہ جس طرح مسافر اپنے رفیقوں کے ساتھ تھا جنگل میں بھُوتوں اور شیطانوں نے اس کو رستہ بہکا دیا اور کہا منزلِ مقصود کی یہی راہ ہے اور اس کے رفیق اس کو راہِ راست کی طرف بلانے لگے وہ حیران رہ گیا کدھر جائے، انجام اس کا یہی ہو گا کہ اگر وہ بھُوتوں کی راہ پر چل دے تو ہلاک ہو جائے گا اور رفیقوں کا کہا مانے تو سلامت رہے گا اور منزل پر پہنچ جائے گا۔ یہی حال اس شخص کا ہے جو طریقۂ اسلام سے بہکا اور شیطان کی راہ چلا، مسلمان اس کو راہِ راست کی طرف بلاتے ہیں اگر ان کی بات مانے گا راہ پائے گا ورنہ ہلاک ہو جائے گا۔ 

۱۵۶۔

یعنی جو طریق اللّٰہ تعالیٰ نے اپنے بندوں کے لئے واضح فرمایا اور جو دین (اسلام) ان کے لئے مقرر کیا وہی ہدایت و نور ہے اور جو اس کے سوا ہے وہ دین باطل ہے۔ 

۱۵۷۔

اور اسی کی اطاعت و فرمانبرداری کریں اور خاص اسی کی عبادت کریں۔ 

(۷۲) اور یہ کہ نماز قائم رکھو اور اس سے  ڈرو، اور وہی ہے  جس کی طرف اٹھنا ہے، 

 (۷۳) اور وہی ہے  جس نے  آسمان و زمین ٹھیک بنائے  (ف ۱۵۸) اور  جس دن فنا ہوئی ہر چیز کو کہے  گا ہو جا وہ فوراً ہو جائے  گی، اس کی بات سچی ہے، اور اسی کی سلطنت ہے  جس دن صور پھونکا جائے  گا (ف ۱۵۹) ہر چھپے  اور ظاہر کو جاننے  والا، اور وہی حکمت والا خبردار، 

۱۵۸۔

جن سے اس کی قدرتِ کاملہ اور اس کا علم محیط اور اس کی حکمت و صنعت ظاہر ہے۔ 

۱۵۹۔

کہ نام کو بھی کوئی سلطنت کا دعویٰ کرنے والا نہ ہو گا، تمام جبابرہ، فراعنہ اور سب دنیا کی سلطنت کا غرور کرنے والے دیکھیں گے کہ دنیا میں جو وہ سلطنت کا دعویٰ رکھتے تھے وہ باطل تھا۔ 

(۷۴) اور یاد کرو جب ابراہیم نے  اپنے  باپ  (ف ۱۶۰)  آزر سے  کہا، کیا تم بتوں کو خدا بناتے  ہو، بیشک میں تمہیں اور تمہاری قوم کو کھلی  گمراہی میں پاتا ہوں (ف ۱۶۱)

۱۶۰۔

قاموس میں ہے کہ آزر حضرت ابراہیم علیہ السلام کے چچا کا نام ہے۔ امام علامہ جلال الدین سیوطی نے مسالک الحُنَفاء میں بھی ایسا ہی لکھا ہے، چچا کو باپ کہنا تمام ممالک میں معمول ہے بالخصوص عرب میں، قرآنِ کریم میں ہے  نَعْبُدُ اِلٰھَکَ وَ اِلہٰ اٰبَآ ئِکَ اِبْرَاھِیْمَ وَ اِسْمٰعِیْلَ وَ اِسْحٰقَ اِلٰھًا وَّاحِدًا۔  اس میں حضرت اسمٰعیل کو حضرت یعقوب کے آباء میں ذکر کیا گیا ہے باوجودیکہ آپ عَم ہیں۔ حدیث شریف میں بھی حضرت سیدِ عالَم صلی اللّٰہ علیہ و سلم نے حضرت عباس رضی اللّٰہ عنہ کو اَب فرمایا چنانچہ ارشاد کاا  رُدُّوْا عَلَیَّ اَبِیْ اور یہاں اَبِی سے حضرت عباس مراد ہیں۔ (مفرداتِ راغب وکبیر وغیرہ)۔ 

۱۶۱۔

یہ آیت مشرکینِ عرب پر حُجَّت ہے جو حضرت ابراہیم علیہ الصلوٰۃ والسلام کو معظَّم جانتے تھے اور ان کی فضیلت کے معترف تھے، انہیں دکھایا جاتا ہے کہ حضرت ابراہیم علیہ الصلوٰۃ والسلام بُت پرستی کو کتنا بڑا عیب اور گمراہی بتاتے ہیں اگر تم انہیں مانتے ہو تو بُت پرستی تم بھی چھوڑ دو۔ 

(۷۵) اور اسی طرح ہم ابراہیم کو دکھاتے  ہیں ساری بادشاہی آسمانوں اور زمین کی (ف ۱۶۲) اور اس لیے  کہ وہ عین الیقین والوں میں ہو جائے  (ف ۱۶۳)

۱۶۲۔

یعنی جس طرح حضرت ابراہیم علیہ الصلوٰۃ والسلام کو دین میں بِینائی عطا فرمائی ایسے ہی انہیں آسمانوں اور زمین کے مُلک دکھاتے ہیں۔ حضرت ابنِ عباس رضی اللّٰہ عنھما نے فرمایا اس سے آسمانوں اور زمین کی خَلق مراد ہے۔ مجاہد اور سعید بن جبیر کہتے ہیں کہ آیاتِ سمٰوات و ارض مراد ہیں، یہ اس طرح کہ حضرت ابراہیم علیہ الصلوٰۃ والسلام کو صَخرہ (پتھر) پر کھڑا کیا گیا اور آپ کے لئے سماوات مکشوف کئے گئے یہاں تک کہ آپ نے عرش و کرسی اور آسمانوں کے تمام عجائب اور جنّت میں اپنے مقام کو معائنہ فرمایا، آپ کے لئے زمین کشف فرما دی گئی یہاں تک کہ آپ نے سب سے نیچے کی زمین تک نظر کی اور زمینوں کے تمام عجائب دیکھے۔ مفسِّرین کا اس میں اختلاف ہے کہ یہ رویت بچشمِ باطن تھی یا بچشمِ سر۔ (درِّ منثور و خازن وغیرہ)۔ 

۱۶۳۔

کیونکہ ہر ظاہر و میفر چیز ان کے سامنے کر دی گئی اور خَلق کے اعمال میں سے کچھ بھی ان سے نہ چھُپا رہا۔ 

(۷۶) پھر جب ان پر رات  کا اندھیرا آیا ایک تارا دیکھا (ف ۱۶۴) بولے  اسے  میرا رب ٹھہراتے  ہو پھر جب وہ ڈوب گیا بولے  مجھے  خوش نہیں آتے  ڈوبنے  والے، 

۱۶۴۔

عُلَمائے تفسیر اور اصحابِ اَخبار و سِیَر کا بیان ہے کہ نَمرود ابنِ کنعان بڑا جابر بادشاہ تھا، سب سے پہلے اسی نے تاج سر پر رکھا، یہ بادشاہ لوگوں سے اپنی پرستِش کراتا تھا، کاہِن اور مُنجِم کثرت سے اس کے دربار میں حاضر رہتے تھے۔ نمرود نے خواب دیکھا کہ ایک ستارہ طلوع ہوا ہے اس کی روشنی کے سامنے آفتاب ماہتاب بالکل بے نور ہو گئے اس سے وہ بہت خوف زدہ ہوا، کاہنوں سے تعبیر دریافت کی، انہوں نے کہا اس سال تیری قلمرو میں ایک فرزند پیدا ہو گا جو تیرے زَوالِ مُلک کا باعث ہو گا اور تیرے دین والے اس کے ہاتھ سے ہلاک ہوں گے، یہ خبر سن کر وہ پریشان ہوا اور اس نے حکم دے دیا کہ جو بچہ پیدا ہو قتل کر ڈالا جائے اور مرد عورتوں سے علیٰحدہ رہیں اور اس کی نگہبانی کے لئے ایک محکمہ قائم کر دیا گیا۔ تقدیراتِ الٰہیہ کو کون ٹال سکتا ہے حضرت ابراہیم علیہ السلام کی والدہ ماجدہ حاملہ ہوئیں اور کاہنوں نے نمرود کو اس کی بھی خبر دی کہ وہ بچہ حمل میں آ گیا لیکن چونکہ حضرت کی والدہ صاحبہ کی عمر کم تھی ان کا حمل کسی طرح پہچانا ہی نہ گیا جب زمانۂ ولادت قریب ہوا تو آپ کی والدہ اس تہ خانے میں چلی گئیں جو آپ کے والد نے شہر سے دور کھود کر تیار کیا تھا، وہاں آپ کی ولادت ہوئی اور وہیں آپ رہے، پتھروں سے اس تہ خانہ کا دروازہ بند کر دیا جاتا تھا، روزانہ والدہ صاحبہ دودھ پلا آتی تھیں اور جب وہاں پہنچتی تھیں تو دیکھتی تھیں کہ آپ اپنی سَرِ  اَنگُشت چُوس رہے ہیں اور اس سے دودھ برآمد ہوتا ہے، آپ بہت جلد بڑھتے تھے، ایک مہینہ میں اتنا جتنے دوسرے بچے ایک سال میں، اس میں اختلاف ہے کہ آپ تہ خانہ میں کتنے عرصہ رہے۔ بعض کہتے ہیں سات برس، بعض تیرہ برس، بعض سترہ برس، یہ مسئلہ یقینی ہے کہ انبیاء ہر حال میں معصوم ہوتے ہیں اور وہ اپنی ابتدائے ہستی سے تمام اوقاتِ وجود میں عارف ہوتے ہیں، ایک روز حضرت ابراہیم علیہ السلام نے اپنی والدہ سے دریافت فرمایا میرا ربّ (پالنے والا) کون ہے ؟ انہوں نے کہا میں، فرمایا تمہارا ربّ کون ہے ؟ انہوں نے کہا تمہارے والد، فرمایا ان کا ربّ کون ہے ؟ اس پر والدہ نے کہا خاموش رہو اور اپنے شوہر سے جا کر کہا کہ جس لڑکے کی نسبت یہ مشہور ہے کہ وہ زمین والوں کا دین بدل دے گا وہ تمہارا فرزند ہی ہے اور یہ گفتگو بیان کی، حضرت ابراہیم علیہ السلام نے ابتدا ہی سے توحید کی حمایت اور عقائدِ کُفریہ کا اِبطال شروع فرما دیا اور جب ایک سوراخ کی راہ سے شب کے وقت آپ نے زُہرہ یا مُشتری ستارہ کو دیکھا تو اِقامتِ حُجَّت شروع کر دی کیونکہ اس زمانہ کے لوگ بُت اور کواکب کی پرستش کرتے تھے تو آپ نے ایک نہایت نفیس اور دل نشیں پیرایہ میں انہیں نظر و استدلال کی طرف رہنمائی کی جس سے وہ اس نتیجہ پر پہنچے کہ عالَم بتمامہٖ حادِث ہے، اِلٰہ نہیں ہو سکتا، وہ خود مُوجِد و مُدَبِّر کا محتاج ہے جس کے قدرت و اختیار سے اس میں تغیُّر ہوتے رہتے ہیں۔ 

(۷۷)  پھر جب  چاند چمکتا  دیکھا  بولے  اسے  میرا رب بتاتے  ہو پھر جب وہ ڈوب گیا کہا  اگر مجھے  میرا رب  ہدایت نہ کرتا تو میں بھی انہیں گمراہوں میں ہوتا(ف ۱۶۵)

۱۶۵۔

اس میں قوم کو تنبیہ ہے کہ جو قمر کو اِلٰہ ٹھہرائے وہ گمراہ ہے کیونکہ اس کا ایک حال سے دوسرے حال کی طرف منتقل ہونا دلیلِ حدوث و اِمکان ہے۔ 

(۷۸) پھر جب سورج جگمگاتا  دیکھا بولے  اسے  میرا رب کہتے  ہو (ف ۱۶۶) یہ تو ان سب سے  بڑا ہے، پھر جب وہ ڈوب گیا کہا اے  قوم میں بیزار ہوں ان چیزوں سے  جنہیں تم شریک ٹھہراتے  ہو (ف ۱۶۷) 

۱۶۶۔

شمس مؤنث غیر حقیقی ہے اس کے لئے مذکر و مؤنث کے دونوں صیغے استعمال کئے جا سکتے ہیں، یہاں ہذا مذکر لایا گیا اس میں تعلیمِ ادب ہے کہ لفظِ ربّ کی رعایت کے لئے لفظِ تانیث نہ لایا گیا اسی لحاظ سے اللّٰہ تعالیٰ کی صفت میں عَلّام آتا ہے نہ کہ علامہ۔ 

 

۱۶۷۔

حضرت ابراہیم علیہ الصلوٰۃ والسلام نے ثابت کر دیا کہ ستاروں میں چھوٹے سے بڑے تک کوئی بھی ربّ ہونے کی صلاحیت نہیں رکھتا، ان کا اِلٰہ ہونا باطل ہے اور قوم جس شرک میں مبتلا ہے آپ نے اس سے بیزاری کا اظہار کیا اور اس کے بعد دینِ حق کا بیان فرمایا جو آگے آتا ہے۔ 

(۷۹)  میں نے  اپنا منہ اس کی طرف کیا جس نے  آسمان اور زمین بنائے  ایک اسی کا ہو کر (ف ۱۶۸) اور میں مشرکین میں نہیں، 

۱۶۸۔

یعنی اسلام کے سوا باقی تمام اَدیان سے جُدا رہ کر۔ 

مسئلہ : اس سے معلوم ہوا کہ دینِ حق کا قیام و استحکام جب ہی ہو سکتا ہے جب کہ تمام اَدیانِ باطلہ سے بیزاری ہو۔ 

(۸۰) اور ان کی قوم ان سے  جھگڑے  لگی کہا کیا اللہ کے  بارے  میں مجھ سے  جھگڑتے  ہو تو  وہ مجھے  راہ بتا  چکا (ف ۱۶۹)  اور مجھے  ان کا ڈر نہیں جنہیں تم شریک بتاتے  ہو  (ف ۱۷۰) ہاں جو میرا ہی رب کوئی بات چاہے  (ف ۱۷۱) میرے  رب کا علم ہر چیز کو محیط ہے، تو کیا تم نصیحت نہیں مانتے  

۱۶۹۔

اپنی توحید و معرفت کی۔ 

۱۷۰۔

کیونکہ وہ بے جان بُت ہیں نہ ضرر دے سکتے ہیں نہ نفع پہنچا سکتے ہیں، ان سے کیا ڈرنا، یہ آپ نے مشرکین سے جواب میں فرمایا تھا جنہوں نے آپ سے کہا تھا کہ بُتوں سے ڈرو ان کے بُرا کہنے سے کہیں آپ کو کچھ نقصان نہ پہنچ جائے۔ 

۱۷۱۔

وہ ہو گی کیونکہ میرا ربّ قادرِ مطلق ہے۔ 

(۸۱) اور میں تمہارے  شریکوں سے  کیونکر ڈروں (ف ۱۷۲) اور تم نہیں ڈرتے  کہ تم نے  اللہ کا شریک اس کو ٹھہرایا جس کی تم پر اس نے  کوئی سند نہ اتاری، تو دونوں گروہوں میں امان کا زیادہ سزا  وار کون ہے  (ف ۱۷۳) اگر تم جانتے  ہو، 

۱۷۲۔

جو بے جان جَماد اور عاجزِ مَحض ہیں۔ 

۱۷۳۔

مُوحِّد یا مشرک۔ 

(۸۲) وہ جو ایمان لائے  اور اپنے  ایمان میں کسی ناحق کی آمیزش نہ کی انہیں  کے  لیے  امان ہے  اور وہی راہ پر ہیں، 

(۸۳) اور یہ ہماری دلیل ہے  کہ ہم نے  ابراہیم کو اس کی قوم پر عطا فرمائی، ہم جسے  چاہیں درجوں بلند کریں (ف ۱۷۴) بیشک تمہارا رب علم و حکمت والا ہے  

۱۷۴۔

علم و عقل و فہم و فضیلت کے ساتھ جیسے کہ حضرت ابراہیم علیہ السلام کے درجے بلند فرمائے، دنیا میں علم و حکمت و نبوّت کے ساتھ اور آخرت میں قرب و ثواب کے ساتھ۔ 

(۸۴) اور ہم نے  انہیں اسحاق اور یعقوب عطا کیے، ان سب کو ہم نے  راہ دکھائی اور ان سے  پہلے  نوح کو راہ دکھائی اور میں اس کی اولاد میں سے  داؤد اور سلیمان اور ایوب اور یوسف اور موسیٰ اور ہارون کو، اور ہم ایسا ہی بدلہ دیتے  ہیں نیکوکاروں کو، 

 (۸۵) اور زکریا اور یحییٰ اور عیسیٰ اور الیاس کو یہ سب ہمارے  قرب کے  لائق ہیں 

(۸۷) اور اسماعیل اور  یسع اور یونس اور لوط کو، اور ہم نے  ہر ایک کو اس کے  وقت میں سب پر فضیلت  دی (ف ۱۷۵) اور کچھ ان کے   باپ دادا اور اولاد اور بھائیوں میں سے  بعض کو (ف ۱۷۶) اور ہم نے  انہیں چن لیا اور سیدھی راہ دکھائی، 

۱۷۵۔

نبوّت و رسالت کے ساتھ۔ 

مسئلہ : اس آیت سے اس پر سند لائی جاتی ہے کہ انبیاء ملائکہ سے افضل ہیں کیونکہ عالَم اللّٰہ کے سوا تمام موجودات کو شامل ہے، فرشتے بھی اس میں داخل ہیں تو جب تمام جہان والوں پر فضیلت دی تو ملائکہ پر بھی فضیلت ثابت ہو گئی، یہاں اللّٰہ تعالیٰ نے اٹھارہ انبیاء علیہم الصلوٰۃو السلام کا ذکر فرمایا اور اس ذکر میں ترتیب نہ زمانہ کے اعتبار سے ہے نہ فضیلت کے، نہ واو ترتیب کا مقتضی لیکن جس شان سے کہ انبیاء علیہم السلام کے اسماء ذکر فرمائے گئے اس میں ایک عجیب لطیفہ ہے وہ یہ کہ اللّٰہ تعالیٰ نے انبیاء کی ہر ایک جماعت کو ایک خاص طرح کی کرامت و فضیلت کے ساتھ ممتاز فرمایا تو حضرت نوح و ابراہیم و اسحٰق و یعقوب کا اوّل ذکر کیا کیونکہ یہ انبیاء کے اُصول ہیں یعنی ان کی اولاد میں بکثرت انبیاء ہوئے جن کے اَنساب انہیں کی طرف رجوع کرتے ہیں۔ نبوّت کے بعد مراتبِ معتبرہ میں سے مُلک و اختیار و سلطنت و اقتدار ہے۔ اللّٰہ تعالیٰ نے حضرت داؤد و سلیمان کو اس کا حَظِّ وافر دیا اور مراتبِ رفیعہ میں سے مصیبت و بلاء پر صابر رہنا ہے۔ اللّٰہ تعالیٰ نے حضرت ایوب کو اس کے ساتھ ممتاز فرمایا پھر مُلک و صبر کے دونوں مرتبے حضرت یوسف علیہ الصلوٰۃ والسلام کو عنایت کئے کہ آپ نے شدّت و بلاء پر مدتوں صبر فرمایا پھر اللّٰہ تعالیٰ نے نبوّت کے ساتھ مُلکِ مِصر عطا کیا۔ کثرتِ معجزات و قوتِ بَراہین بھی مراتبِ معتبرہ میں سے ہیں۔ اللّٰہ تعالیٰ نے حضرت موسیٰ و ہارون کو اس کے ساتھ مشرف کیا۔ زُہد و ترکِ دنیا بھی مراتبِ معتبرہ میں سے ہے۔ حضرت زکریا و یحییٰ و عیسیٰ و الیاس کو اس کے ساتھ مخصوص فرمایا، ان حضرات کے بعد اللّٰہ تعالیٰ نے ان انبیاء کا ذکر فرمایا کہ جن کے نہ مُتّبِعین باقی رہے نہ ان کی شریعت جیسے کہ حضرت اسمٰعیل، یسع، یونس، لوط علیہم الصلوٰۃ و السلام۔ اس شان سے انبیاء کا ذکر فرمانے میں ان کی کرامتوں اور خصوصیتوں کا ایک عجیب لطیفہ نظر آتا ہے۔ 

۱۷۶۔

ہم نے فضیلت دی۔ 

(۸۸) یہ اللہ کی ہدایت ہے  کہ اپنے  بندوں میں جسے  چاہے   دے، اور اگر وہ شرک کرتے  تو ضرور ان کا کیا اکارت جاتا، 

 (۸۹) یہ ہیں جن کو ہم نے  کتاب اور حکم اور نبوت عطا کی تو  اگر یہ لوگ (ف ۱۷۷) اس سے  منکر ہوں تو ہم نے  اس کیلئے  ایک ایسی قوم  لگا  رکھی ہے  جو انکار وا لی نہیں (ف ۱۷۸)

۱۷۷۔

یعنی اہلِ مکّہ۔ 

۱۷۸۔

اس قوم سے یا انصار مراد ہیں یا مہاجرین یا تمام اصحابِ رسول اللّٰہ صلی اللّٰہ علیہ و سلم یا حضور پر ایمان لانے والے سب لوگ۔ فائدہ : اس آیت میں دلالت ہے کہ اللّٰہ تعالیٰ اپنے نبی صلی اللّٰہ علیہ و سلم کی نُصرت فرمائے گا اور آپ کی دین کو قوت دے گا اور اس کو تمام اَدیان پر غالب کرے گا چنانچہ ایسا ہی ہوا اور یہ غیبی خبر واقع ہو گئی۔ 

(۹۰) یہ ہیں جن کو اللہ نے  ہدایت کی تو تم انہیں کی راہ  چلو (ف ۱۷۹) تم فرماؤ میں قرآن پر تم سے  کوئی اجرت نہیں  مانگتا وہ تو نہیں مگر نصیحت  سارے  جہان کو(ف ۱۸۰)

۱۷۹۔

مسئلہ : عُلَمائے دین نے اس آیت سے یہ مسئلہ ثابت کیا ہے کہ سیدِ عالَم صلی اللّٰہ علیہ و سلم تمام انبیاء سے افضل ہیں کیونکہ خِصالِ کمال و اوصافِ شرف جو جُدا جُدا انبیاء کو عطا فرمائے گئے تھے نبی کریم صلی اللّٰہ علیہ و سلم کے لئے سب کو جمع فرما دیا اور آپ کو حکم دیا  فَبھِدٰھُمُ اقْتَدِہْ  تو جب آپ تمام ا نبیاء کے اوصافِ کمالیہ کے جامع ہیں تو بے شک سب سے افضل ہوئے۔ 

۱۸۰۔

اس آیت سے ثابت ہوا کہ سیدِ عالَم صلی اللّٰہ علیہ و سلم تمام خَلق کی طرف مبعوث ہیں اور آپ کی دعوت تمام خَلق کو عام اور کل جہان آپ کی اُمّت۔ (خازن)۔ 

(۹۱) اور یہود نے  اللہ کی  قدر نہ جانی جیسی چاہیے  تھی (ف ۱۸۱) جب بولے  الله نے  کسی آدمی پر کچھ نہیں اتارا، تم فرماؤ کس نے  اُتاری  وہ کتاب جو  موسیٰ لائے  تھے  روشنی اور  لوگوں کے  لیے  ہدایت جس کے  تم نے  الگ الگ کاغذ بنا لیے  ظاہر کرتے  ہو (ف ۱۸۲) اور بہت سے  چھپا لیتے  ہو (ف ۱۸۳) اور  تمہیں وہ سکھایا جاتا ہے  (ف ۱۸۴) جو نہ تم کو معلوم تھا نہ تمہارے  باپ دادا کو، اللہ کہو (ف ۱۸۵) پھر انہیں چھوڑ دو ان کی بیہودگی میں انہیں کھیلتا(ف ۱۸۶)

۱۸۱۔

اور اس کی معرفت سے محروم رہے اور اپنے بندوں پر اس کو جو رحمت و کرم ہے اس کو نہ جانا۔ شانِ نُزول : یہود کی ایک جماعت اپنے حِبرُ الاَحبار مالک ابنِ صیف کو لے کر سیدِ عالَم صلی اللّٰہ علیہ و سلم سے مجادلہ کرنے آئی سیدِ عالَم صلی اللّٰہ علیہ و سلم نے اس سے فرمایا میں تجھے اس پروردگار کی قسم دیتا ہوں جس نے حضرت موسیٰ علیہ السلام پر توریت نازل فرمائی، کیا توریت میں تو نے یہ دیکھا ہے  اِنَّ اللَّٰہَ یَبْغَضُ الْحِبْرَ السَّمِیْنَ یعنی اللّٰہ کو موٹا عالِم مبغوض ہے ؟ کہنے لگا ہاں یہ توریت میں ہے، حضور نے فرمایا تو موٹا عالِم ہی تو ہے اس پر غضبناک ہو کر کہنے لگا کہ اللّٰہ نے کسی آدمی پر کچھ نہیں اُتارا۔ اس پر یہ آیتِ کریمہ نازل ہوئی اور اس میں فرمایا گیا کس نے اُتاری وہ کتاب جو موسیٰ لائے تھے تو وہ لاجواب ہوا اور یہود اس سے برہم ہوئے اور اس کو جھڑکنے لگے اور اس کو حِبر کے عہدہ سے معزول کر دیا۔ (مدارک و خازن)۔ 

۱۸۲۔

ان میں سے بعض کو جس کا اظہار اپنی خواہش کے مطابق سمجھتے ہو۔ 

۱۸۳۔

جو تمہاری خواہش کے خلاف کرتے ہیں جیسے کہ توریت کے وہ مضامین جن میں سیدِ عالَم صلی اللّٰہ علیہ و سلم کی نعت و صفت مذکور ہے۔ 

۱۸۴۔

سیدِ عالَم صلی اللّٰہ علیہ و سلم کی تعلیم اور قرآنِ کریم سے۔ 

۱۸۵۔

یعنی جب وہ اس کا جواب نہ دے سکیں کہ وہ کتاب کس نے اُتاری تو آپ فرما دیجئے اللّٰہ نے۔ 

۱۸۶۔

کیونکہ جب آپ نے حُجّت قائم کر دی اور انداز و نصیحت نہایت کو پہنچا دی اور ان کے لئے جائے عذر نہ چھوڑی، اس پر بھی وہ باز نہ آئیں تو انہیں ان کی بے ہودگی میں چھوڑ دیجئے۔ یہ کُفّار کے حق میں وعید و تہدید ہے۔ 

(۹۲) اور یہ ہے  برکت وا لی کتاب کہ ہم نے  اُتاری (ف ۱۸۷) تصدیق فرماتی ان کتابوں کی جو آگے  تھیں اور اس لیے  کہ تم ڈر سناؤ  سب بستیوں کے  سردار کو (ف ۱۸۸) اور جو کوئی سارے  جہاں میں اس کے  گرد ہیں اور جو آخرت پر ایمان لاتے  ہیں (ف ۱۸۹) اس کتاب پر ایمان لاتے  ہیں اور اپنی نماز کی حفاظت کرتے  ہیں، 

۱۸۷۔

یعنی قرآن شریف۔ 

۱۸۸۔

اُمُّ  القُریٰ مکّہ مکرّمہ ہے کیونکہ وہ تمام زمین والوں کا قبلہ ہے۔ 

۱۸۹۔

اور قیامت و آخرت اور مرنے کے بعد اُٹھنے کا یقین رکھتے ہیں اور اپنے انجام سے غافل و بے خبر نہیں ہیں۔ 

(۹۳) اور اس سے  بڑھ کر ظالم کون جو اللہ پر جھوٹ باندھے  (ف ۱۹۰) یا کہے  مجھے  وحی ہوئی اور اسے  کچھ  وحی نہ ہوئی (ف ۱۹۱) اور جو کہے  ابھی میں اُتارتا ہوں ایسا  جیسا اللہ نے  اُتارا (ف ۱۹۲) اور کبھی تم دیکھوں جس وقت ظالم موت کی سختیوں میں ہیں اور فرشتے  ہاتھ پھیلاتے  ہوئے  ہیں (ف ۱۹۳) کہ نکالو اپنی جانیں، آج تمہیں خواری کا عذاب دیا جائے  گا بدلہ اس کا کہ اللہ پر جھوٹ لگاتے  تھے  (ف ۱۹۴) اور اس کی آیتوں سے  تکبر کرتے، 

۱۹۰۔

اور نبوّت کا جھوٹا دعویٰ کرے۔ 

۱۹۱۔

شانِ نُزول : یہ آیت مُسَیلمہ کَذّاب کے بارے میں نازل ہوئی جس نے یَمامہ عَلاقۂ یمن میں نبوّت کا جھوٹا دعویٰ کیا تھا۔ قبیلۂ بنی حنیفہ کے چند لوگ اس کے فریب میں آ گئے تھے یہ کذّاب زمانۂ خلافتِ حضرت ابو بکر صدیق میں وحشی قاتلِ امیرِ حمزہ رضی اللّٰہ عنہ کے ہاتھ سے قتل ہوا۔ 

۱۹۲۔

شانِ نُزول : یہ عبداللّٰہ بن ابی سرح کاتِبِ وحی کے حق میں نازل ہوئی۔ جب آیت  وَلَقَدْ خَلَقْنَا الْاِنْسَانَ  نازل ہوئی اس نے اس کو لکھا اور آخر تک پہنچتے پہنچتے پیدائشِ انسان کی تفصیل پر مطلع ہو کر متعجب ہوا اور اس حالت میں آیت کا آخر فَتَبَارَکَ اللّٰہ ُاَحْسَنُ الْخَالِقِیْن  بے اختیار اس کی زبان پر جاری ہو گیا، اس پر اس کو یہ گھمنڈ ہوا کہ مجھ پر وحی آنے لگی اور مرتد ہو گیا، یہ نہ سمجھا کہ نورِ وحی اور قوت و حُسنِ کلام سے آیت کا آخر کلمہ زبان پر آ گیا، اس میں اس کی قابلیت کا کوئی دخل نہ تھا زورِ کلام خود اپنے آخر کو بتا دیا کرتا ہے جیسے کبھی کوئی شاعر نفیس مضمون پڑھے وہ مضمون خود قافیہ بتا دیتا ہے اور سننے والے شاعر سے پہلے قافیہ پڑھ دیتے ہیں، ان میں ایسے لوگ بھی ہوتے ہیں جو ہرگز ویسا شعر کہنے پر قادر نہیں تو قافیہ بتانا ان کی قابلیّت نہیں کلام کی قوت ہے اور یہاں تو نورِ وحی اور نورِ نبی سے سینہ میں روشنی آتی تھی چنانچہ مجلس شریف سے جُدا ہونے اور مرتد ہو جانے کے بعد پھر وہ ایک جملہ بھی ایسا بنانے پر قادر نہ ہوا جو نظمِ قرآنی سے مل سکتا، آخر کار زمانۂ اقدس ہی میں قبل فتحِ مکّہ پھر اسلام سے مشرف ہوا۔ 

۱۹۳۔

اَرواح قبض کرنے کے لئے جھڑکتے جاتے ہیں اور کہتے جاتے ہیں۔ 

۱۹۴۔

نبوّت اور وحی کے جھوٹے دعوے کر کے اور اللّٰہ کے لئے شریک اور بی بی بچے بتا کر۔ 

(۹۴) اور بیشک تم ہمارے  پاس اکیلے  آئے  جیسا ہم نے  تمہیں پہلی بار پیدا کیا تھا  (ف ۱۹۵) اور پیٹھ پیچھے  چھوڑ آئے  جو مال و متاع ہم نے  تمہیں دیا تھا اور ہم تمہارے  ساتھ تمہارے  ان سفارشیوں کو نہیں دیکھتے  جن کا تم اپنے  میں ساجھا بتاتے  تھے  (ف ۱۹۶) بیشک تمہارے  آپس کی ڈور کٹ گئی (ف ۱۹۷) اور تم سے  گئے  جو دعوے  کرتے  تھے  (ف ۱۹۸)

۱۹۵۔

نہ تمہارے ساتھ مال ہے نہ جاہ، نہ اولاد جن کی مَحبت میں تم عمر بھر گرفتار رہے، نہ وہ بُت جنہیں پُوجا کئے، آج ان میں سے کوئی تمہارے کام نہ آیا، یہ کُفّار سے روزِ قیامت فرمایا جاوے گا۔ 

۱۹۶۔

کہ وہ عبادت کے حقدار ہونے میں اللّٰہ کے شریک ہیں۔ (معاذ اللّٰہ)۔ 

۱۹۷۔

اور علاقے ٹوٹ گئے، جماعت منتشر ہو گئی۔ 

۱۹۸۔

تمہارے وہ تمام جھُوٹے دعوے جو تم دنیا میں کیا کرتے تھے باطل ہو گئے۔ 

(۹۵) بیشک اللہ دانے  اور گٹھلی کو  چیر نے  والا ہے  (ف ۱۹۹) زندہ کو مردہ سے  نکالنے  (ف ۲۰۰) اور مردہ کو زندہ سے  نکالنے  والا (ف ۲۰۱) یہ ہے  اللہ تم کہاں اوندھے  جاتے  ہو (ف ۲۰۲)

۱۹۹۔

توحید و نبوّت کے بیان کے بعد اللّٰہ تعالیٰ نے اپنے کمالِ قدرت و علم و حکمت کے دلائل ذکر فرمائے کیونکہ مقصودِ اعظم اللّٰہ سبحانہ اور اس کے تمام صفات و افعال کی معرفت ہے اور یہ جاننا کہ وہی تمام چیزوں کا پیدا کرنے والا ہے اور جو ایسا ہو وہی مستحقِ عبادت ہو سکتا ہے، نہ کہ وہ بُت جنہیں مشرکین پُوجتے ہیں۔ خشک دانہ اور گٹھلی کو چیر کر ان سے سبزہ اور درخت پیدا کرنا اور ایسی سنگلاخ زمینوں میں ان کے نرم ریشوں کو رواں کرنا جہاں آہنی میخ بھی کام نہ کر سکے اس کی قدرت کے کیسے عجائبات ہیں۔ 

۲۰۰۔

جاندار سبزہ کو بے جان دانے اور گٹھلی سے اور انسان و حیوان کو نُطفہ سے اور پرند کو انڈے سے۔ 

۲۰۱۔

جاندار درخت سے بے جان گُٹھلی اور دانہ کو اور انسان و حیوان سے نُطفہ کو اور پرندے سے انڈے کو یہ اس کے عجائبِ قدرت و حکمت ہیں۔ 

۲۰۲۔

اور ایسے براہین قائم ہونے کے بعد کیوں ایمان نہیں لا تے اور موت کے بعد اٹھنے کا یقین نہیں کرتے، جو بے جان نُطفہ سے جاندار حیوان پیدا کرتا ہے اس کی قدرت سے مُردہ کو زندہ کرنا کیا بعید ہے۔ 

(۹۷) اور  وہی ہے  جس نے  تمہارے  لیے  تارے  بنائے  کہ ان سے  راہ  پاؤ خشکی اور تری کے  اندھیروں میں (ف ۲۰۳)، ہم نے  نشانیاں مفصل بیان کر دیں علم والوں کے  لیے، 

۲۰۳۔

کہ خَلق اس میں چین پا تی ہے اور دن کی تَکان و ماندگی کو استراحت سے دور کرتی ہے اور شب بیدار زاہد تنہائی میں اپنے ربّ کی عبادت سے چین پا تے ہیں۔ 

(۹۹) اور وہی ہے  جس نے  آسمان سے  پانی اُتارا، تو ہم نے  اس سے  ہر اُگنے  والی چیز نکالی (ف ۲۰۸) تو ہم نے  اس سے  نکالی سبزی  جس میں سے  دانے  نکالتے  ہیں ایک دوسرے  پر چڑھے  ہوئے  اور کھجور کے  گابھے  سے  پاس پاس گچھے  اور انگور کے  باغ اور زیتون اور انار کسی بات میں ملتے  اور کسی بات میں الگ، اس کا پھل دیکھو جب پھلے  اور اس کا پکنا بیشک اس میں نشانیاں ہیں ایمان والوں کے  لیے، 

۲۰۴۔

کہ ان کے دورے اور سیر سے عبادات و معاملات کے اوقات معلوم ہوں۔ 

۲۰۵۔

یعنی حضرت آدم سے۔ 

۲۰۶۔

ماں کے رِحم میں یا زمین کے اوپر۔ 

۲۰۷۔

باپ کی پُشت میں یا قبر کے اندر۔ 

۲۰۸۔

پانی ایک اور اس سے جو چیزیں اُگائیں وہ قِسم قِسم اور رنگارنگ۔ 

(۱۰۰) اور (ف ۲۰۹)  اللہ کا شریک ٹھہرایا  جنوں کو (ف ۲۱۰) حالانکہ اسی نے  ان کو بنایا اور اس کے  لیے  بیٹے  اور بیٹیاں گڑھ لیں جہالت سے، پاکی اور برتری ہے  اس کو ان  کی باتوں سے، 

۲۰۹۔

باوجودیکہ ان دلائلِ قدرت و عجائبِ حکمت اور اس انعام و اکرام اور ان نعمتوں کے پیدا کرنے اور عطا فرمانے کا اِقتضاء تھا کہ اس کریم کارساز پر ایمان لاتے بجائے اس کے بُت پرستوں نے یہ ستم کیا (جو آیت میں آگے مذکور ہے )کہ۔ 

۲۱۰۔

کہ ان کی اطاعت کر کے بُت پرست ہو گئے۔ 

(۱۰۱) بے  کسی  نمو نہ کے  آسمانوں اور زمین کا بنانے  والا، اسکے  بچہ کہاں سے  ہو حالانکہ اس کی عورت نہیں (ف ۲۱۱) اور اس نے  ہر چیز پیدا کی (ف ۲۱۲) اور وہ سب کچھ جانتا ہے، 

۲۱۱۔

اور بے عورت اولاد نہیں ہوتی اور زوجہ اس کی شان کے لائق نہیں کیونکہ کوئی شے اس کی مثل نہیں۔ 

۲۱۲۔

تو جو ہے وہ اس کی مخلوق ہے اور مخلوق اولاد نہیں ہو سکتی تو کسی مخلوق کو اولاد بتانا باطل ہے۔ 

(۱۰۲) یہ ہے  اللہ تمہارا رب (ف ۲۱۳) اور اس کے  سوا کسی کی بندگی نہیں ہر چیز کا بنانے  والا تو اسے  پوجو  وہ ہر چیز پر نگہبان ہے (ف ۲۱۴)

۲۱ٍ۳۔

جس کے صفات مذکور ہوئے اور جس کے یہ صفات ہوں وہی مستحقِ عبادت ہیں۔ 

۲۱۴۔

خواہ وہ رزق ہو یا اَجَل یا حمل۔ 

(۱۰۳) آنکھیں اسے  احاطہ نہیں کرتیں (ف ۲۱۵) اور سب آنکھیں اس کے  احاطہ میں ہیں اور وہی ہے  پورا باطن پورا خبردار، 

۲۱۵۔

مسائل : اِدراک کے معنیٰ ہیں مَرئی کے جوانِب و حدود پر واقف ہونا اسی کو اِحاطہ کہتے ہیں۔ ادراک کی یہی تفسیر حضرت سعید ابنِ مسیّب اور حضرت ابنِ عباس رضی اللّٰہ تعالیٰ عنہما سے منقول ہے اور جمہور مفسِّرین ادراک کی تفسیر احاطہ سے فرماتے ہیں اور احاطہ اسی چیز کا ہو سکتا ہے جس کے حدود و جہات ہوں، اللّٰہ تعالیٰ کے لئے حد و جِہت محال ہے تو اس کا ادراک و احاطہ بھی ناممکن، یہی مذہب ہے اہلِ سُنّت کا، خوارج و معتزِلہ وغیرہ گمراہ فرقے ادراک اور رویت میں فرق نہیں کرتے اس لئے وہ اس گمراہی میں مبتلا ہو گئے کہ انہوں نے دیدارِ الٰہی کو محالِ عقلی قرار دے دیا باوجودیکہ نفیِ رویت نفیِ علم کو مستلزم ہے ورنہ جیسا کہ باری تعالیٰ بخلاف تمام موجودات کے بلا کیفیت و جِہت جانا جا سکتا ہے ایسے ہی دیکھا بھی جا سکتا ہے کیونکہ اگر دوسری موجودات بغیر کیفیت و جِہت کے دیکھی نہیں جا سکتی تو جانی بھی نہیں جا سکتی، راز اس کا یہ ہے کہ رویت و دید کے معنیٰ یہ ہیں کہ بصر کسی شئے کو جیسی کہ وہ ہو ویسا جانے تو جو شئے جِہت والی ہو گی اس کی رویت و دید جِہت میں ہو گی اور جس کے لئے جِہت نہ ہو گی اس کی دید بے جہت ہو گی۔ دیدارِ الٰہی : آخرت میں اللّٰہ تعالیٰ کا دیدار مومنین کے لئے اہلِ سُنّت کا عقیدہ اور قرآن و حدیث و اِجماعِ صحابہ و سلفِ اُمّت کے دلائلِ کثیرہ سے ثابت ہے۔ قرآنِ کریم میں فرمایا  وُجُوہ ُ یَّوْمَئِذٍ نَاضِرَۃٌ اِلیٰ رَبھِا نَاظِرَۃٌ  اس سے ثابت ہے کہ مومنین کو روزِ قیامت ان کے ربّ کا دیدار میسّر ہو گا، اس کے علاوہ اور بہت آیات اور صحاح کی کثیر احادیث سے ثابت ہے۔ اگر دیدارِ الٰہی ناممکن ہوتا تو حضرت موسیٰ علیہ الصلوٰۃ و السلام دیدار کا سوال نہ فرماتے۔  رَبِّ اَرِنِیْۤ اَنْظُرُ اِلَیْکَ  ارشاد نہ کرتے اور ان کے جواب میں  اِنِ استقَرَّ مَکَانَہ، فَسَوْفَ تَرَانِیْ  نہ فرمایا جاتا۔ ان دلائل سے ثابت ہو گیا کہ آخرت میں مؤمنین کے لئے دیدارِ الٰہی شرع میں ثابت ہے اور اس کا انکار گمراہی۔ 

(۱۰۴) تمہارے  پاس آنکھیں کھولنے  وا لی دلیلیں آئیں تمہارے  رب کی طرف سے  تو جس نے  دیکھا تو اپنے  بھلے  کو اور جو  اندھا ہوا  اپنے   بُرے  کو، اور میں تم پر نگہبان نہیں، 

 (۱۰۵) اور ہم اسی طرح آیتیں طرح طرح سے  بیان کرتے  (ف ۲۱۶) اور اس لیے  کہ کافر بول اٹھیں کہ تم تو پڑھے  ہو اور اس لیے  کہ اسے  علم والوں پر واضح کر دیں، 

۲۱۶۔

کہ حُجّت لازم ہو۔ 

(۱۰۶) اس پر چلو جو تمہیں تمہارے  رب کی طرف سے  وحی ہوتی ہے  (ف ۲۱۷) اس کے  سوا کوئی معبود نہیں اور مشرکوں سے  منہ پھیر لو 

۲۱۷۔

اور کُفّار کی بے ہودہ گوئیوں کی طرف التفات نہ کرو، اس میں نبی کریم صلی اللّٰہ علیہ و سلم کی تسکینِ خاطر ہے کہ آپ کُفّار کی یاوَہ گوئیوں سے رنجیدہ نہ ہوں، یہ ان کی بدنصیبی ہے کہ وہ ایسی واضح برہانوں سے فائدہ نہ اٹھائیں۔ 

(۱۰۷) اور اللہ چاہتا تو وہ شرک نہیں کرتے، اور ہم نے  تمہیں ان پر نگہبان نہیں کیا اور تم  ان پر کڑوڑے  (حاکمِ اعلیٰ) نہیں، 

 (۱۰۸) اور انہیں گا لی نہ دو وہ جن کو وہ اللہ کے  سوا پوجتے  ہیں کہ وہ اللہ کی شان میں بے  ادبی کریں گے  زیادتی اور جہالت سے  (ف ۲۱۸) یونہی ہم نے  ہر اُمت کی نگاہ میں اس کے  عمل بھلے  کر دیے  ہیں پھر انہیں اپنے  رب کی طرف پھرنا ہے  اور وہ انہیں بتا دے  گا جو کرتے  تھے، 

۲۱۸۔

قتادہ کا قول ہے کہ مسلمان کُفّار کے بُتوں کی بُرائی کیا کرتے تھے تاکہ کُفّار کو نصیحت ہو اور وہ بُت پرستی کے عیب سے باخبر ہوں مگر ان ناخدا شَناس جاہلوں نے بجائے پند پذیر ہونے کے شانِ الٰہی میں بے ادبی کے ساتھ زبان کھولنی شروع کی۔ اس پر یہ آیت نازل ہوئی اگرچہ بُتوں کو برا کہنا اور ان کی حقیقت کا اظہار طاعت و ثواب ہے لیکن اللّٰہ اور اس کے رسول صلی اللّٰہ علیہ و سلم کی شان میں کُفّار کی بد گوئیوں کو روکنے کے لئے اس کو منع فرمایا گیا۔ ابنِ اَنباری کا قول ہے کہ یہ حکم اول زمانہ میں تھا جب اللّٰہ تعالیٰ نے اسلام کو قوت عطا فرمائی منسوخ ہو گیا۔ 

(۱۰۹) اور انہوں نے  اللہ کی قسم کھائی اپنے  حلف میں پوری کوشش سے  کہ اگر ان کے  پاس کوئی نشانی  آئی تو ضرور اس پر ایمان لائیں گے، تم فرما  دو کہ نشانیاں تو اللہ کے  پاس ہیں (ف ۲۱۹) اور تمہیں (ف ۲۲۰) کیا خبر کہ جب وہ آئیں تو یہ ایمان نہ لائینگے  

۲۱۹۔

وہ جب چاہتا ہے حسبِ اقتضائے حکمت نازل فرماتا ہے۔ 

۲۲۰۔

اے مسلمانو۔ 

(۱۱۰) اور ہم پھیر دیتے  ہیں ان کے  دلوں اور آنکھوں کو (ف ۲۲۱) جیسا وہ پہلی بار ایمان نہ لائے  تھے  (ف ۲۲۲) اور انہیں چھوڑ دیتے  ہیں کہ اپنی سرکشی میں بھٹکا کریں، 

۲۲۱۔

حق کے ماننے اور دیکھنے سے۔ 

۲۲۲۔

ان آیات پر جو نبی کریم صلی اللّٰہ علیہ و سلم کے دستِ اقدس پر ظاہر ہوئی تھیں مثل شقُ القمر وغیرہ معجزاتِ باہِرات کے۔ 

(۱۱۱) اور اگر ہم ان کی طرف فرشتے  اُتارتے  (ف ۲۲۳) اور ان سے  مردے  باتیں کرتے  اور ہم ہر چیز ان کے  سامنے  اٹھا لاتے  جب بھی وہ ایمان لانے  والے  نہ تھے  (ف ۲۲۴) مگر یہ کہ خدا چاہتا (ف ۲۲۵) و لیکن ان میں بہت نرے  جاہل ہیں (ف ۲۲۶) 

۲۲ٍ۳۔

شانِ نُزول : ابنِ جریر کا قول ہے کہ یہ آیت اِستِہزاء کرنے والے قریش کی شان میں نازل ہوئی جنہوں نے سیدِ عالَم صلی اللّٰہ علیہ و سلم سے کہا تھا کہ اے محمّد (صلی اللّٰہ علیہ و سلم ) آپ ہمارے مُردوں کو اُٹھا لایئے ہم ان سے دریافت کر لیں کہ آپ جو فرماتے ہیں یہ حق ہے یا نہیں اور ہمیں فرشتے دکھائیے جو آپ کے رسول ہونے کی گواہی دیں یا اللّٰہ اور فرشتوں کو ہمارے سامنے لائیے۔ اس کے جواب میں یہ آیتِ کریمہ نازل ہوئی۔ 

۲۲۴۔

وہ اہلِ شَقاوت ہیں۔ 

۲۲۵۔

اس کی مشیّت جو ہوتی ہے وہی ہوتا ہے، جو اس کے علم میں اہلِ سعادت ہیں وہ ایمان سے مشّرف ہوتے ہیں۔ 

۲۲۶۔

نہیں جانتے کہ یہ لوگ وہ نشانیاں بلکہ اس سے زیادہ دیکھ کر بھی ایمان لانے والے نہیں۔ (جمل و مدراک)۔ 

(۱۱۲) اور اسی طرح ہم نے  ہر نبی کے  دشمن کیے  ہیں آدمیوں اور جنوں میں کے  شیطان کہ ان میں ایک دوسرے  پر خفیہ ڈالتا ہے  بناوٹ کی بات (ف ۲۲۷) دھوکے  کو، اور تمہارا رب چاہتا  تو وہ ایسا نہ کرتے  (ف ۲۲۸) تو انہیں ان کی بناوٹوں پر چھوڑ دو (ف ۲۲۹)

۲۲۷۔

یعنی وسوسے اور فریب کی باتیں اِغوا کرنے کے لئے۔ 

۲۲۸۔

لیکن اللّٰہ تعالیٰ اپنے بندوں میں سے جسے چاہتا ہے امتحان میں ڈالتا ہے تاکہ اس کے محنت پر صابر رہنے سے ظاہر ہو جائے کہ یہ جَزیلِ ثواب پانے والا ہے۔ 

۲۲۹۔

اللّٰہ انہیں بدلہ دے گا، رسوا کرے گا اور آپ کی مدد فرمائے گا۔ 

(۱۱۳) اور اس لیے  کہ اس (ف ۲۳۰) کی طرف ان کے  دل جھکیں جنہیں آخرت پر ایمان نہیں اور اسے  پسند کریں اور گناہ کمائیں جو انہیں کمانا ہے، 

۲ٍ۳۰۔

بناوٹ کی بات۔ 

(۱۱۴) تو کیا اللہ کے  سوا میں کسی اور کا فیصلہ چاہوں اور وہی ہے  جس نے  تمہاری طرف مفصل کتاب اُتاری (ف ۲۳۱) اور جنکو ہم نے  کتاب دی وہ جانتے  ہیں کہ یہ تیرے  رب کی طرف سے  سچ اترا ہے  (ف ۲۳۲) تو اے  سننے  والے  تو ہر گز شک والوں میں نہ ہو، 

۲ٍ۳۱۔

یعنی قرآن شریف جس میں امر و نہی، وعدہ و وعید اور حق و باطل کا فیصلہ اور میرے صدق کی شہادت اور تمہارے اِفتراء کا بیان ہے۔ شا نِ نُزول : سیدِ عالَم صلی اللّٰہ علیہ و سلم سے مشرکین کہا کرتے تھے کہ آپ ہمارے اور اپنے درمیان ایک حَکَمْ مقرر کیجئے ان کے جواب میں یہ آیت نازل ہوئی۔ 

۲ٍ۳۲۔

کیونکہ ان کے پاس اس کی دلیلیں ہیں۔ 

(۱۱۵) اور پوری ہے  تیرے  رب کی بات سچ اور انصاف میں اس کی باتوں کا کوئی بدلنے  والا نہیں (ف ۲۳۳) اور وہی ہے  سنتا جانتا، 

۲ٍ۳ٍ۳۔

نہ کوئی اس کی قَضا کا تبدیل کرنے والا، نہ حُکم کا رد کرنے والا، نہ اس کا وعدہ خلاف ہو سکے۔ بعض مفسِّرین نے فرمایا کہ کلام جب تامّ ہے تو وہ قابلِ نقص و تغییر نہیں اور وہ قیامت تک تحریف و تغییر سے محفوظ ہے۔ بعض مفسِّرین فرماتے ہیں معنیٰ یہ ہیں کہ کسی کی قدرت نہیں کہ قرآنِ پاک کی تحریف کر سکے کیونکہ اللّٰہ تعالیٰ اس کی حفاظت کا ضامن ہے۔ (تفسیر ابوالسعود)۔ 

(۱۱۶) اور اے  سننے   والے  زمین میں اکثر وہ ہیں کہ تو ان کے  کہے  پر چلے  تو تجھے  اللہ کی راہ سے  بہکا دیں، وہ صرف گمان کے  پیچھے  ہیں (ف ۲۳۴) اور نری اٹکلیں (فضول اندازے ) دوڑاتے  ہیں (ف ۲۳۵)

۲ٍ۳۴۔

اپنے جاہل اور گمراہ باپ دادا کی تقلید کرتے ہیں، بصیرت و حق شَناسی سے محروم ہیں۔ 

۲ٍ۳۵۔

کہ یہ حلال ہے یہ حرام اور اٹکل سے کوئی چیز حلال حرام نہیں ہوتی جسے اللّٰہ اور اس کے رسول نے حلال کیا وہ حلال اور جسے حرام کیا وہ حرام۔ 

(۱۱۷) تیرا رب خوب جانتا ہے  کہ کون بہکا اس کی راہ سے  اور وہ خوب جانتا ہے  ہدایت والوں کو، 

 (۱۱۸) تو کھاؤ اس میں سے  جس پر اللہ کا نام لیا گیا (ف ۲۳۶) اگر تم اسکی آیتیں مانتے  ہو، 

۲ٍ۳۶۔

یعنی جو اللّٰہ تعالیٰ کے نام پر ذَبح کیا گیا، نہ وہ جو اپنی موت مَرا یا بُتوں کے نام پر ذَبح کیا گیا وہ حرام ہے، حِلّت اللّٰہ کے نام پر ذَبح ہونے سے متعلق ہے۔ یہ مشرکین کے اس اعتراض کا جواب ہے کہ جو انہوں نے مسلمانوں پر کیا تھا کہ تم اپنا قتل کیا ہوا تو کھاتے ہو اور اللّٰہ کا مارا ہوا یعنی جو اپنی موت مرے اس کو حرام جانتے ہو۔ 

(۱۱۹) اور تمہیں کیا ہوا کہ اس میں سے  نہ کھاؤ جس (ف ۲۳۷) پر اللہ کا نام لیا گیا وہ تم سے  مفصل بیان کر چکا جو کچھ تم پر حرام ہوا (ف ۲۳۸) مگر جب تمہیں اس سے  مجبوری ہو (ف ۲۳۹) اور بیشک بہتیرے  اپنی خواہشوں سے  گمراہ کرتے  ہیں بے   جانے  بیشک تیرا رب حد سے  بڑھنے  والوں کو خوب جانتا ہے، 

۲ٍ۳۷۔

ذبیحہ۔ 

۲ٍ۳۸۔

مسئلہ : اس سے ثابت ہوا کہ حرام چیزوں کا مفصّل ذکر ہوتا ہے اور ثبوتِ حُرمت کے لئے حکمِ حُرمت درکار ہے اور جس چیز پر شریعت میں حُرمت کا حکم نہ ہو وہ مباح ہے۔ 

۲ٍ۳۹۔

تو عندَ الاِضطرار قدرِ ضرورت روا ہے۔ 

(۱۲۰) اور چھوڑ دو کھلا اور چھپا گناہ، وہ جو گناہ کماتے  ہیں عنقریب اپنی کمائی کی سزا پائیں گے، 

 (۱۲۱) اور اُسے  نہ کھاؤ جس پر اللہ کا نام نہ لیا گیا (ف ۲۴۰) اور وہ بیشک حکم عدولی ہے، اور بیشک شیطان اپنے  دوستوں کے  دلوں میں ڈالتے  ہیں کہ تم سے  جھگڑیں اور اگر تم ان کا کہنا مانو (ف ۲۴۱) تو اس وقت تم مشرک ہو (ف ۲۴۲)

۲۴۰۔

وقتِ ذَبح نہ تحقیقًا نہ تقدیراً، خواہ اس طرح کہ وہ جانور اپنی موت مر گیا ہو یا اس طرح کہ اس کو بغیر تسمیہ کے یا غیرِ خدا کے نام پر ذبح کیا گیا ہو، یہ سب حرام ہیں لیکن جہاں مسلمان ذَبح کرنے والا وقتِ ذَبح بسم اللّٰہِ اللّٰہُ اکبرکہنا بھول گیا وہ ذبح جائز ہے، وہاں ذکر تقدیری ہے جیسا کہ حدیث شریف میں وارد ہوا۔ 

۲۴۱۔

اور اللّٰہ کے حرام کئے ہوئے کو حلال جانو۔ 

۲۴۲۔

کیونکہ دین میں حکمِ الٰہی کو چھوڑنا اور دوسرے کے حکم کو ماننا، اللّٰہ کے سوا اورکو حاکم قرار دینا شرک ہے۔ 

(۱۲۲) اور کیا وہ کہ مردہ تھا تو ہم نے  اسے  زندہ کیا (ف ۲۴۳) اور اس کے  لیے  ایک نور کر دیا (ف ۲۴۴) جس سے  لوگوں میں چلتا ہے  (ف ۲۴۵) وہ اس جیسا ہو جائے  گا جو اندھیریوں میں ہے  (ف ۲۴۶) ان سے  نکلنے  والا نہیں، یونہی کافروں کی آنکھ میں ان کے   اعمال بھلے  کر دیے  گئے  ہیں، 

۲۴۳۔

مُردہ سے کافِر اور زندہ سے مومن مراد ہے کیونکہ کُفر قلوب کے لئے موت ہے اور ایمان حیات۔ 

۲۴۴۔

نور سے ایمان مراد ہے جس کی بدولت آدمی کُفر کی تاریکیوں سے نجات پاتا ہے۔ قتادہ کا قول ہے کہ نور سے کتاب اللّٰہ یعنی قرآن مراد ہے۔ 

۲۴۵۔

اور بینائی حاصل کر کے راہِ حق کا امتیاز کر لیتا ہے۔ 

۲۴۶۔

کُفر و جَہل و تِیرہ باطنی کی۔ یہ ایک مثال ہے جس میں مومن و کافِر کا حال بیان فرمایا گیا ہے کہ ہدایت پانے والا مومن اس مُردہ کی طرح ہے جس نے زندگانی پائی اور اس کو نور ملا جس سے وہ مقصود کی راہ پاتا ہے اور کافِر اس کی مثل ہے جو طرح طرح کی اندھیریوں میں گرفتار ہوا اور ان سے نکل نہ سکے، ہمیشہ حیرت میں مُبتَلا رہے۔ یہ دونوں مثالیں ہر مومن و کافِر کے لئے عام ہیں اگر چہ بقول حضرت ابنِ عباس رضی اللّٰہ عنہما ان کا شا نِ نُزول یہ ہے کہ ابوجہل نے ایک روز سیدِ عالَم صلی اللّٰہ علیہ و سلم پر کوئی نَجَس چیز پھینکی تھی اس روز حضرت امیرِ حمزہ رضی اللّٰہ عنہ شکار کو گئے ہوئے تھے، جس وقت وہ ہاتھ میں کمان لئے ہوئے شکار سے واپس آئے تو انہیں اس واقعہ کی خبر دی گئی گو ابھی تک وہ ایمان سے مشرف نہ ہوئے تھے مگر یہ خبر سُن کر ان کو نہایت طیش آیا اور وہ ابوجہل پر چڑھ گئے اور اس کو کمان سے مارنے لگے اور ابوجہل عاجزی و خوشامد کرنے لگا اور کہنے لگا اے ابویعلیٰ (حضرت امیر حمزہ کی کُنیت ہے ) کیا آپ نے نہیں دیکھا کہ محمّد (مصطفیٰ  صلی اللّٰہ علیہ و سلم ) کیسا دین لائے اور انہوں نے ہمارے معبودوں کو بُرا کہا اور ہمارے باپ دادا کی مخالفت کی اور ہمیں بد عقل بتایا، اس پر حضرت امیرِ حمزہ نے فرمایا تمہارے برابر بد عقل کون ہے کہ اللّٰہ کو چھوڑ کر پتھروں کو پُوجتے ہو، میں گواہی دیتا ہوں کہ اللّٰہ کے سوا کوئی معبود نہیں اور میں گواہی دیتا ہوں کہ محمّد مصطفیٰ  (صلی اللّٰہ علیہ و سلم ) اللّٰہ کے رسول ہیں، اسی وقت حضرت امیرِ حمزہ اسلام لے آئے۔ اس پر یہ آیتِ کریمہ نازل ہوئی تو حضرت امیرِ حمزہ کا حال اس کے مشابہ ہے جو مُردہ تھا، ایمان نہ رکھتا تھا، اللّٰہ تعالیٰ نے اس کو زندہ کیا اور نورِ باطن عطا فرمایا اور ابوجہل کی شان یہی ہے کہ وہ کُفر و جَہل کی تاریکیوں میں گرفتار ہے اور۔ 

(۱۲۳) اور اسی طرح ہم نے  ہر بستی میں اس کے  مجرموں کے  سرغنہ کیے  کہ اس میں داؤ کھیلیں (ف ۲۴۷) اور داؤں نہیں کھیلتے  مگر اپنی جانوں پر اور انہیں شعورنہیں (ف ۲۴۸)

۲۴۷۔

اور طرح طرح کے حیلوں اور فریبوں اور مکاریوں سے لوگوں کو بہکاتے اور باطل کو رواج دینے کی کوشش کرتے ہیں۔ 

۲۴۸۔

کہ اس کا وبال انہیں پر پڑتا ہے۔ 

(۱۲۴) اور جب ان کے  پاس کوئی نشانی  آئے  تو کہتے  ہی ہم ہر گز ایمان نہ لائیں گے  جب تک ہمیں بھی ویسا ہی نہ ملے  جیسا اللہ کے  رسولوں کو ملا (ف ۲۴۹) اللہ خوب جانتا ہے  جہاں اپنی رسالت رکھے  (ف ۲۵۰) عنقریب مجرموں کو اللہ کے  یہاں ذلت پہنچے  گی اور سخت عذاب بدلہ ان کے  مکر کا، 

۲۴۹۔

یعنی جب تک ہمارے پاس وحی نہ آئے اور ہمیں نبی نہ بنایا جائے۔ شانِ نُزول : ولید بن مغیرہ نے کہا تھا کہ اگر نبوّت حق ہو تو اس کا زیادہ مستحق میں ہوں کیونکہ میری عمر سیدِ عالَم (صلی اللّٰہ علیہ و سلم ) سے زیادہ ہے اور مال بھی۔ اس پر یہ آیت نازل ہوئی۔ 

 

۲۵۰۔

یعنی اللّٰہ جانتا ہے کہ نبوّت کی اہلیت اور اس کا استحقاق کس کو ہے کس کو نہیں، عمر و مال سے کوئی مستحقِ نبوّت نہیں ہو سکتا اور یہ نبوّت کے طلب گار تو حسد، مکر، بدعہدی وغیرہ قبائح افعال اور رذائل خِصال میں مبتلا ہیں، یہ کہاں اور نبوّت کا منصبِ عالی کہاں۔ 

(۱۲۵) اور جسے   اللہ راہ دکھانا چاہے  اس کا سینہ اسلام کے  لیے  کھول دیتا ہے  (ف ۲۵۱) اور جسے  گمراہ کرنا چاہے  اس کا سینہ تنگ خوب رکا ہوا کر  دیتا ہے  (ف ۲۵۲) گویا کسی کی زبردستی سے  آسمان پر چڑھ رہا ہے، اللہ یونہی عذاب ڈالتا ہے  ایمان نہ لانے  والوں کو، 

۲۵۱۔

اس کو ایمان کی توفیق دیتا ہے اور اس کے دل میں روشنی پیدا کرتا ہے۔ 

۲۵۲۔

کہ اس میں علم اور دلائلِ توحید و ایمان کی گنجائش نہ ہو تو اس کی ایسی حالت ہوتی ہے کہ جب اس کو ایمان کی دعوت دی جاتی ہے اور اسلام کی طرف بلایا جاتا ہے تو وہ اس پر نہایت شاق ہوتا ہے اور اس کو بہت دشوار معلوم ہوتا ہے۔ 

(۱۲۶) اور یہ (ف ۲۵۳) تمہارے  رب کی سیدھی راہ  ہے  ہم نے  آیتیں مفصل بیان کر دیں نصیحت ماننے  والوں کے  لیے، 

۲۵۳۔

دینِ اسلام۔ 

(۱۲۷) ان کے  لیے  سلامتی کا گھر ہے  اپنے  رب کے  یہاں اور وہ ان کا مولیٰ ہے  یہ ان کے  کاموں کا پھل ہے، 

(۱۲۸) اور جس دن اُن سب کو اٹھانے  گا اور فرمائے  گا، اے  جن کے  گروہ! تم نے  بہت آدمی گھیر لیے  (ف ۲۵۴) اور ان کے  دوست آدمی عرض کریں گے  اے  ہمارے  رب! ہم میں ایک نے  دوسرے  سے  فائدہ اٹھایا (ف ۲۵۵) اور ہم اپنی اس میعاد کو پہنچ گئے  جو تو نے  ہمارے  لیے  مقرر فرمائی تھی  (ف ۲۵۶) فرمائے  گا  آگ تمہارا ٹھکانا ہے  ہمیشہ اس میں رہو مگر جسے  خدا چاہے  (ف ۲۵۷) اے  محبوب! بیشک تمہارا رب حکمت والا علم والا ہے، 

۲۵۴۔

ان کو بہکایا اور اغوا کیا۔ 

۲۵۵۔

اس طرح کہ انسانوں نے شہوات و مَعاصی میں ان سے مدد پائی اور جِنّوں نے انسانوں کو اپنا مطیع بنایا، آخر کار اس کا نتیجہ پایا۔ 

۲۵۶۔

وقت گزر گیا، قیامت کا دن آ گیا، حسرت و ندامت باقی رہ گئی۔ 

۲۵۷۔

حضرت ابنِ عباس رضی اللّٰہ عنہما نے فرمایا کہ یہ اِستثناء اس قوم کی طرف راجع ہے جس کی نسبت علمِ الٰہی میں ہے کہ وہ اسلام لائیں گے اور نبی کریم صلی اللّٰہ علیہ و سلم کی تصدیق کریں گے اور جہنّم سے نکالے جائیں گے۔ 

(۱۲۹) اور یونہی ہم  ظالموں میں ایک کو  دوسرے   پر  مسلط کرتے   ہیں  بدلہ  ان کے   کیے  کا(ف ۲۵۸)

۲۵۸۔

حضرت ابنِ عباس رضی اللّٰہ عنہما نے فرمایا کہ اللّٰہ جب کسی قوم کی بھلائی چاہتا ہے تو اچھوں کو ان پر مسلّط کرتا ہے، بُرائی چاہتا ہے تو بُروں کو۔ اس سے یہ نتیجہ برآمد ہوتا ہے کہ جو قوم ظالم ہوتی ہے اس پر ظالم بادشاہ مسلّط کیا جاتا ہے تو جو اس ظالم کے پنجۂ ظلم سے رہائی چاہیں انہیں چاہئے کہ ظلم ترک کریں۔ 

(۱۳۰) اے  جنوں اور آدمیوں کے  گروہ! کیا تمہارے  پاس تم میں کے  رسول نہ آئے  تھے  تم پر میری آیتیں پڑھتے  اور تمہیں یہ دن (ف ۲۵۹) دیکھنے  سے  ڈراتے  (ف ۲۶۰) کہیں گے  ہم نے  اپنی جانوں پر گواہی دی (ف ۲۶۱) اور انہیں دنیا کی زندگی نے  فریب دیا اور خود اپنی جانوں پر گواہی دیں گے  کہ وہ کافر تھے (ف ۲۶۲) 

۲۵۹۔

یعنی روزِ قیامت۔ 

۲۶۰۔

اور عذابِ الٰہی کا خوف دلاتے۔ 

۲۶۱۔

کافِر جن اور انسان اقرار کریں گے رسول ان کے پاس آئے اور انہوں نے زبانی پیام پہنچائے اور اس دن کے پیش آنے والے حالات کا خوف دلایا لیکن کافِروں نے ان کی تکذیب کی اور ان پر ایمان نہ لائے۔ کفّار کا یہ اقرار اس وقت ہو گا جب کہ ان کے اعضاء و جوارِح ان کے شرک و کُفر کی شہادت دیں گے۔ 

۲۶۲۔

قیامت کا دن بہت طویل ہو گا اور اس میں حالات بہت مختلف پیش آئیں گے۔ جب کُفّار مومنین کے انعام و اکرام اور عزّت و منزلت کو دیکھیں گے تو اپنے کُفر و شرک سے منکر ہو جائیں گے اور اس خیال سے کہ شاید مُکر جانے سے کچھ کام بنے یہ کہیں گے  وَاللّٰہِ رَبِّنَا مَا کُنَّا مُشْرِکِیْنَ یعنی خدا کی قَسم ہم مشرک نہ تھے، اس وقت ان کے مونہوں پر مُہریں لگا دی جائیں گی اور ان کے اعضاء ان کے کُفر و شرک کی گواہی دیں گے۔ اسی کی نسبت اس آیت میں ارشاد ہوا  وَشَھِدُوْا عَلیٰ اَنْفُسھِمْ اَنَّھُمْ کَانُوْ کَافِرِیْنَ۔ 

(۱۳۱) یہ (ف ۲۶۳) اس لیے  کہ تیرا رب بستیوں کو (ف ۲۶۴) ظلم سے  تباہ نہیں کرتا کہ ان کے  لوگ بے  خبر ہوں (ف ۲۶۵) 

۲۶۳۔

یعنی رسولوں کی بعثت۔ 

۲۶۴۔

ان کی معصیت اور۔ 

۲۶۵۔

بلکہ رسول بھیجے جاتے ہیں وہ انہیں ہدایتیں فرماتے ہیں، حُجّتیں قائم کرتے ہیں، اس پر بھی وہ سرکشی کرتے ہیں تب ہلاک کئے جاتے ہیں۔ 

(۱۳۲) اور ہر ایک کے  لیے  (ف ۲۶۶) ان کے  کاموں سے  درجے  ہیں اور تیرا رب ان کے  اعمال سے  بے  خبر نہیں، 

۲۶۶۔

خواہ وہ نیک ہو یا بد۔ نیکی اور بدی کے درجہ ہیں انہی کے مطابق ثواب و عذاب ہو گا۔ 

(۱۳۳) اور اے  محبوب! تمہارا رب بے   پروا ہے  رحمت والا، اے  لوگو! وہ چاہے  تو تمہیں لے  جائے  (ف ۲۶۷) اور جسے  چاہے  تمہاری جگہ لا دے  جیسے  تمہیں اوروں کی اولاد سے  پیدا کیا(ف ۲۶۸)

۲۶۷۔

یعنی ہلاک کر دے۔ 

۲۶۸۔

اور ان کا جانشین بنایا۔ 

(۱۳۴) بیشک جس کا تمہیں وعدہ دیا  جاتا ہے  (ف ۲۶۹) ضرور آنے  وا لی ہے  اور تم تھکا نہیں سکتے، 

۲۶۹۔

وہ چیز خواہ قیامت ہو یا مرنے کے بعد اٹھنا یا حساب یا ثواب و عذاب۔ 

(۱۳۵) تم فرماؤ اے  میری قوم! تم اپنی جگہ پر کام کیے  جاؤ میں اپنا کام کرتا ہوں تو اب جاننا چاہتے  ہو کس کا رہتا ہے  آخرت کا گھر، بیشک ظالم فلاح نہیں پاتے، 

(۱۳۶) اور (ف ۲۷۰) اللہ نے  جو کھیتی اور مویشی پیدا کیے  ان میں اسے  ایک حصہ دار ٹھہرایا تو بولے  یہ اللہ کا ہے  ان کے  خیال میں اور یہ ہمارے  شریکوں کا  (ف ۲۷۱) تو وہ  جو ان کے  شریکوں کا ہے  وہ تو خدا کو نہیں پہنچتا، اور جو خدا کا ہے  وہ ان کے  شریکوں کو پہنچتا ہے، کیا ہی برا حکم لگاتے  ہیں (ف ۲۷۲)

۲۷۰۔

زمانۂ جاہلیت میں مشرکین کا طریقہ تھا کہ وہ اپنی کھیتیوں اور درختوں کے پھلوں اور چوپایوں اور تمام مالوں میں سے ایک حصّہ تو اللّٰہ کا مقرر کرتے تھے اور ایک حصہ بُتوں کا، تو جو حصّہ اللّٰہ کے لئے مقرر کرتے تھے اس کو تو مہمانوں اور مسکینوں پر صَرف کر دیتے تھے اور جو بُتوں کے لئے مقرر کرتے تھے وہ خاص ان پر اور ان کے خادموں پر صرف کرتے اور جو حصّہ اللّٰہ کے لئے مقرر کرتے اگر اس میں سے کچھ بُتوں والے حصہ میں مل جاتا تو اسے چھوڑ دیتے اور اگر بُتوں والے حصّہ میں سے کچھ اس میں سے ملتا تو اس کو نکال کر پھر بُتوں ہی کے حصّہ میں شامل کر دیتے۔ اس آیت میں ان کی اس جہالت اور بد عقلی کا ذکر فرما کر ان پر تنبیہ فرمائی گئی۔ 

۲۷۱۔

یعنی بُتوں کا۔ 

۲۷۲۔

اور انتہا درجہ کے جَہل میں گرفتار ہیں، خالِق مُنعِم کے عزت و جلال کی انہیں ذرا بھی معرفت نہیں اور فسادِ عقل اس حد تک پہنچ گیا کہ انہوں نے بے جان بُتوں پتّھر کی تصویروں کو کارسازِ عالَم کے برابر کر دیا اور جیسا اس کے لئے حصّہ مقرر کیا ایسا ہی بُتوں کے لئے بھی کیا، بے شک یہ بہت ہی بُرا فعل اور انتہا کا جہل اور عظیم خَطا و ضلال ہے، اس کے بعد ان کے جہل اور ضلالت کی ایک اور حالت ذکر فرمائی جاتی ہے۔ 

(۱۳۷) اور یوں ہی بہت مشرکوں کی نگاہ میں ان کے  شریکوں نے  اولاد کا قتل بھلا کر دکھایا ہے  (ف ۲۷۳) کہ انہیں ہلاک کریں اور ان کا دین اُن پر مشتبہ کر دیں (ف ۲۷۴)  اور اللہ چاہتا تو ایسا نہ کرتے  تو تم انہیں چھوڑ  دو وہ ہیں اور ان کے  افتراء، 

۲۷۳۔

یہاں شریکوں سے مراد وہ شیاطین ہیں جن کی اطاعت کے شوق میں مشرکین اللّٰہ تعالیٰ کی نافرمانی اور اس کی معصیت گوارا کرتے تھے اور ایسے قبائح افعال اور جاہلانہ افعال کے مرتکب ہوتے تھے جن کو عقلِ صحیح کبھی گوارا نہ کر سکے اور جن کی قباحت میں ادنیٰ سمجھ کے آدمی کو بھی تردُّد نہ ہو، بُت پرستی کی شامت سے وہ ایسے فسادِ عقل میں مبتلا ہوئے کہ حیوانوں سے بدتر ہو گئے اور اولاد جس کے ساتھ ہر جاندار کو فطرۃً مَحبت ہوتی ہے شیاطین کے اِتّباع میں اس کا بے گناہ خون کرنا انہوں نے گوارا کیا اور اس کو اچھا سمجھنے لگے۔ 

۲۷۴۔

حضرت ابنِ عباس رضی اللّٰہ عنہما نے فرمایا کہ یہ لوگ پہلے حضرت اسمٰعیل علیہ السلام کے دین پر تھے شیاطین نے ان کو اغوا کر کے ان گمراہیوں میں ڈالا تاکہ انہیں دینِ اسمٰعیلی سے منحرف کرے۔ 

(۱۳۸) اور بولے  (ف ۲۷۵) یہ مویشی اور کھیتی روکی ہوئی (ف ۲۷۶) ہے  اسے  وہی کھائے   جسے  ہم چاہیں اپنے  جھوٹے  خیال سے   (ف ۲۷۷) اور کچھ مویشی ہیں جن پر چڑھنا حرام ٹھہرایا (ف ۲۷۸) اور کچھ مویشی کے  ذبح پر اللہ کا نام نہیں لیتے  (ف ۲۷۹) یہ سب اللہ پر جھوٹ باندھنا ہے ، عنقریب وہ انہیں بدلے  دے  گا ان کے  افتراؤں کا۔

۲۷۵۔

مشرکین اپنے بعض مویشیوں اور کھیتیوں کو اپنے باطل معبودوں کے ساتھ نامزد کر کے کہ۔ 

۲۷۶۔

ممنوع الاِنتِفاع۔ 

۲۷۷۔

یعنی بُتوں کی خدمت کرنے والے وغیرہ۔ 

۲۷۸۔

جن کو بحیرہ، سائبہ، حامی کہتے ہیں۔ 

۲۷۹۔

بلکہ ان بُتوں کے نام پر ذَبح کرتے ہیں اور ان تمام افعال کی نسبت یہ خیال کرتے ہیں کہ انہیں اللّٰہ نے اس کا حکم دیا ہے۔ 

  (۱۳۹) اور بولے  جو ان مویشیوں کے  پیٹ میں ہے  وہ نرا (خالص) ہمارے  مردوں کا ہے  (ف ۲۸۰) اور ہماری عورتوں پر حرام ہے، اور مرا ہوا نکلے  تو وہ سب (ف ۲۸۱) اس میں شریک ہیں، قریب ہے  کہ اللہ انہیں اِن کی اُن باتوں کا بدلہ دے  گا،  بیشک وہ حکمت و علم والا ہے۔

۲۸۰۔

صرف انہیں کے لئے حلال ہے اگر زندہ پیدا ہو۔ 

۲۸۱۔

مرد و عورت۔ 

(۱۴۰) بیشک تباہ ہوئے  وہ جو اپنی اولاد کو قتل کرتے  ہیں احمقانہ جہالت سے  (ف ۲۸۲) اور حرام ٹھہراتے  ہیں وہ جو اللہ نے  انہیں روزی دی (ف ۲۸۳) اللہ پر جھوٹ باندھنے  کو (ف ۲۸۴) بیشک وہ  بہکے  اور راہ نہ پائی  (ف ۲۸۵)

۲۸۲۔

شانِ نُزول : یہ آیت زمانۂ جاہلیت کے ان لوگوں کے حق میں نازل ہوئی جو اپنی لڑکیوں کو نہایت سنگ دلی اور بے رحمی کے ساتھ زندہ درگور کر دیا کرتے تھے، ربیعہ و مُضَر وغیرہ قبائل میں اس کا بہت رواج تھا اور جاہلیت کے بعض لوگ لڑکوں کو بھی قتل کرتے تھے اور بے رحمی کا یہ عالَم تھا کہ کتّوں کی پرورش کرتے اور اولاد کو قتل کرتے تھے، ان کی نسبت یہ ارشاد ہوا کہ تباہ ہوئے۔ اس میں شک نہیں کہ اولاد اللّٰہ تعالیٰ کی نعمت ہے اور اس کی ہلاکت سے اپنی تعداد کم ہوتی ہے، اپنی نسل مٹتی ہے، یہ دنیا کا خسارہ ہے، گھر کی تباہی ہے اور آخرت میں اس پر عذابِ عظیم ہے تو یہ عمل دنیا اور آخرت میں تباہی کا باعث ہوا اور اپنی دنیا اور آخرت دونوں کو تباہ کر لینا اور اولاد جیسی عزیز اور پیاری چیز کے ساتھ اس قسم کی سَفّاکی اور بے دردی گوارا کرنا انتہا درجہ کی حَماقت اور جَہالت ہے۔ 

 

۲۸۳۔

یعنی بحیرے، سائبہ، حامی وغیرہ جو مذکور ہو چکے۔ 

۲۸۴۔

کیونکہ وہ یہ گمان کرتے ہیں کہ ایسے مذموم افعال کا اللّٰہ نے حکم دیا ہے ان کا یہ خیال اللّٰہ پر اِفتراء ہے۔ 

۲۸۵۔

حق و صواب کی۔ 

  (۱۴۱) اور وہی ہے  جس نے  پیدا کیے  باغ کچھ زمین پر چھئے  (چھائے ) ہوئے  (ف ۲۸۶) اور کچھ بے  چھئے  (پھیلے ) اور کھجور اور کھیتی جس میں رنگ رنگ کے  کھانے  (ف ۲۸۷) اور زیتون اور انار کسی بات میں ملتے  (ف ۲۸۸) اور کسی میں الگ (ف ۲۸۹) کھاؤ اس کا پھل جب پھل لائے  اور اس کا حق دو جس دن کٹے  (ف ۲۹۰) اور بے  جا نہ خرچو (ف ۲۹۱) بیشک بے   جا خرچنے  والے  اسے  پسند نہیں۔

۲۸۶۔

یعنی ٹٹیوں پر قائم کئے ہوئے مثل انگور وغیرہ کے۔ 

۲۸۷۔

رنگ اور مزے اور مقدار اور خوشبو میں باہَم مختلف۔ 

۲۸۸۔

مثلاً رنگ میں یا پتوں میں۔ 

۲۸۹۔

مثلاً ذائقہ اور تاثیر میں۔ 

۲۹۰۔

معنیٰ یہ ہیں کہ یہ چیزیں جب پھلیں کھانا تو اسی وقت سے تمہارے لئے مباح ہے اور اس کی زکوٰۃ یعنی عُشر اس کے کامل ہونے کے بعد واجب ہوتا ہے جب کھیتی کاٹی جائے یا پھل توڑے جائیں۔ 

مسئلہ : لکڑی، بانس، گھانس کے سوا زمین کی باقی پیداوار میں اگر یہ پیداوار بارش سے ہو تو اس میں عُشر واجب ہوتا ہے اور اگر رہٹ وغیرہ سے ہو تو نصف عُشر۔ 

۲۹۱۔

حضرت مُترجِم قُدِّسَ سرُّہ نے اِسراف کا ترجمہ بے جا خرچ کرنا فرمایا، نہایت ہی نفیس ترجمہ ہے۔ اگر کُل مال خرچ کر ڈالا اور اپنے عیال کو کچھ نہ دیا اور خود فقیر بن بیٹھا تو سدی کا قول ہے کہ یہ خرچ بے جا ہے اور اگر صدقہ دینے ہی سے ہاتھ روک لیا تو یہ بھی بے جا اور داخلِ اِسراف ہے جیسا کہ سعید بن مُسیّب رضی اللّٰہ عنہ نے فرمایا۔ سفیان کا قول ہے کہ اللّٰہ کی طاعت کے سوا اور کام میں جو مال خرچ کیا جاوے وہ قلیل بھی ہو تو اِسراف ہے۔ زُہری کا قول ہے کہ اس کے معنیٰ یہ ہںے کہ معصیت میں خرچ نہ کرو۔ مجاہد نے کہا کہ حق اللّٰہ میں کوتاہی کرنا اسراف ہے اور اگر ابو قُبَیس پہاڑ سونا ہو اور اس تمام کو راہِ خدا میں خرچ کر دو تو اسراف نہ ہو اور ایک درہم معصیت میں خرچ کرو تو اِسراف۔ 

(۱۴۲) اور مویشی میں سے  کچھ بوجھ اٹھانے  والے  اور کچھ زمین پر بچھے  (ف ۲۹۲) کھاؤ اس میں سے  جو اللہ نے  تمہیں روزی دی اور شیطان کے  قدموں پر نہ چلو، بیشک وہ تمہارا صریح دشمن ہے، 

۲۹۲۔

چوپائے دو قسم کے ہوتے ہیں کچھ بڑے جو لادنے کے کام میں آتے ہیں، کچھ چھوٹے مثل بکری وغیرہ کے جو اس قابل نہیں، ان میں سے جو اللہ تعالیٰ نے حلال کئے انہیں کھاؤ اور اہلِ جاہلیت کی طرح اللّٰہ کی حلال فرمائی ہوئی چیزوں کو حرام نہ ٹھہراؤ۔ 

(۱۴۳) آٹھ  نر و مادہ ایک جوڑا بھیڑ کا اور ایک جوڑا بکری کا، تم فرماؤ کیا اس نے  دونوں نر حرام کیے  یا دونوں مادہ یا وہ جسے  دنوں مادہ پیٹ میں لیے  ہیں (ف ۲۹۳) کسی علم سے  بتاؤ اگر تم  سچے  ہو 

۲۹۳۔

یعنی اللّٰہ تعالیٰ نے نہ بھیڑ بکری کے نَر حرام کئے نہ ان کی مادائیں حرام کںا، نہ ان کی اولاد، ان میں سے تمہارا یہ فعل کہ کبھی نَر حرام ٹھہراؤ کبھی مادہ، کبھی ان کے بچّے، یہ سب تمہارا اِختراع ہے اور ہوائے نفس کا اِتّباع، کوئی حلال چیز کسی کے حرام کرنے سے حرام نہیں ہوتی۔ 

(۱۴۴) اور ایک جوڑا اونٹ کا اور ایک جوڑا گائے  کا، تم فرماؤ کیا اس نے  دونوں نر حرام کیے  یا دونوں مادہ یا وہ جسے  دونوں مادہ پیٹ میں لیے  ہیں (ف ۲۹۴) کیا تم موجود تھے  جب اللہ نے  تمہیں یہ حکم دیا (ف ۲۹۵) تو اس سے  بڑھ کر ظالم کون جو اللہ پر جھوٹ باندھے  کہ لوگوں کو اپنی جہالت سے  گمراہ کرے، بیشک اللہ ظالموں کو راہ نہیں دکھاتا، 

۲۹۴۔

اس آیت میں اہلِ جاہلیت کو توبیخ کی گئی جو اپنی طرف سے حلال چزکوں کو حرام ٹھہرا لیا کرتے تھے جن کا ذکر اوپر کی آیات میں آ چکا ہے، جب اسلام میں احکام کا بیان ہوا تو انہوں نے نبی کریم صلی اللّٰہ علیہ و سلم سے جدال کیا اور ان کا خطیب مالک بن عوف جشمی سیدِ عالَم صلی اللّٰہ علیہ و سلم کی خدمت میں حاضر ہو کر کہنے لگا کہ یا محمّد (صلی اللّٰہ علیہ و سلم ) ہم نے سُنا ہے آپ ان چیزوں کو حرام کرتے ہیں جو ہمارے باپ دادا کرتے چلے آئے ہیں حضور نے فرمایا تم نے بغیر کسی اصل کے چند قِسمیں چوپایوں کی حرام کر لیں اور اللّٰہ تعالیٰ نے آٹھ نَر و مادہ اپنے بندوں کے کھانے اور ان کے نفع اٹھانے کے لئے پیدا کئے، تم نے کہاں سے انہیں حرام کیا، ان میں حُرمت نَر کی طرف سے آئی یا مادہ کی طرف سے ؟ مالک بن عوف یہ سن کر ساکِت اور متحیّر رہ گیا اور کچھ نہ بول سکا، نبی کریم صلی اللّٰہ علیہ و سلم نے فرمایا بولتا کیوں نہیں، کہنے لگا آپ فرمائیے میں سنوں گا سبحان اللّٰہ سیدِ عالَم صلی اللّٰہ علیہ و سلم کے کلام کی قوت اور زور نے اہلِ جاہلیت کے خطیب کو ساکت و حیران کر دیا اور وہ بول ہی کیا سکتا تھا، اگر کہتا کہ نَر کی طرف سے حُرمت آئی تو لازم ہوتا کہ تمام نَر حرام ہوں، اگر کہتا کہ مادہ کی طرف سے تو ضروری ہوتا کہ ہر ایک مادہ حرام ہو اور اگر کہتا جو پیٹ میں ہے وہ حرام ہے تو پھر سب ہی حرام ہو جاتے کیونکہ جو پیٹ میں رہتا ہے وہ نَر ہوتا ہے یا مادہ۔ وہ جو تخصیصیں قائم کرتے تھے اور بعض کو حلال اور بعض کو حرام قرار دیتے تھے اس حُجّت نے ان کے اس دعویِ تحریم کو باطل کر دیا علاوہ بریں ان سے یہ دریافت کرنا کہ اللّٰہ نے نر حرام کئے ہیں یا مادہ یا ان کے بچے، یہ منکِرِ نبوّت مخالف کو اِقرارِ نبوّت پر مجبور کرتا تھا کیونکہ جب تک نبوّت کا واسطہ نہ ہو تو اللّٰہ تعالیٰ کی مرضی اور اس کا کسی چیز کو حرام فرمانا کیسے جانا جا سکتا ہے چنانچہ اگلے جملہ نے اس کو صاف کیا ہے۔ 

۲۹۵۔

جب یہ نہیں ہے اور نبوّت کا تو اقرار نہیں کرتے تو ان احکامِ حُرمت کو اللّٰہ کی طرف نسبت کرنا کِذب و باطل و افترائے خالص ہے۔ 

(۱۴۵) تم فرماؤ (ف ۲۹۶) میں نہیں پاتا اس میں جو میری طرف وحی ہوئی کسی کھانے  والے  پر کوئی کھانا حرام (ف ۲۹۷)  مگر یہ کہ مردار ہو  یا رگوں کا بہتا خون (ف ۲۹۸) یا بد جانور کا گوشت وہ نجاست ہے  یا  وہ بے  حکمی کا جانور جس کے   ذبح  میں غیر خدا کا نام پکارا گیا تو جو ناچار ہوا (ف ۲۹۹) نہ یوں کہ آپ خواہش کرے  اور نہ یوں کہ ضرورت سے  بڑھے  تو بے  شک اللہ بخشنے  والا مہربان ہے  (ف ۳۰۰)

۲۹۶۔

ان جاہل مشرکوں سے جو حلال چیزوں کو اپنی خواہشِ نفس سے حرام کر لیتے ہیں۔ 

۲۹۷۔

اس میں تنبیہ ہے کہ حُرمت جہتِ شرع سے ثابت ہوتی ہے نہ ہَوائے نفس سے۔ 

مسئلہ : تو جس چیز کی حُرمت شرع میں وارد نہ ہو اس کو ناجائز و حرام کہنا باطل، ثبوتِ حُرمت خواہ وحیِ قرآنی سے ہو یا وحیِ حدیث سے، یہی معتبر ہے۔ 

۲۹۸۔

تو جو خون بہتا نہ ہو مثلاً جگر و تِلی کے وہ حرام نہیں۔ 

۲۹۹۔

اور ضرورت نے اسے ان چیزوں میں سے کسی کے کھانے پر مجبور کیا ایسی حالت میں مضطَر ہو کر اس نے کچھ کھایا۔ 

ٍ۳۰۰۔

اس پر مؤاخذہ نہ فرمائے گا۔ 

(۱۴۶) اور  یہودیوں پر ہم نے  حرام کیا ہر ناخن والا جانور (ف ۳۰۱) اور گائے  اور بکری کی چربی ان پر حرام کی مگر جو ان کی پیٹھ میں لگی ہو یا  آنت یا ہڈی سے  ملی ہو، ہم نے  یہ ان کی سرکشی کا بدلہ دیا (ف ۳۰۲) اور بیشک ہم ضرور سچے  ہیں۔

۳۰۱۔

جو انگلی رکھتا ہو خواہ چوپایہ ہو یا پرند، اس میں اُونٹ اور شُتر مرغ داخل ہیں۔ (مدارک) بعض مفسِّرین کا قول ہے کہ یہاں شُتر مرغ اور بط اور اونٹ خاص طور پر مراد ہیں۔ 

ٍ۳۰۲۔

یہود اپنی سرکشی کے باعث ان چیزوں سے محروم کئے گئے لہذا یہ چیزیں ان پر حرامر ہیں اور ہماری شریعت میں گائے بکری کی چربی اور اُونٹ اور بط اور شتر مرغ حلال ہیں، اسی پر صحابہ اور تابعین کا اِجماع ہے۔ (تفسیرِ احمدی)۔ 

(۱۴۷) پھر اگر وہ تمہیں جھٹلائیں تو تم فرماؤ کہ تمہارا رب وسیع رحمت والا ہے  (ف ۳۰۳) اور اس کا عذاب مجرموں پر سے  نہیں ٹالا جاتا (ف ۳۰۴)

ٍ۳۰۳۔

مُکذِّبین کو مہلت دیتا ہے اور عذاب میں جلدی نہیں فرماتا تاکہ انہیں ایمان لانے کا موقع ملے۔ 

ٍ۳۰۴۔

اپنے وقت پر آ ہی جاتا ہے۔ 

(۱۴۸) اب کہیں گے  مشرک کہ (ف ۳۰۵) اللہ چاہتا تو نہ ہم شرک کرتے  نہ ہمارے  باپ دادا نہ ہم کچھ حرام ٹھہراتے  (ف ۳۰۶) ایسا ہی ان کے  اگلوں نے  جھٹلایا تھا یہاں تک کہ ہمارا عذاب چکھا (ف ۳۰۷) تم فرماؤ کیا تمہارے  پاس کوئی علم ہے  کہ اسے  ہمارے  لیے  نکالو، تم تو نرے  گمان (خام خیال)کے  پیچھے  ہو اور تم یونہی تخمینے  کرتے  ہو (ف ۳۰۸)

ٍ۳۰۵۔

یہ خبر غیب ہے کہ جو بات وہ کہنے والے تھے وہ بات پہلے سے بیان فرما دی۔ 

ٍ۳۰۶۔

ہم نے جو کچھ کیا یہ سب اللّٰہ کی مشیّت سے ہوا، یہ دلیل ہے اس کی کہ وہ اس سے راضی ہے۔ 

ٍ۳۰۷۔

اور یہ عذرِ باطل ان کے کچھ کام نہ آیا کیونکہ کسی امر کا مشیّت میں ہونا اس کی مرضی و مامور ہونے کو مستلزم نہیں، مرضی وہی ہے جو انبیاء کے واسطے سے بتائی گئی اور اس کا امر فرمایا گیا۔ 

ٍ۳۰۸۔

اور غلط اٹکلیں چلاتے ہو۔ 

(۱۴۹) تم فرماؤ تو اللہ ہی کی حجت پوری ہے  (ف ۳۰۹) تو  وہ چاہتا تو سب کی ہدایت فرماتا، 

ٍ۳۰۹۔

کہ اس نے رسول بھیجے، کتابیں نازل فرمائیں، راہِ حق واضح کر دی۔ 

(۱۵۰) تم فرماؤ لاؤ اپنے  وہ گواہ جو گواہی دیں کہ اللہ نے  اسے  حرام کیا (ف ۳۱۰) پھر اگر وہ گواہی دے  بیٹھیں (ف ۳۱۱) تو تُو اے  سننے  والے ! ان کے  ساتھ گواہی نہ دینا اور ان کی خواہشوں کے  پیچھے  نہ چلنا جو ہماری آیتیں جھٹلاتے  ہیں اور جو آخرت پر ایمان نہیں لاتے  اور اپنے  رب کا برابر والا ٹھہراتے  ہیں (ف ۳۱۲)

ٍ۳۱۰۔

جسے تم اپنے لئے حرام قرار دیتے ہو اور کہتے ہو کہ اللّٰہ تعالیٰ نے ہمیں اس کا حکم دیا ہے، یہ گواہی اس لئے طلب کی گئی کہ ظاہر ہو جائے کہ کُفّار کے پاس کوئی شاہد نہیں ہے اور جو وہ کہتے ہیں وہ ان کی تراشیدہ بات ہے۔ 

ٍ۳۱۱۔

اس میں تنبیہ ہے کہ اگر یہ شہادت واقع ہو بی  تو وہ مَحض اِتّباعِ ہَوا اور کِذب و باطل ہو گی۔ 

ٍ۳۱۲۔

بُتوں کو معبود مانتے ہیں اور شرک میں گرفتار ہیں۔ 

(۱۵۱) تم فرماؤ  آؤ میں تمہیں پڑھ کر سناؤں جو تم پر تمہارے  رب نے  حرام کیا (ف ۳۱۳) یہ کہ اس کا کوئی شریک نہ کرو اور ماں باپ کے  ساتھ بھلائی کرو (ف ۳۱۴) اور اپنی اولاد قتل نہ کرو مفلسی کے  باعث، ہم تمہیں اور انہیں سب کو رزق دیں گے  (ف ۲۱۵) اور بے  حیائیوں کے  پاس نہ جاؤ جو ان میں کھلی ہیں اور جو چھپی (ف ۳۱۶) اور جس جان کی اللہ نے  حرمت رکھی اسے  ناحق نہ مارو (ف ۳۱۷) یہ تمہیں حکم فرمایا ہے  کہ تمہیں عقل ہو

ٍ۳۱ٍ۳۔

اس کا بیان یہ ہے۔ 

ٍ۳۱۴۔

کیونکہ تم پر ان کے بہت حقوق ہیں انہوں نے تمہاری پرورش کی، تمہارے ساتھ شفقت اور مہربانی کا سلوک کیا، تمہاری ہر خطرے سے نگہبانی کی، ان کے حقوق کا لحاظ نہ کرنا اور ان کے ساتھ حُسنِ سلوک کا ترک کرنا حرام ہے۔ 

ٍ۳۱۵۔

اس میں اولاد کو زندہ درگور کرنے اور مار ڈالنے کی حُرمت بیان فرمائی گئی جس کا اہلِ جاہلیت میں دستور تھا کہ وہ اکثر ناداری کے اندیشہ سے اولاد کو ہلاک کرتے تھے، انہیں بتایا گیا کہ روزی دینے والا تمہارا، ان کا سب کا اللّٰہ ہے پھر تم کیوں قتل جیسے شدید جُرم کا اِرتکاب کرتے ہو۔ 

ٍ۳۱۶۔

کیونکہ انسان جب کھُلے اور ظاہر گناہ سے بچے اور چھُپے گناہ سے پرہیز نہ کرے تو اس کا ظاہر گناہ سے بچنا بھی لِلّٰہِیَّت سے نہیں، لوگوں کے دکھانے اور ان کی بد گوئی سے بچنے کے لئے ہے اور اللّٰہ کی رضا و ثواب کا مستحق وہ ہے جو اس کے خوف سے گناہ ترک کرے۔ 

ٍ۳۱۷۔

وہ امور جن سے قتل مباح ہوتا ہے یہ ہیں مُرتَد ہونا یا قِصاص یا بیا ہے ہوئے کا زنا۔ بخاری و مسلم کی حدیث میں ہے کہ سیدِ عالَم صلی اللّٰہ علیہ و سلم نے فرمایا کوئی مسلمان جو لا الٰہ الا اللّٰہ محمد رسول اللّٰہ کی گواہی دیتا ہو، اس کا خون حلال نہیں مگر ان تین سببوں میں سے کسی ایک سبب سے یا تو بیا ہے ہونے کے باوجود اس سے زنا سرزد ہوا ہو یا اس نے کسی کو ناحق قتل کیا ہو اور اس کا قصاص اس پر آتا ہو یا وہ دین چھوڑ کر مرتَد ہو گیا ہو۔ 

(۱۵۲) اور  یتیموں کے  مال کے  پاس نہ  جاؤ مگر بہت اچھے  طریقہ سے  (ف ۳۱۸) جب تک وہ اپنی جوانی کو پہنچے  (ف ۳۱۹) اور ناپ اور تول انصاف کے  ساتھ پوری کرو، ہم کسی  جان  پر بوجھ نہیں  ڈالتے  مگر اس کے  مقدور بھر، اور جب بات کہو تو انصاف کی کہو اگرچہ تمہارے  رشتہ دار  کا معاملہ ہو اور اللہ ہی کا عہد پورا کرو، یہ تمہیں تاکید فرمائی کہ کہیں تم نصیحت مانو۔

۳۱۸۔

جس سے اس کا فائدہ ہو۔ 

ٍ۳۱۹۔

اس وقت اس کا مال اس کے سپرد کر دو۔ 

(۱۵۳) اور یہ کہ (ف ۳۲۰) یہ ہے  میرا سیدھا راستہ تو اس پر چلو  اور اور  راہیں نہ چلو (ف ۳۲۱) کہ تمہیں اس کی راہ سے  جدا کر دیں گی، یہ تمہیں حکم فرمایا کہ کہیں تمہیں پرہیز گاری ملے۔

۳۲۰۔

ان دونوں آیتوں میں جو حکم دیا۔ 

ٍ۳۲۱۔

جو اسلام کے خلاف ہوں، یہودیت ہو یا نصرانیت یا اور کوئی ملّت۔ 

(۱۵۴) پھر ہم نے  موسیٰ کو کتاب عطا فرمائی (ف ۳۲۲) پورا احسان کرنے  کو اس پر جو  نیکوکار ہے  اور ہر چیز کی تفصیل اور ہدایت اور رحمت کہ کہیں وہ (ف ۳۲۳) اپنے  رب سے  ملنے  پر ایمان لائیں (ف ۳۲۴)

ٍ۳۲۲۔

توریت۔ 

ٍ۳۲ٍ۳۔

یعنی بنی اسرائیل۔ 

ٍ۳۲۴۔

اور بَعث و حساب اور ثواب و عذاب اور دیدارِ الٰہی کی تصدیق کریں۔ 

(۱۵۵) اور یہ  برکت وا لی کتاب (ف ۳۲۵) ہم نے  اُتاری تو اس کی پیروی کرو اور پرہیز گاری کرو کہ تم پر رحم ہو۔

۳۲۵۔

یعنی قرآن شریف جو کثیرُ الخیر اور کثیرُ النفع اور کثیرُ البرکۃ ہے اور قیامت تک باقی رہے گا اور تحریف و تبدیل و نَسخ سے محفوظ رہے گا۔ 

(۱۵۶) کبھی کہو کہ کتاب تو ہم سے  پہلے  دو گروہوں پر اُتری تھی (ف ۳۲۶) اور ہمیں ان کے  پڑھنے  پڑھانے  کی کچھ خبر نہ تھی(ف ۳۲۷)

ٍ۳۲۶۔

یعنی یہود و نصاریٰ پر توریت اور انجیل۔ 

ٍ۳۲۷۔

کیونکہ وہ ہماری زبان ہی میں نہ تھی نہ ہمیں کسی نے اس کے معنیٰ بتائے، اللّٰہ تعالیٰ نے قرآنِ کریم نازل فرما کر ان کے اس عُذر کو قطع فرما دیا۔ 

(۱۵۷) یا کہو کہ اگر ہم پر کتاب اُترتی تو ہم ان سے  زیادہ ٹھیک راہ پر ہوتے  (ف ۳۲۸) تو تمہارے  پاس تمہارے  رب کی روشن دلیل  اور ہدایت او ر رحمت آئی (ف ۳۲۹) تو اس سے  زیادہ ظالم کون جو اللہ کی آیتوں کو جھٹلائے  اور ان سے  منہ پھیرے  عنقریب وہ جو ہماری آیتوں سے  منہ پھیرتے  ہیں ہم انہیں بڑے  عذاب کی سزا دیں گے  بدلہ ان کے  منہ پھیرنے   کا۔

۳۲۸۔

کُفّار کی ایک جماعت نے کہا تھا کہ یہود و نصاریٰ پر کتابیں نازل ہوئیں مگر وہ بدعقلی میں گرفتار رہے، ان کتابوں سے منتفِع نہ ہوئے، ہم ان کی طرح خفیفُ العقل اور نادان نہیں ہیں، ہماری عقلیں صحیح ہیں، ہماری عقل و ذہانت اور فہم و فراست ایسی ہے کہ اگر ہم پر کتاب اُترتی تو ہم ٹھیک راہ پر ہوتے، قرآن نازل فرما کر ان کا یہ عُذر بھی قطع فرما دیا چنانچہ آگے ارشاد ہوتا ہے۔ 

ٍ۳۲۹۔

یعنی یہ قرآنِ پاک جس میں حُجّتِ واضحہ اور بیان صاف اور ہدایت و رحمت ہے۔ 

(۱۵۸) کاہے  کے  انتظار میں ہیں (ف ۳۳۰) مگر یہ کہ آئیں ان کے  پاس فرشتے  (ف ۳۳۱) یا تمہارے  رب کا عذاب یا تمہارے  رب کی ایک نشانی آئے  (ف ۳۳۲) جس دن تمہارے  رب کی وہ ایک نشانی آئے  گی کسی جان کو ایمان لانا کام نہ دے  گا جو پہلے  ایمان نہ لائی تھی یا اپنے  ایمان میں کوئی بھلائی نہ کمائی تھی (ف ۳۳۳) تم فرماؤ رستہ دیکھو (ف ۳۳۴) ہم بھی دیکھتے  ہیں، 

ٍ۳ٍ۳۰۔

جب وحدانیت و رسالت پر زبردست حُجّتیں قائم ہو چُکیں اور اعتقاداتِ کُفر و ضلال کا بُطلان ظاہر کر دیا گیا تو اب ایمان لانے میں کیوں تَوقُّف ہے، کیا انتِظار باقی ہے۔ 

ٍ۳ٍ۳۱۔

ان کی اَرواح قبض کرنے کے لئے۔ 

ٍ۳ٍ۳۲۔

قیامت کی نشانیوں میں سے۔ جمہور مفسِّرین کے نزدیک اس نشانی سے آفتاب کا مغرب سے طُلوع ہونا مراد ہے۔ ترمذی کی حدیث میں بھی ایسا ہی وارد ہے، بخاری و مسلم کی حدیث میں ہے کہ قیامت قائم نہ ہو گی جب تک آفتاب مغرب سے طلوع نہ کرے اور جب وہ مغرب سے طلوع کرے گا اور اسے لوگ دیکھیں گے تو سب ایمان لائیں گے اور یہ ایمان نفع نہ دے گا۔ 

ٍ۳ٍ۳ٍ۳۔

یعنی طاعت نہ کی تھی، معنیٰ یہ ہیں کہ نشانی آنے سے پہلے جو ایمان نہ لائے نشانی کے بعد اس کا ایمان قبول نہیں، اسی طرح جو نشانی سے پہلے توبہ نہ کرے بعد نشانی کے اس کی توبہ قبول نہیں لیکن جو ایمان دار پہلے سے نیک عمل کرتے ہوں گے نشانی کے بعد بھی ان کے عمل مقبول ہوں گے۔ 

ٍ۳ٍ۳۴۔

ان میں سے کسی ایک کا یعنی موت کے فرشتوں کی آمد یا عذاب یا نشانی آنے کا۔ 

(۱۵۹) وہ جنہوں نے  اپنے  دین میں جُدا جُدا راہیں  نکا لیں او رکئی گروہ ہو گئے  (ف ۳۳۵) اے  محبوب ! تمہیں ان سے  کچھ علا قہ نہیں ان کا معاملہ اللہ ہی کے  حوالے  ہے  پھر وہ انہیں بتا دے  گا جو کچھ وہ کرتے  تھے (ف ۳۳۶)

ٍ۳ٍ۳۵۔

مثل یہود و نصاریٰ کے۔ حدیث شریف میں ہے یہود اکہتر ۷۱ فرقے ہو گئے، ان سے صرف ایک ناجی ہے باقی سب ناری اور نصاریٰ بہتر ۷۲ فرقے ہو گئے ایک ناجی باقی سب ناری اور میری اُمّت تہتر ۷۳ فرقے ہو جائے گی وہ سب کے سب ناری ہوں گے سوائے ایک کے جو سَوادِ اعظم یعنی بڑی جماعت ہے اور ایک روایت میں ہے کہ جو میری اور میرے اصحاب کی راہ پر ہے۔ 

ٍ۳ٍ۳۶۔

اور آخرت میں انہیں اپنے کردار کا انجام معلوم ہو جائے گا۔ 

(۱۶۰) جو ایک نیکی لائے  تو اس کے  لیے  اس جیسی دس ہیں (ف ۳۳۷) اور جو برائی  لائے  تو اسے  بدلہ نہ ملے  گا مگر اس کے  برابر اور ان پر ظلم نہ ہو گا، 

ٍ۳ٍ۳۷۔

یعنی ایک نیکی کرنے والے کو دس نیکیوں کی جزا اور یہ بھی حد و نہایت کے طریقہ پر نہیں بلکہ اللّٰہ تعالیٰ جس کے لئے جتنا چاہے اس کی نیکیوں کو بڑھائے، ایک کے سات سو کرے یا بے حساب عطا فرمائے۔ اصل یہ ہے کہ نیکیوں کا ثواب مَحض فضل ہے، یہی مذہب ہے اہلِ سُنّت کا اور بدی کی اُتنی ہی جزا، یہ عدل ہے۔ 

(۱۶۱) تم فرماؤ  بیشک مجھے  میرے  رب نے  سیدھی راہ دکھائی (ف ۳۳۸) ٹھیک دین ابراہیم کی ملّت  جو ہر باطل سے  جُدا تھے، اور مشرک نہ تھے (ف ۳۳۹)

ٍ۳ٍ۳۸۔

یعنی دینِ اسلام جو اللّٰہ کو مقبول ہے۔ 

ٍ۳ٍ۳۹۔

اس میں کفّارِ  قُریش کا رد ہے جو گمان کرتے تھے کہ وہ دینِ ابراہیمی پر ہیں، اللّٰہ تعالیٰ نے فرمایا کہ حضرت ابراہیم علیہ السلام مشرک و بُت پرست نہ تھے تو بُت پرستی کرنے والے مشرکین کا یہ دعویٰ کہ وہ ابراہیمی ملّت پر ہیں باطل ہے۔ 

(۱۶۲)  تم فرماؤ بیشک میری نماز اور میری قربانیاں اور میرا جینا اور میرا مرنا سب  اللہ کے  لیے  ہے  جو رب سارے  جہان کا 

(۱۶۳) اس کا کوئی شریک نہیں، مجھے  یہی حکم ہوا ہے  اور میں سب سے  پہلا مسلمان ہوں (ف ۳۴۰)

ٍ۳۴۰۔

اوّلیّت یا تو اس اعتبار سے ہے کہ انبیاء کا اسلام ان کی اُمّت پر مقدّم ہوتا ہے یا اس اعتبار سے کہ سیدِ عالَم صلی اللّٰہ علیہ و سلم اوّل مخلوقات ہیں تو ضرور اوّل المسلمین ہوئے۔ 

(۱۶۴) تم فرماؤ کیا  اللہ کے  سوا  اور رب چاہوں حالانکہ وہ ہر چیز کا رب ہے  (ف ۳۴۱) اور جو کوئی کچھ کمائے  وہ اسی کے  ذمہ ہے، اور کوئی بوجھ اٹھانے  وا لی جان دوسرے  کا بوجھ نہ اٹھائے  گی (ف ۳۴۲) پھر تمہیں اپنے  رب کی طرف پھرنا  ہے  (ف ۳۴۳) وہ تمہیں بتا دے  گا جس میں اختلاف کرتے  تھے، 

ٍ۳۴۱۔

شا نِ نُزول : کُفّار نے نبی کریم صلی اللّٰہ علیہ و سلم سے کہا تھا کہ آپ ہمارے دین کی طرف لوٹ آئیے اور ہمارے معبودوں کی عبادت کیجئے۔ حضرت ابنِ عباس رضی اللّٰہ عنہما نے فرمایا کہ ولید بن مغیرہ کہتا تھا کہ میرا رستہ اختیار کرو اس میں اگر کچھ گناہ ہے تو میری گردن پر۔ اس پر یہ آیتِ کریمہ نازل ہوئی اور بتایا گیا کہ وہ رستہ باطل ہے، خدا شَناس کس طرح گوارا کر سکتا ہے کہ اللّٰہ کے سوا کسی اور کو ربّ بتائے اور یہ بھی باطل ہے کہ کسی کا گناہ دوسرا اٹھا سکے۔ 

ٍ۳۴۲۔

ہر شخص اپنے گناہ میں ماخوذ ہو گا دوسرے کے گناہ میں نہیں۔ 

ٍ۳۴۳۔

روزِ قیامت۔ 

(۱۶۵) اور  وہی ہے  جس نے  زمین میں تمہیں نائب کیا (ف ۳۴۴) اور تم میں ایک کو دوسرے  پر درجوں بلندی دی (ف ۳۴۵) کہ تمہیں آزمائے  (ف ۳۴۶) اس چیز میں جو تمہیں عطا کی بیشک تمہارے  رب کو عذاب کرتے  دیر نہیں لگتی اور بیشک وہ ضرور بخشنے  والا مہربان ہے۔

۳۴۴۔

کیونکہ سیدِ عالَم صلی اللّٰہ علیہ و سلم خاتَم النبّیِین ہیں آپ کے بعد کوئی نبی نہیں اور آپ کی اُمّت آخرُ  الاُمَم ہے اس لئے ان کو زمین میں پہلوں کا خلیفہ کیا کہ اس کے مالک ہوں اور اس میں تصرُّف کریں۔ 

ٍ۳۴۵۔

شکل و صورت میں، حسن و جمال میں، رزق و مال میں، علم و عقل میں، قوّت و کمال میں۔ 

ٍ۳۴۶۔

یعنی آزمائش میں ڈالے کہ تم نعمت و جاہ و مال پا کر کیسے شکر گزار رہتے ہو اور باہم ایک دوسرے کے ساتھ کس قسم کے سلوک کرتے ہو۔ 

سورۃ الاعراف
الله  کے   نام سے  شروع جو نہایت مہربان رحم والا (ف ۱)

سورہ اعراف مکی ہے، اس میں دو سو چھ آیتیں اور چوبیس رکوع ہیں 

یہ سورت مکّۂ مکرّمہ میں نازِل ہوئی اور ایک روایت میں ہے کہ یہ سورت مکیّہ ہے سواء پانچ آیتوں کے جن میں سے پہلی وَاسْئَلْھُمْ عَنِ الْقَرْیَۃِ الَّتِیْ  ہے اس سورت میں دو سو چھ۲۰۶ آیتیں اور چوبیس رکوع ہیں اور تین ہزار تین سو پچیس کلمے اور چودہ ہزار دس ۱۴۰۱۰ حرف ہیں۔ 

(۱)  المص

(۲) اے  محبوب!  ایک کتاب تمہاری طرف  اُتاری گئی تو تمہارا  جی اس سے  نہ رُکے  (ف ۲) اس لیے   کہ تم اس سے  ڈر سناؤ اور مسلمانوں کو نصیحت، 

۲۔

بایں خیال کہ شاید لوگ نہ مانیں اور اس سے اِعراض کریں اور اس کی تکذیب کے درپے ہوں۔ 

(۳) اے  لوگو! اس پر چلو جو تمہاری طرف تمہارے  رب کے  پاس سے  اُترا  (ف ۳) اور اسے  چھوڑ کر اور حاکموں کے  پیچھے  نہ جاؤ، بہت ہی کم سمجھتے  ہو۔

۳۔

یعنی قرآن شریف جس میں ہدایت و نور کا با ن ہے۔ زُجاج نے کہا کہ اِتّباع کرو قرآن کا اور اس چیز کا جو نبی صلی اللّٰہ علیہ و سلم لائے کیونکہ یہ سب اللّٰہ کا نازِل کیا ہوا ہے جیسا کہ قرآن شریف میں فرمایا۔  مَآاٰتَاکُمُ الرَّسُوْلُ فَخُذُوْہُ الآیہ یعنی جو کچھ رسول تمہارے پاس لائیں اسے اخذ کرو اور جس سے منع فرمائیں اس سے باز رہو۔ 

(۴) اور کتنی ہی بستیاں ہم نے  ہلاک کیں (ف ۴) تو ان پر ہمارا عذاب رات میں آیا جب وہ دوپہر کو سوتے  تھے (ف ۵)

۴۔

اب حکمِ الٰہی کا اِتّباع ترک کرنے اور اس سے اِعراض کرنے کے نتائج پچھلی قوموں کے حالات میں دکھائے جاتے ہیں۔ 

(۵) تو  ان کے  منہ سے  کچھ نہ نکلا جب ہمارا عذاب ان پر آیا مگر یہی بولے  کہ ہم ظالم تھے  (ف ۶)

۵۔

معنیٰ یہ ہیں کہ ہمارا عذاب ایسے وقت آیا جب کہ انہیں خیال بھی نہ تھا یا تو رات کا وقت تھا اور وہ آرام کی نیند سوتے تھے یا دن میں قیلولہ کا وقت تھا اور وہ مصروفِ راحت تھے نہ عذاب کے نُزول کی کوئی نشانی تھی نہ قرینہ کہ پہلے سے آگاہ ہوتے اچانک آ گیا اس سے کُفَّار کو مُتنبِّہ کیا جاتا ہے کہ وہ اسبابِ امن و راحت پر مغرور نہ ہوں، عذابِ الٰہی جب آتا ہے تو دَفعَۃً آ جاتا ہے۔ 

۶۔

عذاب آنے پر انہوں نے اپنے جُرم کا اِعتِراف کیا اور اس وقت اِعتِراف بھی فائدہ نہیں دیتا۔ 

(۶) تو بیشک ضرور ہمیں پوچھنا ہے  ان سے  جن کے  پاس رسول گئے  (ف ۷) اور بیشک ضرور ہمیں پوچھنا ہے  رسولوں سے  (ف ۸)

۷۔

کہ انہوں نے رسولوں کی دعوت کا کیا جواب دیا اور ان کے حکم کی کیا تعمیل کی۔ 

۸۔

کہ انہوں نے اپنی اُمّتوں کو ہمارے پیام پہنچائے اور ان اُمّتوں نے انہیں کیا جواب دیا۔ 

(۷) تو ضرور ہم ان کو بتا دیں گے  (ف ۹) اپنے  علم سے  اور ہم کچھ غائب نہ تھے، 

۹۔

رسولوں کو بھی اور ان کی اُمّتوں کو بھی کہ انہوں نے دنیا میں کیا کیا۔ 

(۸) اور اس  دن تول ضرور  ہونی  ہے  (ف ۱۰) تو جن کے  پلے  بھاری ہوئے  (ف ۱۱) وہی مراد کو پہنچے۔

۱۰۔

اس طرح کہ اللّٰہ عزّوجلّ ایک میزان قائم فرمائے گا جس کا ہر ایک پلّہ اتنی وُسعت رکھے گا جیسی مشرق و مغرب کے درمیان وُسعت ہے۔ ابنِ جوزی نے کہا کہ حدیث میں آیا ہے کہ حضرت داؤد علیہ الصلوٰۃ و السلام نے بارگاہِ الٰہی میں میزان دیکھنے کی درخواست کی جب میزان دکھائی گئی اور آپ نے اس کے پلّوں کی وُسعت دیکھی تو عرض کیا یا ربّ کس کا مقدور ہے کہ ان کو نیکیوں سے بھر سکے ارشاد ہوا کہ اے داؤد میں جب اپنے بندوں سے راضی ہوتا ہوں تو ایک کھجور سے اس کو بھر دیتا ہوں یعنی تھوڑی نیکی بھی مقبول ہو جائے تو فضلِ الٰہی سے اتنی بڑھ جاتی ہے کہ میزان کو بھر دے۔ 

۱۱۔

نیکیاں زیادہ ہوئیں۔ 

(۹) اور جن کے  پلے  ہلکے  ہوئے  (ف ۱۲) تو وہی ہیں جنہوں نے  اپنی جان گھاٹے  میں ڈالی ان زیادتیوں کا بدلہ جو ہماری آیتوں پر کرتے  تھے (ف ۱۳)

۱۲۔

اور ان میں کوئی نیکی نہ ہوئی یہ کُفّار کا حال ہو گا جو ایمان سے محروم ہیں اور اس وجہ سے ان کا کوئی عمل مقبول نہیں۔ 

۱ٍ۳۔

کہ ان کو چھوڑتے تھے، جھٹلاتے تھے، ان کی اِطاعت سے منہ موڑتے تھے۔ 

(۱۰)  اور بیشک ہم نے  تمہیں زمین میں جماؤ (ٹھکانا) دیا  اور تمہارے  لیے  اس میں زندگی کے  اسباب بنائے  (ف ۱۴) بہت ہی کم شکر کرتے  ہو(ف ۱۵)

۱۴۔

اور اپنے فضل سے تمہیں راحتیں دیں باوجود اس کے تم۔ 

۱۵۔

شکر کی حقیقت نعمت کا تصور اور اس کا اظہار ہے اور ناشکری نعمت کو بھول جانا اور اس کو چھُپانا۔ 

(۱۱) اور بیشک ہم نے  تمہیں پیدا کیا پھر تمہارے  نقشے  بنائے  پھر ہم نے  ملائکہ سے  فرمایا کہ آدم کو سجدہ کرو، تو وہ سب سجدے  میں گرے  مگر ابلیس، یہ سجدہ کرنے  والوں میں نہ ہوا۔

 (۱۲) فرمایا کس چیز نے  تجھے  روکا کہ تو نے  سجدہ نہ کیا جب میں نے  تجھے  حکم دیا تھا  (ف ۱۶) بولا میں اس سے  بہتر ہوں تو نے  مجھے  آگ سے  بنایا اور اسے  مٹی سے  بنایا (ف ۱۷)

(۱۱) اور بیشک ہم نے  تمہیں پیدا کیا پھر تمہارے  نقشے  بنائے  پھر ہم نے  ملائکہ سے  فرمایا کہ آدم کو سجدہ کرو، تو وہ سب سجدے  میں گرے  مگر ابلیس، یہ سجدہ کرنے  والوں میں نہ ہوا۔

 (۱۲) فرمایا کس چیز نے  تجھے  روکا کہ تو نے  سجدہ نہ کیا جب میں نے  تجھے  حکم دیا تھا  (ف ۱۶) بولا میں اس سے  بہتر ہوں تو نے  مجھے  آگ سے  بنایا اور اسے  مٹی سے  بنایا (ف ۱۷)

۱۶۔

مسئلہ : اس سے ثابت ہوتا ہے کہ امر وُجوب کے لئے ہوتا ہے اور سجدہ نہ کرنے کا سبب دریافت فرمانا تَوبیخ کے لئے ہے اور اس لئے کہ شیطان کی مُعانَدت اور اس کا کُفر و کِبر اور اپنی اصل پر مُفتخِر ہونا اور حضرت آدم علیہ السلام کے اصل کی تحقیر کرنا ظاہر ہو جائے۔ 

۱۷۔

اس سے اس کی مراد یہ تھی کہ آگ مِٹی سے افضل و اعلیٰ ہے تو جس کی اصل آگ ہو گی وہ اس سے افضل ہو گا , جس کی اصل مِٹی ہو اور اس خبیث کا یہ خیال غلط و باطل ہے کیونکہ افضل وہ ہے جسے مالک و مولیٰ فضیلت دے، فضیلت کا مدار اصل و جوہر پر نہیں بلکہ مالک کی اِطاعت و فرمانبرداری پر ہے اور آگ کا مِٹی سے افضل ہونا یہ بھی صحیح نہیں کیونکہ آگ میں طیش و تیزی اور تَرَفُّع ہے۔ یہ سبب اِستِکبار کا ہوتا ہے اور مٹی سے وقار، حِلم و حیا و صبر حاصل ہوتے ہیں، مِٹی سے مُلک آباد ہوتے ہیں آگ سے ہلاک، مِٹی امانت دار ہے جو چیز اس میں رکھی جائے اس کو محفوظ رکھے اور بڑھائے۔ آگ فنا کر دیتی ہے باوجود اس کے لطف یہ ہے کہ مِٹی آگ کو بجھا دیتی ہے اور آگ مِٹی کو فنا نہیں کر سکتی علاوہ بَریں حماقَت و شَقاوَت اِبلیس کی یہ کہ اس نے نَص کے موجود ہوتے ہوئے اس کے مُقابِل قیاس کیا اور جو قیاس کہ نص کے خلاف ہو وہ ضرور مردود۔ 

(۱۳) فرمایا تو یہاں سے  اُ تر جا تجھے  نہیں پہنچتا کہ یہاں رہ کر غرور کرے  نکل (ف ۱۸) تو ہے  ذلت والوں میں (ف ۱۹)

۱۸۔

جنّت سے کہ یہ جگہ اطاعت و تواضُع والوں کی ہے منکِر و سرکش کی نہیں۔ 

۱۹۔

کہ انسان تیری مَذمَّت کرے گا اور ہر زبان تجھ پر لعنت کرے گی اور یہی تکبّر والے کا انجام ہے۔ 

(۱۴) بولا مجھے  فرصت دے  اس دن تک کہ لوگ اٹھائے  جائیں، 

(۱۵) فرمایا تجھے  مہلت ہے (ف ۲۰)

۲۰۔

اور مُدَّت اس مہلت کی سورۂ حِجر میں بیان فرمائی گئی۔  اِنَّکَ مِنَ الْمُنْظَرِیْنَ اِلیٰ یَوْمِ الْوَقْتِ الْمَعْلُوْمِ اور یہ وقت نَفخَۂ  اُولیٰ کا ہے جب سب لوگ مر جائیں گے , شیطان نے مُردوں کے زندہ ہونے کے وقت تک کی مہلت چاہی تھی اور اس سے اس کا مطلب یہ تھا کہ موت کی سختی سے بچ جائے یہ قبول نہ ہوا اور نَفخَۂ اولیٰ تک کی مُہلت دی گئی۔ 

(۱۶) بولا تو قسم اس کی کہ تو نے  مجھے  گمراہ کیا میں ضرور تیرے  سیدھے  راستہ پر ان کی تاک میں بیٹھوں گا(ف ۲۱) 

۲۱۔

کہ بنی آدم کے دل میں وسوسے ڈالوں اور انہیں باطِل کی طرف مائِل کروں گناہوں کی رغبت دلاؤں تیری اِطاعت اور عبادت سے روکوں اور گمراہی میں ڈالوں۔ 

(۱۷) پھر ضرور میں ان کے  پاس آؤں گا  ان کے  آگے  اور ان کے  پیچھے  او ر ان کے  دائیں اور ان کے  بائیں سے  (ف ۲۲) اور تو ان میں سے  اکثر کو شکر گزار نہ پائے  گا (ف ۲۳)

۲۲۔

یعنی چاروں طرف سے انہیں گھیر کر راہِ راست سے روکوں گا۔ 

۲ٍ۳۔

چونکہ شیطان بنی آدم کو گمراہ کرنے اور مبتلائے شہوات و قَبائِح کرنے میں اپنی انتہائی سَعی خرچ کرنے کا عَزم کر چکا تھا اس لئے اسے گمان تھا کہ وہ بنی آدم کو بِہکا لے گا۔ انہیں فریب دے کر خداوندِ عالَم کی نعمتوں کے شکر اور اس کی طاعت و فرمانبرداری سے روک دے گا۔ 

(۱۸) فرمایا یہاں سے  نکل جا رد کیا گیا راندہ ہوا، ضرور جو اُن میں سے  تیرے  کہے  پر چلا میں تم سب سے  جہنم بھر دوں گا (ف ۲۴)

۲۴۔

تجھ کو بھی اور تیری ذُرِّیّت کو بھی اور تیری اطاعت کرنے والے آدمیوں کو بھی، سب کو جہنّم میں داخل کیا جائے گا، شیطان کو جنّت سے نکال دینے کے بعد حضرت آدم کو خِطاب فرمایا جو آگے آتا ہے۔ 

(۱۹) اور اے  آدم تو اور تیرا جوڑا (ف ۲۵) جنت میں رہو تو اُس سے  جہاں چاہو کھاؤ  اور اس پیڑ کے  پاس نہ جانا کہ حد سے  بڑھنے  والوں میں ہو گے۔

۲۵۔

یعنی حضرت حوا۔ 

(۲۰) پھر شیطان نے  ان کے   جی میں خطرہ ڈالا کہ ان پر کھول دے  ان کی شرم کی چیزیں (ف ۲۶) جو ان سے  چھپی تھیں (ف ۲۷) اور بولا تمہیں تمہارے  رب نے  اس پیڑ سے  اسی لیے  منع فرمایا ہے  کہ کہیں تم دو فرشتے  ہو جاؤ یا ہمیشہ جینے  والے  (ف  ۲۸)

۲۶۔

یعنی ایسا وسوسہ ڈالا کہ جس کا نتیجہ یہ ہو کہ وہ دونوں آپس میں ایک دوسرے کے سامنے بَرہنہ ہو جائیں۔ اس آیت سے یہ مسئلہ ثابت ہوا کہ وہ جسم جس کو عورت کہتے ہیں اس کو چھپانا ضروری اور کھولنا منع ہے اور یہ بھی ثابت ہوا ہے کہ اس کا کھولنا ہمیشہ سے عقل کے نزدیک مذموم اور طبیعتوں کو ناگوار رہا ہے۔ 

۲۷۔

اس سے معلوم ہوا کہ ان دونوں صاحبوں نے اب تک ایک دوسرے کا سِتر نہ دیکھا تھا۔ 

۲۸۔

کہ جنّت میں رہو اور کبھی نہ مرو۔ 

(۲۱) اور ان سے  قسم کھائی کہ میں تم دونوں کا  خیر خواہ ہوں، 

(۲۲) تو اُتار لایا انہیں فریب سے  (ف ۲۹) پھر جب انہوں نے  وہ پیڑ چکھا ان پر اُن کی شرم کی چیزیں کھل گئیں (ف ۳۰) اور اپنے  بدن پر جنت کے  پتے  چپٹانے  لگے، اور انہیں ان کے  رب نے  فرمایا کیا میں نے  تمہیں اس پیڑ سے  منع نہ کیا اور نہ فرمایا تھا کہ شیطان تمہارا کھلا دشمن ہے، 

۲۹۔

معنیٰ یہ ہیں کہ اِبلیس ملعون نے جھوٹی قسم کھا کر حضرت آدم علیہ الصلوٰۃ و السلام کو دھوکا دیا اور پہلا جھوٹی قسم کھانے والا اِبلیس ہی ہے حضرت آدم علیہ السلام کو گمان بھی نہ تھا کہ کوئی اللہ کی قسم کھا کر جھوٹ بول سکتا ہے اس لئے آپ نے اس کی بات کا اعتبار کیا۔ 

ٍ۳۰۔

اور جنّتی لباس جسم سے جدا ہو گئے۔ اور ان میں ایک دوسرے سے اپنا بدن چھُپا نہ سکا اس وقت تک ا ن صاحبوں میں سے کسی نے خود بھی اپنا سِتر نہ دیکھا تھا اور نہ اس وقت تک انہیں اس کی حاجت پیش آئی تھی۔ 

(۲۳) دونوں نے  عرض کی، اے  رب ہمارے ! ہم نے  اپنا آپ بُرا کیا، تو اگر تُو ہمیں نہ بخشے  اور ہم پر رحم نہ کرے  تو ہم ضرور نقصان والوں میں ہوئے، 

(۲۴) فرمایا اُترو (ف ۳۱) تم میں ایک دوسرے  کا دشمن ہے  اور تمہیں زمین میں ایک وقت تک ٹھہرنا اور برتنا ہے۔

۳۱۔

اے آدم و حوّا مع اپنی ذُرِّیّت کے جو تم میں ہے۔ 

 (۲۵)  فرمایا اسی میں جیو گے  اور اسی میں مرو گے  اور اسی میں اٹھائے  جاؤ گے  (ف ۳۲)

ٍ۳۲۔

روزِ قیامت حساب کے لئے۔ 

(۲۶) اے  آدم کی اولاد! بیشک ہم نے  تمہاری طرف ایک لباس وہ اُتارا کہ تمہاری شرم کی چیزیں چھپائے  اور ایک وہ کہ تمہاری آرائش ہو (ف ۳۳) اور پرہیز گاری کا لباس وہ سب سے  بھلا (ف ۳۴) یہ  اللہ کی نشانیوں میں سے  ہے  کہ کہیں وہ نصیحت مانیں، 

ٍ۳ٍ۳۔

یعنی ایک لباس تو وہ ہے جس سے بدن چھُپایا جائے اور سِتر کیا جائے اور ایک لباس وہ ہے جس سے زینت ہو اور یہ بھی غرض صحیح ہے۔ 

ٍ۳۴۔

پرہیز گاری کا لباس ایمان حیا، نیک خصلتیں، نیک عمل ہیں۔ یہ بے شک لباسِ زینت سے افضل و بہتر ہیں۔ 

(۲۷) اے  آدم کی اولاد! (ف ۳۵) خبردار! تمہیں شیطان فتنہ میں نہ ڈالے  جیسا تمہارے  ماں باپ کو بہشت سے  نکالا  اتروا دیئے  ان کے  لباس کہ ان کی شرم کی چیزیں انہیں نظر پڑیں، بیشک وہ اور اس کا کنبہ تمہیں وہاں سے  دیکھتے  ہیں کہ تم انہیں نہیں  دیکھتے  (ف ۳۶) بیشک ہم نے  شیطانوں کو ان کا دوست کیا ہے  جو ایمان نہیں لاتے۔

۳۵۔

شیطان کی کَیّا دی اور حضرت آدم علیہ السلام کے ساتھ اس کی عداوت کا بیان فرما کر بنی آدم کو مُتنبِّہ اور ہوشیار کیا جاتا ہے کہ وہ شیطان کے وسوسے اور اِغواء اور اس کی مکّاریوں سے بچتے رہیں جو حضرت آدم علیہ الصلوٰۃ و السلام کے ساتھ ایسی فریب کاری کر چکا ہے وہ ان کی اولاد کے ساتھ کب درگزر کرنے والا ہے۔ 

ٍ۳۶۔

اللّٰہ تعالیٰ نے جنّوں کو ایسا اِدراک دیا ہے کہ وہ انسانوں کو دیکھتے ہیں اور انسانوں کو ایسا اِدراک نہیں ملا کہ وہ جنّوں کو دیکھ سکیں۔ حدیث شریف میں ہے کہ شیطان انسان کے جِسم میں خون کی راہوں میں پیر جاتا ہے۔ حضرت ذوالنون رضی اللّٰہ عنہ نے فرمایا کہ اگر شیطان ایسا ہے کہ وہ تمہیں دیکھتا ہے تم اسے نہیں دیکھ سکتے تو تم ایسے سے مدد چاہو جو اس کو دیکھتا ہو اور وہ اسے نہ دیکھ سکے یعنی اللّٰہ کریم ستار، رحیم غفار سے مدد چاہو۔ 

(۲۸) اور جب کوئی بے  حیائی کریں (ف ۳۷) تو کہتے  ہیں ہم نے  اس پر اپنے  باپ دادا کو پایا اور اللہ نے  ہمیں اس کا حکم دیا (ف ۳۸) تو فرماؤ بیشک اللہ بے  حیائی کا حکم نہیں دیتا، کیا اللہ پر وہ بات لگاتے  ہو جس کی تمہیں خبر نہیں۔

۳۷۔

اور کوئی قبیح فعل یا گناہ ان سے صادر ہو جیسا کہ زمانۂ جاہِلیَّت کے لوگ مرد و عورت ننگے ہو کر کعبۂ مُعظَّمہ کا طواف کرتے تھے۔ عطاء کا قول ہے کہ بے حیائی شرک ہے اور حقیقت یہ ہے کہ ہر قبیح فعل اور تمام مَعاصی و کَبائر اس میں داخل ہیں اگرچہ یہ آیت خاص ننگے ہو کر طواف کرنے کے بارے میں آئی ہو، جب کُفّار کی ایسی بے حیائی کے کاموں پر ان کی مَذّمت کی گئی تو اس پر انہوں نے جو کہا وہ آگے آتا ہے۔ 

ٍ۳۸۔

کُفّار نے اپنے افعالِ قبیحہ کے دو عذر بیان کئے، ایک تو یہ کہ انہوں نے اپنے باپ دادا کو یہی فعل کرتے پایا لہٰذا ان کی اِتّباع میں یہ بھی کرتے ہیں یہ تو جاہِلِ بدکار کی تقلید ہوئی اور یہ کسی صاحبِ عقل کے نزدیک جائز نہیں، تقلید کی جاتی ہے اہلِ علم و تقویٰ کی نہ کہ جاہِلِ گمراہ کی۔ دوسرا عذر ان کا یہ تھا کہ اللّٰہ نے انہیں ان افعال کا حکم دیا ہے، یہ مَحض اِفتراء و بُہتان تھا چنانچہ اللّٰہ تبارک و تعالیٰ رد فرماتا ہے۔ 

(۲۹) تم فرماؤ میرے  رب نے  انصاف کا حکم دیا ہے، اور اپنے   منہ  سیدھے  کرو ہر نماز کے  وقت اور اس کی عبادت کرو نرے  (خالص) اس کے  بندے  ہو کر، جیسے  اس نے  تمہارا  آغاز کیا ویسے  ہی پلٹو گے  (ف ۳۹)

ٍ۳۹۔

یعنی جیسے اس نے تمہیں نیست سے ہَست کیا ایسے ہی بعدِ موت زندہ فرمائے گا۔ یہ اُخروی زندگی کا انکار کرنے والوں پر حُجّت ہے اور اس سے یہ بھی مُستفاد ہوتا ہے کہ جب اسی کی طرف پلٹنا ہے اور وہ اعمال کی جزا دے گا تو طاعات و عبادات کو اس کے لئے خالص کرنا ضروری ہے۔ 

(۳۰) ایک فرقے  کو راہ دکھائی (ف ۴۰) اور ایک فرقے  کو گمراہی ثابت ہوئی (ف ۴۱) انہوں نے  اللہ کو چھوڑ کر شیطانوں کو وا لی بنایا (ف ۴۲) اور سمجھتے  یہ ہیں کہ وہ راہ پر ہیں۔

۴۰۔

ایمان و معرِفت کی اور انہیں طاعت و عبادت کی توفیق دی۔ 

۴۱۔

وہ کُفّار ہیں۔ 

۴۲۔

ان کی اِطاعت کی، ان کے کہے پر چلے، ان کے حکم سے کُفر و مَعاصی کو اختیار کیا۔ 

(۳۱) اے  آدم کی اولاد! اپنی زینت  لو جب مسجد میں جاؤ (ف ۴۳) اور کھاؤ اور پیو (ف ۴۴) اور حد سے  نہ بڑھو، بیشک حد سے  بڑھنے  والے  اسے  پسند نہیں۔

۴۳۔

یعنی لباسِ زینت اور ایک قول یہ ہے کہ کنگھی کرنا خوشبو لگانا داخلِ زینت ہے۔ 

مسئلہ : اور سنّت یہ ہے کہ آدمی بہتر ہَیئت کے ساتھ نماز کے لئے حاضر ہو کیونکہ نماز میں ربّ سے مُناجات ہے تو اس کے لئے زینت کرنا عِطر لگانا مُستحَب جیسا کہ سِتر، طہارت واجب ہے۔ شا نِ نُزول : مسلم شریف کی حدیث میں ہے کہ زمانۂ جاہِلیّت میں دن میں مرد اور عورتیں رات میں ننگے ہو کر طواف کرتے تھے، اس آیت میں سِتر چھُپانے اور کپڑے پہننے کا حکم دیا گیا اور اس میں دلیل ہے کہ سترِ عورت نماز و طواف اور ہر حال میں واجب ہے۔ 

۴۴۔

شانِ نُزول : کَلبی کا قول ہے کہ بنی عامر زمانۂ حج میں اپنی خوراک بہت ہی کم کر دیتے تھے اور گوشت اور چکنائی تو بالکل کھاتے ہی نہ تھے اور اس کو حج کی تعظیم جانتے تھے، مسلمانوں نے انہیں دیکھ کر عرض کیا یا رسولَ اللّٰہ ہمیں ایسا کرنے کا زیادہ حق ہے، اس پر یہ نازِل ہوا کہ کھاؤ اور پیو گوشت ہو خواہ چکنائی ہو اور اِسراف نہ کرو اور وہ یہ ہے کہ سیر ہو چکنے کے بعد بھی کھاتے رہو یا حرام کی پرواہ نہ کرو اور یہ بھی اِسراف ہے کہ جو چیز اللّٰہ تعالیٰ نے حرام نہیں  کی اس کو حرام کر لو۔ حضرت ابنِ عباس رضی اللّٰہ عنہما نے فرمایا کھا جو چاہے اور پہن جو چاہے اِسراف اور تکبّر سے بچتا رہ۔ 

مسئلہ : آیت میں دلیل ہے کہ کھانے اور پینے کی تمام چیزیں حَلال ہیں سوائے ان کے جن پر شریعت میں دلیلِ حُرمت قائم ہو کیونکہ یہ قاعدہ مقرَّرہ مسلَّمہ ہے کہ اصل تمام اشیاء میں اِباحت ہے مگر جس پر شارع نے مُمانَعت فرمائی ہو اور اس کی حُرمت دلیلِ مستقل سے ثابت ہو۔ 

(۳۲) تم فرماؤ کس نے  حرام کی اللہ کی وہ زینت جو اس نے  اپنے  بندو ں کے  لیے  نکالی (ف ۴۵) اور پاک رزق (ف ۴۶) تم فرماؤ کہ  وہ ایمان  والوں کے  لیے  ہے  دنیا میں اور قیامت میں تو خاص انہی کی ہے، ہم یونہی مفصل آیتیں بیان کرتے  ہیں (ف ۴۷) علم والوں کے  لیے (ف ۴۸) 

۴۵۔

خواہ لباس ہو یا اور سامانِ زینت۔ 

۴۶۔

اور کھانے پینے کی لذیذ چیزیں۔ 

مسئلہ : آیت اپنے عُموم پر ہے ہر کھانے کی چیز اس میں داخل ہے کہ جس کی حُرمت پر نَص وارد نہ ہوئی ہو (خازن) تو جو لوگ توشۂ گیارہویں، میلاد شریف، بزرگوں کی فاتِحۂ عُرس، مجالسِ شہادت وغیرہ کی شیرینی، سبیل کے شربت کو ممنوع کہتے ہیں وہ اس آیت کے خلاف کر کے گناہ گار ہوتے ہیں اور اس کو ممنوع کہنا اپنی رائے کو دین میں داخل کرنا ہے اور یہی بِدعت و ضَلالت ہے۔ 

۴۷۔

جن سے حلال و حرام کے احکام معلوم ہوں۔ 

۴۸۔

جو یہ جانتے ہیں کہ اللّٰہ واحِد لاشریک لہٗ ہے وہ جو حرام کرے وہی حرام ہے۔ 

(۳۳) تم فرماؤ میرے  رب نے  تو بے  حیائیاں حرام فرمائی ہیں (ف ۴۹) جو ان میں کھلی ہیں اور جو چھپی اور گناہ اور ناحق زیادتی اور یہ (ف ۵۰) کہ اللہ کا شریک کرو جس کی اس نے  سند نہ اتاری اور یہ (ف ۵۱) کہ اللہ پر وہ بات کہو جس کا علم نہیں رکھتے۔

۴۹۔

یہ خِطاب مشرکین سے ہے جو بَرہنہ ہو کر خانۂ کعبہ کا طواف کرتے تھے اور اللّٰہ تعالیٰ کی حلال کی ہوئی پاک چیزوں کو حرام کر لیتے تھے، ان سے فرمایا جاتا ہے کہ اللّٰہ نے یہ چیزیں حرام نہیں کیں اور ان سے اپنے بندوں کو نہیں روکا، جن چیزوں کو اس نے حرام فرمایا وہ یہ ہیں جو اللّٰہ تعالیٰ بیا ن فرماتا ہے ان میں سے بے حیائیاں ہیں جو کھلی ہوئی ہوں یا چھپی ہوئی، قولی ہوں یا فعلی۔ 

۵۰۔

حرام کیا۔ 

۵۱۔

حرام کیا۔ 

(۳۴) اور  ہر گروہ کا ایک وعدہ ہے  (ف ۵۲) تو جب ان کا وعدہ آئے  گا ایک گھڑی نہ پیچھے  ہو  نہ آگے، 

۵۲۔

وقتِ مُعیّن جس پر مُہلت ختم ہو جاتی ہے۔ 

(۳۵) اے  آدم کی اولاد! اگر تمہارے  پاس تم میں کے  رسول آئیں (ف ۵۳) میری آیتیں پڑھتے  تو جو  پرہیز گاری کرے  (ف ۵۴)  اور سنورے  (ف ۵۵) تو اس پر نہ کچھ خوف اور نہ کچھ غم، 

۵۳۔

مفسِّرین کے اس میں دو قول ہیں۔ ایک تو یہ کہ رُسُل سے تمام مُرسَلین مراد ہیں، دوسرا یہ کہ خاص سیدِ عالَم خاتَم الانبیاء صلی اللّٰہ علیہ و سلم مراد ہیں جو تمام خَلق کی طرف رسول بنائے گئے ہیں اور صیغۂ جَمع تعظیم کے لئے ہے۔ 

۵۴۔

ممنوعات سے بچے۔ 

۵۵۔

طاعات و عبادات بجا لائے۔ 

(۳۶) اور جنہوں نے  ہماری آیتیں جھٹلائیں اور ان کے  مقابل تکبر کیا  وہ دوز خی ہیں انہیں اس میں ہمیشہ رہنا۔

 (۳۷) تو اس سے  بڑھ کر ظالم کون جس نے  اللہ پر جھوٹ باندھا یا اس کی آیتیں جھٹلائیں، انہیں ان کے  نصیب کا لکھا پہنچے  گا (ف ۵۶) یہاں تک کہ جب ان کے  پاس ہمارے  بھیجے  ہوئے  (ف ۵۷) ان کی جان نکالنے  آئیں تو ان سے  کہتے  ہیں کہاں ہیں وہ جن کو تم اللہ کے  سوا پوجتے  تھے، کہتے  ہیں وہ ہم سے  گم گئے  (ف ۵۸) اور اپنی جانوں پر آپ گواہی دیتے  ہیں کہ وہ کافر تھے۔

۵۶۔

یعنی جتنی عمر اور روزی اللّٰہ نے ان کے لئے لکھ دی ہے ان کو پہنچے گی۔ 

۵۷۔

مَلکُ المَوت اور ان کے اَعوان ان لوگوں کی عمریں اور روزیاں پوری ہونے کے بعد۔ 

۵۸۔

ان کا کہیں نام و نشان ہی نہیں۔ 

(۳۸) اللہ ان سے  (ف ۵۹) فرماتا ہے  کہ تم سے  پہلے  جو اور جماعتیں جن اور آدمیوں کی آگ میں گئیں، انہیں میں جاؤ  جب ایک گروہ (ف ۶۰) داخل ہوتا ہے  دوسرے  پر لعنت کرتا ہے  (ف ۶۱) یہاں تک کہ جب سب اس میں جا پڑے  تو پچھلے  پہلوں کو کہیں گے  (ف ۶۲) اے  رب ہمارے ! انہوں نے  ہم کو بہکایا تھا تو انہیں آگ کا دُونا عذاب دے، فرمائے  گا سب کو دُونا ہے  (ف ۶۳) مگر تمہیں خبر نہیں (ف ۶۴)

۵۹۔

ان کافِروں سے روزِ قیامت۔ 

۶۰۔

دوزخ میں۔ 

۶۱۔

جو اس کے دین پر تھا تو مشرک مشرکوں پر لعنت کریں گے اور یہود یہودیوں پر اور نصاریٰ نصاریٰ پر۔ 

۶۲۔

یعنی پہلوں کی نسبت اللّٰہ تعالیٰ سے کہیں گے۔ 

۶۳۔

کیونکہ پہلے خود بھی گمراہ ہوئے اور انہوں نے دوسروں کو بھی گمراہ کیا اور پچھلے بیص ایسے ہی ہیں کہ خود گمراہ ہوئے اور گمراہوں کا ہی اِتّباع کرتے رہے۔ 

۶۴۔

کہ تم میں سے ہر فریق کے لئے کیسا عذاب ہے۔ 

(۳۹) اور پہلے  پچھلوں سے  کہیں گے  تو تم کچھ ہم سے  اچھے  نہ رہے  (ف ۶۵) تو چکھو عذاب بدلہ اپنے  کیے  کا(ف ۶۶)

۶۵۔

کُفر و ضَلال میں دونوں برابر ہیں۔ 

۶۶۔

کُفر کا اور اعمالِ خبیثہ کا۔ 

(۴۰) وہ جنہوں نے  ہماری آیتیں جھٹلائیں اور ان کے  مقابل تکبر کیا ان کے  لیے  آسمان کے  دروازے  نہ کھولے  جائیں گے  (ف ۶۷) اور نہ وہ جنت میں داخل ہوں جب تک سوئی کے  ناکے  اونٹ داخل نہ ہو (ف ۶۸) اور مجرموں کو ہم ایسا ہی بدلہ دیتے  ہیں (ف ۶۹)

۶۷۔

نہ ان کے اعمال کے لئے نہ ان کی ارواح کے لئے کیونکہ ان کے اعمال و ارواح دونوں خیثا ہیں۔ حضرتِ ابنِ عباس رضی اللّٰہ عنہما نے فرمایا کہ کُفّار کی ارواح کے لئے آسمان کے دروازے نہیں کھولے جاتے اور مؤمنین کی ارواح کے لئے کھولے جاتے ہیں۔ ابنِ جُرَیْج نے کہا کہ آسمان کے دروازے نہ کافِروں کے اعمال کے لئے کھولے جائیں نہ ارواح کے لئے یعنی نہ زندگی میں ان کا عمل ہی آسمان پر جا سکتا ہے نہ بعدِ موت روح۔ اس آیت کی تفسیر میں ایک قول یہ بھی ہے کہ آسمان کے دروازے نہ کھولے جانے کے یہ معنیٰ ہیں کہ وہ خیر و برکت اور رحمت کے نُزول سے محروم رہتے ہیں۔ 

۶۸۔

اور یہ مَحال، تو کُفّارکا جنّت میں داخل ہونا مَحال کیونکہ مَحال پر جو موقوف ہو وہ مَحال ہوتا ہے۔ اس سے ثابت ہوا کہ کُفّار کا جنّت سے مَحروم رہنا قطعی ہے۔ 

۶۹۔

مُجرِمین سے یہاں کُفّار مراد ہیں کیونکہ اوپر ان کی صفت میں آیاتِ الٰہیّہ کی تکذیب اور ان سے تکبُّر کرنے کا بیان ہو چکا ہے۔ 

(۴۱) انہیں آگ ہی بچھونا  اور آگ ہی اوڑھنا (ف ۷۰) اور ظالموں کو ہم ایسا ہی بدلہ دیتے  ہیں۔

۷۰۔

یعنی اوپر نیچے ہر طرف سے آگ انہیں گھیرے ہوئے ہے۔ 

(۴۲) اور وہ  جو ایمان لائے  اور طاقت بھر اچھے  کام کیے  ہم کسی پر طاقت سے  زیادہ بوجھ نہیں رکھتے، وہ جنت والے  ہیں، انہیں اس میں ہمیشہ رہنا۔

(۴۳) اور ہم نے  ان کے  سینوں سے  کینے  کھینچ لیے  (ف ۷۱) ان کے  نیچے  نہریں بہیں گی اور کہیں گے  (ف ۷۲) سب خوبیاں اللہ کو جس نے  ہمیں اس کی راہ دکھائی (ف ۷۳) اور ہم راہ نہ پاتے  اگر اللہ ہمیں راہ نہ دکھاتا، بیشک ہمارے  رب کے  رسول حق لائے  (ف ۷۴) اور ندا ہوئی کہ یہ جنت تمہیں میراث ملی (ف ۷۵) صلہ تمہارے  اعمال کا، 

۷۱۔

جو دنیا میں ان کے درمیان تھے اور طبیعتیں صاف کر دی گئیں اور ان میں آپس میں نہ باقی رہی مگر مَحبت و مَودَّت۔ حضرت علی مرتضیٰ رضی اللّٰہ عنہ نے فرمایا کہ یہ ہم اہلِ بدر کے حق میں نازِل ہوا اور یہ بھی آپ سے مروی ہے کہ آپ نے فرمایا مجھے امید ہے کہ میں اور عثمان اور طلحہ او زبیر ان میں سے ہوں جن کے حق میں اللّٰہ تعالیٰ نے  وَنَزَعْنَا مَافِیْ صُدُوْرھِمْ مِّنْ غِلٍّ فرمایا۔ حضرت علی مرتضیٰ کے اس ارشاد نے رَفض کی بَیخ و بنیاد کا قَلع قَمع کر دیا۔ 

۷۲۔

مؤمنین جنّت میں داخل ہوتے وقت۔ 

۷۳۔

اور ہمیں ایسے عمل کی توفیق دی جس کا یہ اجر و ثواب ہے اور ہم پر فضل و رحمت فرمائی اور اپنے کرم سے عذابِ جہنَّم سے محفوظ کیا۔ 

۷۴۔

اور جو انہوں نے ہمیں دنیا میں ثواب کی خبریں دیں وہ سب ہم نے عیاں دیکھ لیں، ان کی ہدایت ہمارے لئے کمال لطف و کرم تھا۔ 

۷۵۔

مسلم شریف کی حدیث میں ہے جب جنّتی جنّت میں داخل ہوں گے، ایک نِدا کرنے والا پکارے گا تمہارے لئے زندگانی ہے، کبھی نہ مرو گے تمہارے لئے تندرستی ہے، کبھی بیمار نہ ہو گے تمہارے لئے عیش ہے، کبھی تنگ حال نہ ہو گے۔ جنّت کو میراث فرمایا گیا اس میں اشارہ ہے کہ وہ مَحض اللّٰہ کے فضل سے حاصل ہوئی۔ 

(۴۴) اور جنت  والوں نے  دوزخ والوں کو پکارا کہ ہمیں تو مل گیا جو سچا وعدہ ہم سے  ہمارے  رب نے  کیا تھا (ف ۷۶) تو کیا تم نے  بھی پایا جو تمہارے  رب نے  (ف ۷۷) سچا وعدہ تمہیں دیا تھا بولے، ہاں ! اور بیچ میں منادی نے  پکار دیا کہ اللہ کی لعنت ظالموں پر 

۷۶۔

اور رسولوں نے فرمایا تھا کہ ایمان و طاعت پر اجر و ثواب پاؤ گے۔ 

۷۷۔

کُفر و نافرمانی پر عذاب کا۔ 

(۴۵) جو اللہ کی راہ سے  روکتے  ہیں (ف ۷۸) اور اسے  کجی چاہتے  ہیں (ف ۷۹) اور آخرت کا انکار رکھتے  ہیں۔

۷۸۔

اور لوگوں کو اسلام میں داخل ہونے سے منع کرتے ہیں۔ 

۷۹۔

یعنی یہ چاہتے ہیں کہ دینِ الٰہی کو بدل دیں اور جو طریقہ اللّٰہ تعالیٰ نے اپنے بندوں کے لئے مقرر فرمایا ہے اس میں تغیّر ڈال دیں۔ (خازن)۔ 

(۴۶) اور جنت و دوزخ کے  بیچ میں ایک پردہ ہے  (ف ۸۰) اور اعراف پر کچھ مرد ہوں گے  (ف ۸۱) کہ دونوں فریق کو ان کی پیشانیوں سے  پہچانیں گے  (ف ۸۲) اور وہ جنتیوں کو پکاریں گے  کہ سلام تم پر یہ (ف ۸۳) جنت میں نہ گئے  اور اس کی طمع رکھتے  ہیں۔

۸۰۔

جس کو اَعراف کہتے ہیں۔ 

۸۱۔

یہ کس طبقہ کے ہوں گے اس میں بہت مختلف اقوال ہیں۔ ایک قول تو یہ ہے کہ یہ وہ لوگ ہوں گے جن کی نیکیاں اور بدیاں برابر ہوں وہ اَعراف پر ٹھہرے رہیں گے جب اہلِ جنّت کی طرف دیکھیں گے تو انہیں سلام کریں گے اور دوزخیوں کی طرف دیکھیں گے تو کہیں گے یاربّ ہمیں ظالِم قوم کے ساتھ نہ کر، آخر کار جنّت میں داخل کئے جائیں گے۔ ایک قول یہ ہے کہ جو لوگ جِہاد میں شہید ہوئے مگر ان کے والدین ان سے ناراض تھے وہ اَعراف میں ٹھہرائے جائیں گے۔ ایک قول یہ ہے کہ جو لوگ ایسے ہیں کہ ان کے والدین میں سے ایک ان سے راضی ہو ایک ناراض وہ اعراف میں رکھے جائیں گے۔ ان اقوال سے معلوم ہوتا ہے کہ اہلِ اَعراف کا مرتبہ اہلِ جنّت سے کم ہے۔ مجاہد کا قول یہ ہے اَعراف میں صُلَحاء، فُقَراء، عُلَماء ہوں گے اور ان کا وہاں قیام اس لئے ہو گا کہ دوسرے ان کے فضل و شرف کو دیکھیں اور ایک قول یہ ہے کہ اَعراف میں اَنبیاء ہوں گے اور وہ اس مکانِ عالی میں تمام اہلِ قیامت پر مُمتاز کئے جائیں گے اور انکی فضیلت اور رتبۂ عالیہ کا اظہار کیا جائے گا تاکہ جنّتی اور دوزخی ان کو دیکھیں اور وہ ان سب کے احوال اور ثواب و عذاب کے مقدار و احوال کا معائنہ کریں۔ ان قولوں پر اصحابِ اَعراف جنّتیوں میں سے افضل لوگ ہوں گے کیونکہ وہ باقیوں سے مرتبہ میں اعلیٰ ہیں۔ ان تمام اقوال میں کچھ تناقُض نہیں ہے ا س لئے کہ یہ ہو سکتا ہے کہ ہر طبقہ کے لوگ اَعراف میں ٹھہرائے جائیں اور ہر ایک کے ٹھہرانے کی حکمت جُداگانہ ہو۔ 

۸۲۔

دونوں فریق سے جنّتی اور دوزخی مراد ہیں، جنّتیوں کے چہرے سفید اور تر و تازہ ہوں گے اور دوزخیوں کے چہرے سِیاہ اور آنکھیں نیلی، یہی ان کی علامتیں ہیں۔ 

۸۳۔

اَعراف والے ابھی تک۔ 

(۴۷) اور جب ان کی(ف ۸۴)  آنکھیں دوزخیوں کی طرف پھریں گی کہیں گے  اے  ہمارے  رب!  ظالموں کے  ساتھ نہ کر۔

۸۴۔

اَعراف والوں کی۔ 

  (۴۸) اور اعراف والے  کچھ مردوں کو (ف ۸۵) پکاریں گے  جنہیں ان کی پیشانی سے  پہچانتے  ہیں کہیں گے  تمہیں کیا کام آیا تمہارا جتھا اور وہ جو تم غرور کرتے  تھے (ف ۸۶)

۸۵۔

کُفّار میں سے۔ 

۸۶۔

اور اہلِ اَعراف غریب مسلمانوں کی طرف اشارہ کر کے کُفّار سے کہیں گے۔ 

(۴۹) کیا یہ ہیں وہ لوگ (ف ۸۷) جن پر تم قسمیں کھاتے  تھے  کہ اللہ ان پر اپنی رحمت کچھ نہ کرے  گا (ف ۸۸) ان سے  تو کہا گیا کہ جنت میں جاؤ نہ تم کو اندیشہ نہ کچھ غم۔

۸۷۔

جن کو تم دنیا میں حقیر سمجھتے تھے اور۔ 

۸۸۔

اب دیکھ لو کہ جنّت کے دائمی عیش و راحت میں کس عزّت و احترام کے ساتھ ہیں۔ 

(۵۰) اور دوزخی بہشتیوں کو  پکاریں گے  کہ ہمیں اپنے   پانی کا فیض دو یا اس کھانے  کا جو اللہ نے  تمہیں دیا (ف ۸۹) کہیں گے  بیشک اللہ نے  ان دونوں کو کافروں پر حرام کیا ہے  

۸۹۔

حضرت ابنِ عباس رضی اللّٰہ عنہما سے مروی ہے کہ جب اَعراف والے جنّت میں چلے جائیں گے تو دوزخیوں کو بھی طمع دامن گیر ہو گی اور وہ عرض کریں گے یاربّ جنّت میں ہمارے رشتہ دار ہیں، اجازت فرما کہ ہم انہیں دیکھیں ان سے بات کریں، اجازت دی جائے گی تو وہ اپنے رشتہ داروں کو جنّت کی نعمتوں میں دیکھیں گے اور پہچانیں گے لیکن اہلِ جنّت ان دوزخی رشتہ داروں کو نہ پہچانیں گے کو نکہ دوزخیوں کے منہ کالے ہوں گے صورتیں بگڑ گئی ہوں گی تو و ہ جنّتیوں کو نام لے لے کر پکاریں گے۔ کوئی اپنے باپ کو پکارے گا کوئی بھائی کو اور کہے گا میں جل گیا مجھ پر پانی ڈالو اور تمہیں اللّٰہ نے دیا ہے کھانے کو دو، اس پر اہلِ جنّت۔ 

(۵۱) جنہوں نے  اپنے  دین کو کھیل تماشا بنایا (ف ۹۰) اور دنیا کی زیست نے  انہیں فریب دیا (ف ۹۱) تو آج ہم انہیں چھوڑ دیں گے  جیسا انہوں نے  اس دن کے  ملنے  کا خیال چھوڑا تھا اور جیسا ہماری  آیتوں سے  انکار کرتے  تھے، 

۹۰۔

کہ حلال و حرام میں اپنی ہَوائے نفس کے تابع ہوئے جب ایمان کی طرف انہیں دعوت دی گئی مَسخَرگی کرنے لگے۔ 

۹۱۔

اس کی لذّتوں میں آخرت کو بھول گئے۔ 

(۵۲) اور بیشک ہم ان کے  پاس ایک کتاب لائے  (ف ۹۲) جسے  ہم نے  ایک بڑے  علم سے  مفصل کیا ہدایت و رحمت ایمان والوں کے  لیے، 

۹۲۔

قرآن شریف۔ 

(۵۳) کاہے  کی راہ  دیکھتے  ہیں مگر اس کی کہ اس کتاب کا کہا ہوا  انجام سامنے  آئے  جس دن اس کا بتایا انجام واقع ہو گا (ف ۹۳) بول اٹھیں گے  وہ جو اسے  پہلے  سے  بھلائے  بیٹھے  تھے  (ف ۹۴) کہ بیشک ہمارے  رب کے  رسول حق لائے  تھے  تو ہیں کوئی ہمارے  سفارشی جو ہماری شفاعت کریں یا ہم واپس بھیجے  جائیں  کہ پہلے  کاموں کے  خلاف کام کریں (ف ۹۵) بیشک انہوں نے  اپنی جانیں نقصان میں ڈالیں اور ان سے  کھوئے  گئے  جو بہتان اٹھاتے  تھے  (ف ۹۶)

۹۳۔

اور وہ روزِ قیامت ہے۔ 

۹۴۔

نہ اس پر ایمان لاتے تھے نہ اس کے مطابق عمل کرتے تھے۔ 

۹۵۔

یعنی بجائے کُفر کے ایمان لائیں اور بجائے معصیت اور نافرمانی کے طاعت اور فرمانبرداری اختیار کریں مگر نہ انہیں شَفاعت مُیسّر آئے گی نہ دنیا میں واپس بھیجے جائیں گے۔ 

۹۶۔

اور جھوٹ بکتے تھے کہ بُت خدا کے شریک ہیں اور اپنے پُجاریوں کی شَفاعت کریں گے، اب آخرت میں انہیں معلوم ہو گیا کہ ان کے یہ دعوے جھوٹے تھے۔ 

(۵۴) بیشک تمہارا رب اللہ ہے  جس نے  آسمان اور زمین (ف ۹۷) چھ دن میں بنائے  (ف ۹۸) پھر عرش پر استواء فرمایا جیسا اس کی شان کے  لائق ہے  (ف ۹۹) رات دن کو ایک دوسرے  سے  ڈھانکتا ہے  کہ جلد اس کے  پیچھے  لگا آتا ہے  اور سورج اور چاند اور تاروں کو بنایا سب اس کے  حکم کے  دبے  ہوئے، سن لو اسی کے  ہاتھ ہے  پیدا کرنا اور حکم دینا، بڑی برکت والا ہے  اللہ رب سارے  جہان کا۔

۹۷۔

مع ان تمام چیزوں کے جو ان کے درمیان ہیں جیسا کہ دوسری آیت میں وارد ہوا۔ وَلَقَدْخَلَقْنَا السَّمٰوَاتِ وَالْاَرْضَ وَمَا بَیْنَھُمَا فِیْ سِتَّۃِ اَیَّامٍ۔ 

۹۸۔

چھ دن سے دنیا کے چھ دنوں کی مقدار مراد ہے کیونکہ یہ دن تو اس وقت تھے نہیں، آفتاب ہی نہ تھا جس سے دن ہوتا اور اللّٰہ تعالیٰ قادر تھا کہ ایک لمحہ میں یا اس سے کم میں پیدا فرماتا لیکن اتنے عرصہ میں ان کی پیدائش فرمانا بہ تقاضائے حکمت ہے اور اس سے بندوں کو اپنے کاموں میں تدریج اختیار کرنے کا سبق ملتا ہے۔ 

۹۹۔

یہ اِستِواء مُتَشابِہات میں سے ہے۔ ہم اس پر ایمان لاتے ہیں کہ اللّٰہ کی اس سے جو مراد ہے حق ہے۔ حضرت امام ابوحنیفہ رحمۃ اللّٰہ علیہ نے فرمایا کہ اِستِواء معلوم ہے اور اس کی کیفیت مجہول اور اس پر ایمان لانا واجب۔ حضرت مُتَرجِم قُدِّسَ سِرُّہ نے فرمایا، یا اس کے معنیٰ یہ ہیں کہ آفرِینَش کا خاتِمہ عرش پر جا ٹھہرا۔ واللّٰہ اعلم باسرار کتابہ۔ 

(۵۵) اپنے  رب سے   دعا کرو گڑگڑاتے  اور آہستہ، بیشک حد سے  بڑھنے   والے  اسے  پسند نہیں، (ف ۱۰۰)

۱۰۰۔

دعا اللّٰہ تعالیٰ سے خیر طلب کرنے کو کہتے ہیں اور یہ داخلِ عبادت ہے کیونکہ دعا کرنے والا اپنے آپ کو عاجِز و مُحتاج اور اپنے پروردگار کو حقیقی قادر و حاجت رَوا اعتِقاد کرتا ہے۔ اسی لئے حدیث شریف میں وارِد ہوا  اَلدُّعَآ ءُ مُخُّ الْعِبَادَۃِ  تَضَرُّع سے اظہارِ عِجز و خُشوع مراد ہے اور ادب دعا میں یہ ہے کہ آہستہ ہو۔ حسن رضی اللّٰہ عنہ کا قول ہے کہ آہستہ دعا کرنا علانیہ دعا کرنے سے ستّر درجہ زیادہ افضل ہے۔ 

مسئلہ : اس میں عُلَماء کا اختلاف ہے کہ عبادات میں اظہار افضل ہے یا اِخفاء، بعض کہتے ہیں کہ اِخفاء افضل ہے کیونکہ وہ رِیا سے بہت دور ہے، بعض کہتے ہیں کہ اظہار افضل ہے اس لئے کہ اس سے دوسروں کو رغبتِ عبادت پیدا ہوتی ہے۔ ترمذی نے کہا کہ اگر آدمی اپنے نفس پر رِیا کا اندیشہ رکھتا ہو تو اس کے لئے اِخفاء افضل ہے اور اگر قلب صاف ہو اندیشۂ رِیا نہ ہو تو اظہار افضل ہے۔ بعض حضرات یہ فرماتے ہیں کہ فرض عبادتوں میں اظہار افضل ہے، نمازِ فرض مسجد ہی میں بہتر ہے اور زکوٰۃ کا اظہار کر کے دینا ہی افضل ہے اور نفل عبادات میں خواہ وہ نماز ہو یا صدَقہ وغیرہ ان میں اِخفاء افضل ہے۔ دعا میں حد سے بڑھنا کئی طرح ہوتا ہے اس میں سے ایک یہ بھی ہے کہ بہت بلند آواز سے چیخے۔ 

(۵۶) اور زمین میں فساد نہ پھیلاؤ (ف ۱۰۱) اس کے  سنورنے  کے  بعد (ف ۱۰۲) اور اس سے  دعا کرو ڈرتے  اور طمع کرتے، بیشک اللہ کی رحمت نیکوں سے  قریب ہے، 

۱۰۱۔

کُفر ومَعصیّت و ظلم کر کے۔ 

۱۰۲۔

اَنبیاء کے تشریف لانے، حق کی دعوت فرمانے، اَحکام بیان کرنے، عدل قائم فرمانے کے بعد۔ 

(۵۷) اور وہی  ہے  کہ ہوائیں بھیجتا ہے  اس کی رحمت کے  آگے  مژدہ سناتی (ف ۱۰۳) یہاں تک کہ جب اٹھا لائیں بھاری بادل ہم نے  اسے  کسی مردہ شہر کی طرف چلایا (ف ۱۰۴) پھر اس سے  پانی اتارا پھر اس سے  طرح طرح کے  پھل نکالے  اسی طرح ہم مُردوں کو نکالیں گے  (ف ۱۰۵) کہیں تم نصیحت مانو۔

۱۰۳۔

بارش کا اور رحمت سے یہاں مینہ مراد ہے۔ 

۱۰۴۔

جہاں بارش نہ ہوئی تھی سبزہ نہ جما تھا۔ 

۱۰۵۔

یعنی جس طرح مردہ زمین کو ویرانی کے بعد زندگی عطا فرماتا اور اس کو سرسبز و شاداب فرماتا ہے اور اس میں کھیتی، درخت، پھل پھول پیدا کرتا ہے۔ ایسے ہی مُردوں کو قبروں سے زندہ کر کے اٹھائے گا کیونکہ جو خشک لکڑی سے تر و تازہ پھل پیدا کرنے پر قادر ہے اسے مُردوں کا زندہ کرنا کیا بعید ہے۔ قدرت کی یہ نشانی دیکھ لینے کے بعد عاقِل، سلیمُ الحواس کو مُردوں کے زندہ کئے جانے میں کچھ تردُّد باقی نہیں رہتا۔ 

(۵۸) اور جو اچھی زمین ہے  اس کا سبزہ اللہ کے  حکم سے  نکلتا ہے  (ف ۱۰۶) اور جو خراب ہے  اس میں نہیں نکلتا مگر تھوڑا بمشکل (ف ۱۰۷) ہم یونہی طرح طرح سے  آیتیں بیان کرتے  ہیں (ف ۱۰۸) ان کے  لیے  جو احسان مانیں، 

۱۰۶۔

یہ مؤمن کی مثال ہے جس طرح عمدہ زمین پانی سے نفع پاتی ہے اور اس میں پھول پھل پیدا ہوتے ہیں اسی طرح جب مؤمن کے دل پر قرآنی انوار کی بارش ہوتی ہے تو وہ اس سے نفع پاتا ہے، ایمان لاتا ہے، طاعات و عبادات سے پھلتا پھولتا ہے۔ 

۱۰۷۔

یہ کافِر کی مثال ہے کہ جیسے خراب زمین بارش سے نفع نہیں پاتی ایسے ہی کافِر قرآن پاک سے مُنتفِع نہیں ہوتا۔ 

۱۰۸۔

جو توحید و ایمان پر حُجّت و بُرہان ہیں۔ 

(۵۹) بیشک ہم نے  نوح کو اس کی قوم کی طرف بھیجا (ف ۱۰۹) تو اس نے  کہا میری قوم اللہ کو پوجو (ف ۱۱۰) اسکے  سوا تمہارا کوئی معبود نہیں (ف ۱۱۱) بیشک مجھے  تم پر بڑے   دن کے  عذاب کا ڈر ہے  (ف ۱۱۲)

۱۰۹۔

حضرت نوح علیہ السلام کے والد کا نام لمک ہے، وہ متوشلخ کے، وہ اخنوخ علیہ السلام کے فرزند ہیں، اخنوخ حضرت اِدریس علیہ الصلوٰۃ و السلام کا نام ہے۔ حضرت نوح علیہ الصلوٰۃ و السلام چالیس یا پچاس سال کی عمر میں نبوّت سے سرفراز فرمائے گئے۔ آیاتِ بالا میں اللّٰہ تعالیٰ نے اپنے دلائلِ قُدرت و غَرائبِ صَنعت بیان فرمائے جن سے اس کی توحید و رَبوبیّت ثابت ہوتی ہے اور مرنے کے بعد اٹھنے اور زندہ ہونے کی صحت پر دلائلِ قاطعہ قائم کئے، اس کے بعد انبیاء علیہم الصلوٰۃ و السّلام کا ذکر فرماتا ہے اور ان کے ان معاملات کا جو انہیں اُمّتوں کے ساتھ پیش آئے۔ اس میں نبیِ کریم صلی اللّٰہ علیہ و سلّم کی تسلّی ہے کہ فقط آپ ہی کی قوم نے قبولِ حق سے اِعراض نہیں کیا بلکہ پہلی اُمّتیں بھی اِعراض کرتی رہیں اور انبیاء کی تکذیب کرنے والوں کا انجام دنیا میں ہلاک اور آخرت میں عذابِ عظیم ہے۔ اس سے ظاہر ہے کہ انبیاء کی تکذیب کرنے والے غضبِ الٰہی کے سزا وار ہوتے ہیں۔ جو شخص سیدِ عالَم صلی اللّٰہ علیہ و سلّم کی تکذیب کرے گا اس کا بھی یہی انجام ہو گا۔ انبیاء کے ان تذکروں میں سیدِ عالَم صلی اللّٰہ علیہ و سلّم کی نبوّت کی زبردست دلیل ہے کیونکہ حضور اُمّی تھے پھر آپ کا ان واقعات کو تفصیلاً بیان فرمانا بالخصوص ایسے مُلک میں جہاں اہلِ کتاب کے عُلَماء بکثرت موجود تھے اور سرگرم مخالِف بھی تھے، ذرا سی بات پاتے تو بہت شور مچاتے، وہاں حضور کا ان واقعات کو بیان فرمانا اور اہلِ کتاب کا ساکِت و حیران رہ جانا صریح دلیل ہے کہ آپ نبیِ برحق ہیں اور پروردگارِ عالَم نے آپ پر علوم کے دروازے کھول دیئے ہیں۔ 

۱۱۰۔

وہی مستحقِ عبادت ہے۔ 

۱۱۱۔

تو اس کے سوا کسی کو نہ پوجو۔ 

۱۱۲۔

روزِ قیامت کا یا روزِ طوفان کا اگر تم میری نصیحت قبول نہ کرو اور راہِ راست پر نہ آؤ۔ 

  (۶۰) اس کی قوم کے  سردار بولے  بیشک ہم تمہیں کھلی گمراہی میں دیکھتے  ہیں، 

(۶۱) کہا اے  میری قوم مجھ میں گمراہی کچھ نہیں میں تو رب العالمین کا رسول ہوں۔

 (۶۲) تمہیں اپنے  رب کی رسالتیں پہنچاتا اور تمہارا بھلا چاہتا اور میں اللہ کی طرف سے  وہ علم رکھتا ہوں جو تم نہیں رکھتے۔

 (۶۳) اور کیا تمہیں اس کا اچنبھا ہوا کہ تمہارے  پاس رب کی طرف سے  ایک نصیحت آئی (ف ۱۱۳) تم میں کے  ایک مرد کی معرفت  (ف ۱۱۴) کہ وہ تمہیں ڈرائے  اور تم ڈرو اور کہیں تم پر رحم ہو، 

۱۱ٍ۳۔

جس کو تم خوب جانتے اور اس کے نسب کو پہچانتے ہو۔ 

۱۱۴۔

یعنی حضرت نوح علیہ السلام کو۔ 

(۶۴) تو انہوں نے  اسے  جھٹلایا تو ہم نے  اسے  اور جو (ف ۱۱۵) اس کے  ساتھ کشتی میں تھے  نجات دی اور اپنی آیتیں جھٹلانے  والوں کو ڈبو  دیا،  بیشک وہ اندھا گروہ تھا (ف ۱۱۶)

۱۱۵۔

ان پر ایمان لائے اور۔ 

۱۱۶۔

جسے حق نظر نہ آتا تھا  حضرت ابنِ عباس رضی اللّٰہ عنہما نے فرمایا کہ ان کے دل اندھے تھے، نورِ معرِفت سے ان کو بَہرہ نہ تھا۔ 

(۶۵) اور عاد کی طرف (ف ۱۱۷) ان کی برادری سے  ہود کو بھیجا (ف ۱۱۸) کہا اے  میری قوم اللہ کی بندگی کرو اس کے  سوا تمہارا کوئی معبود نہیں، تو کیا تمہیں ڈر نہیں (ف ۱۱۹)

۱۱۷۔

یہاں عادِ اُولیٰ مراد ہے، یہ حضرت ہُود علیہ السلام کی قوم ہے اور عادِ ثانیہ حضرت صالح علیہ السلام کی قوم ہے اسی کو ثَمُود کہتے ہیں، ان دونوں کے درمیان سو برس کا فاصلہ ہے۔ (جمل)۔ 

۱۱۸۔

ہُود علیہ السلام نے۔ 

۱۱۹۔

اللّٰہ کے عذاب کا۔ 

(۶۶) اس کی قوم کے  سردار بولے  بیشک ہم تمہیں بیوقوف سمجھتے  ہیں اور  بیشک ہم تمہیں جھوٹوں میں گمان کرتے  ہیں (ف ۱۲۰)

۱۲۰۔

یعنی رسالت کے دعویٰ میں سچا نہیں جانتے۔ 

(۶۷) کہا اے  میری قوم مجھے  بے  وقوفی سے  کیا علاقہ میں تو پروردگار عالم کا رسول ہوں، 

(۶۸) تمہیں اپنے  رب کی رسالتیں پہنچاتا ہوں اور تمہارا معتمد خیرخواہ ہوں (ف ۱۲۱)

۱۲۱۔

کُفّار کا حضرت ہُود علیہ السلام کی جناب میں یہ گستاخانہ کلام کہ تمہیں بے وقوف سمجھتے ہیں، جھوٹا گمان کرتے ہیں، انتہا درجہ کی بے ادبی اور کمینگی تھی اور وہ مستحق اس بات کے تھے کہ انہیں سخت ترین جواب دیا جاتا مگر آپ نے اپنے اَخلاق و ادب اور شانِ حِلم سے جو جواب دیا اس میں شانِ مقابَلہ ہی نہ پیدا ہونے دی اور ان کی جَہالت سے چشم پوشی فرمائی۔ اس سے دنیا کو سبق ملتا ہے کہ سُفَہاء اور بدخِصَال لوگوں سے اس طرح مُخاطَبہ کرنا چاہئے مع ہٰذا آپ نے اپنی رِسالت اور خیر خواہی و امانت کا ذکر فرمایا۔ اس سے یہ مسئلہ معلوم ہوا کہ اہلِ عِلم و کمال کو ضرورت کے موقع پر اپنے منصب و کمال کا اِظہار جائز ہے۔ 

(۶۹) اور کیا تمہیں اس کا اچنبا ہوا کہ تمہارے  پاس تمہارے  رب کی طرف سے  ایک نصیحت آئی تم میں سے  ایک مرد کی معرفت کہ وہ تمہیں ڈرائے   اور یاد کرو جب اس نے  تمہیں قوم نوح کا جانشین کیا (ف ۱۲۲) اور تمہارے  بدن کا پھیلاؤ بڑھایا (ف ۱۲۳)  تو اللہ کی نعمتیں یاد کرو (ف ۱۲۴) کہ کہیں تمہارا بھلا ہو۔

۱۲۲۔

یہ اس کا کتنا بڑا احسان ہے۔ 

۱۲ٍ۳۔

اور بہت زیادہ قوّت طُولِ قامت عنایت کیا۔ 

۱۲۴۔

اور ایسے مُنعِم پر ایمان لاؤ اور طاعات و عبادات بجا لا کر اس کے احسان کی شکر گزاری کرو۔ 

(۷۰) بولے  کیا تم ہمارے  پاس اس لیے  آئے  ہو (ف ۱۲۵) کہ ہم ایک اللہ کو پوجیں اور جو (ف ۱۲۶) ہمارے  باپ دادا پوجتے  تھے، انہیں چھوڑ دیں تو لاؤ (ف ۱۲۷) جس کا ہمیں وعدہ دے  رہے  ہو اگر سچے  ہو، 

۱۲۵۔

یعنی اپنے عبادت خانہ سے حضرت ہُود علیہ السلام اپنی قوم کی بستی سے علیحدہ ایک تنہائی کے مقام میں عبادت کیا کرتے تھے جب آپ کے پاس وحی آتی تو قوم کے پاس آ کر سنا دیتے۔ 

۱۲۶۔

بُت۔ 

۱۲۷۔

وہ عذاب۔ 

(۷۱) کہا (ف ۱۲۸) ضرور تم پر تمہارے  رب کا عذاب اور غضب پڑ گیا (ف ۱۲۹) کیا مجھ سے  خا لی ان ناموں میں جھگڑ رہے  ہو جو تم نے  اور تمہارے  باپ دادا نے  رکھ لیے  (ف ۱۳۰) اللہ نے  ان کی کوئی سند نہ اتاری، تو راستہ دیکھو (ف ۱۳۱) میں بھی تمہارے  ساتھ دیکھتا ہوں۔

۱۲۸۔

حضرت ہود علیہ السلام نے۔ 

۱۲۹۔

اور تمہاری سرکشی سے تم پر عذاب آنا واجب و لازم ہو گیا۔ 

۱ٍ۳۰۔

اور انہیں پوجنے لگے اور معبود ماننے لگے باوجود یکہ ان کی کچھ حقیقت ہی نہیں ہے اور اُ لُوہیّت کے معنیٰ سے قَطعاً خالی و عاری ہیں۔ 

۱ٍ۳۱۔

عذابِ الٰہی کا۔ 

(۷۲) تو ہم نے  اسے  اور اس کے  ساتھ والوں کو (ف ۱۳۲) اپنی ایک بڑی رحمت فرما کر نجات دی (ف ۱۳۳) اور جو ہماری آیتیں جھٹلاتے  (ف ۱۳۴) تھے  ان کی جڑ کاٹ دی (ف ۱۳۵) اور وہ ایمان والے  نہ تھے۔

۱ٍ۳۲۔

جو ان کے مُتّبِع تھے اور ان پر ایمان لائے تھے۔ 

۱ٍ۳ٍ۳۔

اس عذاب سے جو قومِ ہُود پر اترا۔ 

۱ٍ۳۴۔

اور حضرت ہُود علیہ السلام کی تکذیب کرتے۔ 

۱ٍ۳۵۔

اور اس طرح ہلاک کر دیا کہ ان میں ایک بھی نہ بچا۔ مختصر واقعہ یہ ہے کہ قومِ عاد اَحقاف میں رہتی تھی جو عُمَّان و حَضر مُوت کے درمیان عَلاقۂ یمن میں ایک ریگستان ہے۔ انہوں نے زمین کو فِسق سے بھر دیا تھا اور دنیا کی قوموں کو اپنی جَفا کاریوں سے اپنے زورِ قوّت کے زُعم میں پامال کر ڈالا تھا۔ یہ لوگ بُت پرست تھے ان کے ایک بُت کا نام صَداء، ایک کاصَمُود، ایک کا ہَباء تھا۔ اللّٰہ تعالیٰ نے ان میں حضرت ہُود علیہ السلام کو مبعوث فرمایا، آپ نے انہیں توحید کا حکم دیا، شرک وبُت پرستی اور ظلم و جَفا کاری کی ممانَعت کی، اس پر وہ لوگ منکِر ہوئے آپ کی تکذیب کرنے لگے اور کہنے لگے ہم سے زیادہ زور آور کون ہے ؟ چند آدمی ان میں سے حضرت ہُود علیہ السلام پر ایمان لائے وہ تھوڑے تھے اور اپنا ایمان چھپائے رہتے تھے۔ ان مؤمنین میں سے ایک شخص کا نام مَرثَد ابنِ سعد بن عضیر تھا وہ اپنا ایمان مخفی رکھتے تھے جب قوم نے سرکشی کی اور اپنے نبی حضرت ہود علیہ السلام کی تکذیب کی اور زمین میں فساد کیا اور ستم گاریوں میں زیادتی کی اور بڑی مضبوط عمارتیں بنائیں۔ معلوم ہوتا تھا کہ انہیں گمان ہے کہ وہ دنیا میں ہمیشہ ہی رہیں گے جب ان کی نوبت یہاں تک پہنچی تو اللّٰہ تعالیٰ نے بارش روک دی تین سال بارش نہ ہوئی اب وہ بہت میبت  میں مبتلا ہوئے اور اس زمانہ میں دستور یہ تھا کہ جب کوئی بلا یا مصیبت نازِل ہوتی تھی تو لوگ بیت اللّٰہ الحرام میں حاضر ہو کر اللّٰہ تعالیٰ سے اس کے دفع کی دعا کرتے تھے اسی لئے ان لوگوں نے ایک وفد بیت اللّٰہ کو روانہ کیا، اس وفد میں قیل بن عنزا اور نعیم بن ہزال اور مرثد بن سعد تھے، یہ وہی صاحب ہیں جو حضرت ہُود علیہ السلام پر ایمان لائے تھے اور اپنا ایمان مخفی رکھتے تھے۔ اس زمانہ میں مکّۂ مکرَّمہ میں عمالیق کی سُکونت تھی اور ان لوگوں کا سردار معاویہ بن بکر تھا اس شخص کا نانِہال قومِ عاد میں تھا اسی علاقہ سے یہ وفد مکۂ مکرَّمہ کے حوالی میں معاویہ بن بکر کے یہاں مقیم ہوا اس نے ان لوگوں کا بہت اِکرام کیا، نہایت خاطر و مَدارَات کی، یہ لوگ وہاں شراب پیتے اور باندیوں کا ناچ دیکھتے تھے۔ اس طرح انہوں نے عیش و نشاط میں ایک مہینہ بسر کیا، معاویہ کو خیال آیا کہ یہ لوگ تو راحت میں پڑ گئے اور قوم کی مصیبت کو بھول گئے جو وہاں گرفتارِ بَلا ہے مگر معاویہ بن بکر کو یہ خیال بھی تھا کہ اگر وہ ان لوگوں سے کچھ کہے تو شاید وہ یہ خیال کریں کہ اب اس کو میزبانی گِراں گزرنے لگی ہے اس لئے اس نے گانے والی باندی کو ایسے اشعار دیئے جن میں قومِ عاد کی حاجت کا تذکِرہ تھا جب باندی نے وہ نظم گائی تو ان لوگوں کویاد آیا کہ ہم اس قوم کی مصیبت کی فریاد کرنے کے لئے مکّۂ مکرّمہ بھیجے گئے ہیں، اب انہیں خیال ہوا کہ حرم شریف میں داخل ہو کر قوم کے لئے پانی برسنے کی دعا کریں اس وقت مرثد بن سعد نے کہا کہ اللّٰہ کی قسم تمہاری دعا سے پانی نہ برسے گا لیکن اگر تم اپنے نبی کی اطاعت کرو اور اللّٰہ تعالیٰ سے توبہ کرو تو بارش ہو گی اور اس وقت مرثد نے اپنے اسلام کا اظہار کر دیا، ان لوگوں نے مرثدکو چھوڑ دیا اور خود مکّۂ مکرَّمہ جا کر دعا کی، اللّٰہ تعالیٰ نے تین اَبر بھیجے ایک سفید، ایک سُرخ، ایک سیاہ اور آسمان سے نِدا ہوئی کہ اے قیل! اپنے اور اپنی قوم کے لئے ان میں سے ایک ابر اختیار کر اس نے ابرِ سیاہ کو اختیار کیا بَایں خیال کہ اس سے بہت پانی برسے گا چنانچہ وہ ابر قومِ عاد کی طرف چلا اور وہ لوگ اس کو دیکھ کر بہت خوش ہوئے مگر اس میں سے ایک ہوا چلی وہ اس شدّت کی تھی کہ اونٹوں اور آدمیوں کو اُ ڑا اُ ڑا کر کہیں سے کہیں لے جاتی تھی، یہ دیکھ کر وہ لوگ گھروں میں داخل ہوئے اور اپنے دروازے بند کر لئے مگر ہوا کی تیزی سے بچ نہ سکے اس نے دروازے بھی اُکھیڑ دیئے اور ان لوگوں کو ہلاک بھی کر دیا اور قدرتِ الٰہی سے سیاہ پرندے نمودار ہوئے جنہوں نے ان کی لاشوں کو اُٹھا کر سمُندر میں پھینک دیا۔ حضرت ہُود مؤمنین کو لے کر قوم سے جُدا ہو گئے تھے اس لئے وہ سلامت رہے۔ قوم کے ہلاک ہونے کے بعد ایمانداروں کو ساتھ لے کر مکّۂ مکرّمہ تشریف لائے اور آخر عُمر شریف تک وہیں اللّٰہ تعالیٰ کی عبادت کرتے رہے۔ 

(۷۳) اور ثمود کی طرف (ف ۱۳۶) ان کی برادری سے  صالح کو بھیجا کہا اے  میری قوم اللہ کو پوجو اس کے  سوا تمہارا کوئی معبود نہیں، بیشک تمہارے  پاس تمہارے  رب کی طرف سے  (ف ۱۳۷) روشن دلیل آئی (ف ۱۳۸) یہ اللہ کا ناقہ ہے  (ف ۱۳۹) تمہارے  لیے   نشانی، تو اسے  چھوڑ دو کہ اللہ کی زمین میں کھائے  اور اسے  برائی سے  ہاتھ نہ لگاؤ (ف ۱۴۰) کہ تمہیں درد  ناک عذاب آئے  گا، 

۱ٍ۳۶۔

جو حجِاز و شام کی درمیان سر زمینِ حَجر میں رہتے تھے۔ 

۱ٍ۳۷۔

میرے صدقِ نبوّت پر۔ 

۱ٍ۳۸۔

جس کا بیان یہ ہے کہ۔ 

۱ٍ۳۹۔

جو نہ کسی پیٹھ میں رہا، نہ کسی پیٹ میں، نہ کسی نر سے پیدا ہوا، نہ مادہ سے، نہ حمل میں رہا، نہ اس کی خِلقَت تدریجاً کمال کو پہنچی بلکہ طریقۂ عادیہ کے خلاف وہ پہاڑ کے ایک پتھر سے دَفعتاً پیدا ہوا۔ اس کی یہ پیدائش معجِزہ ہے پھر وہ ایک دن پانی پیتا ہے اور تمام قبیلۂ ثمود ایک دن۔ یہ بھی معجِزہ ہے کہ ایک ناقہ ایک قبیلہ کے برابر پی جائے اس کے علاوہ اس کے پینے کے روز اس کا دودھ دوہا جاتا تھا اور وہ اتنا ہوتا تھا کہ تمام قبیلہ کو کافی ہو اور پانی کے قائم مقام ہو جائے یہ بھی معجِزہ اور تمام وُحُوش و حیوانات اس کی باری کے روز پانی پینے سے باز رہتے تھے یہ بھی معجزہ۔ اتنے معجزات حضرت صالح علیہ السلام کے صدقِ نبوّت کی زبردست حُجّتیں ہیں۔ 

۱۴۰۔

نہ مارو، نہ ہکاؤ، اگر ایسا کیا تو یہی نتیجہ ہو گا۔ 

(۷۴) اور یاد کرو (ف ۱۴۱) جب تم کو عاد کا جانشین کیا اور ملک میں جگہ دی کہ نرم زمین میں محل بناتے  ہو (ف ۱۴۲) اور  پہاڑوں میں مکان تراشتے  ہو (ف ۱۴۳) تو اللہ کی نعمتیں یاد کرو (ف ۱۴۴) اور زمین میں فساد مچاتے  نہ پھرو، 

۱۴۱۔

اے قومِ ثمود۔ 

۱۴۲۔

موسمِ گرما میں آرام کرنے کے لئے۔ 

۱۴۳۔

موسم سرما کے لئے۔ 

۱۴۴۔

اور اس کا شُکر بجا لاؤ۔ 

(۷۵) اس کی قوم کے  تکبر والے  کمزور مسلمانوں سے  بولے  کیا تم جانتے  ہو کہ صالح اپنے  رب کے  رسول ہیں، بولے  وہ جو کچھ لے  کے  بھیجے  گئے  ہم اس پر ایمان رکھتے  ہیں (ف ۱۴۵)

۱۴۵۔

ان کے دین کو قبول کرتے ہیں، ان کی رسالت کو مانتے ہیں۔ 

(۷۶) متکبر بولے  جس پر تم ایمان لائے  ہمیں اس سے  انکار ہے، 

(۷۷) پس (ف ۱۴۶) ناقہ کی کُوچیں کاٹ دیں اور اپنے  رب کے  حکم سے  سرکشی کی اور بولے  اے  صالح! ہم پر لے  آؤ (ف ۱۴۷) جس کا تم سے  وعدہ دے  رہے  ہو اگر تم رسول ہو۔

۱۴۶۔

قومِ ثمود نے۔ 

۱۴۷۔

وہ عذاب۔ 

(۷۸) تو انہیں زلزلے  نے  آ لیا تو صبح کو اپنے  گھروں میں اوندھے  پڑے  رہ گئے، 

(۷۹) تو صالح نے  ان سے  منہ پھیرا  (ف ۱۴۸) اور کہا اے  میری قوم! بیشک میں نے  تمہیں اپنے  رب کی رسالت پہنچا دی اور تمہارا بھلا چاہا مگر تم خیر خواہوں کے  غرضی (پسند کرنے  والے ) ہی نہیں۔

۱۴۸۔

جب کہ انہوں نے سرکشی کی۔ منقول ہے کہ ان لوگوں نے چَہار شَنبہ کو ناقہ کی کونچیں کاٹی تھیں تو حضرت صالح علیہ السلام نے فرمایا کہ تم اس کے بعد تین روز زندہ رہو گے، پہلے روز تمہارے سب کے چہرے زَرد ہو جائیں گے، دوسرے روز سُرخ، تیسرے روز سیاہ، چوتھے روز عذاب آئے گا چنانچہ ا یسا ہی ہوا، یک شنبہ کو دوپہر کے قریب آسمان سے ایک ہَولناک آواز آئی جس سے ان لوگوں کے دل پھٹ گئے اور سب ہلاک ہو گئے۔ 

(۸۰) اور لوط کو بھیجا (ف ۱۴۹) جب اس نے  اپنی قوم سے  کہا کیا وہ بے  حیائی کرتے  ہو جو تم سے  پہلے  جہان میں کسی نے  نہ کی۔

۱۴۹۔

جو حضرت ابراہیم علیہ الصلوٰۃ و السلام کے بھتیجے ہیں آپ اہلِ سَدوم کی طرف بھیجے گئے اور جب آپ کے چچا حضرت ابراہیم علیہ السلام نے شام کی طرف ہجرت کی تو حضرت ابراہیم علیہ السلام نے سر زمینِ فلسطین میں نُزول فرمایا اور حضرت لوط علیہ السلام اُردن میں اترے۔ اللّٰہ تعالیٰ نے آپ کو اہلِ سَدوم کی طرف مبعوث کیا آپ ان لوگوں کو دینِ حق کی دعوت دیتے تھے اور فعلِ بد سے روکتے تھے جیسا کہ آیت شریف میں ذکر آتا ہے۔ 

(۸۱) تم تو مردوں کے  پاس شہوت سے  جاتے  ہو (ف ۱۵۰) عورتیں چھوڑ کر، بلکہ تم لوگ حد سے  گزر گئے  (ف ۱۵۱)

۱۵۰۔

یعنی ان کے ساتھ بَد فعلی کرتے ہو۔ 

۱۵۱۔

کہ حلال کو چھوڑ کر حرام میں مبتلا ہوئے اور ایسے خبیث فعل کا ارتکاب کیا۔ انسان کو شہوت بقائے نسل اور دنیا کی آبادی کے لئے دی گئی ہے اور عورتیں مَحلِّ شہوت و موضوعِ نسل بنائی گئی ہیں کہ ان سے بطریقۂ معروف حسبِ اجازتِ شرع اولاد حاصل کی جائے، جب آدمیوں نے عورتوں کو چھوڑ کر ان کا کام مَردوں سے لینا چاہا تو وہ حد سے گزر گئے اور انہوں نے اس قوّت کے مقصدِ صحیح کو فوت کر دیا کیونکہ مَرد کو نہ حمل رہتا ہے نہ وہ بچّہ جنتا ہے تو اس کے ساتھ مشغول ہونا سوائے شیطانیت کے اور کیا ہے ! عُلَمائے سِیَر و اَخبار کا بیان ہے کہ قومِ لُوط کی بستیاں نہایت سرسبز و شاداب تھیں اور وہاں غَلّے اور پھل بکثرت پیدا ہوتے تھے زمین کا دوسرا خِطّہ اس کا مِثل نہ تھا اس لئے جا بجا سے لوگ یہاں آتے تھے اور انہیں پریشان کرتے تھے، ایسے وقت میں اِبلیسِ لعین ایک بوڑھے کی صورت میں نمودار ہوا اور ان سے کہنے لگا کہ اگر تم مہمانوں کی اس کثرت سے نَجات چاہتے ہو تو جب وہ لوگ آئیں تو ان کے ساتھ بَد فعلی کرو، اس طرح یہ فعلِ بَد انہوں نے شیطان سے سیکھا اور ان میں رائج ہوا۔ 

(۸۲) اور اس کی قوم کا کچھ جواب نہ تھا مگر یہی کہنا کہ ان (ف ۱۵۲) کو اپنی بستی سے  نکال دو، یہ لوگ تو پاکیزگی چاہتے  ہیں (ف ۱۵۳)

۱۵۲۔

یعنی حضرت لوط اور انکے مُتّبِعین۔ 

۱۵۳۔

اور پاکیزگی ہی اچھی ہوتی ہے وہی قابلِ مدح ہے لیکن اس قوم کا ذوق اتنا خراب ہو گیا تھا کہ انہوں نے اس صفتِ مدح کو عیب قرار دیا۔ 

(۸۳) تو ہم نے  اسے  (ف ۱۵۴) اور اس کے  گھر والوں کو نجات دی مگر اس کی عورت وہ رہ جانے  والوں میں ہوئی(ف ۱۵۵)

۱۵۴۔

یعنی حضرت لوط علیہ السلام کو۔ 

۱۵۵۔

وہ کافِرہ تھی اور اس قوم سے مَحبت رکھتی تھی۔ 

  (۸۴) اور ہم نے  ان پر ایک  مینھ برسایا  (ف ۱۵۶) تو دیکھو کیسا انجام ہوا مجرموں کا(ف ۱۵۷)

۱۵۶۔

عجیب طرح کا جس میں ایسے پتھر برسے کہ گندھک اور آگ سے مرکَّب تھے۔ ایک قول یہ ہے کہ بستی میں رہنے والے جو وہاں مقیم تھے وہ تو زمین میں دھنسا دیئے گئے اور جو سفر میں تھے وہ ا س بارش سے ہلاک کیے گئے۔ 

۱۵۷۔

مجاہد نے کہا کہ حضرت جبریل علیہ السلام نازِل ہوئے اور انہوں نے اپنا بازو قومِ لوط کی بستیوں کے نیچے ڈال کر اس خطہ کو اکھاڑ لیا اور آسمان کے قریب پہنچ کر اس کو اوندھا کر کے گرا دیا اور اسکے بعد پتھروں کی بارش کی گئی۔ 

(۸۵) اور مدین کی طرف ان کی برادری سے  شعیب کو بھیجا (ف ۱۵۸)  کہا اے  میری قوم! اللہ کی عبادت کرو اس کے  سوا تمہارا کوئی معبود نہیں، بے  شک تمہارے  پاس تمہارے  رب کی طرف سے  روشن دلیل آئی (ف ۱۵۹) تو ناپ  اور تول پوری کرو اور لوگوں کی چیزیں گھٹا کر نہ دو (ف ۱۶۰) اور زمین میں انتظام کے  بعد فساد نہ پھیلاؤ، یہ تمہارا بھلا ہے  اگر ایمان لاؤ، 

۱۵۸۔

حضرت شُعیب علیہ السلام نے۔ 

۱۵۹۔

جس سے میری نبوّت و رِسالت یقینی طور پر ثابت ہوتی ہے، اس دلیل سے معجِزہ مراد ہے۔ 

۱۶۰۔

ان کے حق دیانت داری کے ساتھ پورے پورے ادا کرو۔ 

(۸۶) اور ہر راستہ پر یوں نہ بیٹھو کہ راہگیروں کو ڈراؤ اور اللہ کی راہ سے  انہیں روکو (ف ۱۶۱) جو اس پر ایمان لائے  اور اس میں کجی چاہو، اور یاد کرو جب تم تھوڑے  تھے  اس نے  تمہیں بڑھا دیا (ف ۱۶۲) اور دیکھو (ف ۱۶۳) فسادیوں کا کیسا انجام ہوا، 

۱۶۱۔

اور دین کا اِتّباع کرنے میں لوگوں کے لئے سدِّ راہ نہ بنو۔ 

۱۶۲۔

تمہاری تعداد زیادہ کر دی تو اس کی نعمت کا شکر کرو اور ایمان لاؤ۔ 

۱۶۳۔

بہ نگاہِ عبرت پچھلی اُمّتوں کے احوال اور گزرے ہوئے زمانوں میں سرکشی کرنے والوں کے انجام و مآل دیکھو اور سوچو۔ 

(۸۷) اور اگر تم میں ایک گروہ اس پر ایمان لایا جو میں لے  کر بھیجا گیا اور ایک گروہ نے  نہ مانا (ف ۱۶۴) تو ٹھہرے  رہو یہاں تک کہ اللہ ہم میں فیصلہ کرے  (ف ۱۶۵) اور اللہ کا فیصلہ سب سے  بہتر (ف ۱۶۶)

۱۶۴۔

یعنی اگر تم میری رسالت میں اختلاف کر کے دو فرقے ہو گئے ایک فرقے نے مانا اور ایک منکِر ہوا۔ 

۱۶۵۔

کہ تصدیق کرنے والے ایمانداروں کو عزّت دے اور انکی مدد فرمائے اور جھٹلانے والے منکرین کو ہلاک کرے اور انہیں عذاب دے۔ 

۱۶۶۔

کیونکہ وہ حاکمِ حقیقی ہے۔ 

(۸۸) اس کی قوم کے  متکبر سردار بولے، اے  شعیب قسم ہے  کہ ہم تمہیں اور تمہارے  ساتھ والے  مسلمانوں کو اپنی بستی سے  نکال دیں گے  یا تم ہمارے  دین میں ا ٓجا ؤ  کہا (ف ۱۶۷) کیا اگرچہ ہم بیزار ہوں (ف ۱۶۸)

۱۶۷۔

حضرت شُعیب علیہ السلام نے۔ 

۱۶۸۔

حاصل مطلب یہ ہے کہ ہم تمہارا دین نہ قبول کریں گے اور اگر تم نے ہم پر جبر کیا جب بھی نہ مانیں گے کیونکہ۔ 

(۸۹) ضرور ہم اللہ پر جھوٹ باندھیں گے  اگر تمہارے  دین میں آ جائیں بعد اس کے  کہ اللہ نے  ہمیں اس سے  بچایا ہے  (ف ۱۶۹) اور ہم مسلمانوں میں کسی کا کام نہیں کہ تمہارے  دین میں آئے  مگر یہ کہ اللہ چاہے  (ف ۱۷۰) جو ہمارا رب ہے، ہمارے  رب کا علم ہر چیز کو محیط ہے، اللہ  ہی پر بھروسہ کیا (ف ۱۷۱) اے  ہمارے  رب! ہم میں اور ہماری قوم میں حق فیصلہ کر (ف ۱۷۲) اور تیرا فیصلہ سب سے  بہتر ہے۔

۱۶۹۔

اور تمہارے دینِ باطل کے قُبح و فساد کا علم دیا ہے۔ 

۱۷۰۔

اور اس کو ہلاک کرنا منظور ہو اور ایسا ہی مقدّر ہو۔ 

۱۷۱۔

اپنے تمام اُمور میں، وہی ہمیں ایمان پر ثابت رکھے گا وہی زیادتِ اِیقان کی توفیق دے گا۔ 

۱۷۲۔

زُ جاج نے کہا کہ اس کے یہ معنیٰ ہو سکتے ہیں کہ اے ربّ ہمارے امر کو ظاہر فرما دے۔ مراد اس سے یہ ہے کہ ان پر ایسا عذاب نازِل فرما جس سے ان کا باطل پر ہونا اور حضرت شُعیب علیہ السلام اور ان کے مُتّبِعین کا حق پر ہونا ظاہر ہو۔ 

(۹۰) اور اسکی قوم کے  کافر سردار بولے  کہ اگر تم شعیب کے  تابع ہوئے  تو ضرور نقصان میں رہو گے۔

(۹۱) تو انہیں زلزلہ نے  ا  ٓ  لیا تو صبح اپنے  گھروں میں اوندھے  پڑے  رہ گئے  (ف ۱۷۳)

۱۷۳۔

حضرت ابنِ عباس رضی اللّٰہ عنہما نے فرمایا کہ اللّٰہ تعالیٰ نے اس قوم پر جہنّم کا دروازہ کھولا اور ان پر دوزخ کی شدید گرمی بھیجی جس سے سانس بند ہو گئے، اب نہ انہیں سایہ کام دیتا تھا نہ پانی اس حالت میں وہ تِہ خانہ میں داخل ہوئے تاکہ وہاں انہیں کچھ امن ملے لیکن وہاں باہر سے زیادہ گرمی تھی وہاں سے نکل کر جنگل کی طرف بھاگے، اللّٰہ تعالیٰ نے ایک اَبر بھیجا جس میں نہایت سرد اور خوش گوار ہوا تھی، اس کے سایہ میں آئے اور ایک نے دوسرے کو پُکار پُکار کر جمع کر لیا، مرد، عورتیں، بچّے سب مجتمع ہو گئے تو وہ بحکمِ الٰہی آگ بن کر بھڑک اُٹھا اور وہ اس میں اس طرح جل گئے جیسے بھاڑ میں کوئی چیز بھُن جاتی ہے۔ قتادہ کا قول ہے کہ اللّٰہ تعالیٰ نے حضرت شُعیب علیہ السلام کو اصحابِ ایکہ کی طرف بھی مبعوث فرمایا تھا اور اہلِ مَد یَن کی طرف بھی۔ اصحابِ ایکہ تو اَ بر سے ہلاک کئے گئے اور اہلِ مَد یَن زلزلہ میں گرفتار ہوئے اور ایک ہولناک آواز سے ہلاک ہو گئے۔ 

(۹۲)  شعیب کو جھٹلانے  والے  گویا ان گھروں میں کبھی رہے  ہی نہ تھے، شعیب کو جھٹلانے  والے  ہی تباہی میں پڑے، 

(۹۳) تو شعیب نے  ان سے  منہ پھیرا  (ف ۱۷۴)  اور کہا اے  میری قوم! میں تمہیں رب  کی رسالت پہنچا چکا اور تمہارے  بھلے  کو نصیحت کی (ف ۱۷۵) تو کیونکر غم کروں کافروں کا۔

۱۷۴۔

جب ان پر عذاب آیا۔ 

۱۷۵۔

مگر تم کسی طرح ایمان نہ لائے۔ 

(۹۴) اور نہ بھیجا ہم نے  کسی بستی میں کوئی نبی (ف ۱۷۶) مگر یہ کہ اس کے  لوگوں کو سختی اور تکلیف میں پکڑا  (ف ۱۷۷) کہ وہ کسی طرح زاری کریں (ف ۱۷۸)

۱۷۶۔

جس کو اس کی قوم نے نہ جھٹلایا ہو۔ 

۱۷۷۔

فَقر و تنگدستی اور مَرض و بیماری میں گرفتار کیا۔ 

(۹۵) پھر ہم نے  برائی کی جگہ بھلائی بدل دی (ف ۱۷۹) یہاں تک کہ وہ بہت ہو گئے  (ف ۱۸۰) اور بولے  بیشک ہمارے  باپ دادا کو رنج و راحت پہنچے  تھے  (ف ۱۸۱) تو ہم نے  انہیں اچانک ان کی غفلت میں پکڑ  لیا (ف ۱۸۲)

۱۷۸۔

تکبُّر چھوڑیں، توبہ کریں، حکمِ الٰہی کے مطیع بنیں۔ 

۱۷۹۔

کہ سختی و تکلیف کے بعد راحت و آسائش پہنچنا اور بدنی و مالی نعمتیں ملنا اِطاعت و شکر گزاری کا مُسدَدعِی ہے۔ 

۱۸۰۔

انکی تعداد بھی زیادہ ہوئی اور مال بھی بڑھے۔ 

۱۸۱۔

یعنی زمانہ کا دستور ہی یہ ہے کبھی تکلیف ہوتی ہے کبھی راحت۔ ہمارے باپ دادا پر بھی ایسے احوال گذر چکے ہیں۔ اس سے ان کا مُدّعا یہ تھا کہ پچھلا زمانہ جو سختیوں میں گزرا ہے وہ اللّٰہ تعالیٰ کی طرف سے کچھ عُقوبت و سزا نہ تھا تو اپنا دین ترک کرنا نہ چاہئے نہ ان لوگوں نے شدّت و تکلیف سے کچھ نصیحت حاصل کی نہ راحت و آرام سے ان میں کوئی جذبۂ شکر و طاعت پیدا ہوا وہ غَفلت میں سرشار رہے۔ 

۱۸۲۔

جب کہ انہیں عذاب کا خیال بھی نہ تھا۔ ان واقعات سے عبرت حاصل کرنی چاہئے اور بندوں کو گناہ و سرکشی ترک کر کے اپنے مالِک کا رضا جُو ہونا چاہئے۔ 

(۹۶) اور اگر بستیو ں والے  ایمان لاتے   اور ڈرتے  (ف ۱۸۳) تو ضرور ہم ان پر آسمان اور زمین سے  برکتیں کھول دیتے  (ف ۱۸۴)  مگر انہوں نے  تو جھٹلایا (ف ۱۸۵) تو ہم نے  انہیں ان کے  کیے  پر گرفتار کیا(ف ۱۸۶)

۱۸۳۔

اور خدا اور رسول کی اِطاعت اختیار کرتے اور جس چیز کو اللّٰہ اور رسول نے منع فرمایا اس سے باز رہتے۔ 

۱۸۴۔

ہر طرف سے انہیں خیر پہنچتی، وقت پر نافِع اور مفید بارشیں ہوتیں، زمین سے کھیتی پھل بکثرت پیدا ہوتے، رزق کی فراخی ہوتی، امن و سلامتی رہتی، آفتوں سے محفوظ رہتے۔ 

۱۸۵۔

اللّٰہ کے رسولوں کو۔ 

۱۸۶۔

اور اَنواعِ عذاب میں مُبتلا کیا۔ 

(۹۷) کیا بستیوں والے  (ف ۱۸۷) نہیں ڈرتے  کہ ان پر ہمارا عذاب رات کو آئے  جب وہ سوتے  ہوں 

۱۸۷۔

کُفّار خواہ وہ مکّۂ مُکرّمہ کے رہنے والے ہوں یا گِرد و پیش کے یا اور کہیں کے۔ 

(۹۸) یا بستیوں والے  نہیں ڈرتے  کہ ان پر ہمارا عذاب دن چڑھے  آئے  جب وہ کھیل رہے  ہوں (ف ۱۸۸)

۱۸۸۔

اور عذاب کے آنے سے غافل ہوں۔ 

(۹۹) کیا اللہ کی خفی تدبیر سے  بے  خبر ہیں (ف ۱۸۹) تو اللہ کی خفی تدبیر سے  نذر نہیں ہوتے  مگر تباہی والے  (ف ۱۹۰)

۱۸۹۔

اور اس کے ڈھیل دینے اور دُنیوی نعمت دینے پر مغرور ہو کر اس کے عذاب سے بے فکر ہو گئے ہیں۔ 

۱۹۰۔

اور اس کے مُخلِص بندے اس کا خوف رکھتے ہیں۔ رَبیع بن خَثیم کی صاحبزادی نے ان سے کہا کیا سبب ہے میں دیکھتی ہوں سب لوگ سوتے ہیں اور آپ نہیں سوتے ہیں ؟ فرمایا ! اے نورِ نظر، تیرا باپ شَب کو سونے سے ڈرتا ہے یعنی یہ کہ غافل ہو کر سو جانا کہیں سببِ عذاب نہ ہو۔ 

  (۱۰۰) اور کیا وہ جو زمین کے   ما  لکوں کے  بعد اس کے  وارث ہوئے  انہیں اتنی ہدایت نہ ملی کہ ہم چاہیں تو انہیں ان کے  گناہوں پر آفت پہنچائیں (ف ۱۹۱) اور ہم ان کے  دلوں پر مہر کرتے  ہیں کہ وہ کچھ نہیں سنتے (ف ۱۹۲)

۱۹۱۔

جیسا کہ ہم نے ان کے مورِثوں کو ان کی نافرمانی کے سبب ہلاک کیا۔ 

۱۹۲۔

اور کوئی پَند و نصیحت نہیں مانتے۔ 

(۱۰۱) یہ بستیاں ہیں (ف ۱۹۳) جن کے  احوال ہم تمہیں سناتے  ہیں (ف ۱۹۴) اور بیشک ان کے  پاس ان کے  رسول  روشن دلیلیں (ف ۱۹۵) لے  کر آئے  تو وہ (ف ۱۹۶) اس قابل نہ ہوئے  کہ وہ اس پر ایمان لاتے  جسے  پہلے  جھٹلا چکے  تھے  (ف ۱۹۷) اللہ یونہی چھاپ لگا دیتا ہے  کافروں کے   دلوں پر(ف ۱۹۸) 

۱۹۳۔

قوم حضرت نوح اور عاد و ثمود اور قوم حضرت لُوط و قوم حضرت شعیب کی۔ 

۱۹۴۔

تاکہ معلوم ہو کہ ہم اپنے رسولوں کی اور ان پر ایمان لانے والوں کی اپنے دشمنوں یعنی کافِروں کے مُقابلہ میں مدد کیا کرتے ہیں۔ 

۱۹۵۔

یعنی مُعجزاتِ باہِرات۔ 

۱۹۶۔

تا دَمِ مَر گ۔ 

۱۹۷۔

اپنے کُفر و تکذیب پر جمے ہی رہے۔ 

۱۹۸۔

جن کی نسبت اس کے علم میں ہے کہ کُفر پر قائم رہیں گے اور کبھی ایمان نہ لائیں گے۔ 

(۱۰۲) اور ان میں اکثر کو ہم نے  قول کا سچا نہ پایا (ف ۱۹۹)  اور ضرور ان میں اکثر کو بے  حکم ہی پایا، 

۱۹۹۔

انہوں نے اللّٰہ کے عہد پورے نہ کئے ان پر جب کبھی کوئی مصیبت آتی تو عہد کرتے کہ یاربّ تو اگر اس سے ہمیں نَجات دے تو ہم ضرور ایمان لائیں گے پھر جب نَجات پاتے عہد سے پھِر جاتے۔ (مَدارِک)۔ 

(۱۰۳) پھر ان (ف ۲۰۰) کے  بعد ہم نے  موسیٰ کو اپنی نشانیوں (ف ۲۰۱) کے  ساتھ فرعون اور اس کے  درباریوں کی طرف بھیجا تو (۱۰۳) انہوں نے  ان نشانیوں پر زیادتی کی (ف ۲۰۲) تو دیکھو کیسا انجام ہوا مفسدوں کا۔

۲۰۰۔

انبیائے  مذکورین۔ 

۲۰۱۔

یعنی مُعجزاتِ وَاضِحات مثل یَدِ بَیضا و عصا وغیرہ۔ 

۲۰۲۔

انہیں جھٹلایا اور کُفر کیا۔ 

(۱۰۴) اور موسیٰ نے  کہا اے  فرعون! میں پروردگارِ عالم کا رسول ہوں۔

 (۱۰۵)  مجھے  سزاوار ہے  کہ اللہ پر نہ کہوں مگر سچی بات (ف ۲۰۳) میں تم سب کے  پاس تمہارے  رب کی طرف سے  نشانی لے کر آیا ہوں (ف ۲۰۴) تو بنی اسرائیل کو میرے  ساتھ چھوڑ دے (ف ۲۰۵)

۲۰۳۔

کیونکہ رسول کی یہی شان ہے وہ کبھی غلط بات نہیں کہتے اور تبلیغِ رِسالت میں ان کا کِذب مُمکِن نہیں۔ 

۲۰۴۔

جس سے میری رسالت ثابت ہے اور وہ نشانی مُعجزات ہیں۔ 

۲۰۵۔

اور اپنی قید سے آزاد کر دے تاکہ وہ میرے ساتھ اَرضِ مُقدّسہ میں چلے جائیں جو ان کا وطن ہے۔ 

(۱۰۶) بولا اگر تم کوئی نشانی لے  کر آئے  ہو تو لاؤ اگر سچے  ہو، 

(۱۰۷) تو موسیٰ نے  اپنا عصا ڈال دیا وہ  فورا ً ایک  ظاہر اژدہا ہو گیا (ف ۲۰۶)

۲۰۶۔

حضرت ابنِ عباس رضی اللّٰہ عنہما نے فرمایا کہ جب حضرت موسیٰ علیہ الصلوٰۃ و السلام نے عصا ڈالا تو وہ ایک بڑا اژدہا بن گیا زَرد رنگ، مُنہ کھولے ہوئے، زمین سے ایک مِیل اونچا، اپنی دُم پر کھڑا ہو گیا اور ایک جبڑا اس نے زمین پر رکھا اور ایک قصرِ شاہی کی دیوار پر پھر اس نے فرعون کی طرف رُخ کیا تو فرعون اپنے تخت سے کُود کر بھاگا اور ڈر سے اس کی رِیح نِکل گئی اور لوگوں کی طرف رُخ کیا تو ایسی بھاگ پڑی کہ ہزاروں آدمی آپس میں کُچَل کر مَر گئے۔ فرعون گھر میں جا کر چیخنے لگا اے موسیٰ ! تمہیں اس کی قسم جس نے تمہیں رسول بنایا اس کو پکڑ لو میں تم پر ایمان لاتا ہوں اور تمہارے ساتھ بَنی اِسرائیل کو بھیجے دیتا ہوں۔ حضرت موسیٰ علیہ السلام نے اس کو اُٹھا لیا تو وہ مثلِ  سابِق عصا تھا۔ 

(۱۰۸) اور اپنا ہاتھ گریبان میں ڈال کر نکالا تو وہ دیکھنے  والوں کے  سامنے  جگمگانے   لگا (ف ۲۰۷)

۲۰۷۔

اور اس کی روشنی اور چمک نورِ آفتاب پر غالب ہو گئی۔ 

(۱۰۹) قوم فرعون کے  سردار بولے  یہ تو ایک علم والا جادوگر ہے  (ف ۲۰۸)

۲۰۸۔

جس نے جادو سے نظر بندی کی اور لوگوں کو عصا اَژدھا نظر آنے لگا اور گندُمی رنگ کا ہاتھ آفتاب سے زیادہ روشن معلوم ہونے لگا۔ 

(۱۱۰) تمہیں تمہارے  ملک (ف ۲۰۹) سے  نکا لا چاہتا ہے  تو تمہارا کیا مشورہ ہے۔

۲۰۹۔

مِصر۔ 

(۱۱۱) بولے  انہیں اور ان کے  بھائی (ف ۲۱۰) کو ٹھہرا  اور شہروں میں لوگ جمع کرنے والے بھیج دے۔

۲۱۰۔

حضرت ہارون۔ 

(۱۱۲) کہ ہر علم والے  جادوگر کو تیرے  پاس لے  آئیں (ف ۲۱۱)

۲۱۱۔

جو سِحر میں ماہِر ہو اور سب سے فائِق، چنانچہ لوگ روانہ ہوئے اور اَطراف و بِلاد میں تلاش کر کے جادوگروں کو لے آئے۔ 

  (۱۱۳) اور جادوگر فرعون کے  پاس آئے  بولے  کچھ ہمیں انعام ملے  گا اگر ہم غالب آئیں۔

 (۱۱۴) بولا ہاں اور اس وقت تم مقرب ہو جا  ؤ گے، 

(۱۱۵) بولے  اے  موسیٰ یا تو (ف ۲۱۲)  آپ ڈالیں یا ہم ڈالنے  والے  ہوں (ف ۲۱۳)

۲۱۲۔

پہلے اپنا عصا۔ 

۲۱ٍ۳۔

جادُوگروں نے حضرت موسیٰ علیہ الصلوٰۃ و السلام کا یہ ادب کیا کہ آپ کو مُقَدّم کیا اور بغیر آپ کی اجازت کے اپنے عمل میں مشغول نہ ہوئے، اس ادب کا عِوض انہیں یہ ملا کہ اللّٰہ تعالیٰ نے انہیں ایمان و ہدایت کے ساتھ مُشَرّف کیا۔ 

(۱۱۶) کہا  تمہیں ڈالو (ف ۲۱۴) جب انہوں نے  ڈالا (ف ۲۱۵) لوگوں کی آنکھوں پر جادو کر دیا اور انہیں  ڈرایا اور بڑا  جادو لائے۔

۲۱۴۔

یہ فرمانا حضرت موسیٰ علیہ السلام کا اس لئے تھا کہ آپ ان کی کچھ پروا ہ نہیں کرتے تھے اور اعتمادِ کامل رکھتے تھے کہ ان کے معجزے کے سامنے سِحر ناکام و مَغلوب ہو گا۔ 

۲۱۵۔

اپنا سامان جس میں بڑے بڑے رَسّے اور شَہتیر تھے تو وہ اَژدھے نظر آنے لگے اور میدان ان سے بھرا معلوم ہونے لگا۔ 

(۱۱۷) اور ہم نے  موسیٰ کو وحی فرمائی کہ اپنا عصا ڈال تو ناگاہ ان کی بناوٹوں کو نگلنے  لگا  (ف ۲۱۶)

۲۱۶۔

جب حضرت موسیٰ علیہ السلام نے اپنا عصا ڈالا تو وہ ایک عظیمُ الشّان اَژدہا بن گیا۔ ابنِ زید کا قول ہے کہ یہ اجتماع اِسکندریہ میں ہوا تھا اور حضرت موسیٰ علیہ السّلام کے اَژدھے کی دُم سمندر کے پار پہنچ گئی تھی، وہ جادو گَروں کی سِحر کاریوں کو ایک ایک کر کے نِگل گیا اور تمام رَسّے و لَٹّھے جو انہوں نے جمع کئے تھے جو تین سو اُونٹ کا بار تھے سب کا خاتِمہ کر دیا، جب موسیٰ علیہ الصلوٰۃ و السلام نے اس کو دستِ مبارَک میں لیا تو پہلے کی طرح عصا ہو گیا اور اس کا حُجم اور وَزن اپنے حال پر رہا، یہ دیکھ کر جادو گَروں نے پہچان لیا کہ عصائے موسیٰ سِحر نہیں اور قدرتِ بَشَری ایسا کرشمہ نہیں دِکھا سکتی، ضرور یہ اَمرِ سَماوی ہے۔ یہ بات سمجھ کر وہ  اٰمَنَّا بِرَبِّ الْعَالَمِیْنَ  کہتے ہوئے سجدے میں گر گئے۔ 

  (۱۱۸) تو حق ثابت ہوا اور ان کا کام باطل ہوا۔

 (۱۱۹) تو یہاں وہ مغلوب پڑے  اور ذلیل ہو کر پلٹے  

(۱۲۰) اور جادوگر سجدے  میں گرا دیے  گئے  (ف ۲۱۷)

۲۱۷۔

یعنی یہ مُعجِزہ دیکھ کر ان پر ایسا اثر ہوا کہ وہ بے اختیار سجدے میں گر گئے، معلوم ہوتا تھا کہ کسی نے پیشانیاں پکڑ کر زمین پر لگا دیں۔ 

(۱۲۱) بولے  ہم ایمان لائے  جہان کے  رب پر، 

(۱۲۲) جو رب ہے  موسیٰ  اور ہارون کا۔

 (۱۲۳) فرعون بولا تم اس پر ایمان لے  آئے  قبل اس کے  کہ میں تمہیں اجازت دوں، یہ تو بڑا جعل (ف ریب) ہے  جو تم سب نے  (ف ۲۱۸) شہر میں پھیلایا ہے  کہ شہر والوں کو اس سے  نکال دو (ف ۲۱۹) تو اب جان جاؤ گے  (ف ۲۲۰)

۲۱۸۔

یعنی تم نے اور حضرت موسیٰ علیہ السّلام نے سب نے مُتّفِق ہو کر۔ 

۲۱۹۔

اور خود اس پر مسلّط ہو جاؤ۔ 

۲۲۰۔

کہ میں تمہارے ساتھ کس طرح پیش آتا ہوں۔ 

(۱۲۴)  قسم ہے  کہ میں تمہارے  ایک طرف کہ ہاتھ اور دوسری طرف کے  پاؤں کاٹوں گا پھر تم سب کو سُو لی دوں گا (ف ۲۲۱) 

۲۲۱۔

نِیل کے کنارے حضرت ابنِ عباس رضی اللّٰہ عنہما نے فرمایا کہ دنیا میں پہلا سُولی دینے والا، پہلا ہاتھ پاؤں کاٹنے والا فرعون ہے۔ فرعون کی اس گفتگو پر جادو گَروں نے یہ جواب دیا جو اگلی آیت میں مذکور ہے۔ 

(۱۲۵)  بولے  ہم اپنے  رب کی طرف پھرنے  والے  ہیں (ف ۲۲۲)

۲۲۲۔

تو ہمیں موت کا کیا غم کیونکہ مَر کر ہمیں اپنے ربّ کی لِقاء  اور اس کی رَحمت نصیب ہو گی اور جب سب کو اسی کی طرف رُجوع کرنا ہے تو وہ خود ہمارے تیرے درمیان فیصلہ فرما دے گا۔ 

(۱۲۶) اور تجھے  ہمارا کیا برا لگا یہی نہ کہ ہم اپنے  رب کی نشانیوں پر ایمان لائے   جب وہ ہمارے  پاس آئیں، اے  رب ہمارے ! ہم پر صبر انڈیل دے  (ف ۲۲۳)  اور ہمیں مسلمان اٹھا (ف ۲۲۴)

۲۲ٍ۳۔

یعنی ہم کو صَبرِ کامِل تام عطا فرما اور اس کثرت سے عطا فرما جیسے پانی کسی پر اُنڈیل دیا جاتا ہے۔ 

۲۲۴۔

حضرت ابنِ عباس رضی اللّٰہ عنہما نے فرمایا یہ لوگ دن کے اوّل وقت میں جادو گَر تھے اور اسی روز آخر وقت میں شہید۔ 

(۱۲۷) اور قوم فرعون کے  سردار بولے  کیا تو موسیٰ اور اس کی قوم کو اس لیے  چھوڑ  تا ہے  کہ وہ زمین میں فساد پھیلائیں  (ف ۲۲۵) اور موسیٰ تجھے  اور تیرے  ٹھہرائے  ہوئے  معبودوں کو چھوڑ دے  (ف ۲۲۶) بولا اب ہم ان کے  بیٹوں کو قتل کریں گے  اور ان کی بیٹیاں زندہ رکھیں گے  اور ہم بیشک ان پر غالب ہیں (ف ۲۲۷)

۲۲۵۔

یعنی مِصر میں تیری مُخالفت کریں اور وہاں کے باشندوں کا دین بدلیں اور یہ انہوں نے اس لئے کہا تھا کہ ساحِروں کے ساتھ چھ لاکھ آدمی ایمان لے آئے تھے۔ (مَدارِک)۔ 

۲۲۶۔

کہ نہ تیری عبادت کریں نہ تیرے مقرّر کئے ہوئے معبودوں کی۔ سدی کا قول ہے کہ فرعون نے اپنی قوم کے لئے بُت بنوا دیئے تھے اور ان کی عبادت کرنے کا حکم دیتا تھا اور کہتا تھا کہ میں تمہارا بھی ربّ ہوں اور ان بُتوں کا بھی۔ بعض مُفسِّرین نے فرمایا کہ فرعون دَہرِی تھا یعنی صانِعِ عالَم کے وجود کا مُنکِر، اس کا خیال تھا کہ عالَمِ سَفلی کے مُدبِّر کَواکِب ہیں اسی لئے اس نے ستاروں کی صورتوں پر بُت بنوائے تھے ان کی خود بھی عبادت کرتا تھا اور دوسروں کو بھی ان کی عبادت کا حکم دیتا تھا اور اپنے آپ کو مطاع و مَخدُوم زمین کا کہتا تھا اسی لئے  اَنَا رَبُّکُمُ الْاَعْلیٰ کہتا تھا۔ 

۲۲۷۔

قومِ فرعون کے سرداروں نے فرعون سے یہ جو کہا تھا کہ کیا تو موسیٰ اور اس کی قوم کو اس لئے چھوڑتا ہے کہ وہ زمین میں فساد پھیلائیں، اس سے ان کا مطلب فرعون کو حضرت موسیٰ علیہ السلام کے اور آپ کی قوم کے قتل پر اُبھارنا تھا جب انہوں نے ایسا کیا تو موسیٰ علیہ الصلوٰۃ و السلام نے ان کو نُزولِ عذاب کا خوف دلایا اور فرعون اپنی قوم کی خواہش پر قدرت نہیں رکھتا تھا کیونکہ وہ حضرت موسیٰ علیہ السلام کے معجزے کی قوّت سے مَرعُوب ہو چکا تھا اسی لئے اس نے اپنی قوم سے یہ کہا کہ ہم بنی اسرائیل کے لڑکوں کو قتل کریں گے، لڑکیوں کو چھوڑ دیں گے۔ اس سے اس کا مطلب یہ تھا کہ اس طرح قومِ حضرت موسیٰ علیہ السلام کی تعداد گھٹا کر ان کی قوّت کم کریں گے اور عوام میں اپنا بھرم رکھنے کے لئے یہ بھی کہہ دیا کہ ہم بے شک ان پر غالب ہیں لیکن فرعون کے اس قول سے کہ ہم بنی اسرائیل کے لڑکوں کو قتل کریں گے، بنی اسرائیل میں کچھ پریشانی پیدا ہو گئی اور انہوں نے حضرت موسیٰ علیہ الصلوٰۃ و السلام سے اس کی شکایت کی، اس کے جواب میں حضرت موسیٰ علیہ السلام نے یہ فرمایا۔ ( جو اس کے بعد آتا ہے )۔ 

(۱۲۸) موسیٰ نے  اپنی قوم سے  فرمایا اللہ کی مدد چاہو (ف ۲۲۸) اور صبر کرو (ف ۲۲۹) بیشک زمین کا مالک اللہ ہے  (ف ۲۳۰)  اپنے  بندوں میں جسے  چاہے  وارث بنائے  (ف ۲۳۱)  اور آخر میدان پرہیزگاروں کے  ہاتھ ہے  (ف ۲۳۲)

۲۲۸۔

وہ کافی ہے۔ 

۲۲۹۔

مصیبتوں اور بلاؤں پر اور گھبراؤ نہیں۔ 

۲ٍ۳۰۔

اور زمینِ مِصر بھی اس میں داخل ہے۔ 

۲ٍ۳۱۔

یہ فرما کر حضرت موسیٰ علیہ السلام نے بنی اسرائیل کو توقُع دلائی کہ فرعون اور اس کی قوم ہلاک ہو گی اور بنی اسرائیل ان کی زمینوں اور شہروں کے مالک ہوں گے۔ 

۲ٍ۳۲۔

انہیں کے لئے فَتح و ظَفر ہے اور انہیں کے لئے عاقبتِ محمودہ۔ 

(۱۲۹) بولے  ہم ستائے  گئے  آپ کے  آنے  سے  پہلے  (ف ۲۳۳) اور آپ کے  تشریف لانے  کے  بعد (ف ۲۳۴) کہا قریب ہے  کہ تمہارا رب تمہارے   دشمن کو ہلاک کرے  اور اس کی جگہ زمین کا مالک تمہیں بنائے  پھر دیکھے  کیسے  کام کرتے  ہو (ف ۲۳۵)

۲ٍ۳ٍ۳۔

کہ فرعون اور فرعونیوں نے طرح طرح کی مصیبتوں میں مُبتلا کر رکھّا تھا اور لڑکوں کو بہت زیادہ قتل کیا تھا۔ 

۲ٍ۳۴۔

کہ اب وہ پھر ہماری اولاد کے قتل کا ارادہ رکھتا ہے تو ہماری مدد کب ہو گی اور یہ مصیبتیں کب دفع کی جائیں گی۔ 

۲ٍ۳۵۔

اور کس طرح شکرِ نعمت بجا لاتے ہو۔ 

(۱۳۰) اور بیشک ہم نے  فرعون والوں کو برسوں کے  قحط اور پھلوں کے  گھٹانے  سے  پکڑا  (ف ۲۳۶) کہ کہیں وہ نصیحت مانیں (ف ۲۳۷)

۲ٍ۳۶۔

اور فَقر و فاقہ کی مصیبت میں گرفتار کیا۔ 

۲ٍ۳۷۔

اور کُفر و معصیّت سے باز آئیں۔ فرعون نے اپنی چار سو برس کی عمر میں سے تین سو بیس سال تو اس آرام کے ساتھ گزارے تھے کہ اس مدّت میں کبھی درد یا بخار یا بھوک میں مُبتلا ہی نہیں ہوا، اب قَحط سالی کی سختی ان پر اس لئے ڈالی گئی کہ وہ اس سختی ہی سے خدا کو یاد کریں اور اس کی طرف متوجّہ ہوں لیکن وہ کُفر میں اس قدر راسِخ ہو چکے تھے کہ ان تکلیفوں سے بھی ان کی سرکشی ہی بڑھتی رہی۔ 

(۱۳۱) تو جب انہیں بھلائی ملتی (ف ۲۳۸) کہتے  یہ ہمارے  لیے  ہے  (ف ۲۳۹)  اور جب برائی پہنچتی تو موسیٰ  اور اس کے  ساتھ والوں سے  بدشگونی لیتے  (ف ۲۴۰)  سن لو ان کے  نصیبہ کی شامت تو  اللہ کے  یہاں ہے  (ف ۲۴۱) لیکن ان میں اکثر کو خبر نہیں۔

۲ٍ۳۸۔

اور اَرزانی و فَراخی و امن و عافیت ہوتی۔ 

۲ٍ۳۹۔

یعنی ہم اس کے مستحق ہی ہیں اور اس کو اللّٰہ کا فضل نہ جانتے اور شکرِ الٰہی نہ بجا لاتے۔ 

۲۴۰۔

اور کہتے کہ یہ بَلائیں ان کی وجہ سے پہنچیں اگر یہ نہ ہوتے تو یہ مصیبتیں نہ آتیں۔ 

۲۴۱۔

جو اس نے مُقدّر کیا ہے وہی پہنچتا ہے اور یہ ان کے کُفر کے سبب ہے۔ بعض مفسِّرین فرماتے ہیں معنیٰ یہ ہیں کہ بڑی شامت تو وہ ہے جو ان کے لئے اللّٰہ کے یہاں ہے یعنی عذابِ دوزخ۔ 

(۱۳۲) اور بولے  تم کیسی بھی نشانی لے  کر ہمارے  پاس آؤ  کہ ہم پر اس سے   جادو کرو ہم کسی طرح تم پر ایمان لانے  والے  نہیں  (ف ۲۴۲)

۲۴۲۔

جب ان کی سرکشی یہاں تک پہنچی تو حضرت موسیٰ علیہ السلام نے ان کے حق میں بد دعا کی۔ آپ مُستَجابُ الدعوات تھے، دعا قبول ہوئی۔ 

(۱۳۳) تو بھیجا ہم نے   ان پر طوفان (ف ۲۴۳) اور ٹڈی اور گھن (یا کلنی یا جوئیں ) اور مینڈک اور خون جدا جدا نشانیاں (ف ۲۴۴) تو انہوں نے  تکبر کیا (ف ۲۴۵) اور وہ مجرم قوم تھی 

۲۴۳۔

جب جادوگروں کے ایمان لانے کے بعد بھی فرعونی اپنے کُفر و سرکشی پر جمے رہے تو ان پر آیاتِ الٰہیہ پِیاپے وارِد ہونے لگیں کیونکہ حضرت موسیٰ علیہ الصلوٰۃ و السلام نے دعا کی تھی کہ یاربّ ! فرعون زمین میں بہت سرکش ہو گیا اور اس کی قوم نے عہد شکنی کی، انہیں ایسے عذاب میں گرفتار کر جو ان کے لئے سزا ہو اور میری قوم اور بعد والوں کے لئے عبرت تو اللّٰہ تعالیٰ نے طوفان بھیجا، اَبر آیا، اندھیرا ہوا، کثرت سے بارش ہونے لگی، قُبطِیوں کے گھروں میں پانی بھر گیا یہاں تک کہ وہ اس میں کھڑے رہ گئے اور پانی ان کی گردنوں کی ہَنسلِیوں تک آ گیا، ان میں سے جو بیٹھا ڈوب گیا، نہ ہل سکتے تھے نہ کچھ کام کر سکتے تھے، سنیچر سے سنیچر تک سات روز تک اسی مصیبت میں مبتلا رہے اور باوجود اس کے کہ بنی اسرائیل کے گھر ان کے گھروں سے متصل تھے ان کے گھروں میں پانی نہ آیا۔ جب یہ لوگ عاجِز ہوئے تو حضرت موسیٰ علیہ الصلوٰۃ و السلام سے عرض کیا ہمارے لئے دعا فرمائیے کہ یہ مصیبت رفع ہو تو ہم آپ پر ایمان لائیں اور بنی اسرائیل کو آپ کے ساتھ بھیج دیں۔ حضرت موسیٰ علیہ السلام نے دعا فرمائی طوفان کی مصیبت رفع ہوئی، زمین میں وہ سرسبزی و شادابی آئی جو پہلے نہ دیکھی تھی، کھیتیاں خوب ہوئیں، درخت خوب پھلے تو فرعونی کہنے لگے یہ پانی تو نعمت تھا اور ایمان نہ لائے۔ ایک مہینہ تو عافیت سے گزرا پھر اللّٰہ تعالیٰ نے ٹِڈی بھیجی وہ کھیتیاں اور پھل، درختوں کے پتے، مکان کے دروازے، چھتیں، تختے، سامان حتّیٰ کہ لوہے کی کیلیں تک کھا گئیں اور قُبطِیوں کے گھروں میں بھر گئیں اور بنی اسرائیل کے یہاں نہ گئیں۔ اب قُبطِیوں نے پریشان ہو کر پھر حضرت موسیٰ علیہ السلام سے دعا کی درخواست کی، ایمان لانے کا وعدہ کیا اس پر عہد و پیمان کیا۔ سات روز یعنی شنبہ سے شنبہ تک ٹڈی کی مصیبت میں مبتلا رہے پھر حضرت موسیٰ علیہ السلام کی دعا سے نجات پائی۔ کھیتیاں اور پھل جو کچھ باقی رہ گئے تھے انہیں دیکھ کر کہنے لگے یہ ہمیں کافی ہیں ہم اپنا دین نہیں چھوڑتے چنانچہ ایمان نہ لائے عہدِ وفا نہ کیا اور اپنے اعمالِ خبیثہ میں مبتلا ہو گئے۔ ایک مہینہ عافیت سے گزرا پھر اللّٰہ تعالیٰ نے قُمَّل بھیجے۔ اس میں مفسِّرین کا اختلاف ہے بعض کہتے ہیں کہ قُمَّل گھُن ہے، بعض کہتے ہیں جوں، بعض کہتے ہیں ایک اور چھوٹا سا کیڑا ہے، اس کیڑے نے جو کھیتیاں اور پھل باقی رہے تھے وہ کھا لئے، کپڑوں میں گھس جاتا تھا اور جِلد کو کاٹتا تھا، کھانے میں بھر جاتا تھا اگر کوئی دس بوری گیہوں چکی پر لے جاتا تو تین سیر واپس لاتا باقی سب کیڑے کھا جاتے۔ یہ کیڑے فرعونیوں کے بال، بَھنویں، پَلکیں چاٹ گئے، جسم پر چَیچک کی طرح بَھرجاتے، سونا دشوار کر دیا تھا۔ اس مصیبت سے فرعونی چیخ پڑے اور انہوں نے حضرت موسیٰ علیہ السلام سے عرض کیا ہم توبہ کرتے ہیں آپ اس بَلا کے دفع ہونے کی دعا فرمائیے چنانچہ سات روز کے بعد یہ مصیبت بھی حضرت کی دعا سے رفع ہوئی لیکن فرعونیوں نے پھر عہد شکنی کی اور پہلے سے زیادہ خبیث تر عمل شروع کئے، ایک مہینہ امن میں گذرنے کے بعد پھر حضرت موسیٰ علیہ الصلوٰۃ و السلام نے بددعا کی تو اللّٰہ تعالیٰ نے مینڈک بھیجے اور یہ حال ہوا کہ آدمی بیٹھتا تھا تو اسکی مجلس میں مینڈک بھر جاتے تھے، بات کرنے کے لئے منہ کھولتا تو مینڈک کود کر مُنہ میں پہنچتا۔ ہانڈیوں میں مینڈک، کھانوں میں مینڈک، چولھوں میں مینڈک بھر جاتے تھے، آگ بجھ جاتی تھی، لیٹتے تھے تو مینڈک اوپر سوار ہوتے تھے۔ اس مصیبت سے فرعونی رو پڑے اور حضرت موسیٰ علیہ السلام سے عرض کیا اب کی بار ہم پکی توبہ کرتے ہیں حضرت موسیٰ علیہ السلام نے ان سے عہد و پیمان لے کر دعا کی تو سات روز کے بعد یہ مصیبت بھی دفع ہوئی اور ایک مہینہ عافیت سے گزرا لیکن پھر انہوں نے عہد توڑ دیا اور اپنے کُفر کی طرف لوٹے پھر حضرت موسیٰ علیہ الصلوٰۃ و السلام نے بد دعا فرمائی تو تمام کنووں کا پانی، نہروں اور چشموں کا پانی، دریائے نیل کا پانی غرض ہر پانی ان کے لئے تازہ خون بن گیا، انہوں نے فرعون سے اس کی شکایت کی تو کہنے لگا کہ حضرت موسیٰ علیہ السلام نے جادو سے تمہاری نظر بندی کر دی۔ انہوں نے کہا کیسی نظر بندی ہمارے برتنوں میں خون کے سوا پانی کا نام و نشان ہی نہیں تو فرعون نے حکم دیا کہ قُبطِی بنی اسرائیل کے ساتھ ایک ہی برتن سے پانی لیں تو جب بنی اسرائیل نکالتے تو پانی نکلتا قُبطی نکالتے تو اسی برتن سے خون نکلتا یہاں تک کہ فرعونی عورتیں پیاس سے عاجز ہو کر بنی اسرائیل کی عورتوں کے پاس آئیں اور ان سے پانی مانگا تو وہ پانی ان کے برتن میں آتے ہی خون ہو گیا تو فرعونی عورت کہنے لگی کہ تو پانی اپنے منہ میں لے کر میرے منہ میں کُلی کر دے جب تک وہ پانی اسرائیلی عورت کے منہ میں رہا پانی تھا جب فرعونی عورت کے منہ میں پہنچا خون ہو گیا۔ فرعون خود پیاس سے مُضطر ہوا تو اس نے تر درختوں کی رَطوبت چُوسی وہ رَطوبت منہ میں پہنچتے ہی خون ہو گئی۔ سات روز تک خون کے سوا کوئی چیز پینے کی مُیسّر نہ آئی تو پھر حضرت موسیٰ علیٰ نبِیّنا و علیہ الصلوٰۃ و السلام سے دعا کی درخواست کی اور ایمان لانے کا وعدہ کیا۔ حضرت موسیٰ علیہ الصلوٰۃ و السلام نے دعا فرمائی یہ مصیبت بھی رفع ہوئی مگر ایمان پھر بھی نہ لائے۔ 

۲۴۴۔

ایک کے بعد دوسری اور ہر عذاب ایک ہفتہ قائم رہتا اور دوسرے عذاب سے ایک مہینہ کا فاصلہ ہوتا۔ 

۲۴۵۔

اور حضرت موسیٰ علیہ السلام پر ایمان نہ لائے۔ 

(۱۳۴) اور جب ان پر عذاب  پڑتا کہتے  اے  موسیٰ ہمارے  لیے  اپنے  رب سے  دعا کرو اس عہد کے  سبب جو اس کا تمہارے  پاس ہے  (ف ۲۴۶) بیشک اگر تم ہم  پر عذاب  اٹھا دو گے  تو ہم ضرور تم پر ایمان لائیں گے  اور بنی اسرائیل  کو تمہارے  ساتھ کر دیں گے۔

۲۴۶۔

کہ وہ آپ کی دعا قبول فرمائے گا۔ 

(۱۳۵) پھر جب ہم ان سے  عذاب اٹھا لیتے  ایک مدت کے  کیے  جس تک انہیں پہنچنا ہے  جبھی وہ پھر جاتے۔

 (۱۳۶) تو ہم نے  ان سے  بدلہ لیا تو انہیں دریا میں ڈبو دیا (ف ۲۴۷) اس لیے  کہ ہماری آیتیں جھٹلاتے  اور ان سے  بے  خبر تھے  (ف ۲۴۸)

۲۴۷۔

یعنی دریائے نیل میں جب بار بار انہیں عذابوں سے نجات دی گئی اور وہ کسی عہد پر قائم نہ رہے اور ایمان نہ لائے اور کُفر نہ چھوڑا تو وہ میعاد پوری ہونے کے بعد جو ان کے لئے مقرر فرمائی گئی تھی انہیں اللّٰہ تعالیٰ نے غرق کر کے ہلاک کر دیا۔ 

۲۴۸۔

اصلاً تدبُّر و التفات نہ کرتے تھے۔ 

(۱۳۷) اور ہم نے  اس قوم کو (ف ۲۴۹) جو دبا  لی گئی تھی اس  زمین (ف ۲۵۰) کے  پورب پچھم کا وارث کیا جس میں ہم نے  برکت رکھی (ف ۲۵۱) اور تیرے  رب کا اچھا وعدہ  بنی اسرائیل پر پورا ہوا، بدلہ ان کے   صبر کا، اور ہم نے  برباد کر دیا (ف ۲۵۲)  جو کچھ فرعون اور اس کی قوم بناتی اور جو چنائیاں  اٹھاتے  (تعمیر کرتے ) تھے۔

۲۴۹۔

یعنی بنی اسرائیل کو۔ 

۲۵۰۔

یعنی مصر و شام۔ 

۲۵۱۔

نہروں، درختوں، پھلوں، کھیتیوں اور پیداوار کی کثرت سے۔ 

۲۵۲۔

ان تمام عمارتوں اور ایوانوں اور باغوں کو۔ 

(۱۳۸) اور ہم نے  (ف ۲۵۳) بنی اسرائیل کو دریا  پار اتارا تو ان کا گزر ایک ایسی قوم پر ہوا کہ اپنے  بتوں کے  آگے  آسن مارے  (جم کر بیٹھے ) تھے  (ف ۲۵۴) بولے  اے  موسیٰ! ہمیں ایک  خدا بنا دے  جیسا ان کے  لیے  اتنے   خدا ہیں، بولا تم ضرور جا ہل لوگ ہو، (ف ۲۵۵)

۲۵۳۔

فرعون اور اس کی قوم کو دسویں محرّم کو غرق کرنے کے بعد۔ 

۲۵۴۔

اور ان کی عبادت کرتے تھے۔ ابنِ جُرَیْح نے کہا کہ یہ بُت گائے کی شکل کے تھے ان کو دیکھ کر بنی اسرائیل۔ 

۲۵۵۔

کہ اتنی نشانیاں دیکھ کر بھی نہ سمجھے کہ اللّٰہ واحد لاشریک لہ ہے اس کے سوا کوئی مستحقِ عبادت نہیں اور کسی کی عبادت جائز نہیں۔ 

(۱۳۹) یہ حال تو بربادی کا ہے  جس میں یہ (ف ۲۵۶) لوگ ہیں اور جو کچھ کر رہے  ہیں نرا باطل ہے۔

۲۵۶۔

بُت پرست۔ 

(۱۴۰) کہا کیا اللہ کے  سوا تمہارا اور کوئی خدا تلاش کروں حالانکہ اس نے  تمہیں زمانے  بھر پر فضیلت دی(ف ۲۵۷)

۲۵۷۔

یعنی خدا وہ نہیں ہوتا جو تلاش کر کے بنا لیا جائے بلکہ خدا وہ ہے جس نے تمہیں فضیلت دی کیونکہ وہ فضل و احسان پر قادر ہے تو وہی عبادت کا مستحق ہے۔ 

(۱۴۱) اور یاد کرو جب ہم نے  تمہیں فرعون والوں سے  نجات بحشی کہ تمہیں بری مار دیتے  تمہارے  بیٹے  ذبح کرتے  اور تمہاری بیٹیاں باقی رکھتے، اور اس میں رب کا بڑا فضل ہوا  (ف ۲۵۸)

۲۵۸۔

یعنی جب اس نے تم پر ایسی عظیم نعمتیں فرمائیں تو تمہیں کب شایان ہے کہ تم اس کے سوا اور کی عبادت کرو۔ 

  (۱۴۲) اور ہم نے  موسیٰ سے  (ف ۲۵۹) تیس رات کا وعدہ فرمایا اور ان میں (ف ۲۶۰) دس  اور بڑھا کر پوری کیں تو اس کے  رب کا وعدہ پوری چا لیس رات کا ہوا  (ف ۲۶۱) اور موسیٰ نے  (ف ۲۶۲)  اپنے  بھائی ہارون سے   کہا میری قوم پر میرے  نائب رہنا اور اصلاح کرنا  اور فسادیوں کی راہ کو دخل نہ دینا۔

۲۵۹۔

تورَیت عطا فرمانے کے لئے ماہِ ذُوالقَعدہ کی۔ 

۲۶۰۔

ذی الحِجّہ کی۔ 

۲۶۱۔

حضرت موسیٰ علیہ الصلوٰۃ و السلام کا بنی اسرائیل سے وعدہ تھا کہ جب اللّٰہ تعالیٰ ان کے دشمن فرعون کو ہلاک فرما دے تو وہ ان کے پاس اللّٰہ تعالیٰ کی جانب سے ایک کتاب لائیں گے جس میں حلال و حرام کا بیان ہو گا۔ جب اللّٰہ تعالیٰ نے فرعون کو ہلاک کیا تو حضرت موسیٰ علیہ السلام نے اپنے ربّ سے اس کتاب کے نازِل فرمانے کی درخواست کی، حکم ہوا کہ تیس روزے رکھیں جب وہ روزے پورے کر چکے تو آپ کو اپنے دہنِ مبارک میں ایک طرح کی بُو معلوم ہوئی، آپ نے مسواک کی، ملائکہ نے عرض کیا کہ ہمیں آپ کے دہنِ مبارک سے بڑی محبوب خوشبو آیا کرتی تھی آپ نے مسواک کر کے اس کو ختم کر دیا۔ اللّٰہ تعالیٰ نے حکم فرمایا کہ ماہِ ذی الحِجّہ میں دس روزے اور رکھیں اور فرمایا کہ اے موسیٰ کیا تمہیں معلوم نہیں کہ روزے دار کے منہ کی خوشبو میرے نزدیک خوشبوئے مُشک سے زیادہ اَطیَب ہے۔ 

۲۶۲۔

پہاڑ پر مُناجات کے لئے جاتے وقت۔ 

(۱۴۳) اور جب موسیٰ ہمارے  وعدہ پر حاضر ہوا اور اس سے  اس کے  رب نے  کلام فرمایا (ف ۲۶۳) عرض کی اے   رب میرے ! مجھے  اپنا دیدار دکھا کہ میں تجھے  دیکھوں فرمایا تو مجھے  ہر گز نہ دیکھ سکے  گا (ف ۲۶۴)  ہاں اس پہاڑ کی طرف دیکھ یہ اگر اپنی جگہ پر ٹھہرا رہا تو عنقریب تو مجھے  دیکھ لے  گا (ف ۲۶۵) پھر جب اس کے  رب نے  پہاڑ پر اپنا نور  چمکایا اسے  پاش پاش کر دیا اور موسیٰ  گرا  بیہوش پھر جب ہوش ہوا بولا  پاکی ہے  تجھے  میں تیری طرف رجوع لایا اور میں سب سے  پہلا مسلمان ہوں (ف ۲۶۶)

(۱۴۴) فرمایا اے  موسیٰ  میں نے  تجھے  لوگوں سے  چن لیا اپنی رسالتوں اور اپنے  کلام سے، تو لے  جو میں نے  تجھے  عطا فرمایا اور شکر والوں میں ہو، 

۲۶۳۔

آیت سے ثابت ہوا کہ اللّٰہ تعالیٰ نے حضرت موسیٰ علیہ الصلوٰۃ و السلام سے کلام فرمایا اس پر ہمارا ایمان ہے اور ہماری کیا حقیقت ہے کہ ہم اس کلام کی حقیقت سے بَحث کر سکیں۔ اَخبار میں وارد ہے کہ جب موسیٰ علیہ السلام کلام سننے کے لئے حاضر ہوئے تو آپ نے طہارت کی اور پاکیزہ لباس پہنا اور روزہ رکھ کر طورِ سِینا میں حاضر ہوئے، اللّٰہ تعالیٰ نے ایک ابر نازِل فرمایا جس نے پہاڑ کو ہر طرف سے بقدر چار فرسنگ کے ڈھک لیا۔ شیاطین اور زمین کے جانور حتیٰ کہ ساتھ رہنے والے فرشتے تک وہاں سے علیٰحدہ کر دیئے گئے اور آپ کے لئے آسمان کھول دیا گیا تو آپ نے ملائکہ کو مُلاحظہ فرمایا کہ ہوا میں کھڑے ہیں اور آپ نے عرشِ الٰہی کو صاف دیکھا یہاں تک کہ اَلواح پر قلموں کی آواز سنی اور اللّٰہ تعالیٰ نے آپ سے کلام فرمایا۔ آپ نے اس کی بارگاہ میں اپنے معروضات پیش کئے اس نے اپنا کلامِ کریم سُنا کر نوازا۔ حضرت جبریل علیہ السلام آپ کے ساتھ تھے لیکن جو اللّٰہ تعالیٰ نے حضرت موسیٰ علیہ السلام سے فرمایا وہ انہوں نے کچھ نہ سُنا۔ حضرت موسیٰ علیہ الصلوٰۃ و السلام کو کلامِ ربّانی کی لذّت نے اس کے دیدار کا آرزو مند بنایا۔ ( خازن وغیرہ)۔ 

۲۶۴۔

ان آنکھوں سے سوال کر کے بلکہ دیدارِ الٰہی بغیر سوال کے مَحض اس کی عطا و فضل سے حاصل ہو گا، وہ بھی اس فانی آنکھ سے نہیں بلکہ باقی آنکھ سے یعنی کوئی بشر مجھے دنیا میں دیکھنے کی طاقت نہیں رکھتا۔ اللّٰہ تعالیٰ نے یہ نہیں فرمایا کہ میرا دیکھنا ممکن نہیں۔ اس سے ثابت ہوا کہ دیدارِ الٰہی ممکن ہے اگرچہ دنیا میں نہ ہو کیونکہ صحیح حدیثوں میں ہے کہ روزِ قیامت مؤمنین اپنے ربّ عزّوجلّ کے دیدار سے فیضیاب کئے جائیں گے علاوہ بریں یہ کہ حضرت موسیٰ علیہ الصلوٰۃ و السلام عارِف باللّٰہ ہیں، اگر دیدارِ الٰہی ممکن نہ ہوتا تو آپ ہر گز سوال نہ فرماتے۔ 

۲۶۵۔

اور پہاڑ کا ثابت رہنا امرِ ممکن ہے کیونکہ اس کی نسبت فرمایا جَعَلَہٗ دَکاًّ اس کو پاش پاش کر دیا تو جو چیز اللّٰہ تعالیٰ کی مجعول ہو اور جس کو وہ موجود فرمائے ممکن ہے کہ وہ نہ موجود ہو اگر اس کو نہ موجود کرے کیونکہ وہ اپنے فعل میں مختار ہے۔ اس سے ثابت ہوا کہ پہاڑ کا استِقرار امرِ ممکن ہے مَحال نہیں اور جو چیز امرِ ممکن پر معلّق کی جائے وہ بھی ممکن ہی ہوتی ہے مَحال نہیں ہوتی لہٰذا دیدارِ الٰہی جس کو پہاڑ کے ثابت رہنے پر معلّق فرمایا گیا وہ ممکن ہوا تو ان کا قول باطِل ہے جو اللّٰہ تعالیٰ کا دیدار مَحال بتاتے ہیں۔ 

۲۶۶۔

بنی اسرائیل میں سے۔ 

(۱۴۵) اور ہم  نے  اس کے  لیے  تختیوں میں (ف ۲۶۷) لکھ دی ہر چیز کی  نصیحت  اور ہر چیز کی تفصیل، اور فرمایا اے  موسیٰ اسے  مضبوطی سے  لے  اور اپنی قوم کو حکم دے  کر اس کی اچھی باتیں اختیار کریں (ف ۲۶۸) عنقریب میں تمہیں دکھاؤں گا بے  حکموں کا گھر (ف ۲۶۹)

۲۶۷۔

توریت کی جو سات یا دس تھیں زَبَرجَد کی یا زُمُرّد کی۔ 

۲۶۸۔

اس کے اَحکام پر عامل ہوں۔ 

۲۶۹۔

جو آخرت میں ان کا ٹھکانا ہے۔ حَسن و عطا نے کہا کہ بے حُکموں کے گھر سے جہنّم مراد ہے۔ قَتادہ کا قول ہے کہ معنیٰ یہ ہیں کہ میں تمہیں شام میں داخل کروں گا اور گزری ہوئی اُمّتوں کے منازِل دکھاؤں گا جنہوں نے اللّٰہ کی مخالَفت کی تاکہ تمہیں اس سے عبرت حاصل ہو۔ عطیہ عوفی کا قول ہے کہ دار الفاسقین سے فرعون اور اس کی قوم کے مکانات مراد ہیں جو مِصر میں ہیں۔ سدی کا قول ہے کہ اس سے منازلِ کُفّار مراد ہیں۔ کلبی نے کہا کہ عاد و ثمود اور ہلاک شدہ اُمّتوں کے منازِل مراد ہیں جن پر عرب کے لوگ اپنے سفروں میں ہو کر گزرا کرتے تھے۔ 

(۱۴۶) اور میں اپنی آیتوں سے  انہیں پھیر دوں گا جو زمین میں ناحق اپنی بڑا ئی چاہتے  ہیں (ف ۲۷۰)  اور اگر سب نشانیاں دیکھیں ان پر ایمان نہ لائیں اور اگر ہدایت کی راہ دیکھیں اس میں چلنا پسند نہ کریں (ف ۲۷۱) اور گمراہی کا راستہ نظر پڑے  تو اس میں چلنے  کو موجود ہو جائیں، یہ اس لیے  کہ انہوں نے  ہماری آیتیں جھٹلائیں اور ان سے  بے  خبر بنے۔

۲۷۰۔

ذوالنون قُدِّسَ سِرُّہٗ نے فرمایا کہ اللّٰہ تعالیٰ حکمتِ قرآن سے اہلِ باطل کے قُلوب کا اکرام نہیں فرماتا۔ حضرت ابنِ عباس رضی اللّٰہ تعالیٰ عنہما نے فرمایا مراد یہ ہے کہ جو لوگ میرے بندوں پر تَجبُّر کرتے ہیں اور میرے اولیاء سے لڑتے ہیں میں انہیں اپنی آیتوں کے قبول اور تصدیق سے پھیر دوں گا تاکہ وہ مجھ پر ایمان نہ لائیں یہ ان کے عناد کی سزا ہے کہ انہیں ہدایت سے محروم کیا گیا۔ 

۲۷۱۔

یہی تَکبُّر کا ثمرہ، مُتَکبِّر کا انجام ہے۔ 

(۱۴۷) اور جنہوں نے  ہماری آیتیں اور آخرت کے  دربار کو جھٹلایا ان کا سب کیا دھرا  اَکارت گیا، انہیں کیا بدلہ ملے  گا مگر وہی جو کرتے  تھے۔

 (۱۴۸) اور موسیٰ کے  (ف ۲۷۲) بعد اس کی قوم اپنے  زیوروں سے  (ف ۲۷۳) ایک بچھڑا بنا بیٹھی بے  جان کا دھڑ (ف ۲۷۴) گائے  کی طرف آواز کرتا، کیا نہ دیکھا کہ وہ ان سے  نہ بات کرتا ہے  اور نہ انہیں کچھ راہ بتائے  (ف ۲۷۵) اسے  لیا اور وہ ظالم تھے  (ف ۲۷۶)

۲۷۲۔

طور کی طرف اپنے ربّ کی مُناجات کے لئے جانے کے۔ 

۲۷۳۔

جو انہوں نے قومِ فرعون سے اپنی عید کے لئے عارِیَت لئے تھے۔ 

۲۷۴۔

اور اس کے مُنہ میں حضرت جبریل کے گھوڑے کے قدم کے نیچے کی خاک ڈالی جس کے اثر سے وہ۔ 

۲۷۵۔

ناقِص ہے، عاجِز ہے، جَماد ہے یا حیوان، دونوں تقدیروں پر صلاحیّت نہیں رکھتا کہ پُوجا جائے۔ 

۲۷۶۔

کہ انہوں نے اللّٰہ تعالیٰ کی عبادت سے اِعراض کیا اور ایسے عاجِز و ناقِص بَچھڑے کو پُوجا۔ 

(۱۴۹) اور جب پچھتائے  اور سمجھے  کہ ہم بہکے  بولے  اگر ہمارا رب ہم پر مہر ہ کرے  اور ہمیں نہ بخشے  تو ہم تباہ ہوئے۔

(۱۵۰) اور جب موسیٰ (ف ۲۷۷) اپنی قوم کی طرف پلٹا غصہ میں بھرا جھنجلایا ہوا  (ف ۲۷۸) کہا تم نے  کیا بری میری جانشینی کی میرے  بعد (۲۷۹) کیا تم نے  اپنے  رب کے  حکم سے  جلدی کی (ف ۲۸۰) اور تختیاں ڈال دیں (ف ۲۸۱) اور اپنے  بھائی کے  سر کے  بال پکڑ کر اپنی طرف کھینچنے  لگا (ف ۲۸۲) کہا اے  میرے  ماں جائے  (ف ۲۸۳) قوم نے  مجھے  کمزور سمجھا اور قریب تھا کہ مجھے  مار ڈالیں تو مجھ پر دشمنوں کو نہ ہنسا (ف ۲۸۴) اور مجھے  ظالموں میں نہ ملا (ف ۲۸۵)

۲۷۷۔

اپنے ربّ کی مُناجات سے مشرّف ہو کر طور سے۔ 

۲۷۸۔

اس لئے کہ اللّٰہ تعالیٰ نے ان کو خبر دے دی تھی کہ سامری نے ان کی قوم کو گمراہ کر دیا۔ 

۲۷۹۔

کہ لوگوں کو بَچھڑا پُوجنے سے نہ روکا۔ 

۲۸۰۔

اور میرے توریت لے کر آنے کا انتظار نہ کیا۔ 

۲۸۱۔

توریت کی حضرت موسیٰ علیہ السلام نے۔ 

۲۸۲۔

کیونکہ حضرت موسیٰ علیہ الصلوٰۃ و السلام کو اپنی قوم کا ایسی بدترین معصیّت میں مبتلا ہونا نہایت شاق اور گِراں ہوا، تب حضرت ہارون علیہ السلام نے حضرت موسیٰ علیہ الصلوٰۃ والسلام سے۔ 

۲۸۳۔

میں نے قوم کو روکنے اور انکو وَعظ و نصیحت کرنے میں کمی نہیں کی لیکن۔ 

۲۸۴۔

اور میرے ساتھ ایسا سُلوک نہ کرو جس سے وہ خوش ہوں۔ 

۲۸۵۔

حضرت موسیٰ علیہ الصلوٰۃ و السلام نے اپنے بھائی کا عُذر قبول کر کے بارگاہِ الٰہی میں۔ 

 (۱۵۱) عرض کی اے  میرے  رب! مجھے  اور میرے  بھائی کو بخش دے  (ف ۲۸۶) اور ہمیں اپنی رحمت کے  اندر لے  لے  اور تو سب مہر والوں سے  بڑھ کر مہر والا  

۲۸۶۔

اگر ہم میں سے کسی سے کوئی اِفراط یا تفریط ہو گئی۔ یہ دعا آپ نے بھائی کو راضی کرنے اور اَعدا کی شَماتَت رفع کرنے کے لئے فرمائی۔ 

(۱۵۲) بیشک وہ جو بچھڑا لے  بیٹھے  عنقریب انہیں ان کے  رب کا غضب اور ذلت پہنچنا ہے  دنیا کی زندگی میں، اور ہم ایسی ہی بدلہ دیتے  ہیں  بہتان ہایوں (باندھنے  والوں ) کو۔

(۱۵۳) اور جنہوں نے  برائیاں کیں اور ان کے  بعد توبہ کی اور ایمان لائے  تو اس کے  بعد تمہارا رب بخشنے  والا مہربان ہے  (ف ۲۸۷)

۲۸۷۔

مسئلہ : اس آیت سے ثابت ہوا کہ گناہ خواہ صغیرہ ہوں یا کبیرہ جب بندہ ان سے توبہ کرتا ہے تو اللّٰہ تبارَک و تعالیٰ اپنے فضل و رحمت سے ان سب کو معاف فرماتا ہے۔ 

(۱۵۴) اور جب موسیٰ کا غصہ تھما تختیاں اٹھا لیں اور ان کی تحریر میں ہدایت اور رحمت ہے  ان کے  لیے  جو اپنے  رب سے  ڈرتے  ہیں، 

(۱۵۵) اور موسیٰ نے  اپنی قوم سے  ستر  ۷۰، مرد ہمارے  وعدہ کے  لیے  چنے  (ف ۲۸۸) پھر جب انہیں زلزلہ  نے  لیا (ف ۲۸۹) موسیٰ نے  عرض کی اے  رب میرے ! تو چاہتا تو پہلے  ہی انہیں اور مجھے  ہلاک کر دیتا  (ف ۲۹۰)  کیا تو ہمیں اس کام پر ہلاک فرمائے  گا جو ہمارے  بے  عقلوں نے  کیا (ف ۲۹۱) وہ نہیں مگر تیرا آزمانا، تو اس سے  بہکائے  جسے  چاہے  اور راہ دکھائے  جسے  چاہے  تو ہمارا مولیٰ ہے  تو ہمیں بخش دے  اور ہم پر مہر کر اور تو سب سے  بہتر بخشنے  والا ہے۔

۲۸۸۔

کہ وہ حضرت موسیٰ علیہ الصلوٰۃ و السلام کے ساتھ اللّٰہ کے حضور حاضر ہو کر قوم کی گوسالہ پرستی کی عُذر خواہی کریں چنانچہ حضرت موسیٰ علیہ الصلوٰۃ و السلام انہیں لے کر حاضر ہوئے۔ 

۲۸۹۔

حضرت ابنِ عباس رضی اللّٰہ عنہما نے فرمایا کہ زلزلہ میں مبتلا ہونے کا سبب یہ تھا کہ قوم نے جب بچھڑا قائم کیا تھا یہ ان سے جدا نہ ہوئے تھے۔ (خازن)۔ 

۲۹۰۔

یعنی مِیقات میں حاضر ہونے سے پہلے تاکہ بنی اسرائیل ان سب کی ہلاکت اپنی آنکھوں سے دیکھ لیتے اور انہیں مجھ پر قتل کی تہمت لگانے کا موقع نہ ملتا۔ 

۲۹۱۔

یعنی ہمیں ہلاک نہ کر اور اپنا لطف و کرم فرما۔ 

(۱۵۶) اور ہمارے  لیے  اس دنیا میں بھلائی لکھ (ف ۲۹۲) اور آخرت میں بیشک ہم تیری طرف رجوع لائے، فرمایا (ف ۲۹۳) میرا عذاب میں جسے  چاہوں دوں (ف ۲۹۴) اور میری رحمت ہر چیز کو گھیرے  ہے  (ف ۲۹۵) تو عنقریب میں (ف ۲۹۶) نعمتوں کو ان کے  لیے  لکھ دوں گا جو ڈرتے  اور زکوٰۃ دیتے  ہیں اور وہ ہماری آیتوں پر ایمان لاتے  ہیں۔

۲۹۲۔

اور ہمیں توفیقِ طاعت مَرحمت فرما۔ 

۲۹۳۔

اللّٰہ تعالیٰ نے حضرت موسیٰ علیہ السلام سے۔ 

۲۹۴۔

مجھے اختیار ہے سب میرے مَملوک اور بندے ہیں کسی کو مجالِ اعتراض نہیں۔ 

۲۹۵۔

دنیا میں نیک اور بد سب کو پہنچتی ہے۔ 

(۱۵۷) وہ جو غلامی کریں گے  اس رسول بے  پڑھے  غیب کی خبریں دینے  والے  کی (ف ۲۹۷) جسے  لکھا ہوا پائیں گے  اپنے  پاس توریت اور انجیل میں (ف ۲۹۸) وہ انہیں بھلائی کا حکم دے  گا اور برائی سے  منع کرے  گا اور ستھری چیزیں ان کے  لیے  حلال فرمائے  گا اور گندی چیزیں ان پر حرام کرے  گا اور ان پر سے  وہ بوجھ (ف ۲۹۹) اور گلے  کے  پھندے  (ف ۳۰۰) جو ان پر تھے  اتا رے  گا، تو وہ جو اس پر  (ف ۳۰۱)  ایمان لائیں اور اس کی تعظیم کریں اور اسے  مدد دیں اور اس نور کی پیروی کریں جو اس کے  ساتھ اترا (ف ۳۰۲)  وہی با مراد ہوئے۔

۲۹۶۔

آخرت کی۔ 

۲۹۷۔

یہاں رسول سے بہ اجماع مفسِّرین سیدِ عالَم محمّدِ مصطفیٰ  صلی اللّٰہ علیہ و سلم مراد ہیں۔ آپ کا ذکر وصفِ رسالت سے فرمایا گیا کیونکہ آپ اللّٰہ اور اس کے مخلوق کے درمیان واسطہ ہیں۔ فرائضِ رسالت ادا فرماتے ہیں، اللّٰہ تعالیٰ کے اوامِر و نہی و شرائِع و اَحکام اس کے بندوں کو پہنچاتے ہیں، اس کے بعد آپ کی توصیف میں نبی فرمایا گیا اس کا ترجمہ حضرت مُتَرجِم قُدِّسَ سِرُّہ نے (غیب کی خبریں دینے والے ) کیا ہے اور یہ نہایت ہی صحیح ترجمہ ہے کیونکہ نَبَاْ خبر کو کہتے ہیں جو مفیدِ علم ہو اور شائبۂ کِذب سے خالی ہو۔ قرآنِ کریم میں یہ لفظ اس معنیٰ میں بکثرت مستعمل ہوا ہے۔ ایک جگہ ارشاد ہوا  قُلْ ھُوَ نَبَؤُ عَظِیمٌ ایک جگہ فرمایا  تِلْکَ مِنْ اَنْبَآئے  الْغَیْبِ نُوْحِیْھَآ اِلَیْکَ ایک جگہ فرمایا  فَلَمَّا اَنْبَأَھُمْ بِاَسْمَآئے  ھِمْ اور بکثرت آیات میں یہ لفظ اس معنیٰ میں وارد ہوا ہے پھر یہ لفظ یا فاعِل کے معنیٰ میں ہو گا یا مفعول کے معنیٰ میں، پہلی صورت میں اس کے معنیٰ غیب کی خبریں دینے والے اور دوسری صورت میں اس کے معنیٰ ہوں گے غیب کی خبریں دیئے ہوئے اور دونوں معنیٰ کو قرآنِ کریم سے تائید پہنچتی ہے۔ پہلے معنیٰ کی تائید اس آیت سے ہوتی ہے نَبِّیءْ عِبَادِیْ دوسری آیت میں فرمایا قُلْ اَؤُنَبِّئُکُمْ اور اسی قبیل سے ہے حضرت مسیح علیہ الصلوٰۃ و السلام کا ارشاد جو قرآنِ کریم میں وارِد ہوا اُنَبِّئُکُمْ بِمَا تَاْکُلُوْنَ وَمَا تَدَّ خِرُوْنَ اور دوسری صورت کی تائید اس آیت سے ہوتی ہے۔  نَبَّاَنِیَ الْعَلِیْمُ الْخَبِیْرُ اور حقیقت میں انبیاء علیہم السلام غیب کی خبریں دینے والے ہی ہوتے ہیں۔ تفسیرِ خازن میں ہے کہ آپ کے وصف میں نبی فرمایا کیونکہ نبی ہونا اعلیٰ اور اشرف مراتب میں سے ہے اور یہ اس پر دلالت کرتا ہے کہ آپ اللّٰہ کے نزدیک بہت بلند درجے رکھنے والے اور اس کی طرف سے خبر دینے والے ہیں۔ اُمِّی  کا ترجمہ حضرت متَرجِم قُدِّسَ سِرُّہ نے (بے پڑھے ) فرمایا یہ ترجمہ بالکل حضرت ابنِ عباس رضی اللّٰہ عنہما کے ارشاد کے مطابق ہے اور یقیناً اُمِّی ہونا آپ کے معجزات میں سے ایک معجِزہ ہے کہ دنیا میں کسی سے پڑھا نہیں اور کتاب وہ لائے جس میں اوّلین و آخرین اور غیبوں کے علوم ہیں۔ (خازن) خاکی وبَر اُوج عرش منزل، اُمِّی و کتاب خانہ در دِل دیگر : اُمِّی و دقیقہ دان عالَم، بے سایہ و سائبان عالَم صلوٰۃ اللّٰہ تعالیٰ علیہ وسَلَامُہ۔ 

۲۹۸۔

یعنی توریت و انجیل میں آپ کی نعت و صفت و نبوّت لکھی پائیں گے۔ حدیث : حضرت عطاء ابنِ یسار نے حضرت عبداللّٰہ بن عَمرو رضی اللّٰہ عنہ سے سیدِ عالَم صلی اللّٰہ علیہ و سلم کے وہ اوصاف دریافت کئے جو توریت میں مذکور ہیں انہوں نے فرمایا کہ حضور کے جو اوصاف قرآنِ کریم میں آئے ہیں انہیں میں کے بعض اوصاف توریت میں مذکور ہیں، اس کے بعد انہوں نے پڑھنا شروع کیا اے نبی ہم نے تمہیں بھیجا شاہِد و مبشِّر اور نذیر اور اُمّیّوں کا نگہبان بنا کر۔ تم میرے بندے اور میرے رسول ہو میں نے تمہارا نام مُتوَکِّل رکھا، نہ بد خُلق ہو نہ سخت مزاج، نہ بازاروں میں آواز بلند کرنے والے، نہ بُرائی سے بُرائی کو دفع کرو لیکن خطا کاروں کو معاف کرتے ہو اور ان پر احسان فرماتے ہو، اللّٰہ تعالیٰ تمہیں نہ اُٹھائے گا جب تک کہ تمہاری برکت سے غیر مُستقیم مِلّت کو اس طرح راست نہ فرماوے کہ لوگ صِدق و یقین کے ساتھ  لَآ اِلٰہَ اِلَّا اللّٰہُ مُحَمَّدٌ رَّسُوْلُ اللّٰہِ پکارنے لگیں اور تمہاری بدولت اندھی آنکھیں بینا اور بہرے کان شُنوا اور پردوں میں لپٹے ہوئے دل کشادہ ہو جائیں اور حضرت کعب اَحبار سے حضور کی صفات میں توریت شریف کا یہ مضمون بھی منقول ہے کہ اللّٰہ تعالیٰ نے آپ کی صفت میں فرمایا کہ میں انہیں ہر خوبی کے قابِل کروں گا، اور ہر خُلقِ کریم عطا فرماؤں گا اور اطمینانِ قلب و وقار کو ان کا لباس بناؤں گا اور طاعات و اِ حسان کو ان کا شعار کروں گا اور تقویٰ کو ان کا ضمیر اور حکمت کو ان کا راز اور صدق و وفا کو ان کی طبیعت اور عفو و کرم کو ان کی عادت اور عدل کو ان کی سیرت اور اظہارِ حق کو ان کی شریعت اور ہدایت کو ان کا اِمام اور اسلام کو ان کی مِلّت بناؤں گا۔ اَحمد انکا نام ہے، خَلق کو ان کے صدقے میں گمراہی کے بعد ہدایت اور جہالت کے بعد علم و معرِفت اور گمنامی کے بعد رِفعت و منزِلت عطا کروں گا اور انہیں کی برکت سے قِلّت کے بعد کثرت اور فقر کے بعد دولت اور تفرُّقے کے بعد مَحبت عنایت کروں گا، انہیں کی بدولت مختلف قبائل غیر مُجتمع خواہشوں اور اختلاف رکھنے والے دلوں میں اُلفت پیدا کروں گا اور ان کی اُمّت کو تمام اُمّتوں سے بہتر کروں گا۔ ایک اور حدیث میں توریت شریف سے حضور کے یہ اوصاف منقول ہیں میرے بندے احمدِ مختار، انکا جائے ولادت مکّۂ مکرّمہ اور جائے ہجرت مدینہ طیّبہ ہے، ان کی اُمّت ہر حال میں اللّٰہ کی کثیر حمد کرنے والی ہے۔ یہ چند نقول احادیث سے پیش کئے گئے، کُتُبِ اِلٰہیہ حضور سیدِ عالَم صلی اللّٰہ علیہ و سلم کی نعت و صِفَت سے بھری ہوئی تھیں۔ اہلِ کتاب ہر قَرن میں اپنی کتابوں میں تراش خراش کرتے رہے اور ان کی بڑی کوشِش اس پر مسلّط رہی کہ حضور کا ذکر اپنی کتابوں میں نام کو نہ چھوڑیں۔ توریت انجیل وغیرہ ان کے ہاتھ میں تھیں اس لئے انہیں اس میں کچھ دشواری نہ تھی لیکن ہزاروں تبدیلیں کرنے کے بعد بھی موجودہ زمانہ کی بائیبل میں حضور سیدِ عالَم صلی اللّٰہ علیہ و سلم کی بِشارت کا کچھ نہ کچھ نشان باقی رہ ہی گیا۔ چنانچہ برٹش اینڈ فارن بائیبل سوسائٹی لاہور ۱۹۳۱ء کی چھپی ہوئی بائیبل میں یوحنّا کی انجیل کے باب چودہ کی سولھویں آیت میں ہے۔  اور میں باپ سے درخواست کروں گا تو وہ تمہیں دوسرا مددگار بخشے گا کہ ابد تک تمہارے ساتھ رہے۔ لفظِ مددگار پر حاشیہ ہے اس میں اس کے معنیٰ وکیل یا شفیع لکھے تو اب حضرت عیسیٰ علیہ الصلوٰۃ و السلام کے بعد ایسا آنے والا جو شفیع ہو اور ابد تک رہے یعنی اس کا دین کبھی منسوخ نہ ہو بجُز سیدِ عالَم صلی اللّٰہ علیہ و سلم کے کون ہے پھر اُنتیسویں تیسویں آیت میں ہے۔ اور اب میں نے تم سے اس کے ہونے سے پہلے کہہ دیا ہے تاکہ جب ہو جائے تو تم یقین کرو اس کے بعد میں تم سے بہت سی باتیں نہ کروں گا کیونکہ دنیا کا سردار آتا ہے اور مجھ میں اس کا کچھ نہیں کیسی صاف بِشارت ہے اور حضرت مسیح علیہ السلام نے اپنی اُمّت کو حضور کی ولادت کا کیسا منتظِر بنایا اور شوق دلایا ہے اور دنیا کا سردار خاص سیدِ عالَم کا ترجمہ ہے اور یہ فرمانا کہ مجھ میں اس کا کچھ نہیں حضور کی عظمت کا اظہار اور اس کے حضور اپنا کمالِ ادب و انکسار ہے پھر اسی کتاب کے باب سولہ کی ساتویں آیت ہے۔ لیکن میں تم سے سچ کہتا ہوں کہ میرا جانا تمہارے لئے فائدہ مند ہے کیونکہ اگر میں نہ جاؤں تو وہ مدد گار تمہارے پاس نہ آئے گا لیکن اگر جاؤں گا تو اسے تمہارے پاس بھیج دوں گا  اس میں حضور کی بشارت کے ساتھ اس کا بھی صاف اظہار ہے کہ حضور خاتَم الانبیاء ہیں، آپ کا ظہور جب ہی ہو گا جب حضرت عیسیٰ علیہ السلام بھی تشریف لے جائیں۔ اس کی تیرھویں آیت ہے  لیکن جب وہ یعنی سچائی کا روح آئے گا تو تم کو تمام سچائی کی راہ دکھائے گا اس لئے کہ وہ اپنی طرف سے نہ کہے گا لیکن جو کچھ سنے گا وہی کہے گا اور تمہیں آئندہ کی خبریں دے گا  اس آیت میں بتایا گیا کہ سیدِ عالَم صلی اللّٰہ علیہ و سلم کی آمد پر دینِ الٰہی کی تکمیل ہو جائے گی اور آپ سچائی کی راہ یعنی دینِ حق کو مکمّل کر دیں گے۔ اس سے یہی نتیجہ نکلتا ہے کہ ان کے بعد کوئی نبی نہ ہو گا اور یہ کلمہ کہ اپنی طرف سے نہ کہے گا جو کچھ سنے گا وہی کہے گا خاص  مَایَنْطِقُ عَنِ الْھَویٰ اِنْ ھُوَ اِلَّاوَحْیٌ یُّوْحیٰ کا ترجمہ ہے اور یہ جملہ کہ تمہیں آئندہ کی خبریں دے گا اس میں صاف بیان ہے کہ وہ نبیِ اکرم صلی اللّٰہ علیہ و سلم غیبی علوم تعلیم فرمائیں گے جیسا کہ قرآن کریم میں فرمایا۔ یُعَلِّمُکُمْ مَّا لَمْ تَکُوْنُوْا تَعْلَمُوْنَ  اور  مَاھُوَعَلَی الْغَیْبِ بِضَنِیْنٍ۔ 

۲۹۹۔

یعنی سخت تکلیفیں جیسے کہ توبہ میں اپنے آپ کو قتل کرنا اور جن اعضاء سے گناہ صادِر ہوں ان کو کاٹ ڈالنا۔ 

ٍ۳۰۰۔

یعنی احکامِ شاقّہ جیسے کہ بدن اور کپڑے کے جس مقام کو نَجاست لگے اس کو قینچی سے کاٹ ڈالنا اور غنیمتوں کو جلانا اور گناہوں کا مکانوں کے دروازوں پر ظاہر ہونا وغیرہ۔ 

ٍ۳۰۱۔

یعنی محمّدِ مصطفیٰ  صلی اللّٰہ علیہ و سلم پر۔ 

ٍ۳۰۲۔

اس نُور سے قرآن شریف مراد ہے جس سے مومن کا دل روشن ہوتا ہے اور شک و جہالت کی تاریکیاں دور ہوتی ہیں اور علم و یقین کی ضیاء پھیلتی ہے۔ 

(۱۵۸) تم فرماؤ اے  لوگو! میں تم سب کی طرف اس اللہ کا رسول ہوں (ف ۳۰۳) کہ آسمانوں اور زمین کی بادشاہی اسی کو ہے  اس کے  سوا کوئی معبود نہیں جلائے  اور مارے  تو ایمان لاؤ اللہ اور اس کے  رسول بے  پڑھے  غیب بتانے  والے  پر  کہ اللہ اور اس کی باتوں پر ایمان لاتے  ہیں اور ان کی غلامی کرو کہ تم راہ پاؤ، 

ٍ۳۰۳۔

یہ آیت سیدِ عالَم صلی اللّٰہ علیہ و سلم کے عُمومِ رسالت کی دلیل ہے کہ آپ تمام خَلق کے رسول ہیں اور کُل جہاں آپ کی اُمّت۔ بخاری و مسلم کی حدیث ہے حضور فرماتے ہیں پانچ چیزیں مجھے ایسی عطا ہوئیں جو مجھ سے پہلے کسی کو نہ ملیں۔ (۱) ہر نبی خاص قوم کی طرف مبعوث ہوتا تھا اور میں سُرخ و سیاہ کی طرف مبعوث فرمایا گیا۔ (۲) میرے لئے غنیمتیں حلال کی گئیں اور مجھ سے پہلے کسی کے لئے نہیں ہوئی تھیں۔ (۳) میرے لئے زمین پاک اور پاک کرنے والی (قابلِ تَیَمُّم) اور مسجد کی گئی جس کسی کو کہیں نماز کا وقت آئے وہیں پڑھ لے۔ (۴) دشمن پر ایک ماہ کی مَسافت تک میرا رُعب ڈال کر میری مدد فرمائی گئی۔ (۵) اور مجھے شفاعت عنایت کی گئی۔ مسلم شریف کی حدیث میں یہ بھی ہے کہ میں تمام خَلق کی طرف رسول بنایا گیا اور میرے ساتھ انبیاء ختم کئے گئے۔ 

(۱۵۹) اور موسیٰ کی قوم سے  ایک گروہ ہے  کہ حق کی راہ بتا  تا اور اسی سے  (ف ۳۰۴) انصاف کرتا، 

ٍ۳۰۴۔

یعنی حق سے۔ 

(۱۶۰) اور ہم نے  انہیں بانٹ دیا  بارہ قبیلے  گروہ گروہ، اور ہم نے  وحی بھیجی موسیٰ کو جب اس سے  اس کی قوم نے  (ف ۳۰۵) پانی مانگا کہ اس پتھر پر اپنا عصا مارو تو اس میں سے  بارہ چشمے  پھوٹ نکلے  (ف ۳۰۶) ہر گروہ نے  اپنا گھاٹ پہچان لیا، اور ہم نے  ان پر ابر کا سائبان کیا (ف ۳۰۷) اور ان پر من و سلویٰ اتارا، کھاؤ ہماری دی ہوئی پاک  چیزیں اور انہوں نے  (ف ۳۰۸) ہمارا کچھ نقصان نہ کیا لیکن اپنی ہی جانوں کا برا کرتے  ہیں۔

۳۰۵۔

تِیہ میں۔ 

ٍ۳۰۶۔

ہر گروہ کے لئے ایک چشمہ۔ 

ٍ۳۰۷۔

تاکہ دھوپ سے امن میں رہیں۔ 

ٍ۳۰۸۔

ناشکری کر کے۔ 

(۱۶۱) اور یاد کرو جب ان (ف ۳۰۹) سے  فرمایا گیا اس شہر میں بسو (ف ۳۱۰) اور اس میں جو چاہو کھاؤ اور کہو گناہ اترے  اور دروازے  میں سجدہ کرتے  داخل ہو ہم تمہارے  گناہ بخش دیں گے، عنقریب نیکوں کو زیادہ عطا فرمائیں گے، 

ٍ۳۰۹۔

بنی اسرائیل۔ 

ٍ۳۱۰۔

یعنی بیت المقدس میں۔ 

(۱۶۲) تو ان میں کے  ظالموں نے  بات  بدل دی اس کے  خلاف  جس کا انہیں حکم تھا  (ف ۳۱۱) تو ہم نے  ان پر آسمان سے  عذاب بھیجا بدلہ ان کے  ظلم کا (ف ۳۱۲)

ٍ۳۱۱۔

یعنی حکم تو تھا کہ حِطَّۃُ کہتے ہوئے دروازے میں داخل ہوں، حطۃ توبہ اور استغفار کا کلمہ ہے لیکن وہ بجائے اس کے براہِ تمسخُر حنطۃ فی شعیرۃ کہتے ہوئے داخل ہوئے۔ 

ٍ۳۱۲۔

یعنی عذاب بھیجنے کا سبب ان کا ظلم اور حکمِ الٰہی کی مخالفت کرنا ہے۔ 

(۱۶۳) اور ان سے  حال پوچھو اس بستی کا کہ دریا کنارے  تھی (ف ۳۱۳) جب وہ ہفتے  کے  بارے  میں حد سے  بڑھتے  (ف ۳۱۴) جب ہفتے  کے  دن ان کی مچھلیاں پانی پر تیرتی ان کے  سامنے  آتیں اور جو دن ہفتے  کا نہ ہوتا نہ آتیں اس طرح ہم انہیں آزماتے  تھے  ان کی بے  حکمی کے  سبب، 

ٍ۳۱ٍ۳۔

حضرت نبیِ کریم صلی اللّٰہ علیہ و سلم کو خِطاب ہے کہ آپ اپنے قریب رہنے والے یہود سے تَو بِیخاً اس بستی والوں کا حال دریافت فرمائیں۔ مقصود اس سوال سے یہ تھا کہ کُفّار پر ظاہر کر دیا جائے کہ کُفر و معصیت ان کا قدیمی دستور ہے، سیدِ عالَم صلی اللّٰہ علیہ و سلم کی نبوّت اور حضور کے معجزات کا انکار کرنا یہ ان کے لئے کوئی نئی بات نہیں ہے ان کے پہلے بھی کُفر پر مُصِر رہے ہیں، اس کے بعد ان کے اَسلاف کا حال بیان فرمایا کہ وہ حکمِ الٰہی کی مخالفت کے سبب بندروں اور سُوروں کی شکل میں مسخ کر دیئے گئے۔ اس بستی میں اختلاف ہے کہ وہ کون تھی۔ حضرتِ ابنِ عباس رضی اللّٰہ عنہما نے فرمایا کہ وہ ایک قَریہ مِصر و مدینہ کے درمیان ہے، ایک قول ہے کہ مدین و طور کے درمیان، زُہری نے کہا کہ وہ قَریہ طبریہ شام ہے اور حضرت ابنِ عباس رضی اللّٰہ عنہما کی ایک روایت میں ہے کہ وہ مَدْیَنْ ہے، بعض نے کہا اِیلہ ہے واللّٰہ تعالیٰ اعلم۔ 

ٍ۳۱۴۔

کہ باوجود ممانعت کے ہفتے کے روز شکار کرتے۔ اس بستی کے لوگ تین گروہ میں منقسم ہو گئے تھے، ایک تہائی ایسے لوگ تھے جو شکار سے باز رہے اور شکار کرنے والوں کو منع کرتے تھے اور ایک تہائی خاموش تھے دوسروں کو منع نہ کرتے تھے اور منع کرنے والوں سے کہتے تھے ایسی قوم کو کیوں نصیحت کرتے ہو جنہیں اللّٰہ ہلاک کرنے والا ہے اور ایک گروہ وہ خطا کار لوگ تھے جنہوں نے حکمِ الٰہی کی مخالفت کی اور شکار کیا اور کھایا اور بیچا اور جب وہ اس معصیّت سے باز نہ آئے تو منع کرنے والے گروہ نے کہا کہ ہم تمہارے ساتھ بُود و باش نہ رکھیں گے اور گاؤں کو تقسیم کر کے درمیان میں ایک دیوار کھینچ دی، منع کرنے والوں کا ایک دروازہ الگ تھا جس سے آتے جاتے تھے۔ حضرت داؤد علیہ السلام نے خطا کاروں پر لعنت کی، ایک روز منع کرنے والوں نے دیکھا کہ خطا کاروں میں سے کوئی نہیں نکلا تو انہوں نے خیال کیا کہ شاید آج شراب کے نشہ میں مدہوش ہو گئے ہوں گے انہیں دیکھنے کے لئے دیوار پر چڑھے تو دیکھا کہ وہ بندروں کی صورتوں میں مسخ ہو گئے تھے اب یہ لوگ دروازہ کھول کر داخل ہوئے تو وہ بندر اپنے رشتہ داروں کو پہچانتے تھے اور ان کے پاس آ کر ان کے کپڑے سونگھتے تھے اور یہ لوگ ان بندر ہو جانے والوں کو نہیں پہچانتے تھے، ان لوگوں نے ان سے کہا کیا ہم لوگوں نے تم سے منع نہیں کیا تھا انہوں نے سَر کے اشارے سے کہا ہاں اور وہ سب ہلاک ہو گئے اور منع کرنے والے سلامت رہے۔ 

(۱۶۴) اور جب ان میں سے  ایک گروہ نے  کہا کیوں نصیحت کرتے  ہو ان لوگوں کو جنہیں اللہ ہلاک کرنے  والا ہے  یا انہیں سخت عذاب دینے  والا، بولے  تمہارے  رب کے  حضور معذرت کو (ف ۳۱۵) اور شاید انہیں ڈر ہو(ف ۳۱۶)

ٍ۳۱۵۔

تاکہ ہم پر نہی عنِ المنکَر ترک کرنے کا اِلزام نہ رہے۔ 

ٍ۳۱۶۔

اور وہ نصیحت سے نفع اُٹھا سکیں۔ 

  (۱۶۵) پھر جب بھلا بیٹھے  جو نصیحت انہیں ہوئی تھی ہم نے  بچا لیے  وہ جو برائی سے  منع کرتے  تھے  اور ظالموں کو برے  عذاب میں پکڑا بدلہ ان کی نافرمانی کا۔

(۱۶۶) پھر جب انہوں نے  ممانعت کے  حکم سے  سرکشی کی ہم نے  ان سے  فرمایا ہو جاؤ بند  ر دھتکارے  ہوئے (ف ۳۱۷)

ٍ۳۱۷۔

وہ بندر ہو گئے اور تین روز اسی حال میں مبتلا رہ کر ہلاک ہو گئے۔ 

(۱۶۷) اور جب تمہارے  رب نے  حکم سنا دیا کہ ضرور قیامت کے  دن تک ان (ف ۳۱۸) پر ایسے  کو بھیجتا رہوں گا جو انہیں بری مار چکھائے  (ف ۳۱۹) بیشک تمہارا  رب ضرور جلد  عذاب والا ہے  (ف ۳۲۰) اور بیشک وہ بخشنے  والا مہربان ہے  (ف ۳۲۱) 

ٍ۳۱۸۔

یہود۔ 

ٍ۳۱۹۔

چنانچہ ان پر اللّٰہ تعالیٰ نے بختِ نصر اور سنجاریب اور شاہانِ روم کو بھیجا جنہوں نے انہیں سخت ایذائیں اور تکلیفیں دیں اور قیامت تک کے لئے ان پر جِزیہ اور ذِلّت لازم ہوئی۔ 

ٍ۳۲۰۔

انکے لئے جو کُفر پر قائم رہیں۔ اس آیت سے ثابت ہوا کہ ان پر عذاب مُستَمِر رہے گا دنیا میں بھی اور آخرت میں بھی۔ 

ٍ۳۲۱۔

ان کو جو اللّٰہ کی اطاعت کریں اورا یمان لائیں۔ 

(۱۶۸) اور انہیں ہم نے  زمین میں متفرق کر دیا گروہ گروہ، ان میں کچھ نیک ہیں (ف ۳۲۲) اور کچھ اور طرح کے  (ف ۳۲۳) اور ہم نے  انہیں بھلائیوں اور برائیوں سے  آزمایا کہ کہیں وہ رجوع لائیں (ف ۳۲۴)

ٍ۳۲۲۔

جو اللّٰہ اور رسول صلی اللّٰہ علیہ و سلم پر ا یمان لائے اور دین پر ثابت رہے۔ 

ٍ۳۲ٍ۳۔

جنہوں نے نافرمانی کی اور جنہوں نے کُفر کیا اور دین کو بدلا اور مُتغیَّر کیا۔ 

ٍ۳۲۴۔

بھلائیوں سے نعمت و راحت اور بُرائیوں سے شدّت و تکلیف مراد ہے۔ 

(۱۶۹) پھر ان کی جگہ ان کے  بعد وہ (ف ۳۲۵) نا خلف  آئے  کہ کتاب کے  وارث ہوئے  (ف ۳۲۶) اس دنیا کا مال لیتے  ہیں (ف ۳۲۷) اور کہتے  اب ہماری بخشش ہو گی  (ف ۳۲۸) اور اگر ویسا ہی مال ان کے  پاس اور آئے  تو لے  لیں (ف ۳۲۹) کیا ان پر کتاب میں عہد نہ لیا گیا کہ اللہ کی طرف  نسبت نہ کریں مگر حق اور انہوں نے  اسے  پڑھا (ف ۳۳۰)  اور بیشک پچھلا گھر بہتر ہے  پرہیزگاروں کو (ف ۳۳۱) تو کیا تمہیں عقل نہیں۔

۳۲۵۔

جن کی دو قسمیں بیان فرمائی گئیں۔ 

ٍ۳۲۶۔

یعنی توریت کے جو انہوں نے اپنے اَسلاف سے پائی اور اس کے اوامِر و نواہی اور تحلیل و تحریم وغیرہ مضامین پر مطّلع ہوئے۔ مدارک میں ہے کہ یہ وہ لوگ ہیں جو رسولِ کریم صلی اللّٰہ علیہ و سلم کے زمانہ میں تھے ان کی حالت یہ ہے کہ۔ 

ٍ۳۲۷۔

بطورِ رشوت کے احکام کی تبدیل اور کلام کی تغیِیر پر اور و ہ جانتے بھی ہیں کہ یہ حرام ہے لیکن پھر بھی اس گناہِ عظیم پر مُصِر ہیں۔ 

ٍ۳۲۸۔

اور ان گناہوں پر ہم سے کچھ مؤاخَذہ نہ ہو گا۔ 

ٍ۳۲۹۔

اور آئندہ بھی گناہ کرتے چلے جائیں۔ سدی نے کہا کہ بنی اسرائیل میں کوئی قاضی ایسا نہ ہوتا تھا جو رشوت نہ لے جب اس سے کہا جاتا تھا کہ تم رشوت لیتے ہو تو کہتا تھا کہ یہ گناہ بخش دیا جائے گا، اس کے زمانہ میں دوسرے اس پر طعن کرتے تھے لیکن جب وہ مر جاتا یا معزول کر دیا جاتا اور وہی طعن کرنے والے اس کی جگہ حاکِم و قاضی ہوتے تو وہ بھی اسی طرح رشوت لیتے۔ 

ٍ۳ٍ۳۰۔

لیکن باوجود اس کے انہوں نے اس کے خلاف کیا۔ توریت میں گناہ پر اصرار کرنے والے کے لئے مغفرت کا وعدہ نہ تھا تو ان کا گناہ کئے جانا، توبہ نہ کرنا اور اس پر یہ کہنا کہ ہم سے مؤاخذہ نہ ہو گا یہ اللّٰہ پر افترا ہے۔ 

ٍ۳ٍ۳۱۔

جو اللّٰہ کے عذاب سے ڈریں اور رشوت و حرام سے بچیں اور اس کی فرمانبرداری کریں۔ 

(۱۷۰) اور وہ جو کتاب کو مضبوط تھامتے  ہیں (ف ۳۳۲) اور انہوں نے  نماز قائم رکھی، ہم نیکوں کا نیگ (اجر) نہیں گنواتے۔

۳ٍ۳۲۔

اور اس کے مطابق عمل کرتے ہیں اور اس کے تمام احکام کو مانتے ہیں اور اس میں تغیِیر و تبدیل روا نہیں رکھتے۔ شانِ نُزول : یہ آیت اہلِ کتاب میں سے حضرت عبداللّٰہ بن سلام وغیرہ ایسے اصحاب کے حق میں نازِل ہوئی جنہوں نے پہلی کتاب کا اِتّباع کیا اور اس کی تحریف نہ کی، اس کے مضامین کو نہ چھپایا اور اس کتاب کے اِتّباع کی بدولت انہیں قرآنِ پاک پر ا یمان نصیب ہوا۔ (خازن و مدارک)۔ 

(۱۷۱) اور جب ہم نے  پہاڑ ان پر اٹھایا گویا وہ سائبان ہے  اور سمجھے  کہ وہ ان پر گر پڑے  گا (ف ۳۳۳) تو جو ہم نے  تمہیں دیا زور سے  (ف ۳۳۴) اور یاد کرو جو اس میں ہے  کہ کہیں تم پرہیزگار ہو، 

ٍ۳ٍ۳ٍ۳۔

جب بنی اسرائیل نے تکالیفِ شاقّہ کی وجہ سے احکامِ توریت کو قبول کرنے سے انکار کیا تو حضرت جبریل نے بحکمِ الٰہی ایک پہاڑ جس کی مقدار ان کے لشکر کے برابر ایک فرسنگ طویل، ایک فرسنگ عریض تھی اُٹھا کر سائبان کی طرح ان کے سرداروں کے قریب کر دیا اور ان سے کہا گیا کہ احکامِ توریت قبول کرو ورنہ یہ تم پر گرا دیا جائے گا۔ پہاڑ کو سروں پر دیکھ کر سب کے سب سجدے میں کر گر گئے مگر اس طرح کے بایاں رخسارہ و ابرو تو انہوں نے سجدے میں رکھ دی ا ور داہنی آنکھ سے پہاڑ کو دیکھتے رہے کہ کہیں گر نہ پڑے چنانچہ اب تک یہودیوں کے سجدے کی یہی شان ہے۔ 

ٍ۳ٍ۳۴۔

عزم و کوشش سے۔ 

(۱۷۲) اور اے  محبوب! یاد کرو جب تمہارے  رب  نے  اولاد آدم کی پشت سے  ان کی نسل نکالی اور انہیں خود ان پر گواہ کیا، کیا میں تمہارا رب نہیں (ف ۳۳۵) سب بولے  کیوں نہیں ہم گواہ ہوئے  (ف ۳۳۶) کہ کہیں قیامت کے  دن کہو کہ ہمیں اس کی خبر نہ تھی (ف ۳۳۷)

ٍ۳ٍ۳۵۔

حدیث شریف میں ہے کہ اللّٰہ تعالیٰ نے حضرت آدم علیہ السلام کی پشت سے ان کی ذُرِّیَّت نکالی ا ور ان سے عہد لیا۔ آیات و حدیث دونوں پر نظر کرنے سے یہ معلوم ہوتا ہے کہ ذُرِّیَّت نکالنا اس سلسلہ کے ساتھ تھا جس طرح کہ دنیا میں ایک دوسرے سے پیدا ہوں گے اور انکے لئے ربوبیت اور وحدانیت کے دلائل قائم فرما کر اور عقل دے کر ان سے اپنی ربوبیت کی شہادت طلب فرمائی۔ 

ٍ۳ٍ۳۶۔

اپنے اوپر اور ہم نے تیری ربوبیت اور وحدانیت کا اقرار کیا، یہ شاہِد کرنا اس لئے ہے۔ 

ٍ۳ٍ۳۷۔

ہمیں کوئی تنبیہ نہیں کی گئی تھی۔ 

(۱۷۳) یا کہو کہ شرک تو پہلے  ہمارے  باپ  دادا نے  کیا اور ہم ان کے  بعد بچے  ہوئے  (ف ۳۳۸) تو کیا تو ہمیں اس پر ہلاک فرمائے  گا جو اہل باطل نے  کیا (ف ۳۳۹)

ٍ۳ٍ۳۸۔

جیسا انہیں دیکھا ان کے اِتّباع و اقتداء میں ویسا ہی کرتے رہے۔ 

ٍ۳ٍ۳۹۔

یہ عذر کرنے کا موقع نہ رہا جب کہ ان سے عہد لے لیا گیا اور ان کے پاس رسول آئے اور انہوں نے اس عہد کو یاد دلایا اور توحید پر دلائل قائم ہوئے۔ 

(۱۷۴)  اور ہم اسی طرح آیتیں رنگ رنگ سے  بیان کرتے  ہیں (ف ۳۴۰) اور اس لیے  کہ کہیں وہ پھر آئیں (ف ۳۴۱)

ٍ۳۴۰۔

تاکہ بندے تدبُّر و تفکُّر کر کے حق و ا یمان قبول کریں۔ 

ٍ۳۴۱۔

شرک و کُفر سے توحید و ا یمان کی طرف اور نبی صاحبِ معجزات کے بتانے سے اپنے عہدِ میثاق کو یاد کریں اور اس کے مطابق عمل کریں۔ 

(۱۷۵) اور اے  محبوب! انہیں اس کا احوال سناؤ جسے  ہم نے  اپنی آیتیں دیں (ف ۳۴۲) تو وہ ان سے  صاف نکل گیا (ف ۳۴۳) تو شیطان اس کے  پیچھے   لگا تو گمراہوں میں ہو گیا۔

۳۴۲۔

یعنی بلعم باعور جس کا واقعہ مفسِّرین نے اس طرح بیان کیا ہے کہ جب حضرت موسیٰ علیہ السلام نے جبّارین سے جنگ کا قصد کیا اور سر زمینِ شام میں نُزول فرمایا تو بلعم باعور کی قوم اس کے پاس آئی اور اس سے کہنے لگی کہ حضرت موسیٰ علیہ السلام بہت تیز مزاج ہیں اور ان کے ساتھ کثیر لشکر ہے وہ یہاں آئے ہیں ہمیں ہمارے بلاد سے نکالیں گے اور قتل کریں گے اور بجائے ہمارے بنی اسرائیل کو اس سر زمین میں آباد کریں گے، تیرے پاس اسمِ اعظم ہے اور تیری دعا قبول ہوتی ہے تو نکل اور اللّٰہ تعالیٰ سے دعا کر اللّٰہ تعالیٰ انہیں یہاں سے ہٹا دے۔ بلعم باعور نے کہا تمہارا بُرا ہو حضرت مُوسیٰ علیہ السلام نبی ہیں اور ان کے ساتھ فرشتے ہیں اور ا یمان دار لوگ ہیں، میں کیسے ان پر دعا کروں ؟ میں جانتا ہوں جو اللّٰہ تعالیٰ کے نزدیک ان کا مرتبہ ہے اگر میں ایسا کروں تو میری دنیا و آخرت برباد ہو جائے گی مگر قوم اس سے اصرار کرتی رہی اور بہت اِلحاح و زاری کے ساتھ انہوں نے اپنا یہ سوال جاری رکھا تو بلعم باعور نے کہا کہ میں اپنے ربّ کی مرضی معلوم کر لوں اور اس کا یہی طریقہ تھا کہ جب کبھی کوئی دعا کرتا پہلے مرضی الٰہی معلوم کر لیتا اور خواب میں اس کا جواب مل جاتا چنانچہ اس مرتبہ بھی اس کو یہی جواب ملا کہ حضرت موسیٰ علیہ السلام اور ان کے ہمراہیوں کے خلاف دعا نہ کرنا، اس نے قوم سے کہہ دیا کہ میں نے اپنے ربّ سے اجازت چاہی تھی مگر میرے ربّ نے ان پر دعا کرنے کی مُمانعت فرما دی تب قوم نے اس کو ہدیئے اور نذرانے دیئے جو اس نے قبول کئے اور قوم نے اپنا سوال جاری رکھا تو پھر دوسری مرتبہ بلعم باعور نے ربّ تبارَک و تعالیٰ سے اجازت چاہی اس کا کچھ جواب نہ ملا، اس نے قوم سے کہہ دیا کہ مجھے اس مرتبہ کچھ جواب ہی نہ ملا قوم کے لوگ کہنے لگے کہ اگر اللّٰہ کو منظور نہ ہوتا تو وہ پہلے کی طرح دوبارہ بھی منع فرماتا اور قوم کا اِلحاح و اصرار اور بھی زیادہ ہوا حتیٰ کہ انہوں نے اس کو فتنہ میں ڈال دیا اور آخر کار وہ بددعا کرنے کے لئے پہاڑ پر چڑھا تو جو بددعا کرتا اللّٰہ تعالیٰ اس کی زبان کو اس کی قوم کی طرف پھیر دیتا تھا اور اپنی قوم کے لئے جو دعائے خیر کرتا تھا بجائے قوم کے بنی اسرائیل کا نام اس کی زبان پر آتا تھا۔ قوم نے کہا اے بلعم یہ کیا کر رہا ہے ؟ بنی اسرائیل کے لئے دعا کرتا ہے ہمارے لئے بددعا، کہا یہ میرے اختیار کی بات نہیں، میری زبان میرے قبضہ میں نہیں ہے اور اس کی زبان باہر نکل پڑی تو اس نے اپنی قوم سے کہا میری دنیا و آخرت دونوں برباد ہو گئیں۔ اس آیت میں اس کا بیان ہے۔ 

ٍ۳۴۳۔

اور ان کا اِتّباع نہ کیا۔ 

(۱۷۶) اور ہم چاہتے  تو آیتوں کے  سبب اسے  اٹھا لیتے  (ف ۳۴۴) مگر وہ تو زمین پکڑ گیا  (ف ۳۴۵) اور اپنی خواہش کا تابع ہوا تو اس کا حال کتے  کی طرح ہے  تو اس پر حملہ کرے  تو زبان نکالے  اور چھوڑ دے  تو زبان نکالے  (ف ۲۴۶) یہ حال ہے  ان کا جنہوں نے  ہماری آیتیں جھٹلائیں تو تم نصیحت  سناؤ کہ کہیں وہ دھیان کریں۔

۳۴۴۔

اور بلند درجہ عطا فرما کر اَبرار کی منازِل میں پہنچاتے۔ 

ٍ۳۴۵۔

اور دنیا کا مَفتوں ہو گیا۔ 

ٍ۳۴۶۔

یہ ایک ذلیل جانور کے ساتھ تشبیہ ہے کہ دنیا کی حِرص رکھنے والا اگر اس کو نصیحت کرو تو مفید نہیں , مبتلائے حرص رہتا ہے، چھوڑ دو تو اسی حرص کا گرفتار۔ جس طرح زبان نکالنا کُتّے کی لازمی طبیعت ہے ایسی ہی حرص ان کے لئے لازم ہو گئی ہے۔ 

(۱۷۷) کیا بری کہاوت ہے  ان کی جنہوں نے  ہماری آیتیں جھٹلائیں اور اپنی ہی جان کا برا کرتے  تھے۔

 (۱۷۸) جسے  اللہ راہ دکھائے  تو وہی راہ پر ہے، اور جسے  گمراہ کرے  تو وہی نقصان میں رہے۔

 (۱۷۹) اور بیشک ہم نے  جہنم کے  لیے  پیدا کیے  بہت جن اور آدمی (ف ۳۴۷) اور دل رکھتے  ہیں جن میں سمجھ نہیں (ف ۳۴۸) اور وہ آنکھیں جن سے  دیکھتے  نہیں (ف ۳۴۹) اور وہ کان جن سے  سنتے  نہیں (ف ۳۵۰) وہ چوپایوں کی طرح ہیں (ف ۳۵۱) بلکہ ان سے  بڑھ کر گمراہ (ف ۳۵۲) وہی غفلت میں پڑے  ہیں۔

۳۴۷۔

یعنی کُفّار جو آیاتِ الٰہیہ میں تدبّر سے اِعراض کرتے ہیں، ان کا کافِر ہونا اللّٰہ کے علمِ ازلی میں ہے۔ 

ٍ۳۴۸۔

یعنی حق سے اعراض کر کے آیاتِ الٰہیہ بھی تدبّر کرنے سے محروم ہو گئے اور یہی دل کا خاص کام تھا۔ 

ٍ۳۴۹۔

راہِ حق و ہدایت اور آیاتِ الٰہیہ اور دلائلِ توحید۔ 

ٍ۳۵۰۔

موعِظت و نصیحت کو بگوش قبول اور باوجود قلب و حواس رکھنے کے وہ امورِ دین میں ان سے نفع نہیں اٹھاتے لہٰذا۔ 

ٍ۳۵۱۔

کہ اپنے قلب و حواس سے مَدارکِ علمیّہ و معارِفِ ربّانیّہ کا اِدراک نہیں کرتے ہیں۔ کھانے پینے کے دُنیوی کاموں میں تمام حیوانات بھی اپنے حواس سے کام لیتے ہیں، انسان بھی اتنا ہی کرتا رہا تو اس کو بہائِم پر کیا فضیلت۔ 

ٍ۳۵۲۔

کیونکہ چوپایہ بھی اپنے نفع کی طرف بڑھتا ہے اور ضَرر سے بچتا اور اس سے پیچھے ہٹتا ہے اور کافِر جہنّم کی راہ پر چل کر اپنا ضَرر اختیار کرتا ہے تو اس سے بدتر ہوا۔ آدمی روحانی، شہوانی، سماوی، ارضی ہے جب اس کی روح شہوات پر غالب ہو جاتی ہے تو ملائکہ سے فائِق ہو جاتا ہے اور جب شہوات روح پر غلبہ پا جاتی ہیں تو زمین کے جانوروں سے بدتر ہو جاتا ہے۔ 

(۱۸۰) اور اللہ ہی کے  ہیں بہت اچھے  نام (ف ۳۵۳) تو اسے  ان سے  پکارو اور انہیں چھوڑ دو جو اس کے  ناموں میں حق سے  نکلتے  ہیں (ف ۳۵۴) وہ جلد اپنا کیا پائیں گے۔

۳۵۳۔

حدیث شریف میں ہے اللّٰہ تعالیٰ کے ننانوے نام جس کسی نے یاد کر لئے جنّتی ہوا۔ عُلَماء کا اس پر اتفاق ہے کہ اسمائے اِلٰہیہ ننانوے میں منحصَر نہیں ہیں۔ حدیث کا مقصود صرف یہ ہے کہ اتنے ناموں کے یاد کرنے سے انسان جنّتی ہو جاتا ہے۔ شانِ نُزول : ابو جہل نے کہا تھا کہ محمّد (مصطفیٰ  صلی اللّٰہ علیہ و سلم ) کا دعویٰ تو یہ ہے کہ وہ ایک پروردگار کی عبادت کرتے ہیں پھر وہ اللّٰہ اور رحمٰن دو کو کیوں پکارتے ہیں ؟ اس پر یہ آیتِ کریمہ نازِل ہوئی اور اس جاہِل بے خِرَد کو بتایا گیا کہ معبود تو ایک ہی ہے نام اس کے بہت ہیں۔ 

ٍ۳۵۴۔

اس کے ناموں میں حق و استِقامت سے نکلنا کئی طرح پر ہے۔ مسائل : ایک تو یہ کہ اس کے ناموں کو کچھ بگاڑ کر غیروں پر اِطلاق کرنا جیسے کہ مشرکین نے اِلٰہ کا لات اور عزیز کا عُزّیٰ اور منان کا منات کر کے اپنے بُتوں کے نام رکھے تھے، یہ ناموں میں حق سے تجاوز اور ناجائز ہے، دوسرے یہ کہ اللّٰہ تعالیٰ کے لئے ایسا نام مقرّر کیا جائے جو قرآن و حدیث میں نہ آیا ہو یہ بھی جائز نہیں جیسے کہ سخی یا رفیق کہنا کیونکہ اللّٰہ تعالیٰ کے اسماء توقیفیہ ہیں۔ تیسرے حسنِ ادب کی رعایت کرنا تو فقط یا ضار، یا مانِع، یا خالِق القِردۃ کہنا جائز نہیں بلکہ دوسرے اسماء کے ساتھ ملا کر کہا جائے گا یا ضار، یا نافِع اور یا مُعطی، یا خالِقَ الخَلق۔ چوتھے یہ کہ اللّٰہ تعالیٰ کے لئے کوئی ایسا نام مقرّر کیا جائے جس کے معنیٰ فاسِد ہوں یہ بھی بہت سخت ناجائز ہے جیسے کہ لفظ رام اور پرماتما وغیرہ۔ پنجم ایسے اسماء کا اطلاق جن کے معنیٰ معلوم نہیں ہیں اور یہ نہیں جانا جا سکتا کہ وہ جلالِ الٰہی کے لائق ہیں یا نہیں۔ 

(۱۸۱) اور ہمارے  بنائے  ہوؤں میں ایک گروہ وہ ہے  کہ حق بتائیں اور اس پر انصاف کریں (ف ۳۵۵)

ٍ۳۵۵۔

یہ گروہ حق پژوہ عُلَماء اور ہادیانِ دین کا ہے۔ اس آیت سے یہ مسئلہ ثابت ہوا کہ ہر زمانہ کے اہلِ حق کا اِجماع حُجّت ہے اور یہ بھی ثابت ہوا کہ کوئی زمانہ حق پرستوں اور دین کے ہادیوں سے خالی نہ ہو گا جیسا کہ حدیث شریف میں ہے کہ ایک گروہ میری اُمّت کا تا قیامت دینِ حق پر قائم رہے گا اس کو کسی کی عداوت و مخالفت ضَرر نہ پہنچا سکے گی۔ 

(۱۸۲) اور جنہوں نے  ہماری آیتیں جھٹلائیں جلد ہم انہیں آہستہ آہستہ (ف ۳۵۶) عذاب کی طرف لے  جائیں گے  جہاں سے  انہیں خبر نہ ہو گی

ٍ۳۵۶۔

یعنی تدریجی۔ 

(۱۸۳) اور میں انہیں ڈھیل دوں گا (ف ۳۵۷) بیشک میری خفیہ تدبیر بہت پکی ہے (ف ۳۵۸)

ٍ۳۵۷۔

ان کی عمریں دراز کر کے۔ 

ٍ۳۵۸۔

اور میری گرفت سخت۔ 

(۱۸۴)  کیا سوچتے  نہیں کہ ان کے  صاحب کو جنوں سے  کچھ علاقہ نہیں، وہ تو صاف ڈر سنانے  والے  ہیں (ف ۳۵۹)

ٍ۳۵۹۔

شانِ نُزول : جب نبیِ کریم صلی اللّٰہ علیہ و سلم نے کوہِ صفا پر چڑھ کر شب کے وقت قبیلہ قبیلہ کو پکارا اور فرمایا کہ میں تمہیں عذابِ الٰہی سے ڈرانے والا ہوں اور آپ نے انہیں اللّٰہ کا خوف دلایا اور پیش آنے والے حوادِث کا ذکر کیا تو ان میں سے کسی نے آپ کی طرف جُنون کی نسبت کی۔ اس پر یہ آیتِ کریمہ نازِل ہوئی اور فرمایا گیا کیا انہوں نے فِکر و تامُّل سے کام نہ لیا اور عاقِبت اندیشی و دور بینا بالکل بالائے طاق رکھ دی اور یہ دیکھ کر کہ سید الانبیاء صلی اللّٰہ علیہ و سلم اقوال و افعال میں ان کے مخالِف ہیں اور دنیا اور اس کی لذّتوں سے آپ نے مُنہ پھیر لیا ہے، آخرت کی طرف متوجہ ہیں اور اللّٰہ تعالیٰ کی طرف دعوت دینے اور اس کا خوف دلانے میں شب و روز مشغول ہیں۔ ان لوگوں نے آپ کی طرف جُنون کی نسبت کر دی یہ ان کی غلطی ہے۔ 

(۱۸۵) کیا انہو ں نے  نگاہ نہ کی آسمانوں اور زمین کی سلطنت میں اور جو جو چیز اللہ نے  بنائی (ف ۳۶۰) اور یہ کہ شاید ان کا وعدہ نزدیک آگیا ہو (ف ۳۶۱) تو اس کے  بعد اور کونسی بات پر یقین لائیں گے (ف ۳۶۲)

ٍ۳۶۰۔

ان سب میں اس کی وحدانیت اور کمالِ حکمت و قدرت کی روشن دلیلیں ہیں۔ 

ٍ۳۶۱۔

اور وہ کُفر پر مر جائیں اور ہمیشہ کے لئے جہنّمی ہو جائیں۔ ایسے حال میں عاقِل پر ضروری ہے کہ وہ سوچے سمجھے دلائل پر نظر کرے۔ 

ٍ۳۶۲۔

یعنی قرآنِ پاک کے بعد اور کوئی کتاب اور سیدِ عالَم صلی اللّٰہ علیہ و سلم کے بعد اور کوئی رسُول آنے والا نہیں جس کا انتظار ہو کیونکہ آپ خاتَم الانبیاء ہیں۔ 

(۱۸۶) جسے  اللہ گمراہ کرے  اسے  کوئی راہ دکھانے  والا نہیں اور انہیں چھوڑتا ہے  کہ اپنی سرکشی میں بھٹکا کریں۔

(۱۸۷) تم سے  قیامت کو پوچھتے  ہیں (ف ۳۶۳) کہ وہ کب کو ٹھہری ہے  تم فرماؤ اس کا علم تو میرے  رب کے  پاس ہے، اسے  وہی اس کے  وقت پر ظاہر کرے  گا (ف ۳۶۴) بھاری پڑ رہی ہے  آسمانوں اور زمین میں، تم پر نہ آئے  گی مگر اچانک، تم سے  ایسا پوچھتے  ہیں گویا تم نے  اسے  خوب تحقیق کر رکھا ہے، تم فرماؤ اس کا علم تو اللہ ہی کے  پاس ہے  لیکن بہت لوگ جانتے  نہیں (ف ۳۶۵)

ٍ۳۶۳۔

شانِ نُزول : حضرتِ ابنِ عباس رضی اللّٰہ عنہما سے مروی ہے کہ یہودیوں نے نبیِ کریم صلی اللّٰہ علیہ و سلم سے کہا تھا کہ اگر آپ نبی ہیں تو ہمیں بتائیے کہ قیامت کب قائم ہو گی کیونکہ ہمیں اس کا وقت معلوم ہے اس پر یہ آیتِ کریمہ نازِل ہوئی۔ 

ٍ۳۶۴۔

قیامت کے وقت کا بتانا رسالت کے لوازم سے نہیں ہے جیسا کہ تم نے قرار دیا اور اے یہود تم نے جو اس کا وقت جاننے کا دعویٰ کیا یہ بھی غلط ہے، اللّٰہ تعالیٰ نے اس کو مخفی کیا ہے اور اس میں اس کی حکمت ہے۔ 

ٍ۳۶۵۔

اس کے اِخفاء کی حکمت تفسیرِ روح البیان میں ہے کہ بعض مشائخ اس طرف گئے ہیں کہ نبیِ کریم صلی اللّٰہ علیہ و سلم کو باِعلام الٰہی وقتِ قیامت کا علم ہے اور یہ حَصر آیت کے مُنافی نہیں۔ 

(۱۸۸) تم فرماؤ میں اپنی جان کے  بھلے  برے  کا خودمختار نہیں (ف ۳۶۶) مگر جو اللہ چاہے  (ف ۳۶۷) اور اگر میں غیب جان لیا کرتا تو یوں ہوتا کہ میں نے  بہت بھلائی جمع کر لی، اور مجھے  کوئی برائی نہ پہنچی (ف ۳۶۸) میں تو یہی ڈر (ف ۳۶۹)  اور خوشی سنانے  والا ہوں انہیں جو ایمان رکھتے  ہیں۔

۳۶۶۔

شانِ نُزول : غزوۂ بنی مُصطلَق سے واپسی کے وقت راہ میں تیز ہو ا چلی چوپائے بھاگے تو نبیِ کریم صلی اللّٰہ علیہ و سلم نے خبر دی کہ مدینہ طیبہ میں رفاعہ کا انتقال ہو گیا اور یہ بھی فرمایا کہ دیکھو میرا ناقہ کہاں ہے ؟ عبداللّٰہ بن اُبَیِ منافِق اپنی قوم سے کہنے لگا ان کا کیسا عجیب حال ہے کہ مدینہ میں مرنے والے کی تو خبر دے رہے ہیں اور اپنا ناقہ معلوم ہی نہیں کہ کہاں ہے۔ سیدِ عالَم صلی اللّٰہ علیہ و سلم پر اس کا یہ قول بھی مخفی نہ رہا، حضور صلی اللّٰہ علیہ و سلم نے فرمایا منافِق لوگ ایسا ایسا کہتے ہیں اور میرا ناقہ اس گھاٹی میں ہے اس کی نکیل ایک درخت میں اُلجھ گئی ہے چنانچہ جیسا فرمایا تھا اسی شان سے وہ ناقہ پایا گیا اس پر یہ آیتِ کریمہ نازِل ہوئی۔ (تفسیر کبیر)۔ 

ٍ۳۶۷۔

وہ مالکِ حقیقی ہے جو کچھ ہے اس کی عطا سے ہے۔ 

ٍ۳۶۸۔

یہ کلام براہِ ادب و تواضُع ہے۔ معنیٰ یہ ہیں کہ میں اپنی ذات سے غیب نہیں جانتا، جو جانتا ہوں وہ اللّٰہ تعالیٰ کی اطلاع اور اس کی عطا سے۔ (خازن ) حضرت مُتَرجِم قُدِّسَ سِرُّہ نے فرمایا بھلائی جمع کرنا اور بُرائی نہ پہنچنا اسی کے اختیار میں ہو سکتا ہے جو ذاتی قدرت رکھے اور ذاتی قدرت وہی رکھے گا جس کا علم بھی ذاتی ہو کیونکہ جس کی ایک صفت ذاتی ہے اس کے تمام صفات ذاتی، تو معنیٰ یہ ہوئے کہ اگر مجھے غیب کا علم ذاتی ہوتا تو قدرت بھی ذاتی ہوتی اور میں بھلائی جمع کر لیتا اور برائی نہ پہنچنے دیتا۔ بھلائی سے مراد راحتیں اور کامیابیاں اور دشمنوں پر غلبہ ہے اور برائیوں سے تنگی و تکلیف اور دشمنوں کا غالب آنا ہے۔ یہ بھی ہو سکتا ہے کہ بھلائی سے مراد سرکشوں کا مُطیع اور نافرمانوں کا فرمانبردار اور کافِروں کا مؤمن کر لینا ہو اور بُرائی سے بدبخت لوگوں کا باوجود دعوت کے محروم رہ جانا، تو حاصلِ کلام یہ ہو گا کہ اگر میں نفع و ضَرر کا ذاتی اختیار رکھتا تو اے منافقین و کافِرین تمہیں سب کو مومِن کر ڈالتا اور تمہاری کُفری حالت دیکھنے کی تکلیف مجھے نہ پہنچتی۔ 

ٍ۳۶۹۔

سنانے والا ہوں کافِروں کو۔ 

(۱۸۹) وہی ہے  جس نے  تمہیں ایک جان سے  پیدا کیا (ف ۳۷۰) اور اسی میں سے  اس کا جوڑا بنایا (ف ۳۷۱) کہ اس سے  چین پائے  پھر جب مرد اس پر چھایا اسے  ایک ہلکا سا پیٹ رہ گیا (ف ۳۷۲) تو اسے  لیے  پھرا کی پھر جب بوجھل پڑی دونوں نے  اپنے  رب سے  دعا کی ضرور اگر تو ہمیں جیسا چاہیے  بچہ دے  گا تو بیشک ہم شکر گزار ہوں گے۔

۳۷۰۔

عِکرمہ کا قول ہے کہ اس آیت میں خِطاب عام ہے ہر ایک شخص کو اور معنیٰ یہ ہیں کہ اللّٰہ وہی ہے جس نے تم میں سے ہر ایک کو ایک جان سے یعنی اس کے باپ سے پیدا کیا اور اس کی جِنس سے اس کی بی بی کو بنایا پھر جب وہ دونوں جمع ہوئے اور حمل ظاہر ہوا اور ان دونوں نے تندرست بچہ کی دعا کی اور ایسا بچہ ملنے پر ادائے شکر کا عہد کیا پھر اللّٰہ تعالیٰ نے انہیں ویسا ہی بچہ عنایت فرمایا۔ ان کی حالت یہ ہوئی کہ کبھی تو وہ اس بچہ کو طبائع کی طرف نسبت کرتے ہیں جیسے دہریوں کا حال ہے، کبھی ستاروں کی طرف جیسا کواکب پرستوں کا طریقہ ہے، کبھی بُتوں کی طرف جیسا بُت پرستوں کا دستور ہے۔ اللّٰہ تعالیٰ نے فرمایا کہ وہ ان کے اس شرک سے برتر ہے۔ (کبیر)۔ 

ٍ۳۷۱۔

یعنی اس کے باپ کی جِنس سے اس کی بی بی بنائی۔ 

ٍ۳۷۲۔

مرد کا چھانا کنایہ ہے جماع کرنے سے اور ہلکا سا پیٹ رہنا ابتدائے حمل کی حالت کا بیان ہے۔ 

(۱۹۰) پھر جب اس نے  انہیں جیسا چاہیے  بچہ عطا فرمایا انہوں نے  اس کی عطا میں اس کے  ساجھی ٹھہرائے  تو اللہ کو برتری ہے  ان کے  شرک سے  (ف ۳۷۳)

ٍ۳۷۳۔

بعض مفسِّرین کا قول ہے کہ اس آیت میں قریش کو خِطاب ہے جو قُصَیْ کی اولاد ہیں۔ ان سے فرمایا گیا کہ تمہیں ایک شخص قُصَی سے پیدا کیا اور اس کی بی بی اسی کی جِنس سے عرَبی قرَشی کی تاکہ اس سے چین و آرام پائے پھر جب ان کی درخواست کے مطابق انہیں تندرست بچہ عنایت کیا تو انہوں نے اللّٰہ کی اس عطا میں دوسروں کو شریک بنایا اور اپنے چاروں بیٹوں کا نام عبد مُناف، عبدالعُزّیٰ، عبد قُصَی اور عبدالدار رکھا۔ 

(۱۹۱) کیا اسے  شریک کرتے  ہیں جو کچھ نہ بنائے  (ف ۳۷۴) اور وہ خود بنائے  ہوئے  ہیں، 

ٍ۳۷۴۔

یعنی بُتوں کو جنہوں نے کچھ نہیں بنایا۔ 

(۱۹۲) اور نہ وہ ان کو کوئی مدد پہنچا سکیں اور نہ اپنی جانو ں  کی مدد کریں (ف ۳۷۵)

ٍ۳۷۵۔

اس میں بُتوں کی بے قدری اور بُطلانِ شرک کا بیان اور مشرکین کے کمالِ جہل کا اِظہار ہے اور بتایا گیا ہے کہ عبادت کا مستحق وہی ہو سکتا ہے جو عابِد کو نفع پہنچانے اور ا س کا ضَرر دفع کرنے کی قدرت رکھتا ہو۔ مشرکین جن بُتوں کو پُوجتے ہیں ان کی بے قدرتی اس درجہ کی ہے کہ وہ کسی چیز کے بنانے والے نہیں، کسی چیز کے بنانے والے تو کیا ہوتے خود اپنی ذات میں دوسرے سے بے نیاز نہیں، آپ مخلوق ہیں، بنانے والے کے محتاج ہیں، اس سے بڑھ کر بے اختیاری یہ ہے کہ وہ کسی کی مدد نہیں کر سکتے اور کسی کی کیا مدد کریں خود انہیں ضَرر پہنچے تو دفع نہیں کر سکتے، کوئی انہیں توڑ دے، گرا دے جو چاہے کرے وہ اس سے اپنی حفاظت نہیں کر سکتے، ایسے مجبور بے اختیار کو پُوجنا انتہا درجہ کا جہل ہے۔ 

(۱۹۳) اور اگر تم انہیں (ف ۳۷۶) راہ کی طرف بلاؤ تو تمہارے  پیچھے  نہ آئیں (ف ۳۷۷) تم پر ایک سا ہے  چاہے  انہیں پکارو یا چپ رہو(ف ۳۷۸)

ٍ۳۷۶۔

یعنی بُتوں کو۔ 

ٍ۳۷۷۔

کیونکہ وہ نہ سُن سکتے ہیں نہ سمجھ سکتے ہیں۔ 

ٍ۳۷۸۔

وہ بہرحال عاجِز ہیں ایسے کو پُوجنا اور معبود بنانا بڑی بے خِرَدی ہے۔ 

(۱۹۴) بیشک وہ جن کو تم اللہ کے  سوا پوجتے  ہو تمہاری طرح بندے  ہیں (ف ۳۷۹) تو انہیں پکارو پھر وہ تمہیں جواب دیں اگر تم سچے  ہو۔

۳۷۹۔

اور اللّٰہ کے مملوک و مخلوق، کسی طرح پُوجنے کے قابل نہیں اس پر بھی اگر تم انہیں معبود کہتے ہو ؟۔ 

(۱۹۵) کیا ان کے  پاؤں ہیں جن سے  چلیں یا ان کے  ہاتھ ہیں جن سے  گرفت کریں یا ان کے  آنکھیں ہیں جن سے  دیکھیں یا ان کے  کان ہیں جن سے  سنیں (ف ۳۸۰) تم فرماؤ کہ اپنے  شریکوں کو پکارو اور مجھ پر داؤ چلو اور مجھے  مہلت نہ دو (ف ۳۸۱)

ٍ۳۸۰۔

یہ کچھ بھی نہیں تو پھر اپنے سے کمتر کو پُوج کر کیوں ذلیل ہوتے ہو۔ 

ٍ۳۸۱۔

شانِ نُزول : سیدِ عالَم صلی اللّٰہ علیہ و سلم نے جب بُت پرستی کی مَذمّت کی اور بُتوں کی عاجزی اور بے اختیاری کا بیان فرمایا تو مشرکین نے دھمکایا اور کہا کہ بُتوں کو بُرا کہنے والے تباہ ہو جاتے ہیں، برباد ہو جاتے ہیں، یہ بُت انہیں ہلاک کر دیتے ہیں۔ اس پر یہ آیتِ کریمہ نازِل ہوئی کہ اگر بُتوں میں کچھ قدرت سمجھتے ہو تو انہیں پُکارو اور میری نقصان رسانی میں ان سے مدد لو اور تم بھی جو مکر و فریب کر سکتے ہو وہ میرے مقابلہ میں کرو اور اس میں دیر نہ کرو، مجھے تمہاری اور تمہارے معبودوں کی کچھ بھی پرواہ نہیں اور تم سب میرا کچھ بھی نہیں بگاڑ سکتے۔ 

(۱۹۶) بیشک میرا وا لی اللہ ہے  جس نے   کتاب ا تاری (ف ۳۸۲) اور وہ نیکوں کو دوست رکھتا ہے (ف ۳۸۳)

ٍ۳۸۲۔

اور میری طرف وحی بھیجی اور میری عزّت کی۔ 

ٍ۳۸۳۔

اور ان کا حافِظ و ناصِر ہے اس پر بھروسہ رکھنے والوں کو مشرکین وغیرہ کا کیا اندیشہ، تم اور تمہارے معبود مجھے کچھ نقصان نہیں پہنچا سکتے۔ 

(۱۹۷) اور جنہیں اس کے  سوا پوجتے  ہو وہ تمہاری مدد نہیں کر سکتے، اور نہ خود اپنی مدد کریں (ف ۳۸۴)

ٍ۳۸۴۔

تو میرا کیا بگاڑ سکیں گے۔ 

(۱۹۸) اور اگر تم انہیں راہ کی طرف بلاؤ تو نہ سنیں اور تو انہیں دیکھے  کہ وہ تیری طرف دیکھ رہے  ہیں (ف ۳۸۵) اور انہیں کچھ بھی نہیں سوجھتا۔

۳۸۵۔

کیونکہ بُتوں کی تصویریں اس شکل کی بنائی جاتی تھیں جیسے کوئی دیکھ رہاہے۔ 

(۱۹۹) اے  محبوب! معاف کرنا اختیار کرو اور بھلائی کا حکم دو  اور جاہلوں سے  منہ پھیرلو۔

 (۲۰۰) اور اے  سننے  والے  اگر شیطان تجھے  کوئی کونچا دے  (کسی برے  کام پر اکسائے  ف ۳۸۶) تو اللہ کی پناہ مانگ بیشک وہی سنتا جانتا ہے۔

۳۸۶۔

کوئی وسوسہ ڈالے۔ 

(۲۰۱) بیشک وہ جو  ڈر  والے  ہیں جب انہیں کسی شیطانی خیال کی ٹھیس لگتی ہے  ہوشیار ہو جاتے  ہیں اسی وقت ان کی آنکھیں کھل جاتی ہیں (ف ۳۸۷)

ٍ۳۸۷۔

اور وہ اس وسوسے کو دور کر دیتے ہیں اور اللّٰہ تعالیٰ کی طرف رجوع کرتے ہیں۔ 

(۲۰۲) اور وہ  جو شیطانوں کے  بھائی ہیں (ف ۳۸۸) شیطان انہیں گمراہی میں کھینچتے  ہیں پھر کمی نہیں کرتے، 

ٍ۳۸۸۔

یعنی کُفّار۔ 

(۲۰۳) اور اے  محبوب! جب تم ان کے  پاس کوئی  آیت نہ  لاؤ تو کہتے  ہیں تم نے  دل سے  کیوں نہ بنائی تم فرما ؤ میں تو اسی کی پیروی کرتا ہوں جو میری طرف میرے  رب سے  وحی ہوتی ہے  یہ تمہارے  رب کی طرف سے  آنکھیں کھولنا ہے  اور ہدایت اور رحمت مسلمانوں کے  لیے۔

(۲۰۴) اور جب قرآن پڑھا جائے  تو اسے  کان لگا کر سنو اور خاموش رہو کہ تم پر رحم ہو(ف ۳۸۹)

ٍ۳۸۹۔

مسئلہ : اس آیت سے ثابت ہوا کہ جس وقت قرآنِ کریم پڑھا جائے خواہ نماز میں یا  خارِجِ نماز، اس وقت سننا اور خاموش رہنا واجب ہے۔ جمہور صحابہ رضی اللّٰہ عنہم اس طرف ہیں کہ یہ آیت مقتدی کے سننے اور خاموش رہنے کے باب میں ہے اور ایک قول یہ ہے کہ اس میں خطبہ سننے کے لئے گوش بر آواز ہونے اور خاموش رہنے کا حکم ہے اور ایک قول یہ ہے کہ اس سے نماز و خطبہ دونوں میں بغور سُننا اور خاموش رہنا واجب ثابت ہوتا ہے۔ حضرت ابنِ مسعود رضی اللّٰہ عنہما کی حدیث میں ہے آپ نے کچھ لوگوں کو سنا کہ وہ نماز میں امام کے ساتھ قرأت کرتے ہیں تو نماز سے فارغ ہو کر فرمایا کیا ابھی وقت نہیں آیا کہ تم اس آیت کے معنیٰ سمجھو۔ غرض اس آیت سے قرأت خَلْفَ الْاِمام کی ممانَعت ثابت ہوتی ہے اور کوئی حدیث ایسی نہیں ہے جس کو اس کے مقابل حُجّت قرار دیا جا سکے۔ قرأت خَلفَ الاِمام کی تائید میں سب سے زیادہ اعتماد جس حدیث پر کیا جاتا ہے وہ یہ ہے۔  لَاصَلٰوۃَ اِلَّا بِفَاتِحَۃِ الْکِتَابِ مگر اس حدیث سے قرأت خَلفَ الاِمَامِ کا وجوب تو ثابت نہیں ہوتا صرف اتنا ثابت ہوتا ہے کہ بغیر فاتحہ کے نماز کامِل نہیں ہوتی تو جب کہ حدیث قرأۃُ الامامِؒ لَہ قِرَاء َۃٌ سے ثابت ہے کہ امام کا قرأت کرنا ہی مقتدی کا قرأت کرنا ہے تو جب امام نے قرأت کی اور مقتدی ساکِت رہا تو اس کی قرأت حُکمیہ ہوئی اس کی نماز بے قرأت کہاں رہی، یہ قرأت حُکمیہ ہے تو امام کے پیچھے قرأت نہ کرنے سے قرآن و حدیث دونوں پر عمل ہو جاتا ہے اور قرأت کرنے سے آیت کا اِتّباع ترک ہوتا ہے لہٰذا ضروری ہے کہ امام کے پیچھے فاتحہ وغیرہ کچھ نہ پڑھے۔ 

(۲۰۵) اور اپنے  رب کو اپنے  دل میں یاد کرو (ف ۳۹۰) زاری اور ڈر سے  اور بے  آواز نکلے  زبان سے  صبح اور شام (ف ۳۹۱) اور غافلوں میں نہ ہونا، 

ٍ۳۹۰۔

اوپر کی آیت کے بعد اس آیت کے دیکھنے سے معلوم ہوتا ہے کہ قرآن شریف سننے والے کو خاموش رہنا اور بے آواز نکالے دل میں ذکر کرنا یعنی عظمت و جلالِ الٰہی کا استِحضار لازم ہے کذا فی تفسیر ابنِ جریر۔ اس سے امام کے پیچھے بلند یا پست آواز سے قرأت کی ممانعت ثابت ہوتی ہے اور دل میں عظمت و جلالِ حق کا استحضار اور ذکرِ قلبی ہے۔ 

مسئلہ : ذکر بالجَہر اور ذکر بالاِخفاء دونوں میں نُصوص وارِد ہیں، جس شخص کو جس قسم کے ذکر میں ذوق و شوقِ تام و اخلاصِ کامل مَیسّر ہو اس کے لئے وہی افضل ہے کذافی ردّالمحتار وغیرہ۔ 

ٍ۳۹۱۔

شام عصر و مغرب کے درمیان کا وقت ہے ان دونوں وقتوں میں ذکر افضل ہے کیونکہ نمازِ فجر کے بعد طلوعِ آفتاب تک اور اسی طرح نمازِ عصر کے بعد غروب تک نماز ممنوع ہے اس لئے ان وقتوں میں ذکر مُستحَب ہوا تاکہ بندے کے تمام اوقات قربت و طاعت میں مشغول رہیں۔ 

 

(۲۰۶) بیشک وہ جو تیرے  رب کے  پاس  ہیں (ف ۳۹۲) اس کی عبادت سے  تکبر نہیں  کرتے  اور اس کی پاکی بولتے  اور اسی کو سجدہ کرتے  ہیں (ف ۳۹۳) السجدۃ ۔۵

ٍ۳۹۲۔

یعنی ملائکہ مقرّبین۔ 

ٍ۳۹۳۔

یہ آیت آیاتِ سجدہ میں سے ہے ان کے پڑھنے اور سننے والے دونوں پر سجدہ لازم ہو جاتا ہے۔ مُسلم شریف کی حدیث میں ہے جب آدمی آیتِ سجدہ پڑھ کر سجدہ کرتا ہے تو شیطان روتا ہے اور کہتا ہے افسوس بنی آدم کو سجدہ کا حکم دیا گیا وہ سجدہ کر کے جنّتی ہوا اور مجھے سجدہ کا حکم دیا گیا تو میں انکار کر کے جہنّمی ہو گیا۔
سورۃ انفال
الله  کے   نام سے  شروع جو نہایت مہربان رحم والا (ف ۱)۔

یہ سورت مدنی ہے بجُز سات آیتوں کے جو مکۂ مکرّمہ میں نازِل ہوئیں اور '' اِذْیَمْکُرُبِکَ الَّذِیْنَ'' سے شروع ہوتی ہیں۔ اس میں پچھتّر آیتیں اور ایک ہزار پچھتّر کلمے اور پانچ ہزار اسی حرف ہیں۔
(۱) اے  محبوب!  تم سے  غنیمتوں کو پوچھتے  ہیں (ف ۲) تم فرماؤ غنیمتوں  کے  مالک  اللہ اور رسول ہیں (ف ۳) تو اللہ  ڈرو (ف ۴) اور اپنے  آ پس میں میل (صلح صفائی) رکھو اور اللہ اور رسول کا حکم مانو اگر ایمان رکھتے  ہو۔

۲
شانِ نزول : حضرت عُبادہ بن صامِت رضی اللّٰہ عنہ سے مروی ہے انہوں نے فرمایا کہ یہ آیت ہم اہلِ بدر کے حق میں نازِل ہوئی جب غنیمت کے معاملہ میں ہمارے درمیان اختلاف پیدا ہوا اور بدمزگی کی نوبت آ گئی تو اللّٰہ تعالیٰ نے معاملہ ہمارے ہاتھ سے نکال کر اپنے رسول صلی اللّٰہ علیہ و سلم کے سپرد کیا آپ نے وہ مال برابر تقسیم کر دیا۔
۳
جیسے چاہیں تقسیم فرمائیں۔
۴
اور باہم اختلاف نہ کرو۔
(۲) ایمان والے  وہی ہیں کہ جب اللہ یاد کیا جائے  (ف ۵) ان کے  دل ڈر جائیں اور جب ان پر اس کی آیتیں پڑھی جائیں ان کا ایمان ترقی پائے  اور اپنے  رب ہی پر بھروسہ کریں (ف ۶)۔

۵
تو اس کے عظمت و جلال سے۔
۶
اور اپنے تمام کاموں کو اس کے سپرد کریں۔
(۳) وہ جو نماز  قائم رکھیں اور ہمارے  دیے  سے  کچھ ہماری راہ  میں خرچ کریں۔

 (۴) یہی سچے  مسلمان ہیں، ان کے  لیے  درجے  ہیں ان کے  رب کے  پاس (ف ۷) اور بخشش ہے  اور عزت کی روزی (ف ۸)۔

۷
بقدر ان کے اعمال کے کیونکہ مؤمنین کے احوال ان اوصاف میں متفاوَت ہیں۔ اس لئے ان کے مراتب بھی جُدا گانہ ہیں۔
۸
جو ہمیشہ اِکرام و تعظیم کے ساتھ بے محنت و مشقت عطا کی جائے۔
(۵)  جس طرح اے  محبوب! تمہیں تمہارے  رب نے  تمہارے  گھر سے  حق کے  ساتھ برآمد کیا (ف ۹) اور بیشک مسلمانوں کا ایک گروہ اس پر ناخوش تھا (ف ۱۰)۔

۹
یعنی مدینہ طیّبہ سے بدر کی طرف۔
۱۰
کیونکہ وہ دیکھ رہے تھے کہ انکی تعداد کم ہے، ہتھیار تھوڑے ہیں، دشمن کی تعداد بھی زیادہ ہے اور وہ اسلحہ وغیرہ کا بڑا سامان رکھتا ہے۔ مختصر واقعہ یہ ہے کہ ابو سفیان کے مُلکِ شام سے ایک قافلہ ساتھ آنے کی خبر پا کر سیدِ عالَم صلی اللّٰہ علیہ و سلم اپنے اصحاب کے ساتھ انکے مقابلہ کے لئے روانہ ہوئے، مکّہ مکرّمہ سے ابو جہل قریش کا ایک لشکر گراں لے کر قافلہ امداد کے لئے روانہ ہوا۔ ا بوسفیان تو رستہ سے کترا کر مع اپنے قافلہ کے ساحلِ بحر کی راہ چل پڑے اور ابو جہل سے اس کے رفیقوں نے کہا کہ قافلہ تو بچ گیا اب مکّۂ مکرّمہ واپس چل تو اس نے انکار کر دیا اور وہ سیدِ عالَم صلی اللّٰہ علیہ و سلم سے جنگ کرنے کے قصد سے بدر کی طرف چل پڑا۔ سیدِ عالم صلی اللّٰہ علیہ و سلم نے اپنے اصحاب سے مشورہ کیا اور فرمایا کہ اللّٰہ تعالیٰ نے مجھ سے وعدہ فرمایا ہے کہ اللّٰہ تعالیٰ کُفّار کے دونوں گروہوں میں سے ایک پر مسلمان کو فتح مند کرے گا خواہ قافلہ ہو یا قریش کا لشکر۔ صحابہ نے اس میں موافقت کی مگر بعض کو یہ عُذر ہوا کہ ہم اس تیاری سے نہیں چلے تھے اور نہ ہماری تعداد اتنی ہے، نہ ہمارے پاس کافی سامانِ اسلحہ ہے۔ یہ رسولِ کریم صلی اللّٰہ علیہ و سلم کو گراں گزرا اور حضور صلی اللّٰہ علیہ و سلم نے فرمایا کہ قافلہ تو ساحل کی طرف نکل گیا اور ابو جہل سامنے آ رہا ہے۔ اس پر ان لوگوں نے پھر عرض کیا یا رسولَ اللّٰہ صلی اللّٰہ علیک و سلم قافلے ہی کا تعاقُب کیجئے اور لشکرِ دشمن کو چھوڑ دیجئے، یہ بات ناگوارِ خاطرِ اقدس ہوئی تو حضرت صدیقِ اکبر و حضرتِ عمر رضی اللّٰہ عنہما نے کھڑے ہو کر اپنے اخلاص و فرمانبرداری اور رضا جُوئی و جاں نثاری کا اظہار کیا اور بڑی قوت و استحکام کے ساتھ عرض کی کہ وہ کسی طرح مرضیِ مبارک کے خلاف سُستی کرنے والے نہیں ہیں پھر اور صحابہ نے بھی عرض کیا کہ اللّٰہ تعالیٰ نے حضور کو جو امر فرمایا اس کے مطابق تشریف لے چلیں ہم ساتھ ہیں،کبھی تخلُّف نہ کریں گے، ہم آپ پر ا یمان لائے، ہم نے آپ کی تصدیق کی، ہم نے آپ کے اِتِّباع کے عہد کئے،ہمیں آپ کی اِتِّباع میں سمندر کے اندر کُود جانے سے بھی عذر نہیں ہے۔ حضور صلی اللہ علیہ و سلم نے فرمایا چلو اللّٰہ کی برکت پر بھروسہ کرو اس نے مجھے وعدہ دیا ہے میں تمہیں بشارت دیتا ہوں،مجھے دشمنوں کے گرنے کی جگہ نظر آ رہی ہے اور حضور صلی اللہ علیہ و سلم نے کُفّار کے مرنے اور گرنے کی جگہ نام بنام بتا دیں اور ایک ایک کی جگہ پر نشانات لگا دیئے اور یہ معجزہ دیکھا گیا کہ ان میں سے جو مر کر گرا اسی نشان پر گرا اس سے خطا نہ کی۔

(۶) سچی بات میں تم سے  جھگڑتے  تھے  (ف ۱۱) بعد اس کے  کہ ظاہر ہو چکی (ف ۱۲) گویا وہ آنکھوں دیکھی موت کی طرف ہانکے  جاتے  ہیں (ف ۱۳)۔

۱۱
اور کہتے تھے کہ ہمیں لشکرِ قریش کا حال ہی معلوم نہ تھا کہ ہم ان کے مقابلہ کی تیاری کر کے چلتے۔
۱۲
یہ بات کہ حضرت سیدِ عالَم صلی اللّٰہ علیہ و سلم جو کچھ کرتے ہیں حکمِ الٰہی سے کرتے ہیں اور آپ نے اعلان فرما دیا ہے کہ مسلمانوں کو غیبی مدد پہنچے گی۔
۱۳
یعنی قریش سے مقابلہ انہیں ایسا مُہِیب معلوم ہوتا ہے۔
(۷) اور یاد کرو جب اللہ نے  تمہیں وعدہ دیا تھا کہ ان دونوں گروہوں (ف ۱۴) میں ایک تمہارے  لیے  ہے  اور تم یہ چاہتے  تھے  کہ تمہیں  وہ ملے  جس میں کانٹے  کا کھٹکا نہیں (کوئی نقصان نہ ہو)  (ف ۱۵)  اور اللہ یہ چاہتا تھا کہ اپنے  کلام سے  سچ کو سچ کر دکھائے  (ف ۱۶) اور کافروں کی جڑ کا  ٹ دے (ف ۱۷)۔

۱۴
یعنی ابو سفیان کے قافلے اور ابو جہل کے لشکر۔
۱۵
یعنی ابوسفیان کا قافلہ۔
۱۶
دینِ حق کو غلبہ دے اس کو بلند و بالا کرے۔
۱۷
اور انہیں اس طرح ہلاک کرے کہ ان میں سے کوئی باقی نہ بچے۔
(۸) کہ سچ کو سچ کرے   اور جھوٹ کو جھوٹا (ف ۱۸) پڑے  برا مانیں مجرم،۔
۱۸
یعنی اسلام کو ظہور و ثبات عطا فرمائے اور کُفر کو مٹائے۔
(۹) جب تم اپنے  رب سے  فریا د کرتے  تھے  (ف ۱۹) تو اس نے  تمہاری سن لی کہ میں تمہیں مدد دینے  والا ہوں ہزاروں فرشتوں کی قطار سے  (ف ۲۰)۔

۱۹
شانِ نُزول : مسلم شریف کی حدیث ہے روزِ بدر رسولِ کریم صلی اللّٰہ علیہ و آلہ و سلم نے مشرکین کو ملاحَظہ فرمایا کہ ہزار ہیں اور آپ کے اصحاب تین سو دس سے کچھ زیادہ تو حضور قبلے کی طرف متوجہ ہوئے اور اپنے مبارک ہاتھ پھیلا کر اپنے ربّ سے یہ دعا کرنے لگے، یا ربّ جو تو نے مجھ سے وعدہ فرمایا ہے پورا کر، یاربّ جو تو نے مجھ سے وعدہ کیا عنایت فرما، یاربّ اگر تو اہلِ اسلام کی اس جماعت کو ہلاک کر دے گا تو زمین میں تیری پرستِش نہ ہو گی۔ اسی طرح حضور دعا کرتے رہے یہاں تک کہ دوشِ مبارک سے چادر شریف اُتر گئی تو حضرت ابوبکر حاضر ہوئے اور چادر مبارک دوشِ اقدس پر ڈالی اور عرض کیا یا نبیَ اللّٰہ آپ کی مناجات اپنے ربّ کے ساتھ کافی ہو گئی، وہ بہت جلد اپنا وعدہ پورا فرمائے گا۔ اس پر یہ آیتِ شریفہ نازِل ہوئی۔

۲۰
چنانچہ اوّل ہزار فرشتے آئے پھر تین ہزار پھر پانچ ہزار۔ حضرت ابنِ عباس رضی اللّٰہ عنہما نے فرمایا کہ مسلمان اس روز کافِروں کا تعاقُب کرتے تھے اور کافِر مسلمانوں کے آگے آگے بھاگتا جاتا تھا اچانک اوپر سے کوڑے کی آواز آتی تھی اور سوار کا یہ کلمہ سنا جاتا تھا '' اَقْدِمْ حَیْزومُ '' یعنی آگے بڑھ اے حیز وم ( حیز وم حضرت جبریل علیہ السلام کے گھوڑے کا نام ہے) اور نظر آتا تھا کہ کافِر گر کر مر گیا اور اس کی ناک تلوار سے اُڑا دی گئی اور چہرہ زخمی ہو گیا۔ صحابہ نے سیدِ عالَم صلی اللّٰہ علیہ و آلہ و سلم سے اپنے یہ معائنے بیان کئے تو حضور صلی اللّٰہ علیہ و آلہ و سلم نے فرمایا کہ یہ آسمان سوم کی مدد ہے۔ ابوجہل نے حضرت ابنِ مسعود رضی اللّٰہ عنہ سے کہا کہ کہاں سے ضرب آتی تھی ؟ مارنے والا تو ہم کو نظر نہیں آتا تھا آپ نے فرمایا فرشتوں کی طرف سے تو کہنے لگا پھر وہی تو غالب ہوئے تم تو غالب نہیں ہوئے۔
(۱۰) اور یہ تو اللہ نے  کیا مگر تمہاری خوشی کو اور اس لیے  کہ تمہارے  دل چین پائیں، اور مدد نہیں مگر اللہ کی طرف سے  (ف ۲۱) بیشک اللہ غالب حکمت والا ہے۔

۲۱
تو بندے کو چاہئے کہ اسی پر بھروسہ کرے اور اپنے زور و قوّت اور اسباب و جماعت پر ناز نہ کرے۔
(۱۱) جب اس نے  تمہیں اونگھ سے  گھیر دیا تو اس کی طرف سے  چین (تسکین) تھی (ف ۲۲) اور آسمان سے  تم پر پانی اتارا کہ تمہیں اس سے  ستھرا کر دے  اور شیطان کی ناپاکی تم سے  دور فرما دے  اور تمہارے  دلوں کی ڈھارس بندھائے  اور اس سے  تمہارے  قدم جما دے (ف ۲۳)۔

۲۲
حضرت ابنِ مسعود رضی اللّٰہ عنہ نے فرمایا کہ غُنودگی اگر جنگ میں ہو تو امن ہے اور اللّٰہ کی طرف سے ہے اور نماز میں ہو تو شیطان کی طرف سے ہے۔ جنگ میں غُنودگی کا امن ہونا اس سے ظاہر ہے کہ جسے جان کا اندیشہ ہو اسے نیند اور اونگھ نہیں آتی۔ وہ خطرے اور اِضطِراب میں رہتا ہے۔ خوفِ شدید کے وقت غُنودگی آنا حصولِ امن اور زوالِ خوف کی دلیل ہے۔ بعض مفسِّرین نے کہا ہے کہ جب مسلمانوں کو دشمنوں کی کثرت اور مسلمانوں کی قِلّت سے جانوں کا خوف ہوا اور بہت زیادہ پیاس لگی تو ان پر غُنودگی ڈال دی گئی جس سے انہیں راحت حاصل ہوئی اور تَکان اور پیاس رفع ہوئی اور وہ دُشمن سے جنگ کرنے پر قادِر ہوئے، یہ اُونگھ ان کے حق میں نعمت تھی اور یکبارگی سب کو آئی۔ جماعتِ کثیر کا خوفِ شدید کی حالت میں اسی طرح یکبارگی اُونگھ جانا خلافِ عادت ہے اسی لئے بعض عُلَماء نے فرمایا کہ یہ اُونگھ معجِزہ کے حکم میں ہے۔

۲۳
روزِ بدر مسلمان ریگستان میں اُترے، ان کے اور ان کے جانوروں کے پاؤں ریت میں دھنسے جاتے تھے اور مشرکین ان سے پہلے لبِ آب قبضہ کر چکے تھے۔ صحابہ میں بعض حضرات کو وضو کی، بعض کو غسل کی ضرورت تھی اور پیاس کی شدّت تھی تو شیطان نے وسوسہ ڈالا کہ تم گمان کرتے ہو کہ تم حق پر ہو، تم میں اللّٰہ کے نبی ہیں اور تم اللّٰہ والے ہو اور حال یہ ہے کہ مشرکین غالب ہو کر پانی پر پہنچ گئے تم بغیر وضو اور غسل کئے نمازیں پڑھتے ہو تو تمہیں دشمن پر فتح یاب ہونے کی کس طرح امید ہے ؟ تو اللّٰہ تعالیٰ نے مِینہ بھیجا جس سے جنگل سیراب ہو گیا اور مسلمانوں نے اس سے پانی پیا اور غسل کئے اور وضو کئے اور اپنی سواریوں کو پلایا اور اپنے برتنوں کو بھرا اور غبار بیٹھ گیا اور زمین اس قابل ہو گئی کہ اس پر قدم جمنے لگے اور شیطان کا وسوسہ زائل ہو ا اور صحابہ کے دل خوش ہوئے اور یہ نعمت فتح و ظَفر حاصل ہونے کی دلیل ہوئی۔

(۱۲) جب اے  محبوب! تمہارا  رب فرشتوں کو وحی بھیجتا تھا کہ میں تمہارے  ساتھ ہوں تم مسلمانوں کو ثابت رکھو (ف ۲۴) عنقریب میں کافروں کے  دلوں میں ہیبت ڈالوں گا تو کافروں کی گردنوں سے  اوپر مارو اور ان کی ایک ایک پور (جوڑ) پر ضرب لگا  ؤ (ف ۲۵)۔

۲۴
ان کی اعانت کر کے اور انہیں بشارت دے کر۔
۲۵
ابو داؤد مازنی جو بدر میں حاضر ہوئے تھے، فرماتے ہیں کہ میں مشرک کی گردن مارنے کے لئے اس کے درپے ہوا اس کا سر میری تلوار پہنچنے سے پہلے ہی کٹ کر گر گیا تو میں نے جان لیا کہ اس کو کسی اور نے قتل کیا۔ سہل بن حنیف فرماتے ہیں کہ روزِ بدر ہم میں سے کوئی تلوار سے اشارہ کرتا تھا تو اس کی تلوار پہنچنے سے پہلے ہی مشرک کا سر جسم سے جدا ہو کر گر جاتا تھا۔ سیدِ عالَم صلی اللّٰہ علیہ و آلہ و سلم نے یک مشت سنگریزے کُفّار پر پھینک کر مارے تو کوئی کافِر ایسا نہ بچا جس کی آنکھوں میں اس میں سے کوئی پڑا نہ ہو۔ بدر کا یہ واقعہ صبحِ جمعہ سترہ رمضان مبارک ۲ ؁ ہجری میں پیش آیا۔

(۱۳) یہ اس لیے  کہ انہوں نے  اللہ اور اس کے  رسول سے  مخالفت کی اور جو اللہ اور اس کے  رسول سے  مخالفت کرے  تو بیشک اللہ کا عذاب سخت ہے۔

(۱۴) یہ تو چکھو (ف ۲۶) اور اس کے  ساتھ یہ ہے  کہ کافروں کو آگ کا عذاب ہے  (ف ۲۷)۔

۲۶
جو بدر میں پیش آیا اور کُفّار مقتول اور مقیّد ہوئے یہ تو عذاب دنیا ہے۔
۲۷
آخرت میں۔
(۱۵)  اے  ایمان والو! جب کافروں  کے  لام (لشکر) سے  تمہارا مقابلہ ہو تو انہیں پیٹھ نہ دو (ف ۲۸)۔

۲۸
یعنی اگر کُفّار تم سے زیادہ بھی ہوں تو ان کے مقابلہ سے نہ بھاگو۔
(۱۶) اور جو اس دن انہیں پیٹھ دے  گا مگر  لڑائی کا  ہنرَ کرنے  یا اپنی جماعت میں جا ملنے  کو،  تو وہ اللہ کے  غضب میں پلٹا  اور اس کا ٹھکانا دوزخ ہے، اور کیا بری جگہ ہے  پلٹنے  کی، (ف ۲۹)۔

۲۹
یعنی مسلمانوں میں سے جو جنگ میں کُفّار کے مقابلہ سے بھاگا وہ غضبِ الٰہی میں گرفتار ہوا، اس کا ٹھکانا دوزخ ہے سوائے دو حالتوں کے، ایک تو یہ کہ لڑائی کا ہنر یا کرتب کرنے کے لئے پیچھے ہٹا ہو وہ پیٹھ دینے اور بھاگنے والا نہیں ہے، دوسرے جو اپنی جماعت میں ملنے کے لئے پیچھے ہٹا ہو وہ بھی بھاگنے والا نہیں ہے۔

(۱۷)  تو تم نے  انہیں قتل نہ کیا بلکہ اللہ نے  (ف ۳۰) انہیں قتل کیا، اور اے  محبوب! وہ خاک جو تم نے  پھینکی تھی بلکہ اللہ نے  پھینکی اور اس لیے  کہ مسلمانوں کو اس سے  اچھا انعام عطا فرمائے، بیشک اللہ سنتا جانتا ہے،۔
۳۰
شانِ نُزُول : جب مسلمان جنگِ بدر سے واپس ہوئے تو ان میں سے ایک کہتا تھا کہ میں نے فلاں کو قتل کیا، دوسرا کہتا تھا میں نے فلاں کو قتل کیا اس پر یہ آیت نازِل ہوئی اور فرمایا گیا کہ اس قتل کو تم اپنے زور و قوت کی طرف نسبت نہ کرو کہ یہ درحقیقت اللّٰہ کی امداد اور اس کی تقویت اور تائید ہے۔

(۱۸) یہ (ف ۳۱) تو لو اور اس کے  ساتھ یہ ہے  کہ اللہ کافروں کا داؤ سست کرنے  والا ہے۔

۳۱
فتح و نصرت۔
(۱۹) اے  کافرو! اگر تم فیصلہ مانگتے  ہو تو یہ فیصلہ تم  پر آ چکا (ف ۳۲) اور اگر با ز آؤ (ف ۳۳) تو تمہارا بھلا ہے  اور اگر تم پھر شرارت کرو تو ہم پھر نہ دیں گے  اور تمہارا جتھا تمہیں کچھ کام نہ دے  گا چاہے  کتنا ہی بہت ہو اور اس کے  ساتھ یہ ہے  کہ اللہ مسلمانوں کے  ساتھ ہے۔

۳۲
شانِ نُزُول : یہ خِطاب مشرکین کو ہے جنہوں نے بدر میں سیدِ عالَم صلی اللّٰہ علیہ و آلہ و سلم سے جنگ کی اور ان میں سے ابو جہل نے اپنی اور حضور صلی اللّٰہ علیہ و آلہ و سلم کی نسبت یہ دعا کی کہ یاربّ ہم میں جو تیرے نزدیک اچھا ہو اسکی مدد کر اور جو بُرا ہو اسے مبتلائے مصیبت کر اور ایک روایت میں ہے کہ مشرکین نے مکّۂ مکرّمہ سے بدر کو چلتے وقت کعبۂ معظّمہ کے پردوں سے لپٹ کر یہ دعا کی تھی کہ یاربّ اگر محمّد (صلی اللّٰہ علیہ و آلہ و سلم ) حق پر ہوں تو ان کی مدد فرما اور اگر ہم حق پر ہوں تو ہماری مدد کر اس پر یہ آیت نازِل ہوئی کہ جو فیصلہ تم نے چاہا تھا وہ کر دیا گیا اور جو گروہ حق پر تھا اس کو فتح دی گئی، یہ تمہارا مانگا ہوا فیصلہ ہے اب آسمانی فیصلہ سے بھی جو ان کا طلب کیا ہوا تھا، اسلام کی حقانیت ثابت ہوئی۔ ابوجہل بھی اس جنگ میں ذلّت اور سوائی کے ساتھ مارا گیا اور اس کا سر رسول صلی اللّٰہ علیہ و آلہ و سلم کے حضور میں حاضر کیا گیا۔

۳۳
سیدِ عالَم محمّدِ مصطفیٰ صلی اللّٰہ علیہ و آلہ و سلم کے ساتھ عداوت اور حضور کے ساتھ جنگ کرنے سے۔
(۲۰)  اے  ایمان والو! اللہ اور اس کے  رسول کا حکم مانو (ف ۳۴) اور سن سنا کہ اسے  نہ پھرو۔

۳۴
کیونکہ رسول کی اطاعت اور اللّٰہ کی اطاعت ایک ہی چیز ہے۔ جس نے رسول کی اطاعت کی اس نے اللّٰہ کی اطاعت کی۔
(۲۱)  اور ان جیسے  نہ ہونا جنہوں نے  کہا ہم نے  سنا اور وہ نہیں سنتے  (ف ۳۵)۔

۳۵
کیونکہ جو سن کر فائدہ نہ اُٹھائے اور نصیحت پذیر نہ ہو اس کا سُننا سُننا ہی نہیں ہے۔ یہ منافقین و مشرکین کا حال ہے مسلمانوں کو اس سے دور رہنے کا حکم دیا جاتا ہے۔
(۲۲) بیشک سب جانوروں میں بدتر اللہ کے  نزدیک وہ ہیں جو بہرے  گونگے  ہیں جن کو عقل نہیں (ف ۳۶)۔

۳۶
نہ وہ حق سنتے ہیں، نہ حق بولتے ہیں، نہ حق کو سمجھتے ہیں۔ کان اور زبان و عقل سے فائدہ نہیں اُٹھاتے، جانوروں سے بھی بدتر ہیں کیونکہ یہ دیدۂ و دانستہ بہرے گونگے بنتے اور عقل سے دشمنی کرتے ہیں۔ شانِ نُزُول : یہ آیت بنی عبد الدار بن قُصَیْ کے حق میں نازل ہوئی جو کہتے تھے کہ جو کچھ محمّد مصطفیٰ صلی اللّٰہ علیہ و آلہ و سلم لائے ہم اس سے بہرے گونگے اندھے ہیں۔ یہ سب لوگ جنگِ اُحد میں مقتول ہوئے اور ان میں سے صرف دو شخص ا یمان لائے معصب بن عمیر اور سویبط بن حرملہ۔

(۲۳) اور اگر اللہ ان میں کچھ بھلائی (ف ۳۷) جانتا تو انہیں سنا دیتا اور  اگر (ف ۳۸) سنا دیتا جب بھی انجام کار منہ پھیر کر پلٹ جاتے  (ف ۳۹)۔

۳۷
یعنی صدق و رغبت۔
۳۸
بحالتِ موجودہ یہ جانتے ہوئے کہ ان میں صدقِ رغبت نہیں ہے۔
۳۹
اپنے عِناد اور حق سے دشمنی کے باعث۔
(۲۴) اے  ایمان والو! اللہ اور اس کے  رسول کے  بلانے  پر حاضر ہو (ف ۴۰) جب رسول تمہیں اس چیز کے  لیے  بلائیں جو تمہیں زندگی بخشے  گی (ف ۴۱) اور جان لو کہ اللہ کا حکم آدمی اور اس کے  دلی ارادوں میں حائل ہو جا  تا ہے  اور یہ کہ تمہیں اس کی طرف اٹھنا ہے۔

۴۰
کیونکہ رسول کا بلانا اللّٰہ ہی کا بلانا ہے۔ بخاری شریف میں سعید بن معلی سے مروی ہے فرماتے ہیں کہ میں مسجد میں نماز پڑھتا تھا مجھے رسولِ اکرم صلی اللّٰہ علیہ و آلہ و سلم نے پکارا میں نے جواب نہ دیا پھر میں نے حاضرِ خدمت ہو کر عرض کیا یا رسولَ اللّٰہ صلی اللّٰہ علیہ و آلہ و سلم میں نماز پڑھ رہا تھا حضور صلی اللّٰہ علیہ و آلہ و سلم نے فرمایا کہ کیا اللّٰہ تعالیٰ نے یہ نہیں فرمایا ہے کہ اللّٰہ اور رسول کے بلانے پر حاضر ہو۔ ایسا ہی دوسری حدیث میں ہے کہ حضرت ابی بن کعب نماز پڑھتے تھے حضور نے انہیں پکارا، انہوں نے جلدی نماز تمام کر کے سلام عرض کیا، حضور نے فرمایا تمہیں جواب دینے سے کیا بات مانِع ہوئی، عرض کیا حضور میں نماز میں تھا۔ حضور نے فرمایا کیا تم نے قرآنِ پاک میں یہ نہیں پایا کہ اللّٰہ اور رسول کے بلانے پر حاضر ہو عرض کیا بے شک آئندہ ایسا نہ ہو گا۔

۴۱
اس چیز سے یا ا یمان مراد ہے کیونکہ کافِر مردہ ہوتا ہے، ا یمان سے اس کو زندگی حاصل ہوتی ہے۔ قتادہ نے کہا کہ وہ چیز قرآن ہے کیونکہ اس سے دلوں کی زندگی ہے اور اس میں نَجات ہے اور عِصمتِ دارین ہے۔ محمد بن اسحاق نے کہا کہ وہ چیز جہاد ہے کیونکہ اس کی بدولت اللّٰہ تعالیٰ ذلّت کے بعد عزّت عطا فرماتا ہے۔ بعض مفسِّرین نے فرمایا کہ وہ شہادت ہے اس لئے شہداء اپنے ربّ کے نزدیک زندہ ہیں۔

(۲۵) اور اس فتنہ سے  ڈرتے  رہو جو ہرگز تم میں خاص ظالموں کو ہی نہ پہنچے  گا (ف ۴۲) اور جان لو کہ اللہ کا عذاب سخت ہے۔

۴۲
بلکہ اگر تم اس سے نہ ڈرے اور اس کے اسباب یعنی ممنوعات کو ترک نہ کیا اور وہ فتنہ نازِل ہوا تو یہ نہ ہو گا کہ اس میں خاص ظالم اور بد کار ہی مبتلا ہوں بلکہ وہ نیک اور بد سب کو پہنچ جائے گا۔ حضرت ابنِ عباس رضی اللّٰہ عنہما نے فرمایا کہ اللّٰہ تعالیٰ نے مؤمنین کو حکم فرمایا کہ وہ اپنے درمیان ممنوعات نہ ہونے دیں یعنی اپنے مقدور تک برائیوں کو روکیں اور گناہ کرنے والوں کو گناہ سے منع کریں اگر انہوں نے ایسا نہ کیا تو عذاب ان سب کو عام ہو گا، خطا کار اور غیر خطا کار سب کو پہنچے گا۔ حدیث شریف میں ہے سیدِ عالَم صلی اللّٰہ علیہ و آلہ و سلم نے فرمایا کہ اللّٰہ تعالیٰ مخصوص لوگوں کے عمل پر عذاب عام نہیں کرتا جب تک کہ عام طور پر لوگ ایسا نہ کریں کہ ممنوعات کو اپنے درمیان ہوتا دیکھتے رہیں اور اس کے روکنے اور منع کرنے پر قادِر ہوں باوجود اس کے نہ روکیں نہ منع کریں جب ایسا ہوتا ہے تو اللّٰہ تعالیٰ عذاب میں عام و خاص سب کو مبتلا کرتا ہے۔ ابوداؤد کی حدیث میں ہے کہ جو شخص کسی قوم میں سرگرمِ معاصی ہو اور وہ لوگ باوجود قدرت کے اس کو نہ روکیں تو اللّٰہ تعالیٰ مرنے سے پہلے انہیں عذاب میں مبتلا کرتا ہے۔ اس سے معلوم ہوا کہ جو قوم نہی عنِ المنکَر ترک کرتی ہے اور لوگوں کو گناہوں سے نہیں روکتی وہ اپنے اس ترکِ فرض کی شامت میں مبتلائے عذاب ہوتی ہے۔

(۲۶) اور یاد کرو (ف ۴۳) جب تم تھوڑے  تھے  ملک میں دبے  ہوئے  (ف ۴۴) ڈرتے  تھے  کہ کہیں لوگ تمہیں  اچک نہ لے  جائیں تو اس نے  تمہیں (ف ۴۵) جگہ دی اور اپنی  مدد سے  زور دیا اور ستھری چیزیں تمہیں روزی دیں (ف ۴۶)  کہ کہیں تم احسان مانو۔

۴۳
اے مؤمنین مہاجرین ابتدائے اسلام میں ہجرت کرنے سے پہلے مکّۂ مکرّمہ میں۔
۴۴
قریش تم پر غالب تھے اور تم۔
۴۵
مدینہ طیّبہ میں۔
۴۶
یعنی اموالِ غنیمت جو تم سے پہلے کسی اُمّت کے لئے حلال نہیں کئے گئے تھے۔
(۲۷) اے  ایمان والو! اللہ اور رسول سے  دغا نہ کرو (ف ۴۷) اور نہ اپنی امانتوں میں دانستہ خیانت،۔
۴۷
فرائض کا چھوڑ دینا اللّٰہ تعالیٰ سے خیانت کرنا ہے اور سنّت کا ترک کرنا رسول صلی اللّٰہ علیہ و آلہ و سلم سے۔ شانِ نُزُول : یہ آیت ابو لبابہ ہارون بن عبد المنذر انصاری کے حق میں نازِل ہوئی۔ واقعہ یہ تھا کہ رسولِ کریم صلی اللّٰہ علیہ و آلہ و سلم نے یہودِ بنی قُریظہ کا دو ہفتے سے زیادہ عرصہ تک محاصَرہ فرمایا، وہ اس محاصَرہ سے تنگ آگئے اور ان کے دل خائِف ہو گئے تو ان سے ان کے سردار کعب بن اسد نے یہ کہا کہ اب تین شکلیں ہیں یا تو اس شخص یعنی سیدِ عالَم صلی اللّٰہ علیہ و آلہ و سلم کی تصدیق کرو اور ان کی بیعت کر لو کیونکہ قسم بخدا وہ نبیِ مُرسَل ہیں یہ ظاہر ہوچکا اور یہ وہی رسول ہیں جن کا ذکر تمہاری کتاب میں ہے، ان پر ا یمان لے آئے تو جان مال اہل و اولاد سب محفوظ رہیں گے مگر اس بات کو قوم نے نہ مانا تو کعب نے دوسری شکل پیش کی اور کہا کہ تم اگر اسے نہیں مانتے تو آؤ پہلے ہم اپنے بی بی بچوں کو قتل کر دیں پھر تلواریں کھینچ کر محمّدِ مصطفٰے صلی اللّٰہ علیہ و آلہ و سلم اور ان کے اصحاب کے مقابل آئیں کہ اگر ہم اس مقابلہ میں ہلاک بھی ہو جائیں تو ہمارے ساتھ اپنے اہل و اولاد کا غم تو نہ رہے، اس پر قوم نے کہا کہ اہل و اولاد کے بعد جینا ہی کس کام کا تو کعب نے کہا یہ بھی منظور نہیں ہے تو سیدِ عالَم صلی اللّٰہ علیہ و آلہ و سلم سے صلح کی درخواست کرو شایداس میں کوئی بہتری کی صورت نکلے تو انہوں نے حضور سے صلح کی درخواست کی لیکن حضور نے منظور نہ فرمایا سوائے اس کے کہ اپنے حق میں سعد بن معاذ کے فیصلہ کو منظور کریں، اس پر انہوں نے کہا کہ ہمارے پاس ابو لبابہ کو بھیج دیجئے کیونکہ ابو لبابہ سے ان کے تعلقات تھے اور ابو لبابہ کا مال اور ان کی اولاد اور ان کے عیال سب بنی قُریظہ کے پاس تھے، حضور نے ابو لبابہ کو بھیج دیا۔ بنی قُریظہ نے ان سے رائے دریافت کی کہ کیا ہم سعد بن معاذ کا فیصلہ منظور کرلیں کہ جو کچھ وہ ہمارے حق میں فیصلہ دیں وہ ہمیں قبول ہو۔ ابو لبابہ نے اپنی گردن پر ہاتھ پھیر کر اشارہ کیا کہ یہ توگلے کٹوانے کی بات ہے، ابو لبابہ کہتے ہیں کہ میرے قدم اپنی جگہ سے ہٹنے نہ پائے تھے کہ میرے دل میں یہ بات جم گئی کہ مجھ سے اللّٰہ اور اس کے رسول صلی اللہ علیہ و سلم کی خیانت واقع ہوئی، یہ سوچ کر وہ حضور صلی اللّٰہ علیہ و آلہ و سلم کی خدمت میں تو نہ آئے سیدھے مسجد شریف پہنچے اور مسجد شریف کے ایک سُتون سے اپنے آپ کو بندھوا لیا اور اللّٰہ کی قسم کھائی کہ نہ کچھ کھائیں گے نہ پئیں گے یہاں تک کہ مَرجائیں یا اللّٰہ تعالیٰ ان کی توبہ قبول کرے۔ وقتاً فوقتاً ان کی بی بی آ کر انہیں نمازوں کے لئے اور انسانی حاجتوں کے لئے کھول دیا کرتی تھیں اور پھر باندھ دیئے جاتے تھے۔ حضور کو جب یہ خبر پہنچی تو فرمایا کہ ابو لبابہ میرے پاس آتے تو میں ان کے لئے مغفرت کی دعا کرتا لیکن جب انہوں نے یہ کیا ہے تو میں انہیں نہ کھولوں گا جب تک اللّٰہ ان کی توبہ قبول نہ کرے۔ وہ سات روز بندھے رہے نہ کچھ کھایا نہ پیا یہاں تک کہ بے ہوش ہو کر گر گئے پھر اللّٰہ تعالیٰ نے ان کی توبہ قبول کی، صحابہ نے انہیں توبہ قبول ہونے کی بشارت دی تو انہوں نے کہا میں خدا کی قسم نہ کُھلوں گا جب تک رسولِ کریم صلی اللّٰہ علیہ و آلہ و سلم مجھے خود نہ کھولیں۔ حضرت نے انہیں اپنے دستِ مبارک سے کھول دیا، ابو لبابہ نے کہا میری توبہ اس وقت پوری ہو گی جب میں اپنی قوم کی بستی چھوڑ دوں جس میں مجھ سے یہ خطا سرزد ہوئی اور میں اپنے کُل مال کو اپنے مِلک سے نکال دوں۔ سیدِ عالَم صلی اللّٰہ علیہ و آلہ و سلم نے فرمایا تہائی مال کا صدقہ کرنا کافی ہے، ان کے حق میں یہ آیت نازِل ہوئی۔

(۲۸) اور جان رکھو کہ تمہارے  مال اور تمہاری اولاد سب  فتنہ ہے  (ف ۴۸)  اور اللہ کے  پاس بڑا ثواب ہے (ف ۴۹)۔

۴۸
کہ آخرت کے کاموں میں سدِ راہ ہوتا ہے۔
۴۹
تو عاقل کو چاہئے کہ اسی کا طلب گار رہے اور مال و اولاد کے سبب سے اس سے محروم نہ ہو۔
(۲۹) اے  ایمان والو! اگر اللہ سے  ڈرو گے  (ف ۵۰) تو تمہیں وہ دیگا جس سے  حق کو باطل سے  جدا کر لو اور تمہاری برائیاں اتار دے  گا اور تمہیں بخش دے  گا اور اللہ بڑے  فضل والا ہے۔

۵۰
اس طرح کہ گناہ ترک کرو اور طاعت بجا لاؤ۔
(۳۰)  اور اے  محبوب یاد کرو جب کافر تمہارے  ساتھ مکر کرتے  تھے  کہ تمہیں بند کر لیں یا شہید کر دیں یا نکال دیں (ف ۵۱) اپنا سا مکر کرتے  تھے  اور اللہ اپنی خفیہ تدبیر فرماتا تھا اور اللہ کی خفیہ تدبیر سب سے  بہتر۔

۵۱
اس میں اس واقعہ کا بیان ہے جو حضرت ابنِ عباس رضی اللّٰہ عنہما نے ذکر فرمایا کہ کُفّارِ قریش دارالندوہ (کمیٹی گھر) میں رسولِ کریم صلی اللّٰہ علیہ و آلہ و سلم کی نسبت مشورہ کرنے کے لئے جمع ہوئے اور ابلیسِ لعین ایک بُڈھے کی صورت میں آیا اور کہنے لگا کہ میں شیخِ نجد ہوں، مجھے تمہارے اس اجتماع کی اطلاع ہوئی تو میں آیا مجھ سے تم کچھ نہ چھپانا، میں تمہارا رفیق ہوں اور اس معاملہ میں بہتر رائے سے تمہاری مدد کروں گا، انہوں نے اس کو شامل کر لیا اور سیدِ عالَم صلی اللّٰہ علیہ و آلہ و سلم کے متعلق رائے زنی شروع ہوئی، ابوالبختری نے کہا کہ میری رائے یہ ہے کہ محمّد (صلی اللّٰہ علیہ و آلہ و سلم) کو پکڑ کر ایک مکان میں قید کر دو اور مضبوط بندشوں سے باندھ دو، دروازہ بند کر دو، صرف ایک سوراخ چھوڑ دو جس سے کبھی کبھی کھانا پانی دیا جائے اور وہیں وہ ہلاک ہو کر رہ جائیں۔ اس پر شیطانِ لعین جو شیخِ نجدی بنا ہوا تھا بہت ناخوش ہوا اور کہا نہایت ناقص رائے ہے، یہ خبر مشہور ہو گی اور ان کے اصحاب آئیں گے اور تم سے مقابلہ کریں گے اور ان کو تمہارے ہاتھ سے چھُڑا لیں گے۔ لوگوں نے کہا شیخِ نجدی ٹھیک کہتا ہے پھر ہشام بن عمرو کھڑا ہوا اس نے کہا میری رائے یہ ہے کہ ان کو (یعنی محمّد صلی اللّٰہ علیہ و آلہ و سلم کو) اونٹ پر سوار کر کے اپنے شہر سے نکال دو پھر وہ جو کچھ بھی کریں اس سے تمہیں کچھ ضَرر نہیں۔ ابلیس نے اس رائے کو بھی ناپسند کیا اور کہا جس شخص نے تمہارے ہوش اُڑا دیئے اور تمہارے دانشمندوں کو حیران بنا دیا اس کو تم دوسروں کی طرف بھیجتے ہو، تم نے اس کی شیریں کلامی، سیف زبانی، دل کشی نہیں دیکھی ہے اگر تم نے ایسا کیا تو وہ دوسری قوم کے قلوب تسخیر کر کے ان لوگوں کے ساتھ تم پر چڑھائی کریں گے۔ اہلِ مجمع نے کہا شیخِ نجدی کی رائے ٹھیک ہے اس پر ابوجہل کھڑا ہوا اور اس نے یہ رائے دی کہ قریش کے ہر ہر خاندان سے ایک ایک عالی نسب جوان منتخب کیا جائے اور ان کو تیز تلوار یں دی جائیں، وہ سب یکبارگی حضرت پر حملہ آور ہو کر قتل کر دیں تو بنی ہاشم قریش کے تمام قبائل سے نہ لڑ سکیں گے۔ غایت یہ ہے کہ خون کا معاوضہ دینا پڑے وہ دے دیا جائے گا۔ ابلیسِ لعین نے اس تجویز کو پسند کیا اور ابوجہل کی بہت تعریف کی اور اسی پر سب کا اتفاق ہو گیا۔ حضرتِ جبریل علیہ السلام نے سیدِ عالَم صلی اللّٰہ علیہ و آلہ و سلم کی خدمت میں حاضر ہو کر واقعہ گزارش کیا اور عرض کیا کہ حضور اپنی خواب گاہ میں شب کو نہ رہیں، اللّٰہ تعالیٰ نے اِذن دیا ہے مدینہ طیبہ کا عزم فرمائیں۔ حضور نے علی مرتضیٰ کو شب میں اپنی خواب گاہ میں رہنے کا حکم دیا اور فرمایا کہ ہماری چادر شریف اوڑھو تمہیں کوئی ناگوار بات پیش نہ آئے گی اور حضور دولت سرائے اقدس سے باہر تشریف لائے اور ایک مشتِ خاک دستِ مبارک میں لی اور آیت'' اِنَّا جَعَلْنَا فِیْ اَعْنَاقِھِمْ اَغْلٰلاً '' پڑھ کر محاصَرہ کرنے والوں پر ماری، سب کی آنکھوں اور سروں پر پہنچی، سب اندھے ہو گئے اور حضور کو نہ دیکھ سکے اور حضور مع ابوبکر صدیق کے غارِ ثور میں تشریف لے گئے اور حضرت علی مرتضیٰ کو لوگوں کو امانتیں پہنچانے کے لئے مکّۂ مکرّمہ میں چھوڑا۔ مشرکین رات بھر سیدِ عالَم صلی اللّٰہ علیہ و آلہ و سلم کی دولت سرائے کا پہرہ دیتے رہے، صبح کو جب قتل کے ارادہ سے حملہ آور ہوئے تو دیکھا کہ حضرت علی ہیں، ان سے حضور صلی اللّٰہ علیہ و آلہ و سلم کو دریافت کیا گیا کہ کہاں ہیں انہوں نے فرمایا کہ ہمیں معلوم نہیں تو تلاش کے لئے نکلے جب غار پر پہنچے تو مکڑی کے جالے دیکھ کر کہنے لگے کہ اگر اس میں داخل ہوتے تو یہ جالے باقی نہ رہتے۔ حضور اس غار میں تین روز ٹھہرے پھر مدینہ طیبہ روانہ ہوئے۔

(۳۱) اور جب ان پر ہماری آیتیں پڑھی جائیں تو کہتے  ہیں ہاں ہم نے  سنا ہم چاہتے  تو ایسی ہم بھی کہہ دیتے  یہ تو نہیں مگر اگلوں کے  قصے  (ف ۵۲)۔

۵۲
شانِ نُزول : یہ آیت نضر بن حارث کے حق میں نازِل ہوئی جس نے سیدِ عالم صلی اللّٰہ علیہ و آلہ و سلم سے قرآنِ پاک سُن کر کہا تھا کہ ہم چاہتے تو ہم بھی ایسی ہی کتاب کہہ لیتے۔ اللّٰہ تعالیٰ نے ان کا یہ مقولہ نقل کیا کہ اس میں ان کی کمال بے شرمی و بے حیائی ہے کہ قرآنِ پاک کی تَحدّی فرمانے اور فُصَحائے عرب کو قرآنِ کریم کے مثل ایک سورۃ بنا لانے کی دعوتیں دینے اور ان سب کے عاجز و درماندہ رہ جانے کے بعد یہ کلمہ کہنا اور ایسا اِدّعائے باطل کرنا نہایت ذلیل حرکت ہے۔
(۳۲) اور جب بولے  (ف ۵۳) کہ اے  اللہ اگر یہی (قرآن) تیری طرف سے  حق ہے  تو ہم پر آسمان سے  پتھر برسا یا کوئی دردناک عذاب ہم پر لا۔

۵۳
کُفَّار اور ان میں یہ کہنے والا یا نضر بن حارث تھا یا ابوجہل جیسا کہ بخاری و مسلم کی حدیث میں ہے۔
(۳۳) اور اللہ کا کام نہیں کہ انہیں عذاب کرے  جب تک اے  محبوب! تم ان میں تشریف فرما ہو (ف ۵۴) اور اللہ انہیں عذاب کرنے  والا نہیں جب تک وہ بخشش  مانگ رہے   ہیں (ف ۵۵)۔

۵۴
کیونکہ رحمۃ لِلعالمین بنا کر بھیجے گئے ہو اور سنّتِ الٰہیہ یہ ہے کہ جب تک کسی قوم میں اس کے نبی موجود ہوں ان پر عام بربادی کا عذاب نہیں بھیجتا جس سے سب کے سب ہلاک ہو جائیں اور کوئی نہ بچے۔ ایک جماعت مفسِّرین کا قول ہے کہ یہ آیت سیدِ عالَم صلی اللّٰہ علیہ و آلہ و سلم پر اس وقت نازِل ہوئی جب آپ مکّۂ مکرّمہ میں مقیم تھے پھر جب آپ نے ہجرت فرمائی اور کچھ مسلمان رہ گئے جو استغفار کیا کرتے تھے تو '' وَمَاکَانَ اللّٰہُ مُعَذِّبَھُمْ'' نازِل ہوا جس میں بتایا گیا کہ جب تک استغفار کرنے والے ایماندار موجود ہیں اس وقت تک بھی عذاب نہ آئے گا پھر جب وہ حضرات بھی مدینہ طیّبہ کو روانہ ہو گئے تو اللّٰہ تعالیٰ نے فتحِ مکّہ کا اِذن دیا اور یہ عذابِ مَوعود آگیا جس کی نسبت اس آیت میں فرمایا '' وَمَالَھُمْ اَلَّا یُعَذِّبَھُمُ اللّٰہُ '' محمد بن اسحاق نے کہا کہ '' مَاکَانَ اللّٰہُ لِیُعَذِّبَھُمْ '' بھی کُفَّار کا مقولہ ہے جو ان سے حکایۃً نقل کیا گیا، اللّٰہ عزوجل نے ان کی جہالت کا ذکر فرمایا کہ اس قدر احمق ہیں، آپ ہی تو یہ کہتے ہیں کہ یاربّ اگر یہ تیری طرف سے حق ہے تو ہم پر نازِل کر اور آپ ہی یہ کہتے ہیں کہ یا محمّد (صلی اللّٰہ علیہ و آلہ و سلم )جب تک آپ ہیں عذاب نازِل نہ ہو گا کیونکہ کوئی اُمّت اپنے نبی کی موجودگی میں ہلاک نہیں کی جاتی، کس قدر مُعارِض اقوال ہیں۔

۵۵
اس آیت سے ثابت ہوا کہ استغفار عذاب سے امن میں رہنے کا ذریعہ ہے۔ حدیث شریف میں ہے کہ اللّٰہ تعالیٰ نے میری اُمّت کے لئے دو امانیں اتاریں۔ ایک میرا ان میں تشریف فرما ہونا، ایک ان کا استغفار کرنا۔

(۳۴) اور انہیں کیا ہے  کہ اللہ انہیں عذاب  نہ کرے   وہ تو مسجد حرام سے   روک رہے  ہیں (ف ۵۶)  اور وہ اس کے  اہل نہیں (ف ۵۷) اس کے  اولیاء تو پرہیزگار ہی  ہیں مگر ان میں اکثر کو علم نہیں،۔
۵۶
اور مؤمنین کو طوافِ کعبہ کے لئے نہیں آنے دیتے جیسا کہ واقعۂ حُدیبیہ کے سال سیدِ عالَم صلی اللّٰہ علیہ و آلہ و سلم اور آپ کے اصحاب کو روکا۔
۵۷
ایمان لانے سے۔
(۳۵) اور کعبہ کے  پاس ان کی نماز نہیں مگر سیٹی اور تا لی (ف ۵۸) تو اب عذاب چکھو (ف ۵۹) بدلہ اپنے  کفر کا۔

۵۸
یعنی نماز کی جگہ سیٹی اور تالی بجاتے ہیں۔ حضرت ابنِ عباس رضی اللّٰہ عنھما نے فرمایا کہ قریش ننگے ہو کر خانۂ کعبہ کا طواف کرتے تھے اور سیٹیاں اور تالیاں بجاتے تھے اور یہ فعل ان کا یا تو اس اعتقادِ باطل سے تھا کہ سیٹی اور تالی بجانا عبادت ہے اور یا اس شرارت سے کہ ان کے اس شور سے سیدِ عالَم صلی اللّٰہ علیہ و آلہ و سلم کو نماز میں پریشانی ہو۔
۵۹
قتل و قید کا بدر میں۔
(۳۶) بیشک کافر اپنے  مال خرچ کرتے  ہیں کہ اللہ کی راہ سے  روکیں (ف ۶۰) تو اب انہیں خرچ کریں گے  پھر وہ  ان پر پچھتاوا ہوں گے  (ف ۶۱) پھر مغلوب کر دیے  جائیں گے  اور کافروں کا حشر جہنم کی طرف ہو گا۔

۶۰
یعنی لوگوں کو اللّٰہ اور اس کے رسول پر ایمان لانے سے مانع ہوں۔ شانِ نُزول : یہ آیت کُفّار میں سے ان بارہ قریشیوں کے حق میں نازِل ہوئی جنہوں نے لشکرِ کُفّار کا کھانا اپنے ذمّہ لیا تھا اور ہر ایک ان میں سے لشکر کو کھانا دیتا تھا ہر روز دس اونٹ۔
۶۱
کہ مال بھی گیا اور کام بھی نہ بنا۔
(۳۷) اس لیے  کہ اللہ گندے  کو ستھرے  سے  جدا  فرما دے  (ف ۶۲) اور نجاستوں کو تلے  اوپر رکھ کر سب ایک  ڈھیر بنا کر جہنم میں ڈال دے  وہی نقصان پانے  والے  ہیں (ف ۶۳)۔

۶۲
یعنی گروہِ  کُفّار کو گروہِ مؤمنین سے ممتاز کر دے۔
۶۳
کہ دنیا و آخرت کے ٹوٹے میں رہے اور اپنے مال خرچ کر کے عذابِ آخرت مول لیا۔
(۳۸)  تم کافروں سے  فرماؤ اگر وہ باز رہے  تو جو ہو گزرا وہ انہیں معاف فرما دیا جائے  گا (ف ۶۴) اور اگر پھر وہی کریں تو اگلوں کا دستور  گزر چکا ہے  (ف ۶۵)۔

۶۴
مسئلہ : اس آیت سے معلوم ہوا کہ کافِر جب کُفر سے باز آئے اور اسلام لائے تو اس کا پہلا کُفر اور مَعاصی مُعاف ہو جاتے ہیں۔
۶۵
کہ اللّٰہ تعالیٰ اپنے دشمنوں کو ہلاک کرتا ہے اور اپنے انبیاء اور اولیاء کی مدد فرماتا ہے۔
(۳۹) اور اگر ان سے  لڑو  یہاں تک کہ کوئی فساد (ف ۶۶) باقی نہ رہے  اور سارا دین اللہ ہی کا ہو جائے، اگر پھر وہ باز رہیں تو اللہ ان کے  کام دیکھ رہا ہے۔

۶۶
یعنی شرک۔
(۴۰) اور اگر وہ پھریں (ف ۶۷) تو جان لو کہ اللہ تمہارا مولیٰ ہے  (ف ۶۸) تو کیا ہی اچھا مولیٰ اور کیا ہی اچھا مددگار۔

۶۷
ایمان لانے سے۔
۶۸
تم اس کی مدد پر بھروسہ رکھو۔
(۴۱) اور جان لو کہ جو کچھ غنیمت لو (ف ۶۹) تو اس کا پانچواں حصہ خاص اللہ اور رسول و قرابت داروں اور یتیموں اور محتاجوں اور مسافروں کا ہے  (ف ۷۰) اگر تم ایمان لائے  ہو اللہ پر اور اس پر جو ہم نے  اپنے  بندے  پر فیصلہ کے  دن اتارا جس دن دونوں فوجیں ملیں تھیں (ف ۷۱)  اور اللہ سب کچھ کر سکتا ہے۔

۶۹
خواہ قلیل یا کثیر۔ غنیمت وہ مال ہے جو مسلمانوں کو کُفّار سے جنگ میں بطریقِ قَہر و غلبہ حاصل ہو۔
مسئلہ : مالِ غنیمت پانچ حصوں پر تقسیم کیا جائے اس میں سے چار حصے غانمین کے۔
۷۰
مسئلہ : غنیمت کا پانچواں حصہ پھر پانچ حصوں پر تقسیم ہو گا ان میں سے ایک حصہ جو کُل مال کا پچیسواں حصہ ہو ا وہ رسول اللہ صلی اللّٰہ علیہ و آلہ و سلم کے لئے ہے اور ایک حصہ آپ کے اہلِ قرابت کے لئے اور تین حصے یتیموں اور مسکینوں، مسافروں کے لئے۔ مسئلہ : رسولِ کریم صلی اللّٰہ علیہ و آلہ و سلم کے بعد حضور اور آپ کے اہلِ قرابت کے حصے بھی یتیموں مسکینوں اور مسافروں کو ملیں گے اور پانچواں حصہ انہیں تین پر تقسیم ہو جائے گا۔ یہی قول ہے امام ابوحنیفہ رضی اللّٰہ عنہ کا۔

۷۱
اس دن سے روزِ بدر مراد ہے اور دونوں فوجوں سے مسلمانوں اور کافِروں کی فوجیں اور یہ واقعہ سترہ یا انیس رمضان کو پیش آیا۔ اصحابِ رسول اللّٰہ صلی اللّٰہ علیہ و آلہ و سلم کی تعداد تین سو دس سے کچھ زیادہ تھی اور مشرکین ہزار کے قریب تھے۔ اللّٰہ تعالیٰ نے انہیں ہزیمت دی ان میں سے ستّر سے زیادہ مارے گئے اور اتنے ہی گرفتار ہوئے۔
(۴۲) جب تم نالے  کے  کنا رے  تھے  (ف ۷۲) اور کافر پرلے  کنا  رے  اور قا فلہ (ف ۷۳) تم سے  ترائی میں (ف ۷۴) اور اگر تم آپس میں کوئی وعدہ کرتے  تو ضرور وقت پر برابر نہ پہنچتے  (ف ۷۵) لیکن یہ اس لیے  کہ اللہ پورا کرے  جو کام ہونا ہے  (ف ۷۶) کہ جو ہلاک ہو دلیل سے  ہلاک ہو (ف ۷۷) اور جو جئے  دلیل سے  جئے  (ف ۷۸)  اور بیشک اللہ ضرور سنتا  جانتا ہے،۔
۷۲
جو مدینہ طیّبہ کی طرف ہے۔
۷۳
قریش کا جس میں ابوسفیان وغیرہ تھے۔
۷۴
تین میل کے فاصلہ پر ساحل کی طرف۔
۷۵
یعنی اگر تم اور وہ باہم جنگ کا کوئی وقت مُعیّن کرتے پھر تمہیں اپنی قلت و بے سامانی اور ان کی کثرت و سامان کا حال معلوم ہوتا تو ضرور تم ہیبت و اندیشہ سے میعاد میں اختلاف کرتے۔
۷۶
یعنی اسلام اور مسلمین کی نصرت اور دین کا اعزاز اور دشمنانِ دین کی ہلاکت اس لئے تمہیں اس نے بے میعاد ہی جمع کر دیا۔
۷۷
یعنی حجُّتِ ظاہرہ قائم ہونے اور عبرت کا معائنہ کر لینے کے بعد۔
۷۸
محمد بن اسحٰق نے کہا کہ ہلاک سے کُفر، حیات سے ایمان مراد ہے۔ معنی یہ ہیں کہ جو کوئی کافِر ہو اس کو چاہیے کہ پہلے حُجّت قائم کرے اور ایسے ہی جو ایمان لائے وہ یقین کے ساتھ ایمان لائے اور حُجّت و برہان سے جان لے کہ یہ دین حق ہے اور بدر کا واقعہ آیاتِ واضحہ میں سے ہے اس کے بعد جس نے کُفر اختیار کیا وہ مکابر ہے، اپنے نفس کو مغالَطہ دیتا ہے۔

(۴۳) جب کہ اے  محبوب! اللہ تمہیں کافروں کو تمہاری خواب میں تھو ڑا دکھاتا تھا (ف ۷۹) اور اے  مسلمانو! اگر وہ تمہیں بہت کر کے  دکھاتا  تو ضرور تم بزدلی کرتے  اور  معاملہ میں جھگڑا  ڈالتے  (ف ۸۰)  مگر اللہ نے   بچا  لیا (ف ۸۱) بیشک وہ دلوں کی بات جانتا  ہے۔

۷۹
یہ اللّٰہ تعالیٰ کی نعمت تھی کہ نبیِ کریم صلی اللّٰہ علیہ و آلہ و سلم کو کُفّار کی تعداد تھوڑی دکھائی گئی اور آپ نے اپنا یہ خواب اصحاب سے بیان کیا اس سے ان کی ہمتیں بڑھیں اور اپنے ضعف و کمزوری کا اندیشہ نہ رہا اور انہیں دشمن پر جرأت پیدا ہوئی اور قلب قوی ہوئے۔ انبیاء کا خواب حق ہوتا ہے آپ کو کُفّار دکھائے گئے تھے اور ایسے کُفّار جو دنیا سے بے ایمان جائیں اور کُفر ہی پر ان کا خاتمہ ہو وہ تھوڑے ہی تھے کیونکہ جو لشکر مقابل آیا تھا اس میں کثیر لوگ وہ تھے جنہیں اپنی زندگی میں ایمان نصیب ہوا اور خواب میں قِلّت کی تعبیر ضعف سے ہے چنانچہ اللّٰہ تعالیٰ نے مسلمانوں کو غالب فرما کر کُفّار کا ضعف ظاہر کر دیا۔
۸۰
اور ثبات و فرار میں متردِّد رہتے۔
۸۱
تم کو بُزدلی اور تردُّد اور باہمی اختلاف سے۔
(۴۴)  اور جب لڑتے   وقت (ف ۸۲) تمہیں کا فر تھوڑے  کر کے   دکھائے  (ف ۸۳) اور تمہیں ان کی نگاہوں میں تھو ڑا کیا (ف ۸۴) کہ اللہ پو را کرے  جو کام ہونا ہے  (ف ۸۵) اور اللہ کی طرف سب کاموں کی رجوع ہے۔

۸۲
اے مسلمانو۔
۸۳
حضرت ابنِ مسعود رضی اللّٰہ عنہ نے فرمایا کہ وہ ہماری نگاہوں میں اتنے کم جچے کہ میں نے اپنے برابر والے ایک شخص سے کہا کہ تمہارے گمان میں کافِر ستّر ہوں گے اس نے کہا کہ میرے خیال میں سو ہیں اور تھے ہزار۔
۸۴
یہاں تک کہ ابو جہل نے کہا کہ انہیں رسیّوں میں باندھ لو گویا کہ وہ مسلمانوں کی جماعت کو اتنا قلیل دیکھ رہا تھا مقابلہ کرنے اور جنگ آزما ہونے کے لائق بھی خیال نہیں کرتا تھا اور مشرکین کو مسلمانوں کی تعداد تھوڑی دکھانے میں یہ حکمت تھی کہ مشرکین مقابلہ پر جم جائیں، بھاگ نہ پڑیں اور یہ بات ابتداء میں تھی، مقابلہ ہونے کے بعد انہیں مسلمان بہت زیادہ نظر آنے لگے۔

(۴۵)  اے  ایمان  والو!  جب کسی فوج سے  تمہارا مقابلہ ہو تو ثابت قدم رہو اور اللہ کی یاد بہت کرو (ف ۸۶) کہ تم مراد کو پہنچو،۔
۸۵
یعنی اسلام کا غلبہ اور مسلمانوں کی نصرت اور شرک کا ابطال اور مشرکین کی ذلّت اور رسولِ کریم صلی اللّٰہ علیہ و آلہ و سلم کے معجزے کا اظہار کہ جو فرمایا تھا وہ ہوا کہ جماعتِ قلیلہ لشکرِ گراں پر فتح یاب ہوئی۔
۸۶
اس سے مدد چاہو اور کُفّار پر غالب ہونے کی دعائیں کرو۔ مسئلہ : اس سے معلوم ہوا کہ انسان کو ہر حال میں لازم ہے کہ وہ اپنے قلب و زبان کو ذکرِ الٰہی میں مشغول رکھے اور کسی سختی و پریشانی میں بھی اس سے غافل نہ ہو۔
(۴۶) اور اللہ اور اس کے  رسول کا حکم مانو اور آپس میں جھگڑ  و نہیں کہ پھر بز د  لی کرو گے  اور تمہاری بندھی ہوئی  ہوا  جاتی  رہے  گی (ف ۸۷) اور صبر کرو، بیشک اللہ صبر والوں کے  ساتھ  ہے  (ف ۸۸)۔
۸۷
اس آیت سے معلوم ہوا کہ باہمی تنازع ضعف و کمزوری اور بے وقاری کا سبب ہے اور یہ بھی معلوم ہوا کہ باہمی تنازع سے محفوظ رہنے کی تدبیر خدا اور رسول کی فرماں برداری اور دین کا اِتِّباع ہے۔
۸ان کا معین و مددگار۔
(۴۷) اور ان جیسے  نہ ہوتا  جو اپنے  گھر سے  نکلے  اتراتے  اور لوگوں کے  دکھانے  کو اور اللہ کی راہ سے  روکتے  (ف ۸۹) اور ان کے  سب کام اللہ کے  قابو میں ہیں،۔
۸۹
شانِ نُزول : یہ آیت کُفّارِ قریش کے حق میں نازِل ہوئی جو بدر میں بہت اتراتے اور تکبّر کرتے آئے تھے سیدِ عالَم صلی اللّٰہ علیہ و آلہ و سلم نے دعا کی یاربّ یہ قریش آگئے تکبّر و غُرور میں سرشار اور جنگ کے لئے تیار، تیرے رسول کو جھٹلاتے ہیں۔ یاربّ اب وہ مدد عنایت ہو جس کا تو نے وعدہ کیا تھا۔ حضرت ابنِ عباس رضی اللّٰہ عنہما نے فرمایا کہ جب ابوسفیان نے دیکھا کہ قافلہ کو کوئی خطرہ نہیں رہا تو انہوں نے قریش کے پاس پیام بھیجا کہ تم قافلہ کی مدد کے لئے آئے تھے اب اس کے لئے کوئی خطرہ نہیں ہے لہذا واپس جاؤ۔ اس پر ابو جہل نے کہا کہ خدا کی قسم ہم واپس نہ ہوں گے یہاں تک کہ ہم بدر میں اُتریں، تین روز قیام کریں، اونٹ ذَبح کریں، بہت سے کھانے پکائیں، شرابیں پئیں، کنیزوں کا گانا بجانا سنیں، عرب میں ہماری شہرت ہو اور ہماری ہیبت ہمیشہ باقی رہے لیکن خدا کو کچھ اور ہی منظور تھا جب وہ بدر میں پہنچے تو جامِ شراب کی جگہ انہیں ساغرِ موت پینا پڑا اور کنیزوں کی ساز و نوا کی جگہ رونے والیاں انہیں روئیں۔ اللّٰہ تعالیٰ مؤمنین کو حکم فرماتا ہے کہ اس واقعہ سے عبرت حاصل کریں اور سمجھ لیں کہ فخر و ریا اور غرور تکبّر کا انجام خراب ہے، بندے کو اخلاص اور اطاعتِ خدا اور رسول چاہئے۔

(۴۸) اور جبکہ شیطان نے  ان کی نگاہ میں ان کے   کام بھلے  کر دکھائے  (ف ۹۰) اور بولا آج تم پر کوئی شخص غالب آنے  والا نہیں  اور تم میری پناہ میں ہو تو جب دونوں لشکر آمنے  سامنے  ہوئے  الٹے  پاؤں  بھاگا  اور بولا  میں تم سے  الگ ہوں (ف ۹۱) میں  وہ  دیکھتا ہوں جو تمہیں نظر نہیں آتا (ف ۹۲) میں اللہ سے  ڈرتا ہوں (ف ۹۳) اور اللہ کا عذاب سخت ہے،۔
۹۰
اور رسولِ کریم صلی اللّٰہ علیہ و آلہ و سلم کی عداوت اور مسلمانوں کی مخالفت میں جو کچھ انہوں نے کیا تھا اس پر ان کی تعریفیں کیں اور انہیں خبیث اعمال پر قائم رہنے کی رغبت دلائی اور جب قریش نے بدر میں جانے پر اتفاق کرلیا تو انہیں یاد آیا کہ ان کے اور قبیلہ بنی بکر کے درمیان عداوت ہے ممکن تھا کہ وہ یہ خیال کر کے واپسی کا قصد کرتے، یہ شیطان کو منظور نہ تھا اس لئے اس نے یہ فریب کیا کہ وہ سراقہ بن مالک بن جعثم بنی کنانہ کے سردار کی صورت میں نمودار ہوا اور ایک لشکر اور ایک جھنڈا ساتھ لے کر مشرکین سے آ ملا اور ان سے کہنے لگا کہ میں تمہارا ذمہ دار ہوں، آج تم پر کوئی غالب آنے والا نہیں جب مسلمانوں اور کافِروں کے دونوں لشکر صف آرا ہوئے اور رسولِ کریم صلی اللّٰہ علیہ و آلہ و سلم نے ایک مشتِ خاک مشرکین کے مُنہ پر ماری اور وہ پیٹھ پھیر کر بھاگے اور حضرت جبریل، ابلیسِ لعین کی طرف بڑھے جو سراقہ کی شکل میں حارث بن ہشام کا ہاتھ پکڑ ے ہوئے تھا وہ ہاتھ چھٹا کر مع اپنے گروہ کے بھاگا۔ حارث پکارتا رہ گیا سراقہ سراقہ تم تو ہمارے ضامن ہوئے تھے کہاں جاتے ہو، کہنے لگا مجھے وہ نظر آتا ہے جو تمہیں نظر نہیں آتا۔ اس آیت میں اس واقعہ کا بیان ہے۔

(۴۹)  جب کہتے  تھے  منافق (ف ۹۴) اور وہ  جن کے  دلوں میں  آزار ہے  (ف ۹۵) کہ یہ مسلمان اپنے  دین پر  مغرور ہیں (ف ۹۶)  اور جو اللہ پر بھروسہ کرے  (ف ۹۷)  تو بیشک  اللہ (ف ۹۸) غالب حکمت والا  ہے۔

۹۱
اور امن کی جو ذمہ داری لی تھی اس سے سبک دوش ہوتا ہوں۔ اس پر حار ث بن ہشام نے کہا کہ ہم تیرے بھروسہ پر آئے تھے اس حالت میں ہمیں رسوا کرے گا، کہنے لگا۔

۹۲
یعنی لشکرِ ملائکہ۔
۹۳
کہیں وہ مجھے ہلاک نہ کر دے۔ جب کُفّار کو ہزیمت ہوئی اور وہ شکست کھا کر مکّۂ مکرّمہ پہنچے تو انہوں نے یہ مشہور کیا کہ ہماری شکست و ہزیمت کا باعث سراقہ ہوا، سراقہ کو یہ خبر پہنچی تو اسے حیرت ہوئی اور اس نے کہا یہ لوگ کیا کہتے ہیں نہ مجھے ان کے آنے کی خبر، نہ جانے کی، ہزیمت ہو گئی جب میں نے سنا ہے تو قریش نے کہا کہ تو فلاں فلاں روز ہمارے پاس آیا تھا اس نے قسم کھائی کہ یہ غلط ہے تب انہیں معلوم ہوا کہ وہ شیطان تھا۔

۹۴
مدینہ کے۔
۹۵
یہ مکّۂ مکرّمہ کے کچھ لوگ تھے جنہوں نے کلمۂ اسلام تو پڑھ لیا تھا مگر ابھی تک ان کے دلوں میں شک و تردُّد باقی تھا۔ جب کُفّارِ قریش سیدِ عالَم صلی اللّٰہ علیہ و آلہ و سلم سے جنگ کے لئے نکلے یہ بھی ان کے ساتھ بدر میں پہنچے، وہاں جا کر مسلمانوں کو قلیل دیکھا تو شک اور بڑھا اور مُرتدّ ہو گئے اور کہنے لگے۔

۹۶
کہ باوجود اپنی ایسی قلیل تعداد کے ایسے لشکر گراں کے مقابل ہو گئے۔ اللّٰہ تعالیٰ فرماتا ہے۔
۹۷
اور اپنا کام اس کے سپرد کر دے اور اس کے فضل و احسان پر مطمئن ہو۔
۹۸
اس کا حافِظ و ناصر ہے۔
(۵۰) اور کبھی تو دیکھے  جب فرشتے  کافروں کی جان  نکالتے  ہیں مار رہے  ہیں ان کے  منہ پر اور ان کی پیٹھ پر (ف ۹۹) اور چکھو آگ کا عذاب۔

۹۹
لوہے کہ گُرز جو آگ میں لال کئے ہوئے ہیں اور ان سے جو زخم لگتا ہے اس میں آگ پڑتی ہے اور سوزش ہوتی ہے، ان سے مار کر فرشتے کافِروں سے کہتے ہیں۔

(۵۱) یہ (ف ۱۰۰) بدلہ ہے  اس کا جو تمہارے  ہاتھوں نے  آگے  بھیجا (ف ۱۰۱)  اور اللہ بندوں پر ظلم نہیں کرتا (ف ۱۰۲)۔
۱۰۰
مصیبتیں اور عذاب۔
۱۰۱
یعنی جو تم نے کسب کیا کُفر اور عصیان۔
۱۰۲
کسی پر بے جرم عذاب نہیں کرتا اور کافِر پر عذاب کرنا عدل ہے۔
(۵۲) جیسے  فرعون والوں اور  ان سے  اگلوں کا دستور (ف ۱۰۳) وہ اللہ کی آیتوں کے  منکر ہوئے  تو اللہ نے  انہیں ان کے  گناہوں  پر پکڑا  بیشک اللہ قوت والا  سخت عذاب  و ا لا ہے،۔
۱۰۳
یعنی ان کافِروں کی عادت کُفر و سرکشی میں فرعونی اور ان سے پہلوں کی مثل ہے تو جس طرح وہ ہلاک کئے گئے یہ بھی روزِ بدر قتل و قید میں مبتلا کئے گئے۔ حضرت ابنِ عباس رضی اللّٰہ عنہما نے فرمایا کہ جس طرح فرعونیوں نے حضرت موسیٰ علیہ الصلٰوۃ والسلام کی نبوّت کو یہ یقین جان کر ان کی تکذیب کی یہی حال ان لوگوں کا ہے کہ رسولِ کریم صلی اللّٰہ علیہ و آلہ و سلم کی رسالت کو جان پہچان کر تکذیب کرتے ہیں۔
(۵۳) یہ اس لیے  کہ اللہ کسی قوم سے  جو نعمت انہیں دی تھی بدلتا نہیں جب تک وہ  خود نہ بدل جائیں (ف ۱۰۴) اور بیشک اللہ سنتا جانتا ہے ۔
۱۰۴
اور زیادہ بدتر حال میں مبتلا نہ ہوں جیسے کہ اللّٰہ تعالیٰ نے کُفّارِ مکّہ کو روزی دے کر بھوک کی تکلیف رفع کی، امن دے کر خوف سے نجات دی اور ان کی طرف اپنے حبیب سیدِ عالَم صلی اللّٰہ علیہ و آلہ و سلم کو نبی بنا کر مبعوث کیا۔ انہوں نے ان نعمتوں پر شکر تو نہ کیا بجائے اس کے یہ سرکشی کی کہ نبی علیہ الصلٰوۃ والسلام کی تکذیب کی، ان کی خوں ریزی کے درپے ہوئے اور لوگوں کو راہِ حق سے روکا۔ سدی نے کہا کہ اللّٰہ کی نعمت حضرت سیدِ انبیاء محمّدِ  مصطفیٰ صلی اللّٰہ علیہ و آلہ و سلم ہیں۔

(۵۴) جیسے  فرعون والوں اور ان سے  اگلوں کا دستور، انہوں نے  اپنے  رب کی آیتیں جھٹلائیں تو ہم نے  ان کو ان کے  گناہوں کے  سبب ہلاک کیا اور ہم نے  فرعون والوں کو ڈبو دیا (ف ۱۰۵) اور  وہ  سب ظالم تھے۔

۱۰۵
ایسے ہی یہ کُفّارِ قریش ہیں جنہیں بدر میں ہلاک کیا گیا۔
(۵۵)  بیشک سب جانوروں ( کا فر وں )  میں بدتر اللہ کے  نزدیک وہ  ہیں جنہوں نے  کفر کیا  اور ایمان نہیں  لاتے،۔
(۵۶) وہ  جن سے  تم نے   معاہدہ کیا تھا پھر ہر بار اپنا عہد توڑ  دیتے  ہیں (ف ۱۰۶) اور ڈرتے  نہیں (ف ۱۰۷)۔

۱۰۶
شانِ نزول : '' اِنَّ شَرَّ الدَّوَآبِّ'' اور اس کے بعد کی آیتیں بنی قُریظہ کے یہودیوں کے حق میں نازِل ہوئیں جن کا رسولِ کریم صلی اللّٰہ علیہ و آلہ و سلم سے عہد تھا کہ وہ آپ سے نہ لڑیں گے، نہ آپ کے دشمنوں کی مدد کریں گے، انہوں نے عہد توڑا اور مشرکینِ مکّہ نے جب رسولِ کریم صلی اللّٰہ علیہ و آلہ و سلم سے جنگ کی تو انھوں نے ہتھیاروں سے ان کی مدد کی پھر حضور صلی اللّٰہ علیہ و آلہ و سلم سے معذرت کی کہ ہم بھول گئے تھے اور ہم سے قصور ہوا پھر دوبارہ عہد کیا اور اس کو بھی توڑا۔ اللّٰہ تعالیٰ نے انہیں سب جانوروں سے بدتر بتایا کیونکہ کُفّار سب جانوروں سے بدتر ہیں اور باوجود کُفر کے عہد شکن بھی ہوں تو اور بھی خراب۔

۱۰۷
خدا سے نہ عہد شکنی کے خراب نتیجے سے اور نہ اس سے شرماتے ہیں باوجود یہ کہ عہد شکنی ہر عاقل کے نزدیک شرمناک جرم ہے اور عہد شکنی کرنے والا سب کے نزدیک بے اعتبار ہو جاتا ہے۔ جب اس کی بے غیرتی اس درجہ پہنچ گئی تو یقیناً وہ جانوروں سے بدتر ہیں۔
(۵۷) تو اگر تم انہیں کہیں لڑائی  میں پا ؤ تو انہیں ایسا قتل کرو جس سے  ان کے  پس ماندوں کو  بھگاؤ (ف ۱۰۸) اس امید پر کہ شاید انہیں عبرت  ہو  (ف ۱۰۹)۔
۱۰۸
اور ان کی ہمتیں توڑ دو اور ان کی جماعتیں منتشر کر دو۔
۱۰۹
اور وہ پند پذیر ہوں۔
(۵۸) اور اگر تم کسی قوم سے  دغا کا اندیشہ کرو (ف ۱۱۰) تو ان کا عہد ان کی طرف  پھینک دو برابری  پر (ف ۱۱۱) بیشک دغا والے  اللہ کو پسند نہیں۔

۱۱۰
اور ایسے آثار و قرائن پائے جائیں جن سے ثابت ہو کہ وہ عذر کریں گے اور عہد پر قائم نہ رہیں گے۔
۱۱۱
یعنی انہیں اس عہد کی مخالفت کرنے سے پہلے آگاہ کردو کہ تمہاری بدعہدی کے قرائن پائے گئے لہذا وہ عہد قابلِ اعتبار نہ رہا اس کی پابندی نہ کی جائے گی۔
(۵۹) اور ہرگز کا فر اس گھمنڈ میں نہ رہیں کہ وہ  (ف ۱۱۲) ہاتھ سے  نکل گئے  بیشک وہ عاجز نہیں کرتے  (ف ۱۱۳)۔
۱۱۲
جنگِ بدر سے بھاگ کر قتل و قید سے بچ گئے اور مسلمانوں کے۔
۱۱۳
اپنے گرفتار کرنے والے کو۔ اس کے بعد مسلمانوں کو خِطاب ہوتا ہے۔
(۶۰)  اور ان کے  لیے   تیار رکھو  جو قوت تمہیں بن پڑے  (ف ۱۱۴) اور جتنے  گھوڑے  باندھ سکو کہ ان سے  ان کے  دلوں میں دھاک بٹھاؤ جو اللہ کے  دشمن ہیں (ف ۱۱۵) اور ان کے   سوا  کچھ اوروں کے  دلوں میں جنہیں تم نہیں جانتے   (ف ۱۱۶) اللہ انہیں جانتا ہے   اور اللہ کی راہ میں جو کچھ خرچ کرو گے  تمہیں  پورا دیا جائے  گا (ف ۱۱۷) اور کسی طرح گھاٹے  میں نہ رہو گے۔

۱۱۴
خواہ وہ ہتھیار ہوں یا قلعے یا تیر اندازی۔ مسلم شریف کی حدیث میں ہے کہ سیدِ عالَم صلی اللّٰہ علیہ و آلہ و سلم نے اس آیت کی تفسیر میں قوت کے معنیٰ رمی یعنی تیر اندازی بتائے۔
۱۱۵
یعنی کُفّار اہلِ مکّہ ہوں یا دوسرے۔
۱۱۶
ابنِ زید کا قول ہے کہ یہاں اوروں سے منافقین مراد ہیں۔ حسن کا قول ہے کہ کافِر جن۔
۱۱۷
اس کی جزا وافر ملے گی۔
(۶۱)  اور اگر وہ صلح کی طرف جھکیں تو تم بھی جھکو (ف ۱۱۸) اور اللہ  پر بھروسہ رکھو،  بیشک وہی ہے  سنتا جانتا،۔
۱۱۸
ان سے صلح قبول کر لو۔
(۶۲)  اور اگر وہ تمہیں فریب  دیا چاہیں (ف ۱۱۹) تو بیشک اللہ تمہیں کافی ہے، وہی ہے  جس نے  تمہیں زور  دیا اپنی مدد کا اور مسلمانوں کا۔

۱۱۹
اور صلح کا اظہار مَکر کے لئے کریں۔
(۶۳) اور ان کے  دلوں میں میل کر دیا (ف ۱۲۰) اگر تم زمین میں جو کچھ ہے  سب خرچ کر دیتے  ان کے  دل نہ ملا سکتے  (ف ۱۲۱) لیکن اللہ نے   ان کے  دل ملا دیئے، بیشک وہی ہے  غالب حکمت والا،۔
۱۲۰
جیسا کہ قبیلۂ اوس و خزرج میں مَحبت و الفت پیدا کر دی باوجود یہ کہ ان میں سو برس سے زیادہ کی عداوتیں تھیں اور بڑی بڑی لڑائیاں ہوتی رہتی تھیں، یہ مَحض اللّٰہ کا کرم ہے۔

۱۲۱
یعنی ان کی باہمی عداوت اس حد تک پہنچ گئی تھی کہ انہیں ملا دینے کے لئے تمام سامان بے کار ہو چکے تھے اور کوئی صورت باقی نہ رہی تھی، ذرا ذرا سی بات میں بگڑ جاتے اور صدیوں تک جنگ باقی رہتی، کسی طرح دو دل نہ مل سکتے جب رسولِ کریم صلی اللّٰہ علیہ و آلہ و سلم مبعوث ہوئے اور عرب لوگ آپ پر ایمان لائے اور انہوں نے آپ کا اِتِّباع کیا تو یہ حالت بدل گئی اور دلوں سے دیرینہ عداوتیں اور کینے دور ہوئے اور ایمانی مَحبتیں پیدا ہوئیں۔ یہ رسولِ کریم صلی اللّٰہ علیہ و آلہ و سلم کا روشن معجِزہ ہے۔

(۶۴) اے  غیب کی خبریں بتانے  والے  (نبی) اللہ تمہیں کافی ہے  اور  یہ جتنے  مسلمان تمہارے  پیرو ہوئے، (ف ۱۲۲)۔

۱۲۲
شانِ نُزُول : سعید بن جبیر حضرت ابنِ عباس رضی اللّٰہ عنہما سے روایت کرتے ہیں کہ یہ آیت حضرت عمر رضی اللّٰہ عنہ کے ایمان لانے کے بارے میں نازِل ہوئی۔ ایمان سے صرف تینتیس مرد اور چھ عورتیں مشرّف ہوچکے تھے تب حضرت عمر رضی اللّٰہ عنہ اسلام لائے۔ اس قول کی بنا پر یہ آیت مکّی ہے نبیِ کریم صلی اللّٰہ علیہ و آلہ و سلم کے حکم سے مدنی سورت میں لکھی گئی۔ ایک قول یہ ہے کہ یہ آیت غزوۂ بدر میں قبلِ قتال نازِل ہوئی اس تقدیر پر آیت مدنی ہے اور مؤمنین سے یہاں ایک قول میں انصار، ایک میں تمام مہاجرین و انصار مراد ہیں۔
(۶۵)  اے   غیب کی خبریں بتانے  والے ! مسلمانوں کو جہاد کی ترغیب دو اگر تم میں کے  بیس صبر  والے   ہوں گے  دو سو پر غالب ہوں گے  اور  اگر تم میں کے  سو ہوں تو  کافروں کے  ہزار پر غالب آئیں گے   اس لیے  کہ  وہ سمجھ نہیں رکھتے،  (ف ۱۲۳)۔

۱۲۳
یہ اللّٰہ تعالیٰ کی طرف سے وعدہ اور بِشارت ہے کہ مسلمانوں کی جماعت صابر رہے تو بمددِ الٰہی دس گنے کافِروں پر غالب رہے گی کیونکہ کُفّار جاہل ہیں اور ان کی غرض جنگ سے نہ حصولِ ثواب ہے، نہ خوفِ عذاب، جانوروں کی طرح لڑتے بھڑتے ہیں تو وہ لِلّٰہِیّت کے ساتھ لڑنے والوں کے مقابل کیا ٹھہر سکیں گے۔ بخاری شریف کی حدیث میں ہے کہ جب یہ آیت نازِل ہوئی تو مسلمانوں پر فرض کر دیا گیا کہ مسلمانوں کا ایک، دس کے مقابلہ سے نہ بھاگے پھر آیت '' اَلْاٰنَ خَفَّفَ اللّٰہُ'' نازِل ہوئی تو یہ لازم کیا گیا کہ ایک سو، دو سو ۲۰۰ کے مقابل قائم رہیں یعنی دس گنے سے مقابلہ کی فرضیت منسوخ ہوئی اور دو گنے کے مقابلہ سے بھاگنا ممنوع رکھا گیا۔

(۶۶)  اب اللہ نے  تم پر سے   تخفیف فرمائی اور اسے  علم کہ تم کمزور  ہو تو اگر تم میں سو صبر والے  ہوں د  و سو پر غالب  آئیں گے  اور اگر تم میں کے  ہزار  ہوں تو دو ہزار پر غالب ہوں گے  اللہ کے  حکم سے  اور اللہ صبر والوں کے  ساتھ ہے۔

(۶۷)  کسی نبی کو لائق نہیں کہ کافروں کو زندہ قید کر لے  جب تک زمین میں  ان کا خون خوب نہ بہائے  (ف ۱۲۴) تم لوگ دنیا کا مال چا ہتے  ہو (ف ۱۲۵) اور اللہ آخرت چاہتا ہے  (ف ۱۲۶) اور اللہ غالب حکمت والا ہے  ۔
۱۲۴
اور قتلِ کُفّار میں مبالغہ کر کے کُفر کی ذلّت اور اسلام کی شوکت کا اظہار نہ کرے۔ شانِ نُزول : مسلم شریف وغیرہ کی احادیث میں ہے کہ جنگِ بدر میں ستّر کافِر قید کر کے سیدِ عالَم صلی اللّٰہ علیہ و آلہ و سلم کے حضور میں لائے گئے حضور نے ان کے متعلق صحابہ سے مشورہ طلب فرمایا حضرت ابوبکر صدیق نے عرض کیا کہ یہ آپ کی قوم و قبیلے کے لوگ ہیں میری رائے میں انہیں فدیہ لے کر چھوڑ دیا جائے اس سے مسلمانوں کو قوت بھی پہنچے گی اور کیا عجب ہے کہ اللّٰہ تعالیٰ ان لوگوں کو اسلام نصیب کرے۔ حضرت عمر رضی اللّٰہ عنہ نے فرمایا کہ ان لوگوں نے آپ کی تکذیب کی آپ کو مکۂ مکرّمہ میں نہ رہنے دیا یہ کُفر کے سردار اور سرپرست ہیں ان کی گردنیں اُڑائیں۔ اللّٰہ تعالیٰ نے آپ کو فدیہ سے غنی کیا ہے علی مرتضیٰ کو عقیل پر اور حضرت حمزہ کو عباس پر اور مجھے میرے قرابتی پر مقرر کیجئے کہ ان کی گردنیں مار دیں آخرکار فدیہ ہی لینے کی رائے قرار پائی اور جب فدیہ لیا گیا تو یہ آیت نازِل ہوئی۔
۱۲۵
یہ خطاب مؤمنین کو ہے اور مال سے فدیہ مراد ہے۔
۱۲۶
یعنی تمہارے لئے آخرت کا ثواب جو قتلِ کفّار و اعزازِ اسلام پر مرتب ہے حضرت ابنِ عباس رضی اللّٰہ عنہما نے فرمایا کہ یہ حکم بدر میں تھا جبکہ مسلمان تھوڑے تھے پھر جب مسلمانوں کی تعداد زیادہ ہوئی اور وہ فضلِ الٰہی سے قوی ہوئے تو قیدیوں کے حق میں نازِل ہوئی'' فَاِمَّا مَنًّامْ بَعْدُ وَاِمَّا فِدَآءً'' اور اللّٰہ تعالیٰ نے اپنے نبی کریم صلی اللّٰہ علیہ و آلہ و سلم اور مؤمنین کو اختیار دیا کہ چاہے کافِروں کو قتل کریں چاہے انہیں غلام بنائیں چاہے فدیہ لیں چاہے آزاد کریں۔ بدر کے قیدیوں کا فدیہ چالیس اوقیہ سونا فی کس تھا جس کے سولہ سو درہم ہوئے۔
(۶۸) اگر اللہ پہلے  ایک بات لکھ نہ چکا  ہوتا (ف ۱۲۷) تو اے  مسلمانو! تم نے  جو کافروں سے  بدلے  کا مال لے   لیا اس میں تم پر بڑا عذاب آتا۔

۱۲۷
یہ کہ اجتہاد پر عمل کرنے والے سے مواخذہ نہ فرمائے گا اور یہاں صحابہ نے اجتہاد ہی کیا تھا اور انکی فکر میں یہی بات آئی تھی کہ کافِروں کو زندہ چھوڑ دینے میں ان کے اسلام لانے کی امید ہے اور فدیہ لینے میں دین کو تقویت ہوتی ہے اور اس پر نظر نہیں کی گئی کہ قتل میں عزت اسلام اور تہدیدِ کُفّار ہے۔ مسئلہ : سیدِ عالَم صلی اللّٰہ علیہ و آلہ و سلم کا اس دینی معاملہ میں صحابہ کی رائے دریافت فرمانا مشروعیتِ اجتہاد کی دلیل ہے یا '' کِتَابٌ مِّنَ اللّٰہِ سَبَقَ'' سے وہ مراد ہے جو اس نے لوحِ محفوظ میں لکھا کہ اہلِ بدر پر عذاب نہ کیا جائے گا۔
(۶۹)  تو کھاؤ جو غنیمت تمہیں ملی حلال پاکیزہ  (ف ۱۲۸)  اور اللہ سے  ڈرتے  رہو بیشک اللہ  بخشنے  والا مہربان  ہے،۔
۱۲۸
جب اوپر کی آیت نازِل ہوئی تو اصحابِ نبیِ کریم صلی اللّٰہ علیہ و آلہ و سلم نے جو فدیئے لئے تھے ان سے ہاتھ روک لئے۔ اس پر یہ آیتِ کریمہ نازِل ہوئی اور بیا ن فرمایا گیا کہ تمھاری غنیمتیں حلال کی گئیں انھیں کھاؤ۔ صحیحین کی حدیث میں ہے کہ اللّٰہ تعالیٰ نے ہمارے لئے غنیمتیں حلال کیں ہم سے پہلے کسی کے لئے حلال نہ کی گئی تھیں۔
(۷۰) اے  غیب کی خبریں بتانے  والے  جو قیدی تمہارے  ہاتھ میں ہیں ان سے  فرماؤ (ف ۱۲۹) اگر اللہ نے  تمہارے  دل میں بھلائی جانی (ف ۱۳۰) تو جو تم سے  لیا گیا (ف ۱۳۱) اس سے  بہتر تمہیں عطا فرمائے  گا اور تمہیں بخش دے  گا اور اللہ بخشنے  والا مہربان ہے  (ف ۱۳۲)۔

۱۲۹
شانِ نُزُول : یہ آیت حضرت عباس بن عبد المطلب رضی اللّٰہ عنہ کے بارے میں نازِل ہوئی ہے جو سیدِ عالَم صلی اللّٰہ علیہ و آلہ و سلم کے چچا ہیں، یہ کُفّارِ قریش کے ان دس سرداروں میں سے تھے جنہوں نے جنگِ بدر میں لشکرِ کُفّار کے کھانے کی ذمہ داری لی تھی اور یہ اس خرچ کے لئے بیس اوقیہ سونا ساتھ لے کر چلے تھے (ایک اوقیہ چالیس درہم کا ہوتا ہے) لیکن ان کے ذمے جس دن کھلانا تجویز ہوا تھا خاص اسی روز جنگ کا واقعہ پیش آیا اور قتال میں کھانے کھلانے کی فرصت و مہلت نہ ملی تو یہ بیس اوقیہ سونا ان کے پاس بچ رہا جب وہ گرفتار ہوئے اور یہ سونا ان سے لے لیا گیا تو انہوں نے درخواست کی کہ یہ سونا ان کے فدیہ میں محسوب کر لیا جائے مگر رسولِ کریم صلی اللّٰہ علیہ و آلہ و سلم نے انکار فرمایا۔ ارشاد کیا جو چیز ہماری مخالفت میں صرف کرنے کے لئے لائے تھے وہ نہ چھوڑی جائے گی اور حضرت عباس پر ان کے دونوں بھتیجوں عقیل بن ابی طالب اور نوفل بن حارث کے فدیئے کا بار بھی ڈالا گیا تو حضرت عباس نے عرض کیا یا محمّد (صلی اللّٰہ علیہ و آلہ و سلم) تم مجھے اس حال میں چھوڑو گے کہ میں باقی عمر قریش سے مانگ مانگ کر بسر کیا کروں تو حضور صلی اللّٰہ علیہ و آلہ و سلم نے فرمایا کہ پھر وہ سونا کہاں ہے جس کو تمہارے مکّۂ مکرّمہ سے چلتے وقت تمہاری بی بی ام الفضل نے دفن کیا ہے اور تم ان سے کہہ کر آئے ہو کہ خبر نہیں ہے مجھے کیا حادثہ پیش آئے اگر میں جنگ میں کام آ جاؤں تو یہ تیرا ہے اور عبداللّٰہ اور عبید اللّٰہ کا اور فضل اور قثم کا ( سب انکے بیٹے تھے ) حضرت عباس نے عرض کیا کہ آپ کو کیسے معلوم ہوا حضور صلی اللّٰہ علیہ و آلہ و سلم نے فرمایا مجھے میرے ربّ نے خبردار کیا ہے اس پر حضرت عباس نے عرض کیا میں گواہی دیتا ہوں بے شک آپ سچے ہیں اور میں گواہی دیتا ہوں کہ اللّٰہ کے سوا کوئی معبود نہیں اور بے شک آپ اس کے بندے اور رسول ہیں میرے اس راز پر اللّٰہ کے سوا کوئی مطّلِع نہ تھا اور حضرت عباس رضی اللّٰہ عنہ نے اپنے بھتیجوں عقیل و نوفل کو حکم دیا وہ بھی اسلام لائے۔

۱۳۰
خلوصِ ایمان اور صحتِ نیّت سے۔
۱۳۱
یعنی فدیہ۔
۱۳۲
جب رسولِ کریم صلی اللّٰہ علیہ و آلہ و سلم کے پاس بحرین کا مال آیا جس کی مقدار اسّی ہزار تھی تو حضور صلی اللّٰہ علیہ و آلہ و سلم نے نمازِ ظہر کے لئے وضو کیا اور نماز سے پہلے پہلے کُل کا کُل تقسیم کر دیا اور حضرت عباس رضی اللّٰہ عنہ کو حکم دیا کہ اس میں سے لے لو تو جتنا ان سے اٹھ سکا اتنا انہوں نے لے لیا وہ فرماتے تھے کہ یہ اس سے بہتر ہے کہ جو اللّٰہ نے مجھ سے لیا اور میں اس کی مغفرت کی امید رکھتا ہوں اور ان کے تموّل کا یہ حال ہوا کہ ان کے بیس غلام تھے سب کے سب تاجر اور ان میں سب سے کم سرمایہ جس کا تھا اس کا بیس ہزار کا تھا۔
(۷۱)  اور اے  محبوب اگر وہ (ف ۱۳۳) تم سے  دغا چاہیں گے  (ف ۱۳۴) تو اس سے  پہلے  اللہ ہی کی خیانت کر چکے  ہیں جس پر اس نے  اتنے  تمہارے  قابو میں دے   دیے  (ف ۱۳۵)  اور اللہ جاننے  والا حکمت والا  ہے،۔
۱۳۳
وہ قیدی۔
۱۳۴
تمہاری بیعت سے پھر کر اور کُفر اختیار کر کے۔
۱۳۵
جیسا کہ وہ بدر میں دیکھ چکے ہیں کہ قتل ہوئے، گرفتار ہوئے، آئندہ بھی اگر ان کے اطوار وہی رہے تو انہیں اسی کا امید وار رہنا چاہئے۔

(۷۲) بیشک جو ایمان لائے  اور اللہ کے  لیے  (ف ۱۳۶)  گھر بار چھوڑے  اور اللہ کی راہ میں اپنے  مالوں اور جانوں سے  لڑے  (ف ۱۳۷) اور وہ جنہوں نے  جگہ دی اور  مدد کی (ف ۱۳۸)  وہ  ایک دوسرے  کے  وارث ہیں (ف ۱۳۹) اور وہ جو ایمان لائے  (ف ۱۴۰) اور ہجرت نہ کی انہیں ان کا ترکہ کچھ نہیں پہنچتا  جب تک ہجرت نہ کریں اور اگر وہ دین میں تم سے  مدد چاہیں تو تم  پر مدد  دینا  واجب ہے  مگر ایسی قوم پر کہ تم میں ان میں معاہدہ ہے، اور اللہ تمہارے  کام دیکھ رہا ہے،۔
۱۳۶
اور اسی کے رسول کی مَحبت میں انہوں نے اپنے۔
۱۳۷
یہ مہاجرینِ اوّلین ہیں۔
۱۳۸
مسلمانوں کی اور انہیں اپنے مکانوں میں ٹھہرایا یہ انصار ہیں۔ ان مہاجرین اور انصار دونوں کے لئے ارشاد ہوتا ہے۔
۱۳۹
مہاجر انصار کے اور انصار مہاجر کے۔ یہ وراثت آیت '' وَاُولُوالْاَ رْحَامِ بَعْضُھُمْ اَولیٰ بِبَعْضِ'' سے منسوخ ہو گئی۔
۱۴۰
اور مکّۂ مکرّمہ ہی میں مقیم رہے۔
(۷۳) اور کافر  آپس میں ایک دوسرے  کے  وارث  ہیں (ف ۱۴۱) ایسا نہ کرو گے  تو زمین میں  فتنہ اور بڑا فساد ہو گا (ف ۱۴۲)۔

۱۴۱
ان کے اور مؤمنین کے درمیان وراثت نہیں۔ اس آیت سے ثابت ہوا کہ مسلمانوں کو کُفّار کی موالات و موارثت سے منع کیا گیا اور ان سے جدا رہنے کا حکم دیا گیا اور مسلمانوں پر باہم میل جول رکھنا لازم کیا گیا۔
۱۴۲
یعنی اگر مسلمانوں میں باہم تعاون و تناصُر نہ ہو اور وہ ایک دوسرے کے مددگار ہو کر ایک قوت نہ بن جائیں تو کُفّار قوی ہوں گے اور مسلمان ضعیف اور یہ بڑا فتنہ و فساد ہے۔
(۷۴) اور وہ جو ایمان لائے   اور ہجرت کی اور اللہ کی  راہ میں لڑے  اور جنہوں نے  جگہ دی اور مدد کی وہی سچے  ایمان والے  ہیں، ان کے  لیے  بخشش ہے  اور عزت کی روزی (ف ۱۴۳)۔

۱۴۳
پہلی آیت میں مہاجرین و انصار کے باہمی تعلقات اور ان میں سے ہر ایک کے دوسرے کے معین و ناصر ہونے کا بیان تھا۔ اس آیت میں ان دونوں کے ایمان کی تصدیق اور ان کے مَوردِ رحمتِ الٰہی ہونے کا ذکر ہے۔
(۷۵) اور جو  بعد کو ایمان لائے  اور ہجرت کی اور تمہارے  ساتھ جہاد کیا وہ بھی تمہیں میں سے   ہیں (ف ۱۴۴) اور رشتہ والے  ایک دوسرے  سے   زیادہ  نزدیک ہیں اللہ کی کتاب میں (ف ۱۴۵) بیشک اللہ سب کچھ جانتا ہے۔

۱۴۴
اور تمہارے ہی حکم میں ہیں اے مہاجرین و انصار۔ مہاجرین کے کئی طبقے ہیں ایک وہ ہیں جنہوں نے پہلی مرتبہ مدینۂ طیّبہ کو ہجرت کی انہیں مہاجرینِ اوّلین کہتے ہیں۔ کچھ وہ حضرات ہیں جنہوں نے پہلے حبشہ کی طرف ہجرت کی پھر مدینۂ طیّبہ کی طرف انہیں اصحابُ الہجرتَین کہتے ہیں۔ بعض حضرات وہ ہیں جنہوں نے صلح حُدیبیہ کے بعد فتحِ مکّہ سے قبل ہجرت کی یہ اصحابِ ہجرتِ ثانیہ کہلاتے ہیں۔ پہلی آیت میں مہاجرینِ اوّلین کا ذکر ہے اور اس آیت میں اصحابِ ہجرتِ ثانیہ کا۔
۱۴۵
اس آیت سے توارُث بالہجرت منسوخ کیا گیا اور ذوِی الارحام کی وراثت ثابت ہوئی۔
٭٭٭

تدوین اور ای بک کی تشکیل: اعجاز عبید

